
ᓄᓇᕗᑦ   ᑲᓇᑕᒥ 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

 

 

ᐊᐃᑉᐹᓂᒃ ᑲᑎᒪᓂᖅ ᑕᓪᓕᒪᖓᓐᓂᒃ ᒪᓕᒐᓕᐅᖅᑏᑦ 
 

 

 

ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 
 

ᐅᓪᓗᖅ 74 
 

ᐱᖓᑦᓯᖅ, ᕕᕝᕗᐊᕆ 19, 2020 
 

 

ᖁᑉᐱᕐᓂᓖᑦ 4637ᒥᒃ 4700ᒧᑦ 
 

 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ, ᒪᓕᒐᓕᐅᖅᑎ



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐸᑎᑯᓗᒃ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ)  

 

ᒦᓚ ᖃᒥᓐᖑᐊᖅ 

(ᖁᕐᓗᖅᑑᖅ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

 

ᐊᖓᔪᖅᑳᖅ ᐸᑎᖅ ᓇᑦᓯᖅ 

(ᐊᐃᕕᓕᒃ) 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᓪᓗᓕᕆᔨᕐᔪᐊᒃᑯᓐᓂᑦ 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᐹᓪ ᖁᐊᓴ 

(ᐊᒡᒍ) 

 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 

ᐱᖓᑦᓯᖅ, ᕕᕝᕗᐊᕆ 19, 2020 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 

ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, 

ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ 

ᔪᐊᓇᓯ, ᔪᐃᓕ ᖃᐃᕐᓂᖅ, ᒦᓚ ᖃᒥᓐᖑᐊᖅ, 

ᐸᐅᓗᓯ ᕿᔪᒃᑖᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 

ᐅᖃᖅᑎ ᓯᒥᐊᓐ ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, 

ᐊᖓᔪᖅᑳᖅ ᐸᑎᖅ ᓇᑦᓯᖅ, ᑕᐃᕕᑎ ᖃᒪᓂᖅ, 

ᐃᒥᓕᐊᓐᓄ ᕿᓐᖑᖅ, ᐹᓪ ᖁᐊᓴ, ᐋᓚᓐ ᕋᒻᐴᑦ, 

ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ 

ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 

 

>>ᑲᑎᒪᓯᒋᐊᖅᑐᑦ 13:30ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 

ᑲᑎᒪᓂᐊᓕᕐᒥᑎᓪᓗᑕ ᑲᑎᒪᒋᐊᓚᐅᖅᑳᖅᑎᓐᓇᑕ, 

ᑐᒃᓯᐊᕐᓂᒃᑯᑦ ᐅᑦᑯᐃᖅᓯᓂᖅ ᐊᐱᕆᕙᕋ 

ᒪᓕᒐᓕᐅᖅᑎ ᕿᓐᖑᖅ.  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᒪ’ᓇᓪᓗᐊᕕᒃ ᑐᒃᓯᐊᕐᓂᒃᑯᑦ 

ᐅᑦᑯᐃᖅᓯᔫᓪᓗᐊᕋᕕᑦ, ᒪᓕᒐᓕᐅᖅᑎ ᕿᓐᖑᖅ. 

 

ᖃᒪᓂ’ᑐᐊᕐᒥᐅᑕᐃᑦ ᓄᓇᕗᒻᒥᐅᑕᐃᑦ 

ᒪᓕᒐᓕᐅᖅᑏᑦ ᑲᑎᒪᓂᐊᓕᕐᒥᑎᓪᓗᒋᑦ, ᑕᐅᑐᒃᑐᑦ 

ᑐᓐᖓᓱᑦᓯᐊᕐᓂᐊᖅᐳᓯ. 

 

ᐱᓪᓗᐊᑕᐃᑦ ᑐᓴᒐᒃᓴᐃᑦ 

 

(ᑐᓵᔨᑎᒍᑦ) ᑕᐃᒪ ᐅᖃᐅᑎᒋᐊᕈᒪᑐᐃᓐᓇᖅᑕᒃᑲ 

ᑖᓐᓇ ᐅᖃᕆᐊᖅᐳᖓ ᒪᓕᒐᓕᐅᕐᕕᖕᒧᑦ ᓄᓇᕗᒻᒥ 

ᐅᑯᐊ ᖄᖏᖅᑎᑕᐅᖁᓪᓗᒋᑦ ᒪᓕᒐᒃᓴᐃᑦ ᑖᒃᑯᐊ 

ᑐᒡᓕᐊᓂ ᑲᑎᒪᓕᖅᑎᓪᓗᑕ ᑕᓪᓕᒪᖓᑦ 

ᒪᓕᒐᓕᐅᖅᑏᑦ.  

 

 ᒪᓕᒐᒃᓴᖅ 39, ᑮᓇᐅᔭᖅᑐᕈᑎᒃᓴᐃᑦ 

ᐊᐅᓚᓂᕐᒧᑦ ᒪᑭᒪᑎᑦᑎᓂᕐᒧᓪᓗ ᒪᓕᒐᖅ 2020-

2021; ᐊᒻᒪᓗ  

 

 ᒪᓕᒐᒃᓴᖅ 40 ᑮᓇᐅᔭᖅᑐᕈᑎᒃᓴᒃᑲᓐᓃᑦ 

ᐊᐅᓚᓂᕐᒧᑦ ᒪᑭᒪᑎᑦᑎᓂᕐᒧᓪᓗ, ᓈᓴᐅᑎᖓ 3, 

2019-2020.  

 

ᐃᓗᖏᖅᓱᖅᖢᖓ ᓇᓕ ᑎ. ᑯᓱᒐᖅ, ᑲᒥᓯᓇ 

ᓄᓇᕗᒻᒧᑦ. 

 

(ᑐᓵᔨᑎᒎᕈᓐᓃᖅᑐᖅ) ᑲᑎᒪᔾᔪᑎᒃᓴᑉᑎᒻᓄᑦ ᑲᔪᓯᓗᑕ.  

(ᑐᓵᔨᑎᒍᑦ) ᓈᓴᐅᑎᖓ ᑮᓇᐅᔭᓕᕆᓂᕐᒧᑦ 

ᐅᖃᐅᓯᖃᕐᓂᖅ. (ᑐᓵᔨᑎᒎᕈᓐᓃᖅᑐᖅ) ᐱᒻᒪᕆᐅᔪᖅ 

ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 2: ᑮᓇᐅᔭᖅᑑᑎᒃᓴᓄᑦ 

ᐅᖃᐅᓯᒃᓴᖅ 

 

ᐊᖓᔪᖅᑳᑉ ᐅᖃᐅᓯᖓ 354 - 5(2): 

ᑮᓇᐅᔭᖅᑑᑎᒃᓴᓄᑦ ᐅᖃᐅᓯᒃᓴᖅ (ᕼᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲᓪᓗ. ᓇᖏᖅᓯᕗᖓ 

ᖁᕕᐊᓱᑉᐳᖓ 2020-2021 ᑮᓇᐅᔭᖅᑐᕈᑎᒃᓴᑦ 

ᒪᓕᒐᓕᐅᕐᕕᖕᒧᑦ ᓯᕗᓪᓕᕐᒥ ᑖᒃᑯᐊ 

ᐊᒃᓱᕈᖅᓯᒪᓂᐊᕐᒥᔪᑦ ᓇᖕᒥᓂᖅ ᑖᔅᓱᒥᖓ 

ᑮᓇᐅᔭᓂᒃ ᐋᖅᑭᒃᓱᐃᓪᓗᑎᒃ. ᑖᒃᑯᐊ 

ᐅᖃᖃᑎᒋᓯᒪᔭᒃᑲ ᒪᓕᒐᓕᐅᖅᑏᑦ.  

 

ᐊᒻᒪᓗ ᐃᑲᔪᓱᖅᑕᐅᓯᒪᓪᓗᖓ ᑕᕝᕙᓂ 

ᐃᖅᑲᓇᐃᔭᖅᑎᑦᑎᓂᖅ ᐊᒃᑐᐃᔪᒻᒪᕆᐅᖕᒪᑦ. 

ᒪᓕᒐᓕᐅᖅᑎᐅᖃᑕᐅᔪᑦ ᖁᔭᓐᓇᒦᓪᓗ ᑲᑎᒪᔨᕋᓛᑦ 

ᐱᓕᕆᐊᕆᓪᓗᓂᒋᑦ ᕿᒥᕐᕈᓂᕆᓚᐅᖅᑕᓯ ᐊᑐᓂ 

ᐱᓕᕆᕝᕖᑦ ᑮᓇᐅᔭᖅᑐᕈᑎᒃᓴᖏᑦ ᐱᒻᒪᕆᐅᖕᒪᑦ 

ᒐᕙᒪᒃᑯᑦ ᐃᓚᒋᓪᓗᓂᐅᒃ ᑮᓇᐅᔭᓕᕆᓂᖏᑦᑎᒍᑦ. 

ᑖᒃᑯᐊ ᐱᓕᕆᐊᖃᑕᐅᔪᑦ ᑖᓐᓇ 

ᑐᑭᓕᐅᑎᑦᑎᐊᕙᐅᒻᒪᑦ ᐱᒻᒪᕆᐅᓪᓗᓂ 

ᐊᖏᖃᑎᒌᖕᓂᒃᑯᑦ ᒐᕙᒪᑦᑎᓐᓄᑦ ᐱᐅᓂᖅᐹᖑᒻᒪᑦ 

ᐱᑦᑎᐊᖃᑦᑕᐅᑎᓂᖅ, ᐃᓱᒪᒋᑦᑎᐊᖃᑦᑕᐅᑎᓂᖅ, 

ᑭᐅᔪᓐᓇᕆᐊᖃᕐᓂᕐᓗ ᒪᓕᒐᓕᐅᕐᕕᖕᒧᑦ 

ᐃᓗᐃᑦᑑᓪᓗᒍ. 

ᑕᑯᓐᓇᐅᑎᖓ 

 

ᑕᐃᒪᓕ ᐊᕐᕌᓂ ᑮᓇᐅᔭᒃᓴᑦ ᑖᒃᑯᐊ 

ᐊᑭᓕᒃᓴᒻᒪᕆᐅᒐᓗᐊᖅ ᐃᓐᓇᕐᓄᑦ ᑖᒃᑯᐊ 

ᑕᓯᐅᖏᓐᓇᕐᒪᑕ ᐱᔪᒪᔾᔪᑎᓂᒃ ᑖᓐᓇ 

ᐊᑭᓕᒃᓴᖃᕐᕕᒋᔭᕗᑦ ᐃᓱᒪᒋᓪᓗᒍ ᑭᓯᐊᓂ 

ᐊᑭᓕᕇᕈᓐᓇᓐᖏᓐᓇᑦᑎᒍᑦ. 

 

ᑕᐃᒪ ᑮᓇᐅᔭᓕᕆᓪᓗᖓ ᓯᕗᓂᐊᒍᑦ ᑕᐃᒃᑯᓂᖓ 

ᑖᒃᑯᐊ ᑲᔪᓯᑦᑎᐊᖃᑦᑕᕐᓂᕆᔭᕗᑦ ᐊᕐᕌᒎᓯᒪᔪᑦ 

ᑮᓇᐅᔭᓕᐅᕐᓂᐅᕗᖅ ᐱᕈᖅᐸᓪᓕᐊᓪᓗᓂ ᑖᒃᑯᐊ 

ᐃᓕᓐᓂᐊᕐᕕᖏᑦ ᐱᔭᕇᖅᐸᓪᓕᐊᔪᑦ ᐊᒻᒪᓗ 

ᒪᕐᕈᐊᖅᑎᖅ ᑲᒪᒋᔭᐃᓐᓇᐅᕙᒻᒥᖕᒪᑕ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ ᐃᓄᐃᑦ. 2,000-ᑲᓴᐃᑦ 

ᐃᒡᓗᐃᑦ 2001-ᒥᓂᑦ ᓴᓇᔪᑦ ᐊᒻᒪᓗ $2.4 ᐱᓕᐊᓐ 

ᑮᓇᐅᔭᖃᖅᑐᓂᒃ ᐊᑭᑐᔪᖅᑐᕈᑏᑦ, ᓄᑖᑦ 

ᐃᓕᓐᓂᐊᕐᕖᑦ ᐃᓕᓐᓂᐊᕐᕖᑦ, ᐋᓐᓂᐊᕐᕕᓪᓗ 

ᕿᑭᖅᑕᓂ ᐋᓐᓂᐊᕕᓪᓗ. 

 

ᐊᕐᕌᒎᕋᑖᖅᑐᒥᒃ ᐱᓕᒻᒪᒃᓴᐃᔪᑦ 73-ᓂᒃ ᐃᓄᖕᓂᒃ 

ᑖᒃᑯᐊ ᐳᖅᑐᓂᖅᓴᓂᒃ ᐃᖅᑲᓇᐃᔭᖁᓪᓗᒋᑦ 

ᓯᕗᓕᖅᑎᐅᓂᒃᑯᑦ ᐃᓕᓐᓂᐊᖅᑎᑦᑎᓂᖅ ᐊᒻᒪᓗ 

44-ᓂᒃ ᐃᓄᖕᓂᒃ ᐃᑲᔪᖅᓱᖅᑐᑦ 

ᐃᓕᓐᓂᐊᕆᐊᖅᓯᒪᔪᑦ ᑖᒃᑯᐊ 

ᐃᓕᓐᓂᐊᒃᑲᓐᓂᕋᓱᒃᑎᓪᓗᒋᑦ. ᐊᒻᒪᓗᒃᑲᓐᓂᖅ, 

ᑖᒃᑯᐊ ᐃᖅᑲᓇᐃᔭᑲᐃᓐᓇᖅᑐᑦ ᖃᔅᓰᓐᓇᐅᕌᖅᑐᒋᑦ 

ᑎᒃᑯᐊᖅᓯᓪᓗᑕ ᐃᖅᑲᓇᐃᔭᐃᓐᓇᖅᑐᑦ ᑖᒃᑯᓄᖓ 

ᐃᖅᑲᓇᐃᔮᕆᔅᓲᔭᖅᑕᖏᓐᓄᑦ ᑖᓐᓇ 

ᐃᖅᑲᓇᐃᔭᖅᑐᓕᕆᓂᕐᒧᑦ ᐱᓕᕆᕝᕕᖏᓐᓂᓪᓗ 

ᓯᕗᓕᖅᑎᐅᔪᑦ ᐃᓄᖕᓂᒃ ᐱᓕᒻᒪᒃᓴᐃᓂᕐᒧᑦ 

ᐃᓄᖕᓂᒃ ᐃᖅᑲᓇᐃᔮᕐᒥᓂᓪᓗ ᒐᕙᒪᒃᑯᑦ 

ᐃᖅᑲᓇᐃᔭᕐᕕᖏᓐᓂᒃ.  

 

ᑖᒃᑯᐊ ᐱᔭᕇᖅᐸᓪᓕᐊᓪᓗᑎᒃ ᐊᒻᒪᓗ ᑮᓇᐅᔭᑦ 

ᖃᑦᑎᓂᒃ ᓯᕗᓂᒃᓴᒧᑦ ᐱᐅᒻᒪᕆᖕᒪᑕ ᓄᓇᕗᒻᒧᑦ. 

ᑖᓐᓇ ᓯᕗᓂᒃᓴᒧᑦ ᑐᓐᖓᕕᖃᕐᓂᐊᕐᒪᑦ ᖃᓄᖅ 

ᐊᒃᓱᕈᕐᓇᕐᓂᖏᑦ ᐱᓕᕆᐊᕆᓂᐊᕐᓂᑦᑎᓐᓂᒃ.  

ᖃᐅᔨᒪᔪᐃᓐᓇᐅᒐᑦᑕ ᑖᒃᑯᐊ ᐃᒡᓗᖃᑦᑎᐊᕆᐊᓖᑦ, 

ᐋᓐᓂᐊᕕᖕᒥᓪᓗ ᐱᐅᓂᖅᓴᓂᒃ ᑕᒪᒃᑯᐊ 

ᐃᓱᒪᓕᕆᓂᕐᒧᓪᓗ ᐃᓕᓐᓂᐊᕐᓂᕐᒧᓪᓗ  

ᓴᖅᑭᑕᐅᔪᐃᑦ, ᐊᒻᒪᓗ ᐃᖅᑲᓇᐃᔮᒧᑦ 

ᐊᑐᐃᓐᓇᖃᑦᓯᐊᕐᓂᖅᓴᐅᓗᑎᒃ ᒪᒃᑯᒃᑐᓄᑦ ᐊᒻᒪᓗ 

ᐸᖅᑭᔭᐅᑦᑎᐊᕐᓂᖏᑦ ᐃᓐᓇᕈᖅᐸᓪᓕᐊᓂᖏᑦ 

ᐃᓄᖁᑎᑦᑕ. 

 

ᑖᒃᑯᓇᓂ ᓵᓚᒃᓴᕋᓱᐊᔾᔮᓐᖏᑦᑐᒍᑦ ᐱᔭᕐᓂᖅᑐᒥᒃ 

ᒫᓐᓇᒫᑯᓗᒃ, ᑭᓯᐊᓂ ᐊᕐᕌᒍᑦ ᐊᕙᑎᐅᕋᑖᖅᑐᓂᒃ 

ᑲᔪᓯᓗᑕ, ᐊᒻᒪᓗ ᐱᐅᓯᕚᓪᓕᖅᓯᒪᖕᒪᑦ ᓯᕗᓂᒃᓴᕗᑦ. 

ᑖᓐᓇ ᐊᑕᐅᓯᖅ ᐱᔾᔪᑎᒋᔭᖓ ᑕᒪᓐᓇ ᐊᑯᓂᐅᔪᒥᒃ 

ᑖᒃᑯᐊ ᑕᐅᑐᒃᑕᐅᓯᒪᔪᑦ ᐱᒋᐊᕐᓂᑦᑎᓐᓂᒃ ᑖᒃᑯᓄᖓ 

ᑐᕌᒐᕆᓂᐊᖅᑕᑦᑎᓐᓂᒃ ᒐᕙᒪᒃᑯᑦ ᑎᓕᔭᐅᔾᔪᑎᖏᑦ 

ᑐᕌᖅᑕᕗᑦ. 

 

ᐱᔾᔪᑎᒃᑲᕐᓂᐅᖕᒪᑦ ᑖᓐᓇ ᑮᓇᐅᔭᓕᐅᕋᓱᐊᕐᓂᕐᒧᑦ 

ᐱᕈᖅᐸᓪᓕᐊᓂᖓ ᒫᓐᓇ ᐊᑐᖅᑕᕗᑦ. ᑕᐃᓐᓇ ᑕᐃᒪ 

ᑲᑎᒪᔨᓕᕆᔨᒃᑯᓐᓄᑦ ᑲᓇᑕ ᓄᓇᕗᒻᒥᑦ 

ᑮᓇᐅᔭᓕᐅᕐᓂᕐᒧᑦ ᑕᐃᔅᓱᒧᖓ ᓯᕗᓪᓕᐅᓂᐊᕐᒪᑦ 

ᑲᓇᑕᓕᒫᒥ ᐊᕐᕌᒎᓂᐊᖅᑐᓂᒃ. ᑖᒃᑯᐊ 

ᑲᑎᒪᔨᓕᕆᔨᒃᑯᑦ ᐱᓇᓱᐊᕈᓰᒃ ᒪᕐᕉᖕᓄᒃ 

ᓴᖅᑭᑦᑎᓗᑎᒃ ᑕᐃᒪ 13 ᐳᓴᒻᒪᕆᖕᒥᒃ ᐊᕐᕌᒎᑉ 

ᐃᓗᐊᓂ ᐱᕈᖅᐸᓪᓕᐊᔪᓐᓇᕐᒪᑦ. ᑖᓐᓇ 

ᐱᕈᖅᐸᓪᓕᐊᓂᖓ ᐱᔭᕇᕐᓂᐊᕐᓂᕐᒧᑦ ᐱᓪᓗᓂ 

ᐊᒻᒪᓗ ᐃᖅᑲᓇᐃᔮᓄᑦ ᓴᖅᑭᒃᑲᓐᓂᕈᑕᐅᔪᓐᓇᖅᑐᓂᒃ 

ᓄᓇᕗᒻᒥ. ᑕᐃᒪ ᑲᑎᑦᑎᑐᐃᓐᓇᕈᑦᑕ ᐊᒃᓱᕈᕐᓗᑕ 

ᐊᕐᕌᒎᓂᐊᖅᑐᐃᑦ ᐱᕙᒌᔭᕐᓗᒋᑦ ᐊᓯᖏᓪᓗ 

ᓄᓇᕗᒻᒥ, ᐊᓯᖏᓐᓂᓪᓗ ᐃᖅᑲᓇᐃᔮᓂᒃ 

ᐃᓐᓄᒃᓴᓪᓗᒋᑦ ᑖᓐᓇ ᑮᓇᐅᔭᓕᐅᕐᓂᖅ 

ᓄᓇᕗᒻᒦᖏᓐᓇᖁᓪᓗᒍ. 

 

ᒪᒃᑯᓛᖑᓪᓗᑕ ᓱᓕ ᐊᕕᒃᑐᖅᓯᒪᔪᓂᒃ ᐅᖃᖅᑐᖓ, 

ᑭᓯᐊᓂ ᓄᓇᕗᑦ ᖄᖏᐅᑎᓯᒪᔫᖕᒪᑦ ᐊᕐᕌᒍᑦ ᑭᓯᐊᓂ 

ᒪᒃᑯᒃᑐᕈᓗᐃᑦ, ᑕᐃᒪ ᒪᒃᑯᒃᑑᑎᓄᑦ ᑐᓐᖓᕕᖃᕋᑦᑕ 

ᓱᓕᓕ ᑖᒃᑯᓄᖓ ᐊᔪᕆᖅᓯᐅᔾᔭᐅᓐᓂᒧᓪᓗ. ᑭᓯᐊᓂ 

ᒐᕙᒪᐅᓪᓗᑕ ᐃᓅᖃᑎᒌᒃᑐᑕᓗ ᐱᒻᒪᕆᐅᔪᓂᒃ 

ᐱᓕᒻᒪᒃᓯᒪᒐᑦᑕ ᐊᑐᖅᓯᒪᔭᑦᑎᓐᓂᒃ ᐊᒻᒪᓗ 

ᐅᒃᐱᕈᓱᓐᓂᑦᑎᓐᓂᒃ ᐊᕐᕌᒍᓂᒃ 20-ᐅᕋᑖᖅᑐᓂ. 

ᐅᖃᖅᑏ ᒪᓕᒐᓕᐅᖅᑏᓪᓗ, ᑖᒃᑯᐊ ᐃᓚᓯᒪᓪᓗᒋᑦ  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᔪᒪᓂᕐᒥᒃ ᓄᓇᕗᒻᒥᐅᓄᑦ 

ᓴᖅᑭᔮᖅᑎᑦᓰᓐᓇᕐᔪᐊᖑᖕᒪᑦ ᓴᓇᕐᕈᑎᒋᓂᐊᕋᑦᑎᒍᑦ 

ᑐᕌᒐᕗᑦ ᑎᑭᐅᑎᓗᒍ, ᐊᒻᒪᓗ ᐃᒻᒥᓂᒃ 

ᒪᑭᒪᔪᓐᓇᕐᓗᑕ ᐊᕕᒃᑐᖅᓯᒪᔪᓂ. 

 

ᓇᐃᓈᕐᓗᒍ ᐅᖃᐅᓯᕆᓗᒍ, ᑕᐃᒫᒃ ᐱᓕᕇᓐᓇᕐᓗᑕ 

ᐱᓕᕆᖃᑎᒌᓪᓗᑕ ᑕᐃᒪᓗ ᐊᓪᓗᕆᐊᕈᓐᓇᖅᑐᒍᑦ 

ᓯᕗᓂᒃᓴᒧᑦ. ᐅᒃᐱᕆᓂᖅᓴᕆᓗᑕ. ᑮᓇᐅᔭᕗᑦ 

2020-2021-ᒧᑦ ᑕᐃᒫᒃ ᐃᓄᖕᓄᑦ ᑐᕌᖓᖕᒪᑦ 

ᑮᓇᐅᔭᐃᑦ ᐃᒪᓐᓇ ᐱᐅᒃᓴᕐᓗᓂ ᓯᕗᓂᒃᓴᒥ 

ᖃᓄᐃᓕᓂᑦᑎᓐᓂ. ᑖᒃᑯᐊ 

ᑮᓇᐅᔭᖃᖅᑎᑦᑎᓂᐊᕐᒪᑕ ᐃᓄᓕᕆᓂᕐᒧᑦ ᓲᕐᓗ 

ᐃᓕᓐᓂᐊᕐᓂᒃᑯᑦ ᐱᓕᒻᒪᒃᓴᐃᓂᒃᑯᑦ ᑖᒃᑯᐊ 

ᒪᒃᑯᒃᑐᐃᑦ ᐸᕐᓇᒃᓯᒪᔪᑦ ᓯᕗᒻᒧᑦ ᓴᓐᖏᓂᖅᓴᒥᒃ 

ᓇᖕᒥᓂᕐᓗ ᒪᑭᒪᔪᒥ ᓄᓇᕗᒻᒥ ᓴᖅᑭᑦᑎᖁᓪᓗᒍ. 

ᑖᒃᑯᐊ ᑮᓇᐅᔭᐃᑦ ᓴᓂᕐᕙᖅᓯᒪᔪᑦ ᑖᒃᑯᐊ ᓯᕗᒧᑦ 

ᐃᖏᕐᕋᐃᓐᓇᖁᓪᓗᒋᑦ ᑖᒃᑯᐊ ᑕᐅᑐᑦᑕᐅᓚᐅᖅᑐᑦ 

ᓄᓇᕗᒻᒥ ᐅᑭᐅᖅᑕᖅᑐᒥ.  

 

>>ᐸᑦᑕᑐᖅᑐᑦ 

 

ᑕᐃᒪ ᓄᑖᒥᒃ ᐃᓄᐃᑦ ᐱᖅᑯᓯᖏᓐᓄᑦ 

ᐃᓕᖅᑯᓯᖏᓐᓄᓪᓗ ᐊᑲᐅᖁᓪᓗᒍ.  

ᐊᒻᒪᓗ ᐃᓅᖃᑎᒌᑦᑎᐊᕐᓂᕐᒧᑦ, ᑎᒥᒃᑯᑦ, ᐃᓱᒪᒃᑯᑦ, 

ᑕᕐᓂᒃᑯᓪᓗ. ᑖᒃᑯᐊ ᐃᑲᔪᖅᓱᖅᑕᐅᑦᑎᐊᖁᓪᓗᒋᑦ 

ᓄᓇᕗᒻᒥᐅᓪᓗ ᐊᒻᒪᓗ ᖃᐅᒃᐸᒧᑦ 

ᐸᕐᓇᒃᓯᒪᒃᑲᓐᓂᕐᓗᑎᒃ. 

 

ᖃᓄᐃᓕᖓᓂᖓ ᑮᓇᐅᔭᖅᑎᒍᑦ 

 

ᐅᖃᖅᑏ, ᑲᑎᒪᔩᓪᓗ ᑮᓇᐅᔭᕗᑦ ᒫᓐᓇ 

ᐋᖅᑭᑦᑎᐊᖅᓯᒪᓂᖅᓴᐅᓕᖅᑐᑦ ᐊᕐᕌᒎᕋᑖᖅᑐᓂᒃ. 

ᖁᕕᐊᑉᐳᖓᓗ ᐅᓂᒃᑳᕈᓐᓇᕋᒪ ᑖᒃᑯᐊ ᑮᓇᐅᔭᐃᑦ 

ᐃᓯᖅᑎᓐᓂᐊᖅᑕᕗᑦ 2020-21 $2.35 ᐱᓕᐊᓐ-

ᑲᓴᐅᖕᒪᑕ ᑮᓇᐅᔭᑦ. ᒐᕙᒪᑐᖃᒃᑯᓐᓂᑦ 

ᑮᓇᐅᔭᖃᖅᑎᑕᐅᕗᒍᑦ ᑖᒃᑯᓂᖓ ᐅᓄᕐᓂᖅᐹᓂᑦ 

ᐃᓚᓯᒪᔪᑦ ᑖᓐᓇ ᐊᖏᓂᖅᐹᖑᔪᖅ ᓄᓇᕗᑦ 

ᑮᓇᐅᔭᖃᖅᑎᑕᐅᓂᖓᓄᑦ ᑐᓂᔭᑦ $1.712 ᐱᓕᐊᓐ 

ᑮᓇᐅᔭᖅᑐᕈᑎᓂᒃ 4.3 ᐳᓴᒥᒃ ᐊᖏᓂᖅᓴᐅᓪᓗᓂ 

ᐊᕐᕌᓂ. ᑖᓐᓇ ᐃᓱᒪᒌᓐᓇᕐᓗᒍ ᑭᓯᐊᓂ ᓯᕗᓂᒃᓴᒥ 

ᐱᕈᖅᐸᓪᓕᐊᓂᖓ ᓱᒃᑲᐃᓪᓕᒋᐊᕐᓂᐊᖅᑐᒃᓴᐅᔪᖅ. 

$124.5 ᒥᓂᐊᒃᑲᓐᓂᕐᓂᒃ 

ᑮᓇᐅᔭᖅᑖᒃᑲᓐᓂᕐᓂᐊᕆᓪᓗᑕ ᐊᔾᔨᒌᓐᖏᑦᑐᓂᒃ 

ᒐᕙᒪᑐᖃᒃᑯᓐᓂᒃ ᑮᓇᐅᔭᖁᑖᓂᒃ ᓲᕐᓗ ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑮᓇᐅᔭᖃᖅᑎᑕᐅᓂᖅ ᐱᒻᒪᕆᐅᖕᒪᑦ ᑕᐃᒪ 

ᒥᓂᔅᑕᐅᓪᓗᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ. 

 

ᑲᑎᑦᑐᒋᑦ $144.9 ᒥᓕᐊᓐ ᑮᓇᐅᔭᑦ 

ᓴᖅᑭᔭᐅᓂᐊᖅᑐᑦ ᑖᒃᓯᔅᑎᒍᑦ. ᓂᕆᐅᑦᑐᑕ ᑖᓐᓇ 

ᐃᑲᔪᖅᑕᐅᒋᐊᕐᓂᐊᕐᒪᑕ ᑖᒃᑯᐊ ᐃᓕᓐᓂᐊᖅᑐᑦ 

ᐱᓕᒻᒪᒃᓴᐃᓂᕐᓗ ᐱᕈᖅᐸᓪᓕᐊᓗᑎᑦ ᑐᕌᒐᖁᑎᕗᑦ 

ᓄᓇᕗᒻᒧᑦ ᑮᓇᐅᔭᓕᐅᑦᑎᐊᖅᑐᓂᒃ 

ᐃᖅᑲᓇᐃᔮᖃᖅᑐᑦ ᐊᒻᒪᓗ ᓇᖕᒥᓂᖃᖅᑐᑦ 

ᐃᑲᔪᑦᑎᐊᕐᓗᒋᑦ. ᑕᐃᒪ ᑮᓇᐅᔭᓕᕆᓂᕐᒧᑦ 

ᐱᕈᖅᐸᓪᓕᐊᓂᕗᑦ ᑖᒃᓰᔭᖅᑎᑦᑎᕗᑦ ᐱᕈᕐᒪᑦ.  

 

ᓄᓇᕗᑦ ᒐᕙᒪᒃᑯᖏᓐᓂᒃ ᑐᓂᔭᐅᔪᔪᖅ $90 ᒥᓕᐊᓐ 

ᑮᓇᐅᔭᑦ ᐊᓯᖏᓐᓂᒃ ᑮᓇᐅᔭᕐᓂᒃ ᓲᕐᓗ ᑕᒪᒃᑯᓂᖓ 

ᐅᖅᓱᐊᓗᓕᕆᔨᒃᑯᑦ, ᓄᓇᕗᒻᒥ 

ᓱᕐᕋᖕᓇᖅᑐᓕᕆᓂᕐᒧᑦ ᐃᒥᐊᓗᓕᕆᔨᒃᑯᑦ ᑲᒥᓴᓐᖓ, 

ᐊᒻᒪᓗ ᐃᖅᑲᓇᐃᔭᖅᑏᑦ ᐃᒡᓗᒧᑦ 

ᐊᑭᓕᒃᓴᕆᔭᐅᔪᓄᑦ ᐊᓯᖏᑎᒍᓪᓗ 

ᐃᓯᖅᐸᓪᓕᐊᔪᓄᑦ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᒫᓐᓇᐅᔪᖅ ᑖᓐᓇ 

ᓂᕆᐅᑉᐸᕗᑦ ᑮᓇᐅᔭᑦ ᑖᒃᑯᐊ ᓯᓚᑖᓂ 

ᐊᖏᖃᑎᒌᒍᑦ ᐃᓚᓯᒃᑲᓐᓂᕋᔭᖅᑐᑦ $262 ᒥᓕᐊᓐ 

ᑮᓇᐅᔭᓂᒃ ᑮᓇᐅᔭᓄᑦ ᐃᓯᖅᐸᓪᓕᐊᔪᓄᑦ. 

ᐅᖃᕆᐊᖃᕆᓪᓗᖓ ᑖᓐᓇ ᒥᒃᓴᐅᓯᕐᓂᖅ 

ᐊᓯᔾᔨᖅᐸᓪᓕᐊᓂᐊᖅᑐᒃᓴᐅᔪᖅ ᑖᒃᑯᐊ ᑮᓇᐅᔭᐃᑦ 

ᑐᓐᖓᕕᖃᕐᒪᑕ ᑖᒃᑯᐊ ᐊᕐᕌᒎᑉ ᓄᓐᖑᐊᓂ 

ᒐᕙᒪᑐᖃᒃᑯᓐᓂᓪᓗ ᑮᓇᐅᔭᖃᖅᑎᑕᐅᓂᕐᒧᑦ 

ᑮᓇᐅᔭᐃᔭᕐᓂᕐᒧᓪᓗ.  

 

ᑕᐃᒪ ᑲᔪᓯᔪᒪᓂᐊᖅᑐᒍᑦ $1.816 ᐱᓕᐊᓐ ᑮᓇᐅᔭᑦ 

ᐅᖓᑖᓂ ᑖᒃᑯᓄᖓ ᐊᐅᓚᔾᔪᑎᓄᑦ ᒪᑭᒪᔾᔪᑎᓄᑦ 

ᒐᕙᒪᒃᑯᑦ ᐱᓕᕆᕝᕕᖏᑦ 2020-21-ᒧᑦ. ᑖᒃᑯᐊ 

ᖄᖅᑲᓐᓂᐊᒎᖅᑐᑦ ᑕᕝᕗᖓ $143 ᒥᓕᐊᓐ 

ᑮᓇᐅᔭᐅᓪᓗᑎᒃ ᑮᓇᐅᔭᖅᑖᕆᕕᒋᓯᒪᔭᕗᑦ ᑖᒃᑯᐊ 

ᐊᑭᑐᔪᖅᑐᖅᑐᓄᑦ ᐅᑭᐊᒃᓵᖅ ᐱᓚᐅᖅᑕᑦᑎᓐᓂᒃ. 

 

ᑕᐃᒪᓕ ᐃᓱᒪᒋᓛᕋᑦᑎᒍᑦ ᑮᓇᐅᔭᓄᑦ ᑕᒫᓂ 

ᐊᕐᕌᒍᒥ ᑕᒪᒃᑯᐊ ᐊᓯᓪᓚᑦᑖᖏᑦ ᐊᖏᖃᑎᒋᓪᓗᒋᑦ  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᐱᑐᖃᕈᖅᐸᓪᓕᐊᔪᓄᑦ ᐱᖁᑎᕐᔪᐊᓄᑦ 

ᒥᒃᓴᐅᓴᒃᐸᕗᑦ ᑖᒃᑯᐊ $2.33 ᕕᓕᐊᓐ ᑮᓇᐅᔭᑦ 

ᐊᑐᕐᓂᐊᖅᑐᕆᔪᒍᑦ. 

 

ᑕᐃᒪ ᐊᕐᕌᒎᓯᒪᔪᑦ ᑕᐃᒪ ᓴᓂᕐᕙᐃᓯᒪᔪᒍᑦ 

ᑮᓇᐅᔭᓂᒃ ᑕᒪᒃᑯᐊ ᐊᒥᐊᒃᑯᔪᓐᓇᖁᓪᓗᒋᑦ ᐊᕐᕌᒍᑉ 

ᐃᓗᐊᓂ ᓂᕆᐅᓇᓐᖏᑦᑐᓄᑦ ᐅᕝᕙᓘᓐᓃᑦ 

ᑮᓇᐅᔭᖅᑐᒃᑲᓐᓂᕋᔭᖅᑐᓄᑦ 

ᓴᖅᑭᑐᐃᓐᓇᕆᐊᓕᖕᓄᑦ. 2020-21-ᒧᑦ ᑖᓐᓇ 

ᓴᓂᕐᕙᐃᓯᒪᔪᑦ $50 ᒥᓕᐊᓐ ᑮᓇᐅᔭᐅᓂᐊᖅᑐᑦ. 

ᐃᓱᒪᒋᓪᓗᒋᑦ ᑖᓐᓇ ᑮᓇᐅᔭᖅ ᐊᑐᖅᑕᕗᑦ ᒐᕙᒪᒃᑯᑦ 

ᒥᒃᓴᐅᓴᒃᓯᒪᔪᑦ ᐊᑐᓗᐊᖅᓯᒪᓂᐊᕆᐊᖓ $30 

ᒥᓕᐊᓐ ᑮᓇᐅᔭᒃᑲᓐᓂᕐᓂᒃ 1 ᐳᓴᖑᓗᐊᕌᕐᔪᒃᑐᑦ 

ᑮᓇᐅᔭᓂᒃ ᐃᓯᖅᑐᓂᒃ.  

 

ᒥᒃᓴᐅᓴᒃᓯᒪᔪᑦ ᑖᓐᓇ ᐊᑐᓗᐊᕐᓂᖅ ᑕᐃᒪ 

ᑮᓇᐅᔭᓕᕆᕐᔪᐊᖅᑐᓂᒃ ᑖᒃᑯᐊ 

ᑮᓇᐅᔭᓪᓚᑦᑖᖅᑎᒎᓐᖏᑦᑐᑦ ᐊᑐᖃᑦᑕᖅᓯᒪᔪᖅᑎᑐᑦ 

ᐊᕐᕌᒍᓂᒃ. ᐅᖃᐅᓯᕆᓪᓗᒍ ᑖᒃᑯᐊ ᑮᓇᐅᔭᒥᒃ 

ᓈᓴᐃᑐᐃᓐᓇᕐᓂᖅ ᑖᓐᓇ ᑮᓇᐅᔭᒃᑯᕕᓐᓂ ᑭᓯᐊᓂ 

ᖃᓄᖅ ᐊᑐᕐᓂᐊᕐᒪᖔᑦ ᓲᖅ ᐅᖃᖅᓯᒪᓐᖏᒻᒪᑦ. 

ᑖᓐᓇ ᑮᓇᐅᔭᓕᕆᔾᔪᓰᑦ ᐊᕐᕌᒎᑉ ᓄᓐᖑᐊᓄᑦ 

ᑕᑯᓐᓈᑐᐃᓐᓇᖅᑐᖅ ᑭᓯᐊᓂ ᐊᕐᕌᒎᑉ ᓄᓐᖑᐊᓂ 

ᓂᕆᐅᓐᖏᑦᑎᐊᖅᑕᑎᓐᓂᒃ ᐱᔭᕇᖅᓯᒪᓂᖅᓴᒥᒃ 

ᑖᓐᓇ ᑕᑯᒃᓴᐅᑎᑦᑎᐊᖅᑎᑕᐅᓂᐊᕐᒪᑦ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑕᐃᒪ ᑮᓇᐅᔭᑦ 

ᐃᓯᖅᑐᑦ ᐊᒥᓲᓂᖅᓴᓂᒃ ᑮᓇᐅᔭᓂᒃ 

ᐊᑲᐅᓐᖏᑦᑑᒐᓗᐊᖅ ᑭᓯᐊᓂ ᑕᐃᒪᐃᓕᐅᖅᑐᑦ 

ᐊᕐᕌᒍᑕᒫᑦ ᑕᐃᒪᐃᓕᐅᖃᑦᑕᕈᒪᓐᖏᑦᑐᒍᑦ, 

ᑭᓯᐊᓂᓕ ᐊᒥᓲᑎᓪᓗᒋᑦ ᐃᓱᒫᓗᓇᖅᑐᑦ ᑕᕝᕗᖓ 

ᐋᖅᑭᒍᑎᒋᓗᒋᑦ ᑮᓇᐅᔭᑦ. ᒐᕙᒪᒃᑯᑦ ᐅᒃᐱᕈᓱᖕᒪᑕ 

ᑕᐃᒪ ᐊᑐᓗᐊᕌᕐᔪᓐᓇᕐᒪᑦ 2000-21-ᒥ 

ᐱᑕᖃᕆᐊᖃᕐᒪᑦ ᐊᒻᒪᓗ ᐊᑑᑎᖃᑦᑎᐊᖅᑐᓂᒃ 

ᑖᒃᑯᐊ ᑕᒪᓐᓇ ᐱᕈᖅᐸᓪᓕᐊᔪᖅ ᐱᑕᖃᕆᐊᓕᒃ 

ᐱᐅᓂᖅᓴᓂᒃ ᐱᓕᕆᐊᓂᒃ ᐱᔨᑦᑎᕋᕐᓂᕐᓗ 

ᓄᓇᕗᒻᒥᐅᓄᑦ.  

 

ᐃᓚᔭᕆᐊᖃᕐᓂᖅ ᖃᐅᔾᔩᑦᑑᓐᖏᑦᑐᓂᒃ 

ᐊᑭᓕᒃᓴᓅᕈᓐᓇᕐᓂᕗᑦ ᐱᐅᔪᒻᒪᕆᐅᖕᒪᑦ ᓱᓕ ᑕᐃᒫᒃ 

ᑮᓇᐅᔭᓕᕆᑦᑎᐊᕐᓗᑕ ᑖᒃᑯᐊ 

ᐊᑭᓕᖅᓱᐃᔪᓐᓇᑦᑎᐊᕐᓂᖅᐹᓂᒃ 

ᐊᕕᒃᑐᖅᓯᒪᔪᓂᒃ ᐃᓱᒪᒋᔭᐅᒻᒪᑦ. 

ᐃᖅᑲᐅᒪᒋᐊᕐᓗᑕᓗ ᓄᓇᕗᑦ ᐱᒋᐊᖅᑎᓪᓗᒍ 

1999-ᒥ, ᑕᐃᒪ ᑭᖑᕙᖅᓯᒪᓕᕇᓚᐅᕋᑦᑕ ᐊᓯᖏᑦ 

ᐊᕕᒃᑐᖅᓯᒪᔪᑦ ᑖᒃᑯᐊ ᐃᒪᓐᓇ ᐱᓕᕆᐊᓂᒃ 

ᓴᖅᑭᑦᑎᔪᒻᒪᑕ ᐱᔨᑦᓯᕋᕐᓄᓪᓗ ᑖᒃᑯᓄᖓ ᐃᓄᖕᓄᑦ 

ᐱᔭᐅᔭᕆᐊᓕᖕᓂᒃ. 

 

ᒫᓐᓇ ᑮᓇᐅᔭᖃᖅᑎᑕᐅᓂᕗᑦ ᐊᒥᓱᒻᒪᕆᖕᓂᒃ 

ᑮᓇᐅᔭᖃᖅᑎᑕᐅᒐᑦᑕ ᑭᓯᐊᓂᓕ ᓈᒻᒪᓐᖏᒻᒪᑦ ᓱᓕ 

ᑕᒪᒃᑯᐊ ᑖᒃᑯᐊ ᒐᕙᒪᒃᑯᑦ ᐱᔨᑦᑎᕋᕐᓂᖏᑦ ᐊᓯᖏᑦ 

ᒐᕙᒪᒃᑯᓐᓂ ᓴᖅᑭᔮᖅᑎᑕᐅᔪᓐᓇᖅᑐᑦ. 

ᑐᓴᕋᒃᓴᑦᑎᐊᕙᓪᓗ ᐱᐅᓯᕚᓪᓕᖅᓯᒪᔪᑦ ᑖᒃᑯᐊ 

ᒐᕙᒪᑐᖃᒃᑯᓐᓂ ᑮᓇᐅᔭᑦ ᐱᔪᓐᓇᖅᑕᐅᔪᑦ, ᑭᓯᐊᓂ 

ᐱᒃᑲᓐᓂᕆᐊᖃᖅᑐᒍᑦ. ᑖᓐᓇ ᓄᓇᕗᑦ, ᑲᓇᑕᐅᑉ 

ᒐᕙᒪᒃᑯᖏᓐᓂᒃ ᐅᖃᖃᑎᖃᕐᓂᐊᖅᑐᒍᑦ 

ᓯᕗᒧᐊᒃᐸᓪᓕᐊᓪᓗᑕ. 

 

ᐅᖃᖅᑏ, ᑕᐃᒪᓕ ᑮᓇᐅᔭᖅᑐᕈᑎᐅᑉ 

ᐅᖃᐅᑕᐅᓪᓗᓂ ᑖᒃᑯᐊ ᓈᓴᐅᑏᑦ 

ᑮᓇᐅᔭᖅᑐᕈᑕᐅᓂᐊᖅᑐᑦ ᒐᕙᒪᒃᑯᓐᓂ 

ᐱᓕᕆᕝᕕᖏᓐᓂ. ᑕᐃᒪᓕ ᑲᑎᖅᓱᓚᐅᖅᑎᓪᓗᒋᑦ 

ᑮᓇᐅᔭᓕᕆᔾᔪᑏᑦ ᓱᓕ ᐊᕐᕌᒎᑉ ᓄᓐᖑᐊᓄᑦ 

ᑮᓇᐅᔭᐃᑦ ᖃᓄᑐᐃᓐᓇᖅ 

ᐱᑕᖃᖅᑎᑦᑎᔪᓐᓇᕐᓂᐊᖅᑐᑦ ᐊᓯᖏᓐᓂᒃ 

ᐃᓯᕐᓂᐊᖅᑐᓂᒃ ᑮᓇᐅᔭᖅᑐᕈᑎᓂᒃ ᓲᕐᓗ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂ. 

 

ᐊᑐᕈᒫᖅᑐᒃᓴᓄᑦ ᓯᕗᓪᓕᐅᑎᑕᐅᔪᑦ 

 

ᐅᖃᖅᑏ, ᐅᓂᒃᑳᕆᓚᐅᕐᓗᒍ ᖃᓄᖅ 

ᐊᑐᕐᓂᐊᕐᒪᖔᑦᑎᒍᑦ ᐊᕐᕌᒍᒥ ᑕᒫᓂ ᐊᒻᒪᓗ 

ᓯᕗᓪᓕᐅᔾᔨᓯᒪᓗᑕ ᑕᕝᕙᓂ ᑐᕌᖅᑕᕗᒻᒥ 

ᐋᖅᑭᓚᐅᖅᑕᕗᑦ ᑮᓇᐅᔭᑦ ᑖᒃᑯᐊ ᐃᓄᑐᐃᓐᓇᕐᓂᒃ 

ᐊᒻᒪᓗ ᓄᓇᓕᖕᓂ ᐃᓅᓯᖃᑦᑎᐊᕐᓂᖅ ᐱᓗᐊᖅᑐᒥᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐊᒻᒪᓗ ᐃᓚᔮᕇᑦ 

ᐃᑲᔪᖅᓱᖅᑕᐅᓗᒋᑦ ᐃᓄᓪᓗ ᐅᓗᕆᐊᓇᖅᑐᒥ.  

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓅᓯᕗᑦ 

 

ᑖᒃᑯᐊ ᐃᒡᓗᑕᐅᔪᑦ ᑖᒃᑯᐊ ᑐᓐᖓᕕᖃᕐᒪᑕ 

ᓇᖕᒥᓂᖅ ᒪᑭᑕᔪᓐᓇᕐᓗᑕ ᕿᑲᑐᐃᓐᓇᓐᖏᓪᓗᑕᓗ. 

ᓄᓇᕗᑦ ᓴᖅᑭᖅᑕᐅᑎᓪᓗᒍ 27,000-ᑐᐃᓐᓇᕐᓂᒃ 

ᐃᓄᖃᓚᐅᕐᒪᑦ ᑭᓯᐊᓂ ᐅᓄᖅᓯᒋᐊᖅᓯᒪᔪᑦ 35 

ᐳᓴᖑᓗᐊᖅᑐᓂᒃ 39,000-ᒧᑦ. ᑕᐃᒪ 

ᐱᖓᓲᓕᖅᑲᖓᔪᑦ ᐊᑕᐅᓯᖅ 15 ᑐᖔᓂ ᐊᒻᒪᓗ 

ᐃᓐᓇᐃᑦ ᒪᕐᕈᐊᖅᑎᑎᓪᓗᐊᖏᓐᓂᒃ 

ᐊᒥᓱᕈᕆᐊᖅᓯᒪᓪᓗᑎᒃ. ᑕᒪᒃᑯᐊ ᐱᐅᔪᑦ ᑕᑯᓪᓗᒋᑦ 

ᐃᓚᔮᕇᕗᑦ ᐸᐸᑉᐸᓪᓗᒋᑦ, ᒪᒃᑯᒃᑐᓪᓗ ᐅᓄᖅᑐᖅ 

ᑖᒃᑯᓂᖓ ᐃᖅᑲᓇᐃᔮᖅᑖᕐᓂᐊᕐᒪᑕ 

ᓴᖅᑭᐸᓪᓕᐊᓗᑎᒃ ᐊᒻᒪᓗ ᐋᖅᑭᒃᓯᓂᐊᖅᑐᑦ 

ᐱᒻᒪᕆᐅᔪᓂᒃ ᑐᕌᕈᑕᐅᓗᑎᓪᓗ 

ᐱᕈᖅᐸᓪᓕᐊᓂᖓᓂᒃ ᓄᓇᕗᑦ. 

 

ᐊᒻᒪᓗ ᐃᓅᖃᑎᒌᑦᑐᒍᑦ ᑖᒃᑯᐊ ᓯᓚᑐᓂᖏᓐᓂᒃ 

ᐊᒻᒪᓗ ᑐᓐᖓᕕᖁᑎᖏᑦ ᐊᑯᓂᐅᓂᖅᓴᕐᓗ 

ᐃᓅᖃᑦᑕᕐᓗᑎᑦ ᑖᓐᓇ ᐱᐅᔪᒻᒪᐅᖕᒪᑦ.  

 

ᑖᒃᑯᐊ ᐃᓄᒋᐊᓕᖅᐸᓪᓕᐊᓪᓗᑎᑦ ᐃᒡᓗᑖᕐᓂᕐᒧᑦ, 

ᐅᓄᖅᓯᒋᐊᕐᓗᑎᒃ ᐃᖅᑲᓇᐃᔮᑦ, 

ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐃᓐᓇᐃᑦ 

ᐸᖅᑭᔭᐅᓂᖏᑦ, ᐃᓄᓕᕆᓂᕐᒧᓪᓗ ᐊᔾᔨᒌᓐᖏᑦᑐᑦ. 

ᐋᔩᖃᑎᒌᑦᑐᐃᓐᓇᐅᖅᑲᐅᒐᑦᑕ 

ᓴᓂᕐᕙᐃᔭᕆᐊᖃᕋᑦᑕ ᑮᓇᐅᔭᓂᒃ ᐊᒻᒪᓗ 

ᐊᒃᓱᕈᒃᑲᓐᓂᕐᓗᑕ ᐱᐅᓯᒋᐊᒃᑲᓐᓂᕐᓗᒍ 

ᐃᓅᓯᖃᑦᑎᐊᕐᓂᖅ ᓄᓇᕗᒻᒥᐅᓕᒫᓄᑦ. 

 

ᑕᐃᒪᓗ ᐊᒃᓱᕈᕐᓇᓂᖅᐹᖑᔪᖅ ᑮᓇᐅᔭᖅᑐᕐᓂᖅ 

ᐱᔨᑦᑎᕋᕐᓂᕐᒧᑦ ᑖᓐᓇ ᖄᖏᐅᑎᓯᒪᖕᒪᑦ 

ᐱᑕᖃᓐᖏᑦᑐᓂ ᐃᒪᓐᓇ 

ᐱᐅᓯᕚᓪᓕᖅᑎᓇᓱᐃᓐᓇᓐᖏᓪᓗᒍ, 

ᐅᖃᐅᓯᕆᑐᐃᓐᓇᕐᓗᒋᑦ ᑕᐃᒪ ᐊᖏᕐᕋᑎᓐᓄᑦ 

ᐊᑭᓕᖅᓱᐃᔪᑦ ᑭᓯᐊᓂ ᓄᑖᓐᖑᖅᑎᕆᐊᖓ 

ᑮᓇᐅᔭᖃᓕᔾᔮᓐᖏᓐᓇᑦᑕ. ᑖᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ ᑖᓐᓇ 

ᐱᔾᔪᑎᒋᓪᓗᐊᖅᑕᖓ ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᒐᕙᒪᑐᖃᒃᑯᑦ 

ᐃᑲᔪᖅᓱᐃᓂᖓ ᑮᓇᐅᔭᖅᑎᒍᑦ ᑲᓇᑕᓕᒫᒥ 

ᓴᖅᑭᔮᖅᑎᑦᑎᒻᒪᑦ, ᓄᓇᕗᑦ ᐊᑭᑐᔪᒻᒪᕆᐅᓂᖓ 

ᐊᔾᔨᐅᓐᖏᑦᑐᒃᑯᓪᓗ ᐱᔭᕆᐊᖃᕐᓂᖏᑦ.  

 

ᑐᑭᓕᐅᑎᓗᒍ, ᐋᓐᓂᐊᖃᕐᓇᓐᖏᑦᑐᓕᕆᔨᕗᑦ 

ᐱᖁᑎᕐᔪᐊᖃᓐᖏᓐᓇᑦᑕ ᐃᓄᑭᑦᑑᑎᐅᓪᓗᑕ 

ᑖᒃᑯᓄᖓ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᔨᑦᑎᕋᕐᓂᒧᓪᓗ, ᐃᓄᒋᐊᒃᓯᕙᓪᓕᐊᓂᕗᑦ 

ᐱᔭᕆᐊᓕᐅᒍᓗᐊᑦ. ᑕᐃᒪᐃᓐᓂᖓᓄᑦ ᑖᒃᑯᐊ $1 

ᑮᓇᐅᔭᑦ ᑕᑯᓗᒍ ᐊᑐᖅᑕᐅᕙᓪᓕᐊᔪᓂᒃ $5 ᒥᓕᐊᓐ 

ᐃᓗᐊᓂ ᑕᒪᐅᓐᖓ ᓇᕈᔾᔪᑎᓄᑦ ᐊᑐᖃᑦᑕᕐᒪᑦ. 

ᑖᓐᓇ ᑮᓇᐅᔭᖅ ᐊᑐᓐᖏᖔᖅᖢᒍ 

ᑎᒥᑦᑎᐊᕆᖕᓂᕐᒧᑦ ᓄᓇᕗᒻᒥ, ᓄᓇᕗᒻᒥᐅᑦ 

ᐋᓐᓂᐊᕕᓕᐊᖃᑦᑕᕐᒪᑕ ᑕᒫᓂ ᓄᓇᕗᒻᒥ 

ᐊᑐᐃᓐᓇᐅᓐᖏᑦᑐᓄᑦ. 

 

ᑖᓐᓇ ᐊᒃᑐᒃᑲᓐᓂᕐᓗᒃᓯᒪᔪᒻᒪᐅᖕᒪᑦ ᑮᓇᐅᔭᑦᑎᓐᓂᒃ 

ᑕᐃᒪᓕ ᐊᕕᒃᑐᖅᓯᒪᔪᓂ ᑲᓇᑕᒥ 20 

ᐳᓴᖑᓗᐊᖅᑐᓄᑦ ᑕᐃᒪ ᐊᑭᓕᖅᓱᖅᑕᐅᒻᒪᑦ ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑮᓇᐅᔭᑦ. 

ᒐᕙᒪᑐᖃᒃᑯᓐᓂ 9 ᐳᓴᑐᐃᓐᓇᕐᒥᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑮᓇᐅᔭᖅᑐᕈᑎᑐᐃᓐᓇᐃᑦ. ᑖᓐᓇ ᓈᒻᒪᓐᖏᒻᒪᑦ. 

 

ᓂᕈᐊᕈᓐᓇᕆᐊᕐᑲᕋᑦᑕ ᓄᓇᕗᒻᒥᐅᑦ ᑖᒃᑯᐊ 

ᐃᓅᓕᓴᐃᓂᕐᒧᑦ ᑲᓇᑕᓕᒫᖅ ᑕᑯᓗᒍ ᓴᓂᕌᓄᑦ 

ᑭᓯᐊᓂ ᐊᑕᐅᑦᑎᒃᑯᑦ ᑮᓇᐅᔭᑦ ᓈᒻᒪᒃᑎᓐᓇᓱᓪᓗᒋᑦ 

ᒐᕙᒪᑐᖃᒃᑯᓐᓂ ᑖᒃᑯᐊ ᓈᒻᒪᓐᖏᓗᐊᖃᑦᑕᕐᒪᑕ 

ᐱᔨᑦᓯᕋᕐᓂᖅ ᓄᓇᕗᒻᒥ ᐊᖏᔪᒻᒪᕆᖕᒥ. ᑖᓐᓇ 

ᐊᖅᑭᒐᓱᒋᐊᓕᒃ 

ᐅᖃᖃᑎᒌᓐᓂᖃᖃᑦᑕᕆᐊᖃᕐᓂᐊᕋᑦᑕ ᑲᓇᑕᐅᑉ 

ᒐᕙᒪᖓᓂ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑖᒃᑯᐊ ᐅᖃᖃᑎᒌᖕᓂᒃ 

ᐱᑕᖃᑐᐃᓐᓇᖅᑐᑦ ᑕᐃᒪ ᐊᖏᖅᑎᓐᓇᓱᓐᓂᐊᕋᔅᓯ 

$37.9 ᒥᓕᐊᓐ ᑮᓇᐅᔭᑦ ᑐᖔᓂ ᑕᒫᓂ ᐊᕐᕌᖑᒥ 

ᑖᒃᑯᐊ ᐊᖑᒻᒪᑎᖁᓪᓗᒋᑦ. ᐊᒻᒪ $17.6 

ᒥᓕᐊᖏᓐᓂᒃ ᑮᓇᐅᔭᓂᒃ ᓴᖅᑮᒃᑲᓐᓂᕈᒪᔪᒍᑦ ᑖᒃᑯᐊ 

ᑐᕌᖓᒍᓐᓇᕐᓗᒋᑦ ᖃᖓᑕᒍᑕᐅᖃᑦᑕᖅᑐᐃᑦ 

ᐋᓐᓂᐊᕐᕕᓕᐊᖃᑦᑕᖅᑐᓄᑦ $5.1 ᒥᓕᐊᓐ ᑮᓇᐅᔭᑦ 

ᐊᑐᕐᓂᐊᖅᑐᐃᑦ ᓯᓚᑖᓃᑦᑐᓄᑦ ᐃᓱᒪᒥᒍᑦ 

ᐋᓐᓂᐊᖃᖃᑦᑕᕐᓂᖏᓐᓄᑦ 

ᐃᑲᔪᖅᑕᐅᒋᐊᖃᕐᓂᖏᓐᓄᑦ. $4 ᒥᓕᐊᓐ ᑮᓇᐅᔭᑦ 

ᑖᓐᓇ ᒐᕙᒪᐅᑉ ᓄᓇᕗᒃᑯᖏᓐᓄᑦ 

ᐃᖅᑲᓇᐃᔭᖅᑎᖁᑎᒋᔭᖏᓐᓄᑦ 

ᐊᐅᓪᓚᕈᓐᓇᖃᑦᑕᕐᓗᑎᒃ ᐋᓐᓂᐊᕐᕕᓕᐊᖃᑦᑕᕐᓗᑎᒃ. 

$6.3 ᒥᓕᐊᓂᑦᑕᐅᖅ ᑮᓇᐅᔭᓂᒃ ᑐᕌᖓᓚᖓᔪᖅ 

ᐊᑭᑦᑐᕆᐊᖅᑐᓄᑦ ᐱᔨᒃᓯᖅᑕᐅᖃᑦᑕᖅᑕᖏᓐᓂᒃ 

ᓘᒃᑖᓄᑦ ᐱᔨᑦᓯᕈᑎᖏᓐᓄᑦ. 

 

ᑭᓯᐊᓂᓕ ᐋᖅᑭᒋᐊᕆᒐᓱᒃᑲᓗᐊᖅᑐᒍᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑮᓇᐅᔭᕐᔪᐊᓂᓪᓗ 

ᓴᖅᑮᒐᓱᐊᖅᑐᒍᑦ ᐊᑲᐅᓈᕐᓂᖅᐹᒥᒃ ᐊᓚᒃᑲᐃᒍᒪᒧᑦ; 

ᐊᒻᒪᓗᑦᑕᐅᖅ, ᐃᖅᑲᓇᐃᔭᖅᑏᑦ ᓄᑖᒥᒃ ᓲᕐᓗ 

ᐊᕕᒃᑐᖅᓯᒪᕕᒋᔭᖓᓂᒃ ᐃᖅᑲᓇᐃᔭᕐᕕᒋᔭᑦᑎᓐᓂᒃ 

ᐃᓚᐅᓕᖅᐹᓪᓕᒃᑲᓐᓂᕈᓐᓇᖁᓪᓗᒋᓪᓗ ᐊᒻᒪ 

ᖃᓄᐃᓐᖏᓐᓂᕐᒦᖁᓪᓗᒋᑦ ᕿᓂᕐᓂᐊᖅᑐᒍᑦ 

ᑐᒃᓯᕋᕐᓗᑕ $720,000-ᓂᒃ ᑕᕝᕙᓂ ᐊᕐᕌᒎᔪᒥ. 

ᐋᖅᑭᒋᐊᕆᒍᒪᓪᓗᑕᓗ ᐃᓚᕙᓪᓕᐊᔪᓐᓇᖁᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑕᒪᓐᓇ 

ᐋᖅᑭᒋᐊᖅᑕᐅᒍᑎᒃᓴᖏᓐᓄᑦ ᐱᕚᓪᓕᕈᑎᑦᓴᓄᑦ 

ᑕᖅᑳᓂ. 

 

ᐊᔾᔨᓕᐅᕈᑎᐅᔪᓄᑦ ᐅᖁᒪᐃᓐᓂᕐᓂᐊᖅᑐᓕᕆᓂᕐᒧᑦ 

ᓲᕐᓗ ᐋᓐᓂᐊᕐᕕᕋᓛᓄᑦ 

ᐊᔾᔨᓕᐅᖅᑕᐅᒋᐊᖃᓲᓄᓪᓗ, ᑖᒃᑯᓄᖓ 

ᐋᓐᓂᐊᕐᕕᖏᓐᓄᓪᓗ ᖃᐅᔨᓴᖅᑎᒻᒪᕆᐅᔪᓂᒃ 

ᑕᒪᒃᑯᓂᖓ ᐊᒻᒪ ᐋᓐᓂᐊᓯᐅᖅᑎᓄᑦ. ᐋᓐᓂᐊᕐᕕᖕᒥ 

ᑖᒃᑯᐊ ᐋᖅᑭᒋᐊᕈᑎᓂᑦ ᓱᓕᔪᒥᒃ 

ᑲᔪᓯᓂᐊᕐᓂᕋᐃᔪᒍᑦ $630,000-ᓂᒃ ᐃᓚᓗᒋᑦ 

ᑖᒃᑯᐊ.  

 

ᑖᒃᑯᐊ ᐊᖏᓛᒥᒃ ᐊᑦᓱᕈᕈᑎᒋᖃᑦᑕᖅᑕᕗᑦ 

ᐳᕙᓪᓗᓐᓂᐅᖃᑦᑕᖅᑐᑦ ᓄᓇᕗᒻᒥ. ᐃᓄᐃᑦ 

ᓄᓇᖓᓐᓂᒃ ᑖᓐᓇ ᑐᕌᒐᕆᔭᐅᔪᒪᒻᒥᖕᒪᑦ 

ᐲᖅᐸᓪᓕᖁᔭᐅᓪᓗᓂ ᐊᕐᕌᒍᖓ 2025, ᑖᓐᓇ 

ᑎᑭᓚᐅᖅᑳᖅᑎᓐᓇᒍᓪᓘᓐᓃᑦ ᐊᒻᒪᓗ ᐲᖅᐸᓕᕐᓗᓂ 

ᐃᓘᓐᓇᖓᑦ 2030 ᑎᑭᑉᐸᑦ.  

 

ᑕᒫᓂ ᑲᓇᑕᓕᒫᒥ ᑕᑯᓪᓗᒍ, ᐳᕙᓪᓗᖃᑦᑕᖅᑐᐃᑦ 

ᑕᒫᓂᖃᐃ 

100,000 ᐃᓄᒋᐊᑦᑐᐃᑦ ᑕᑯᓪᓗᒋᑦ ᑕᓪᓕᒪᐅᔪᑦ 

ᑖᒃᑯᐊ ᑕᕝᕙ ᖃᐅᔨᒪᔭᐅᖃᑦᑕᖅᑐᐃᑦ ᓄᓇᕗᒻᒥ 

2017-ᒥ 265.8-ᖑᓪᓗᐊᑕᐅᔪᒻᒪᑕ ᐳᓴᓐᑎᖏᓐᓂᒃ 

100,000 ᑕᑯᓪᓗᒋᑦ ᐃᓄᒋᐊᒃᑐᐃᑦ. ᑖᓐᓇ 

ᑲᔪᓯᒋᐊᖃᕈᓐᓃᕐᒪᑦ.  

 

ᐊᒻᒪ ᐃᓄᐃᑦ ᑕᐱᕇᒃᑯᑦ, ᓄᓇᕗᑦ ᑐᓐᖓᕕᒃᑯᓪᓗ 

ᑖᒃᑯᐊ ᒐᕙᒪᑐᖃᒃᑯᑎᒍᓪᓗ ᐊᖅᑯᑎᖃᖅᑎᑕᐅᓪᓗᑎᒃ 

ᒫᓐᓇ ᓄᓇᓕᖕᓄᑦ ᐊᕝᕗᕋᖅᓯᒪᕗᐃᑦ ᖃᐅᔨᓴᕈᑎᓂᒃ 

ᐱᒋᐊᖅᑎᑦᑎᓯᒪᓪᓗᑎᓪᓗ. ᐅᑕᖅᑭᒐᓗᐊᖅᑐᒍᓪᓗ 

ᒫᓐᓇ ᑮᓇᐅᔭᑎᒍᑦ ᐃᑲᔪᕈᑎᒃᓴᒃᑲᓐᓂᕐᓂᓪᓗ 

ᒐᕙᒪᑐᖃᒃᑯᓪᓗ ᐃᓄᐃᑦ ᑕᐱᕆᓗᒋᓪᓗ 

ᑲᑐᔾᔨᖃᑎᒌᕈᔪᖏᑦ, ᑕᒪᓐᓇ ᐃᓄᖕᓄᑦ ᑭᒃᑯᓕᒫᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᐅᑉ ᐃᓗᐊᓂ 

ᓱᒋᐊᕈᑎᒃᓴᐅᒍᓐᓇᕋᔭᖅᑐᓂᒃ ᐸᕐᓇᐅᑎᓪᓚᕆᐅᑉ 

ᐃᓗᐊᒍᑦ ᐳᕙᓪᓗᖕᓂᖅ ᐱᔾᔪᑎᒋᓪᓗᒍ 

ᐊᕐᕌᒎᓂᐊᖅᑐᒥᒃ. 

 

ᑕᒪᓐᓇᑦᑕᐅᖅ ᐊᑲᐅᓂᖅᐹᒥᒃ ᑕᑯᔾᔪᑎᒋᔪᒪᒐᑦᑎᒍᑦ 

ᐃᓄᒋᐊᕐᓂᕆᔭᖏᑦ ᐊᔪᖅᓴᖅᑐᒦᑎᓪᓗᒋᓪᓗ 

ᐃᓄᒋᐊᑦᑐᒦᖃᑦᑕᕐᓂᖏᓐᓂᓪᓗ. ᖃᐅᔨᒪᓇᖅᑐᖅ 

ᒐᕙᒪᑐᖃᒃᑯᑦ, ᐃᒡᓗᑭᒃᓴᕐᓂᖅ ᑕᒪᓐᓇᑦᑕᐅᖅ 

ᖃᓄᖅᑑᕈᑕᐅᖕᒪᑦ. ᐳᕙᓪᓗᖕᓂᖅ ᑕᒪᓐᓇ 

ᐊᓚᒃᑲᖃᑦᑕᕐᒪᑦ ᐃᒡᓗᑭᒃᓴᕐᓂᐅᓗᐊᕐᓂᖏᓐᓄᑦ 

ᐃᓄᖁᑎᒋᔭᖏᓐᓂᒃ ᑕᒫᓂ. ᐊᒻᒪ 

ᐅᑕᖅᑭᑐᐃᓐᓈᓗᓪᓗᑕ ᑕᐃᒪᐃᑦᑑᒋᐊᖃᕈᓐᓃᕋᑦᑕ 

ᑕᒫᓂ ᑲᔪᓯᒍᑎᒌᓐᓇᕐᓂᐊᖅᑕᕗᑦ $154,000 

ᑕᕝᕙᓂ; ᐃᖅᑲᓇᐃᔭᖅᑎᑖᕐᓗᖓ ᖃᐅᓱᐃᑦᑐᕐᒥ, 

ᖃᒪᓂ’ᑐᐊᕐᒥ, ᐃᒡᓗᓕᒑᕐᔪᖕᒥ, ᐊᒻᒪᓗ ᐱᖓᓱᐃᑦ 

ᐃᑲᔪᖅᑎᐅᒍᓐᓇᖁᓪᓗᒋᑦ ᐃᒃᐱᐊᕐᔪᖕᒥ, 

ᓴᓂᑭᓗᐊᕐᒥ, ᐊᒻᒪ ᑎᑭᕋᕐᔪᐊᕐᒥ. 

 

ᑲᔪᓰᓐᓇᕐᓂᐊᖅᐳᒍ ᖃᓄᖅᑑᕈᑎᒃᑲᓐᓂᕐᓂᒃ 

ᐱᔨᑦᓯᖅᑕᐅᑦᑎᐊᕈᓐᓇᖁᓪᓗᒋᑦ ᑕᒪᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᓂᐅᑉ ᐃᓗᐊᓂ ᖃᓄᖅ 

ᐱᔨᑦᓯᖅᑕᐅᒋᐊᓖᑦ. ᐆᒃᑑᑎᒋᓗᒍ, ᑕᒪᒃᑯᐊ 

ᓄᓇᓕᐅᔪᐃᑦ ᐋᓐᓂᐊᕐᕕᕋᓛᑦ ᐊᖏᔪᒥᒃ 

ᑎᒍᒥᐊᕐᒪᑕ ᐃᖅᑲᓇᐃᔭᖅᑎᖏᓪᓗ ᐊᒻᒪᓗ  

ᐊᓪᓚᕕᒻᒨᖓᔪᑦ ᑕᒪᒃᑯᐊ ᑭᐅᔾᔪᑎᒋᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᖃᐅᔨᓴᕈᑎᓂᒃ, ᑕᒪᒃᑯᐊ ᐊᖓᔪᖅᑳᕆᔭᐅᔪᐃᑦ 

ᖃᓄᖅ ᐊᓪᓚᒃᑕᐅᖃᑦᑕᕐᓂᖏᓐᓂᒃ ᖃᐅᔨᓴᕈᑎᓂᒃ 

ᐱᒋᐊᖅᑎᑦᑎᓂᐊᖅᐳᐃᑦ ᓄᓇᕘᓕᒫᒧᑦ. 

ᑕᒪᒃᑯᐊᑦᑕᐅᖅ ᖃᓄᖅ 

ᓘᒃᑖᖅᑕᐅᒍᓐᓇᖃᑦᑕᕐᓂᖏᓐᓂᒃ 

ᐃᓚᕙᓪᓕᐊᒍᓐᓇᖁᓪᓗᒋᑦ. ᑕᕝᕙᓂ $44,000-ᓂᒃ 

ᐃᓚᓗᒍ ᖄᖓᓃᒌᖅᑐᖅ $166,000 

ᐊᖏᖅᑕᐅᓚᐅᖅᑐᖅ ᐊᕐᕌᒍᖓ 2019-20202. 

ᖃᐅᔨᓴᖅᑎᓂᒃ ᐊᓪᓚᕝᕕᓕᕆᓂᕐᒥᒃ ᖃᒪᓂ’ᑐᐊᕐᒥ 

ᐊᒻᒪᓗᑦᑕᐅᖅ ᑲᖏᖅᖠᓂᕐᒥ ᑖᓐᓇ 

ᐃᓐᓄᒍᓐᓇᖁᓪᓗᒍ. 

 

ᐅᖃᖅᑲᐅᒻᒥᒐᒪ ᑕᒪᓐᓇ ᑮᓇᐅᔭᖅ 

ᐸᕐᓇᒃᑕᐅᓯᒪᓂᖓ ᐃᑲᔪᕆᐊᖃᕐᒪᑦ ᑭᒃᑯᓐᓄᑦ 

ᐃᓚᒌᓄᓪᓗ ᐱᓗᐊᖅᑐᒥᒃ ᒐᕙᒪᐅᔪᓄᑦ $8.4 

ᒥᓕᐊᓂᒃ ᑮᓇᐅᔭᓂᒃ ᓄᑖᓂᒃ ᑖᒃᑯᓄᖓ 

ᐃᓚᒌᑦᑐᓕᕆᔨᒃᑯᓐᓄᑦ ᑐᕌᖅᑎᑦᓯᓂᐊᕆᕗᒍᑦ. 

 

>>ᐸᑦᑕᑐᖅᑐᑦ 

 

ᐃᑲᔪᖅᑐᐃᒍᑎᐅᓂᐊᖅᑐᐃᑦ ᐊᑦᓱᕈᕈᑎᖃᖃᑦᑕᕐᒪᑕ 

ᑖᒃᑯᐊ ᐃᓄᓕᕆᔨᒃᑯᑦ ᐊᖏᕐᕋᖃᑦᓯᐊᓐᖏᓐᓂᕐᒧᑦ 

ᐊᒻᒪᓗ ᐃᓚᒌᑦᑐᐃᑦ ᓂᖓᕐᓂᕐᒥᒃ ᐱᒥᓂᐅᒑᖓᑕ 

ᐃᓚᖏᑦ ᕿᒫᒋᐊᖃᓕᓲᖑᖕᒪᑕ ᐅᕕᒃᑲᐃᓪᓘᓐᓃᑦ 

ᐊᒃᓱᕈᖅᑐᒦᓕᕌᖓᑕ ᐅᕝᕙᓘᓐᓃᑦ ᑕᒪᒃᑯᐊ 

ᒥᑭᑦᑐᖁᑎᒋᔭᐅᔪᑦ 

ᑎᒍᐊᓐᖑᐊᕆᔭᐅᒋᐊᖃᓕᓲᖑᖕᒪᑕ.  

 

ᑕᒫᓂᖃᐃ $2.1 ᒥᓕᐊᓐᖏᓐᓂᒃ ᑮᓇᐅᔭᓂᒃ 

ᓄᑖᓂᒃ ᐃᖅᑲᓇᐃᔭᖅᑎᑖᕈᑕᐅᔪᓐᓇᕐᓗᓂ. 

ᐸᕐᓇᓂᕐᒧᑦ ᕿᒫᕕᐅᔪᓂᒃ ᖁᕐᓗᖅᑑᒥ 

ᑲᖏᖅᖠᓂᕐᒥᓪᓗ ᑖᒃᑯᐊ ᒪᑐᐃᖅᓯᒍᑕᐅᔪᓐᓇᕐᓗᑎᒃ. 

 

ᐊᒻᒪᓗᑦᑕᐅᖅ, ᑖᒃᑯᐊ ᐊᓯᔾᔨᖅᓯᒪᓐᖏᑦᑐᑦ 2004-

ᒥᓂᑦ $1.3 ᒥᓕᐊᓂᒃ ᑮᓇᐅᔭᓂᒃ 

ᐸᐃᕆᔭᐅᖃᑦᑕᕐᓂᖏᓐᓂᒃ ᒪᑯᐊ ᐸᖅᑭᔭᐅᓪᓗᑎᑦ 

ᓱᕈᓰᑦ ᑖᒃᑯᓄᖓᑦᑕᐅᖅ ᑲᔪᓯᒍᑎᒌᓐᓇᕐᓂᐊᖅᑕᕗᑦ. 

 

ᓴᐳᒻᒥᑎᑦᑎᒋᐊᖃᕋᑦᑕ ᓄᓇᕗᒻᒥᐅᓂᑦ ᐱᓗᐊᖅᑐᒥᒃ 

ᑕᒪᒃᑯᐊ ᐃᓚᒌᑦᑐᐃᑦ ᓂᖓᕐᓂᕐᒧᑦ ᑎᑭᐅᑎᒑᖓᑕ 

ᑕᒪᓐᓇ ᐅᕙᒍᑦ ᒐᕙᒪᐅᓪᓗᑕ 

ᑲᔪᓯᒍᑎᒋᔪᒪᓂᐊᖅᑕᕗᑦ $1 ᒥᓕᐊᓐ ᑮᓇᐅᔭᓂᒃ. 

ᐃᑲᔪᕈᑎᒃᑲᓐᓂᕈᑕᐅᒍᓐᓇᕐᓂᐊᕐᓂᖏᓐᓂᒃ  

ᓂᖓᕐᓂᕐᒧᑦ ᒪᑯᐊ 

ᒪᑐᐃᖓᕕᐅᖃᑦᑕᖅᑐᐃᑦ ᓲᕐᓗ ᐅᖅᓱᖅᑑᒥ, 

ᖃᒪᓂ’ᑐᐊᕐᒥ, ᐸᖕᓂᖅᑑᕐᒥ ᐊᒻᒪᓗ ᒥᑦᑎᒪᑕᓕᖕᒥ. 

 

>>ᐸᑦᑕᑐᖅᑐᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᖁᕕᐊᓱᑉᐳᖓ 

$645,000-ᓂᒃ ᑕᓪᓕᒪᓂᒃ 

ᐃᖅᑲᓇᐃᔭᖅᑎᑖᕈᓐᓇᖁᓪᓗᑕ ᓄᓇᓕᖕᓂ 

ᑐᑭᒧᐊᑦᑎᑦᓯᔨᐅᖁᓪᓗᒋᑦ ᐊᕐᓇᐃᑦ 

ᐊᑦᑕᓇᖅᑐᒦᖁᓇᒋᑦ. ᓄᓇᓕᐅᔪᓄᑦ ᑖᒃᑯᓄᖓ 

ᐊᒃᓱᕈᕈᑎᒋᔭᐅᕙᒌᖅᑐᓄᑦ ᐃᓚᒋᐊᕈᑎᐅᓂᐊᕐᒪᑦ 

ᑕᒪᓐᓇ ᓄᖅᑲᐅᒥᒍᓐᓇᖁᓪᓗᒍ 

ᐸᓚᐅᒥᕙᓪᓕᐊᒋᐊᖃᕐᓂᖓ ᓂᖓᕐᓂᐅᖃᑦᑕᖅᑐᖅ 

ᐊᕐᓇᓄᑦ. 

 

ᓄᓇᕗᑦ ᓯᕗᓂᒃᓴᑦᑎᓐᓂ ᐅᓪᓗᖃᓛᖅᐳᒍᑦ ᑖᒃᑯᐊ 

$300,000 ᑮᓇᐅᔭᑦ 

ᐊᑦᑕᓇᖅᑐᒦᑦᑕᐃᓕᔾᔪᑎᖏᓐᓄᑦ ᐅᓐᓄᐊᖏᓐᓇᖅ 

ᐃᓚᖏᑦ ᐃᓂᖃᕆᐊᖃᑲᐃᓐᓇᓲᖑᖕᒪᑕ 

ᖃᓄᐃᓐᖏᑦᑐᒦᖁᓪᓗᒋᓪᓗ.  

 

>>ᐸᑦᑕᑐᖅᑐᑦ 

 

ᓄᓇᕗᒻᒥᐅᑦ ᐱᔭᕆᐊᑐᔪᒥᒃ ᑕᒪᒃᑯᓂᖓ 

ᐱᖃᕆᐊᖃᕐᒪᑕ ᐊᖏᕐᕋᕐᒥᓄᑦ ᐊᒻᒪᓗ ᐃᑲᔪᕈᑎᓂᒃ 

ᓄᓇᕗᑦ ᓯᓚᑖᓄᑦ ᐊᐅᓪᓚᖅᑎᑕᐅᒋᐊᖃᖅᐸᑕ ᓱᓕ 

ᐃᓛᒃ $2 ᒥᓕᐊᓂᒃ ᑮᓇᐅᔭᓂᒃ ᐃᑲᔫᑎᓂᒃ 

ᓴᖅᑮᒃᑲᓐᓂᕐᓂᐊᖅᑐᒍᑦ. 

ᑐᓴᐅᒪᑎᑦᓯᓂᒃᑯᑦ ᓴᓐᖓᓯᒋᐊᕐᓂᒃᑯᑦ ᑕᒪᓐᓇ 

ᐃᓄᓕᕆᓂᖅ ᖃᓄᐃᓐᖏᑦᑐᒦᒍᓐᓇᖁᓪᓗᒍ 

ᓄᓇᕗᒥ.  

 

ᐅᖃᖅᑏ ᒪᓕᒐᓕᐅᖅᑏᓪᓗ, ᓯᕗᓪᓕᖅᐹᒥᒃ ᑖᓐᓇ 

ᒐᕙᒪᑦᑎᓐᓄᑦ ᑕᒫᓂ ᑕᓪᓕᒪᐃᑦ ᐊᖓᔪᖅᑳᖃᕐᕖᑦ 

ᑐᑭᒧᐊᑦᑎᑦᓯᔨᐅᔪᑦ ᐃᓄᓕᕆᔨᒃᑯᑎᒍᑦ 

ᐊᓚᒃᑲᕐᓂᐊᖅᑐᐃᑦ $1.1 ᒥᓕᐊᓂᒃ ᑮᓇᐅᔭᓂᒃ  

ᑐᒃᓯᕋᐅᑎᒋᓂᐊᖅᑕᕗᑦ ᑖᒃᑯᓄᖓ ᐃᓄᓕᕆᔨᒃᑯᓐᓄᑦ 

ᐊᑐᕐᓂᐊᕐᒪᑦ. 

 

ᐅᐃᕆᔾᔪᑕᐅᖃᑦᑕᖅᑐᐃᑦ ᑎᒥᒧᑦ ᐅᐃᕆᑦᑐᑎᒃ 

ᐊᒻᒪᓗ ᐊᔪᕈᑎᐅᖃᑦᑕᖅᑐᐃᑦ ᐊᑦᑐᐊᓂᖃᕐᒪᑕ 

ᑎᒥᒥᒍᑦ ᐃᓱᒪᒥᒍᓪᓗ ᓄᓇᕗᒻᒥᐅᓕᒫᓄᑦ ᐊᒻᒪ 

ᑕᒪᓐᓇ ᐊᔪᕈᑕᐅᖃᑦᑕᕐᒪᑦ ᐊᑦᓱᕈᕈᑕᐅᖃᑦᑕᖅᑐᓂᓗ 

ᐅᐃᕆᔾᔪᑎᓂᒃ ᑕᒪᒃᑯᐊ ᐅᐃᕆᓐᓇᕈᑏᑦ ᐊᒻᒪᓗ 

ᐊᔪᕈᑕᐅᖃᑦᑕᖅᑐᐃᑦ ᐋᓐᖓᔮᕐᓇᖅᑐᐃᓪᓗ 

ᐃᒥᐊᓗᐃᓪᓗ. ᑕᒪᓐᓇ ᑐᕌᒐᕆᕙᓪᓕᐊᒍᒪᒐᑦᑎᒍᑦ 

ᐱᕙᓪᓕᐊᒍᓐᓇᖁᓪᓗᒍ ᐸᕐᓇᐸᓪᓕᐊᓂᐊᖅᐳᒍᑦ 

ᐱᖅᑯᓯᕐᒧᑦ ᑐᕌᖓᑦᓯᐊᖅᑐᓂᒃ 

ᐊᓚᒃᑲᐃᒍᓐᓇᖁᓪᓗᑕ. 

 

>>ᐸᑦᑕᑐᖅᑐᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᓄᓇᓕᖕᓂᑦ ᑖᒃᑯᐊ 

ᒥᑭᑦᑑᒻᒪᑕ ᓄᓇᖃᖅᑐᐃᑦ ᓄᓇᒋᔭᖓᑦ. ᐊᒻᒪ 

ᐊᑦᑕᓇᖅᑐᒦᖁᓐᖏᑦᓱᑎᒍᑦ. ᖃᓄᖅ 

ᑭᐅᒋᐊᖃᕐᓂᑦᑎᓐᓂᒃ 

ᐊᑦᑕᓇᖅᑐᒦᓚᐅᓐᖏᓐᓂᖏᓐᓂᒃ 

ᐃᓕᑕᖅᓯᒋᐊᖃᕋᑦᑕ ᐃᓕᑕᕆᓗᒋᓪᓗ ᑭᐅᔪᖃᕌᖓᑦ, 

ᕿᓂᕐᓂᐊᖅᐳᒍᑦ $1.5 ᒥᓕᐊᓂᒃ ᑖᒃᑯᐊ ᐸᓖᓯᒃᑯᑦ 

6-ᖑᓪᓗᑎᒃ ᑕᕝᕙᓂ ᐊᕐᕌᒎᔪᒥᒃ, ᐊᒻᒪ ᓱᓕ 

ᐃᓚᒃᑲᓐᓂᕐᓗᒋᑦ 6-ᒃᑲᓐᓂᕐᓂᒃ ᐊᕐᕌᒎᒃ ᒪᕐᕉᒃ 

ᐊᒡᒋᖅᑐᓂᒃ. 

 

ᐊᒻᒪ ᓄᓇᕗᒻᒥᐅᑕᐃᑦ ᑖᒃᑯᐊ 

ᐱᔨᑦᓯᖅᑕᐅᑦᓯᐊᕈᓐᓇᖁᓪᓗᒋᑦ ᐸᓖᓯᒃᑯᓐᓄᑦ 

ᐳᑭᖅᑕᓕᒃᑯᓐᓄᑦ, ᐃᓄᒃᑎᑐᑦ ᐅᖃᕈᓐᓇᖅᑐᓂᒃ 

ᓯᑕᒪᓂᒃ ᐃᖅᑲᓇᐃᔭᖅᑎᑖᕈᓐᓇᖁᓪᓗᒋᑦ.  

 

>>ᐸᑦᑕᑐᖅᑐᑦ 

 

ᐃᖅᑲᓇᐃᔭᖃᑎᖃᑦᓯᐊᓚᖓᔪᐃᑦ ᑖᒃᑯᓂᖓ 

ᑭᐅᔨᐅᖃᑦᑕᖅᑐᐃᑦ ᐱᓗᐊᖅᑐᒥᒃ ᓄᓇᕗᒻᒥᐅᑕᐃᑦ 

ᕿᓄᕋᖅᑎᓪᓗᒋᑦ ᐃᑲᔪᖅᑕᐅᒋᐊᖃᕐᓂᕐᒥᓂᒃ 

ᐅᖄᓚᒑᖓᒥᒃ ᐱᔨᑦᓯᖅᑕᐅᑦᑎᐊᕈᓐᓇᖁᓪᓗᒋᑦ 

ᑖᒃᑯᐊ ᐃᑲᔪᖅᑐᐃᑦᓯᐊᕈᓐᓇᖁᓪᓗᒋᑦ ᐸᓖᓯᒃᑯᑦ. 

 

>>ᐸᑦᑕᑐᖅᑐᑦ 

 

ᑖᒃᑯᐊ ᑮᓇᐅᔭᐃᑦ ᓴᖅᑮᓂᐊᕐᓂᖏᑦ ᓯᕗᓂᒃᓴᒧᑦ 

ᑐᕌᖓᔪᑦ ᐳᐃᒍᔾᔮᓐᖏᒻᒥᔭᕗᑦ ᓇᑭᓐᖔᖅᓯᒪᓂᕗᑦ, 

ᑕᐅᑐᒐᕆᓯᒪᒐᑦᑎᒍᑦ ᐊᑦᓱᕈᕈᑎᒋᖃᑦᑕᖅᑕᕗᑦ 

ᐃᓄᐃᑦ ᐱᖅᑯᓯᑐᖃᖏᑦ ᐊᒻᒪ ᖃᐅᔨᒪᔪᒍᑦ 

ᐃᓄᒻᒪᕇᑦ ᐱᓯᒪᑦᓯᔨᐅᒻᒪᑕ, ᐊᒻᒪᓗ 

ᐅᖃᓪᓚᓐᓂᕐᒦᓚᐅᖅᓯᒪᑎᓪᓗᑕ.  

 

ᑖᓐᓇ ᓄᓇᕗᑦ ᐊᒥᒐᖅᓯᒻᒪᑕ ᐸᐃᕆᕕᐅᒍᓐᓇᕐᓗᑎᑦ 

ᐃᓐᓇᒃᑯᕕᖕᓄᑦ ᓇᔪᒐᒃᓴᖏᓐᓂᒃ 

ᓄᓇᕗᒻᒦᒍᓐᓇᖁᓪᓗᒋᓪᓗ. ᐊᒻᒪᓗ ᑕᐃᒫᒃ 

ᓯᓚᑖᓅᓚᐅᓪᓚᖃᑦᑕᕐᖓᑕ ᒫᓐᓇ ᓄᓇᕗᒻᒥᐅᑕᐃᑦ 

ᐊᐅᓪᓚᕆᐊᖃᖅᓱᑎᒃ. ᑕᐃᒫᒃ ᐱᖓᓱᐃᑦ 

ᐊᒡᒍᑐᕐᓗᒋᑦ ᓄᓇᕘᑉ ᓄᓇᒋᔭᖓ ᑕᑯᓪᓗᒍ, 

ᐃᓪᓕᖃᕈᓐᓇᖁᓪᓗᒍ 24-ᓂᒃ 

ᐱᓯᒪᑦᓯᔭᐅᑦᓯᐊᕈᓐᓇᖃᑦᑕᕐᓗᑎᑦ ᕿᑎᕐᒥᐅᓂᑦ 

ᕿᑭᖅᑖᓗᖕᒥᓪᓗ. ᐊᒻᒪᓗ ᐊᐅᔭᐅᓛᖅᑐᒥ 

ᑲᖏᖅᖠᓂᕐᒥ. 

 

ᐱᕚᓪᓕᕈᑎᕗᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑖᓐᓇ ᑮᓇᐅᔭᖅ 

ᐸᕐᓇᒃᓯᒪᓂᕆᔭᖓ ᐱᕙᓪᓕᐊᓂᐊᕐᓂᖓᓂᒃ ᓄᓇᕗᑦ 

ᐱᖁᑎᕐᔪᐊᓄᓪᓗ ᖃᓄᕐᓗ ᐱᖅᑯᓯᑦᑎᓐᓂᒃ 

ᑲᔪᓰᓐᓇᕈᑎᒋᓗᑎᒍᑦ ᑎᒍᒥᐊᕐᓗᒍ ᑕᒪᓐᓇ. ᑭᓯᐊᓂ 

ᑮᓇᐅᔭᖅ ᑖᓐᓇᑑᓐᖏᒻᒪᑦ. ᐃᓄᓕᕆᔾᔪᑎᒋᔭᕗᑦ  

ᖃᓄᐃᓐᖏᓐᓂᕐᒦᓪᓗᑕ ᐱᕈᖅᐸᓪᓕᐊᒋᐊᖃᖅᑐᖅ 

ᑕᐱᖃᑎᒌᖅᐹᓪᓕᕐᓗᑕᓗ ᐃᓚᒌᑦᑐᐃᓪᓗ 

ᐱᑦᑎᐊᓕᕐᓂᖅᓴᐅᒍᓐᓇᖁᓪᓗᒋᑦ.  

 

ᐊᒻᒪᓗ ᐱᓗᐊᖅᑐᒥᒃ ᐃᓄᓕᕆᓂᕐᒧᑦ ᑕᒪᒃᑯᐊ 

ᐊᑦᑐᐊᓂᖃᖃᑦᑕᖅᑐᐃᑦ ᐃᒡᓗᑭᒃᓴᕐᓂᐅᔪᖅ.  

ᐱᓗᐊᖅᑐᒥᒃ ᓱᕈᓰᑦ ᐅᕕᒃᑲᐃᓪᓗ, ᖃᐅᔨᓴᖅᑏᑦ 

ᓄᓇᓕᕐᔪᐊᑦᑎᓐᓂ ᖃᐅᔨᖃᑦᑕᖅᓯᒪᒻᒪᑕ ᑖᒃᑯᐊ 

ᖃᓄᐃᓐᖏᑦᑐᒦᑦᑐᐃᑦ 

ᐱᕙᓪᓕᐊᑦᓯᐊᖁᓐᓇᖃᑦᑕᖅᑐᐃᑦ ᑖᒃᑯᐊ ᐃᒡᓗᖏᑦ 

ᓈᒻᒪᑦᑐᒥᒃ ᓇᔪᕌᖓᒥᒃ. ᐊᒻᒪᓗᑦᑕᐅᖅ, 

ᓯᕗᓂᒃᓴᑦᑎᓐᓂ ᓱᓕᔫᕗᒍᑦ ᐊᑲᐅᓛᖑᔪᒥᒃ 

ᓯᕗᓂᒃᓴᖃᑦᑎᐊᕈᓐᓇᖁᓪᓗᒋᑦᑕᐅᖅ ᑕᐃᒫᒃ 

ᐊᑦᓱᕈᓚᖓᒻᒥᔪᒍᑦ ᐊᖏᕐᕋᖃᑦᓯᐊᕈᓐᓇᖁᓪᓗᒋᑦ 

ᐊᑦᑕᕐᓇᓐᖏᑦᑐᒥᒃ ᓇᔪᒐᖃᑦᓯᐊᕈᓐᓇᖁᓪᓗᒋᑦ.  

 

ᖃᐅᔨᒪᔪᒍᑦ ᐊᑯᓂᐊᓗᒃ ᐃᒡᓗᑭᒃᓴᕐᓂᖅ ᑖᒃᑯᐊ 

ᐊᒥᒐᖅᑐᐃᓪᓗ ᐃᒡᓗᐃᑦ ᓴᓇᔭᐅᒋᐊᖃᖅᑐᐃᓪᓗ 

ᐊᒥᓲᓕᕐᒪᑕ ᐊᕐᕌᒍᐃᑦ ᑕᐃᒫᒃ ᒐᕙᒪᑐᖃᒃᑯᑦ ᐃᓛᒃ 

ᐅᖃᐅᔾᔪᐃᓯᒪᑦᓯᐊᖅᑐᒍᑦ ᐊᑦᓱᕈᑦᓯᐊᖅᓯᒪᓪᓗᑕ 

ᓴᓐᖓᑦᓯᒋᐊᖃᕐᓂᖏᓐᓂᒃ ᐃᑲᔪᖅᑕᐅᓂᕆᔭᖏᑦ 

ᑕᒪᐅᖓ ᓄᓇᕗᒻᒧᑦ.  

 

ᐊᒻᒪᓗᑦᑕᐅᖅ ᐱᕕᖃᕈᓐᓇᖁᓪᓗᑕ 

ᐃᒡᓗᑭᒃᓴᕐᓂᐅᔪᖅ ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ 

ᑐᕌᖓᓗᒍ ᑮᓇᐅᔭᑦ ᑖᒃᑯᓄᖓ $6.4 ᒥᓕᐊᓐ 

ᑮᓇᐅᔭᑦ, ᑖᒃᑯᓄᖓ ᓴᓇᔭᐅᑦᓯᐊᖃᑦᑕᕈᓐᓇᖁᓪᓗᒋᑦ 

ᑭᒃᑯᓕᒫᑦ ᐃᒡᓗᖁᑎᖏᑦ ᐊᒻᒪ ᐃᖅᑲᓇᐃᔭᖅᑏᑦ 

ᐃᒡᓗᖁᑎᒋᔭᖏᓐᓂᒃ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᐅᕙᒍᑦ ᓄᓇᓕᐅᔪᐃᑦ 

25-ᖑᔪᑦ ᓴᓐᖏᔫᒍᓐᓇᕐᒪᑦ ᑖᒃᑯᐊ 

ᓴᓐᖏᑦᓯᒋᐊᕈᓐᓇᖅᓱᑎᒍᓪᓗ ᐃᑲᔪᖃᑎᒌᑉᐸᑕ. 

ᑕᐃᒫᒃ ᓄᓇᓕᐅᔪᐃᑦ ᐱᕙᓪᓕᐊᒍᓐᓇᖁᓪᓗᒋᑦ 

ᓄᓇᓕᒋᔭᐅᔪᐃᑦ ᑕᒫᓂ $1.74 ᒥᓕᐊᓐᖏᓐᓂᒃ 

ᑮᓇᐅᔭᓂᒃ ᑖᒃᑯᐊ ᕼᐊᒻᓚᒃᑯᓐᓄᑦ 

ᑮᓇᐅᔭᖁᑎᒋᔭᖏᓐᓄᑦ ᐱᔨᑦᓯᖅᑕᐅᒍᑎᖏᓐᓄᑦ 

ᑐᕌᖅᑎᑦᓯᓚᖓᒋᕗᒍᑦ.  

 

ᓴᓐᖏᔫᒍᓐᓇᕐᒪᑕ ᑭᓯᐊᓂ ᓄᓇᓖᑦ ᓇᒻᒥᓂᖅ 

ᐱᕈᖅᐸᓪᓕᐊᕈᑎᒃᓴᓂᒃ ᐊᐅᓚᔾᔭᐃᒍᑎᒃᓴᓂᒃ 

ᐱᑕᖃᖅᐸᑕ. ᑕᒫᓂ $6.7 ᒥᓕᐊᓐ ᑮᓇᐅᔭᓂᒃ 

ᐊᑭᑐᕆᐊᕐᓗᒍ $12.5 ᒥᓕᐊᓐ ᑮᓇᐅᔭᓄᑦ.  

 

>>ᐸᑦᑕᑐᖅᑐᑦ 

 

ᓴᓐᖓᑦᓯᒋᐊᕈᓐᓇᖁᓪᓗᒍ ᓄᓇᓕᐅᔪᐃᑦ 

ᐃᖅᑲᓇᐃᔭᖅᑎᑖᕈᓐᓇᖁᓪᓗᒍ, ᑖᒃᑯᐊ ᓄᓇᓕᐅᔪᑦ 

ᑕᐃᒫᒃ ᐱᕈᖅᐸᓪᓕᐊᑦᓯᐊᕈᓐᓇᖅᑐᑦ.  

 

ᓄᓇᕗᑦ ᐃᖏᕐᕋᔾᔪᑎᒧᑦ ᑐᕌᖓᔪᓂᒃ 

ᐱᖁᑎᕐᔪᐊᖅᑕᖃᑦᓯᐊᓐᖏᓐᓇᑦᑕ, ᐊᒻᒪᓗ 

ᑎᑭᐅᑎᒍᓐᓇᖃᑦᑕᓐᖏᒻᒪᑕ ᓄᓇᓕᐅᔪᐃᑦ ᑕᒪᒃᑯᐊ 

ᐱᖁᑎᕐᔪᐊᖃᓐᖏᓐᓂᖏᓐᓄᑦ ᐱᕙᓪᓕᐊᔪᓕᕆᔩᑦ 

$1.14 ᒥᓕᐊᓐ ᑮᓇᐅᔭᓂᒃ ᐃᖏᕐᕋᔪᓕᕆᓂᕐᒧᑦ 

ᖃᖓᑕᔫᖅᑐᓕᕆᓂᕐᒧᑦ ᑐᕌᖓᓚᖓᔪᓄᑦ 

ᓴᖅᑮᓚᖓᕗᒍᑦ. ᐊᒻᒪᓗ $1.5 ᒥᓕᐊᓂᒃ ᓄᑖᓂᒃ 

ᑮᓇᐅᔭᓂᒃ. 

 

ᐊᒻᒪ ᐱᒻᒪᕆᐅᑎᓂᐊᖅᑕᕗᑦ, ᐋᖅᑭᒃᑕᐅᓂᖏᑦ 

ᓴᓇᔭᐅᓂᖏᑦ ᓄᓇᕗᑦ ᑐᓚᒃᑕᕐᕕᖏᑦ. 

ᕿᓂᕐᓂᐊᖅᐳᒍᑦ $200,000-ᓂᒃ ᓄᑖᓂᒃ 

ᑮᓇᐅᔭᓂᒃ ᐋᖅᑭᒋᐊᕈᑎᒃᓴᓂᒃ ᒐᕙᒪᑐᖃᒃᑯᑦ 

ᓴᖅᑮᓂᐊᖅᑎᓪᓗᒋᑦ ᓄᓇᕗᒥ ᐅᔭᕋᓐᓂᐊᕐᓂᕐᒧᑦ 

ᐃᓕᓐᓂᐊᕈᑎᒃᓴᓕᐅᕐᓗᑎᒃ ᑕᒪᑦᓱᒧᖓ. ᐊᒻᒪᓗ 

ᑕᐃᒫᒃ ᑐᓚᑦᑕᕐᕕᑖᖅᐸᓪᓕᐊᓕᖅᐸᑕ ᓄᓇᕗᑦ 

ᑐᒃᓯᕌᕆᓯᒪᐃᓐᓇᖅᑕᖏᓐᓂᒃ. 

ᑐᑭᑖᑦᓯᐊᖅᓯᒪᒋᐊᖃᕋᑦᑕᑦᑕᐅᖅ ᐸᕐᓇᒃᓯᒪᓗᑎᒍᑦ 

ᑕᒪᒃᑯᐊ ᐃᖅᑲᓇᐃᔭᖅᑏᑦ ᐃᖅᑲᓇᐃᔮᕆᔭᐅᕙᒃᑐᐃᑦ 

ᐅᔭᕋᓐᓂᐊᕐᕕᒃᑯᑦ ᐊᓯᐊᑎᒍᓪᓗ. ᑕᐃᒫᒃ $250,000-

ᓂᒃ ᓄᑖᓂᒃ ᑮᓇᐅᔭᓂᒃ ᐅᔭᕋᓐᓂᐊᕐᓂᓕᕆᓂᕐᒧᑦ 

ᓴᖅᑭᑎᑦᓯᓂᐊᕆᕗᒍᑦ.  

 

>>ᐸᑦᑕᑐᖅᑐᑦ 

 

ᑕᒪᒃᑯᐊ ᐱᔭᕇᖅᑕᐅᑉᐸᑕ ᐊᓯᐊᒍᑦ 

ᐃᑲᔪᖅᓱᒃᑲᓐᓂᕈᓐᓇᕐᓂᐊᖅᑐᒍᑦ ᐅᓄᒃᑲᓐᓂᖅᑐᑦ 

ᓄᓇᕗᒻᒥᐅᑕᐃᑦ ᐃᓚᐅᔪᓐᓇᕐᓂᐊᕐᒪᑕ 

ᑮᓇᐅᔭᓕᐅᕋᓱᐊᕐᓂᕐᒥᒃ.  

 

ᓯᕗᒻᒧᐊᖅᐸᓪᓕᐊᔾᔪᑎᕗᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑕᒪᒃᑯᐊ 

ᐊᒃᓱᕉᑎᒋᓪᓗᑎᒍᑦ ᐃᓕᓐᓂᐊᕐᓂᖅ ᑕᒪᓐᓇ 

ᐱᐅᓯᒃᑲᓐᓂᕈᓐᓇᕐᓂᐊᖅᑐᖅ. ᑖᒃᑯᐊ ᑭᖑᕚᕗᑦ 

ᐊᒃᓱᐊᓗᒃ. . .  

 

ᐊᒻᒪ ᐃᓕᓐᓂᐊᕐᓂᖅ ᑕᒪᓐᓇ 

ᐱᐅᓂᖅᓴᐅᓕᕈᓐᓇᖅᑐᖅ ᐃᓕᓴᖅᑎᓕᒫᕗᑦ 

ᐃᑲᔪᖅᓱᖅᑕᐅᑦᑎᐊᖃᑦᑕᖁᓪᓗᒋᑦ 

ᐊᓂᒍᐃᑦᑎᐊᕐᓂᐊᕐᒪᑕ. ᒫᓐᓇᐅᔪᖅ ᑕᒪᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᑦ 

ᐃᑲᔪᖅᓱᖅᑕᐅᑦᑎᐊᖅᓯᒪᓪᓚᕆᑦᑐᑦ ᐃᓕᓴᖅᑏᑦ 

ᖁᕝᕙᓯᓐᓂᖅᓴᓂᓪᓗ ᐃᓕᓐᓂᐊᖅᑎᓪᓗᒋᑦ.  

 

ᐅᓄᖅᓯᒋᐊᕐᓗᒋᑦ ᑕᒪᒃᑯᐊ ᐊᒻᒪᓗ 

ᐃᓕᓐᓂᐊᖅᑐᓕᕆᔨᒃᑯᑦ ᐄᐳᕈᓪᒥ ᑕᒪᑐᒪᓂ 

ᐱᔭᐅᓂᐊᖅᑐᑦ. ᑮᓇᐅᔭᓂᒃ 

ᓴᓂᕐᕙᐃᒃᑲᓐᓂᕐᓂᐊᖅᑐᒍᑦ $1.9 ᒥᓕᐊᓐ 

ᑮᓇᐅᔭᓂᒃ.  

 

ᐅᖃᖅᑏ ᐊᒻᒪᓗ ᒪᓕᒐᓕᐅᖅᑏᑦ, 

ᐃᓕᓐᓂᐊᑦᑎᐊᖁᓪᓗᒋᑦ ᑕᒪᒃᑯᐊ 

ᐃᓕᓐᓂᐊᕈᓐᓇᖅᑐᑦ 

ᐃᑲᔪᖅᓱᖅᑕᐅᔭᕆᐊᖃᕐᓂᐊᕐᒥᔪᑦ ᐃᓕᓐᓂᐊᕐᕖᑦ 

ᐃᓗᓕᖏᓐᓂᒃ ᓲᕐᓗ ᐅᖃᕆᐅᖅᓴᕐᓂᕐᒥᒃ 

ᐱᒋᐊᕐᓂᖓᓂᒃ ᒍᕋᐃᑦ 12-ᒧᑦ ᑎᑭᓪᓗᒍ. 

ᑕᐃᒪᐃᓐᓂᖓᓄᑦ $1 ᒥᓕᐊᓂᒃ ᑮᓇᐅᔭᓂᒃ 

ᓴᓂᕐᕙᐃᒃᑲᓐᓂᕐᓂᐊᖅᑐᒍᑦ ᓄᓇᕗᒻᒥᐅᑦ 

ᐃᓕᓐᓂᐊᕐᕕᓕᒫᖏᑦ ᑕᒪᒃᑯᓂᖓ ᐱᔨᑦᑎᕈᑎᓂᒃ 

ᐱᑕᖃᕐᓂᐊᕐᒪᑕ. ᐃᑲᔪᖅᓱᖅᑕᐅᑦᑎᐊᕆᐊᖃᖅᑐᑦ 

ᐃᓕᓴᖅᑎᖁᑎᕗᑦ ᐊᓂᒍᐃᑦᑎᐊᕐᓂᐊᖅᐸᑕ. 

 

ᓄᓇᕗᒻᒥᐅᑦ ᑕᒪᒃᑯᐊ ᐃᓕᓐᓂᐊᖅᑎᑕᐅᓂᖏᑦ 

ᐱᔭᕐᓂᓐᖏᑦᑐᖅ. ᓲᕐᓗ ᓇᓕᐊᒃ ᐅᖃᐅᓯᖅ 

ᐊᑐᖅᑕᐅᓗᓂ ᐃᓕᓐᓂᐊᕐᓂᐊᕐᒪᖔᑦ ᑭᓱᓂᒡᓗ 

ᐃᓕᓐᓂᐊᖅᑎᑕᐅᔭᕆᐊᖃᕐᓂᐊᕐᒪᖔᑦ ᐃᓕᓴᐃᔨᓂᒃ 

ᕿᓂᕐᓂᖅ, ᐱᓕᒻᒪᒃᓴᐃᓂᕐᓗ ᐱᓗᐊᕐᓗᒋᑦ ᑕᐃᒃᑯᐊ 

ᐃᓄᒃᑐᑦ ᐅᖃᓪᓚᒍᓐᓇᖅᑐᑦ.  

 

ᓄᓇᕘᖑᓪᓗᑕ ᐅᓄᒃᑲᓐᓂᖅᑐᓂᒃ 

ᐃᓕᓐᓂᐊᖅᓯᒪᑦᑎᐊᖅᑐᓂᒃ ᓄᓇᕗᒻᒥᐅᑕᓂᒃ 

ᓴᖅᑭᑦᑎᖁᔨᕗᒍᑦ ᐃᖅᑲᓇᐃᔮᕐᒥᒍᑦ 

ᑮᓇᐅᔭᓕᐅᑦᑎᐊᕐᓗᑎᒃ ᐃᖅᑲᓇᐃᔭᕐᓂᐊᕐᒪᑕ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, 2011-ᒥ 

ᑭᒡᓕᓯᓂᐊᖅᑏᑦ ᑲᓇᑕᒥ ᑕᒫᓂ 35 ᐳᓴᓂᒃ 

ᐊᑦᑎᓐᓂᖅᐹᖑᓪᓗᓂ ᑖᓐᓇ ᑲᓇᑕᒥ 

ᐊᓂᒍᐃᖃᑦᑕᓚᐅᖅᑐᑦ 

ᐱᕚᓪᓕᖅᓯᒪᓪᓚᕆᒐᓗᐊᖅᑎᓪᓗᑕ 

ᐅᓄᖅᓯᕙᓪᓕᐊᓕᕋᓗᐊᖅᑎᓪᓗᒋᓪᓗ 

ᐊᓂᒍᐃᖃᑦᑕᖅᑐᑦ ᓱᓖᓛᑦ 

ᐃᓄᐃᔪᐃᓐᓇᕈᓐᓇᓐᖏᑦᑐᑦ ᒫᓐᓇ ᒐᕙᒪᒃᑯᑦ 

ᐃᓗᐊᓂ ᓇᖕᒥᓂᕆᔭᐅᔪᓂᓪᓗ 

ᐃᓐᓄᐃᕙᓪᓕᐊᓐᖏᓗᐊᖅᑐᒍᑦ. ᑕᐃᒪᐃᑦᑑᖕᒪᑦ, 

ᑕᐃᒪᐃᑦᑑᑎᓪᓗᒍ ᑕᖅᑳᓐᖔᖅᑐᓂᒃ 

ᐃᖅᑲᓇᐃᔭᖅᑎᓂᒃ 

ᑎᑭᓴᐃᖃᑦᑕᐃᓐᓇᖃᑦᑕᕐᓂᐊᖅᑐᒍᑦ.  

ᐃᓕᓐᓂᐊᕐᓂᖅ ᐱᒻᒪᕆᐅᖕᒪᑦ ᐊᓯᖏᓐᓄᑦ 

ᐱᔾᔪᑎᖃᖅᑐᓂ. ᑲᓇᑕᒥ ᐅᖁᒪᐃᓐᓂᕐᓂᐊᕐᕖᑦ 

ᑎᒥᖁᑖ ᐃᓕᓐᓂᐊᕐᓂᕐᒥᒃ ᑕᒪᑐᒥᖓ 

ᑐᓐᖓᕕᖃᖁᔨᔪᑦ. ᑕᒪᒃᑯᓄᖓ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᓴᓂᕐᕙᑦᑕᐅᓯᒪᔪᑦ 

ᑮᓇᐅᔭᑦ ᓇᓗᓇᐃᖅᑕᐅᖃᑦᑕᕆᐊᖃᖅᑎᓪᓗᒋᑦ 

ᐃᓚᒋᔭᐅᓪᓚᕆᒋᐊᓕᒃ 

ᐱᐅᓯᕙᓪᓕᐊᑎᑦᑎᓇᓱᒃᑎᓪᓗᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ ᓄᓇᕗᒻᒥ. 

 

ᐃᓅᓂᕗᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᐅᑯᐊ ᐊᑐᕈᒫᕐᓂᐊᖅᑐᑦ 

ᐊᑐᕐᓗᑎᒍᑦ ᑭᒃᑰᒻᒪᖔᑦ ᓇᓗᓇᐃᕋᓱᓐᓂᐊᖅᑐᒍᑦ 

ᐊᔾᔨᐅᓐᖏᓐᓂᖅᐹᖑᒐᑦᑕ ᐃᓄᐃᓪᓗ ᐱᖅᑯᓯᖓᑦ 

ᐆᒪᑦᓯᐊᖅᖢᓂ. 

 

ᓄᓇᕗᑖᕋᓱᓐᓂᖅ ᑕᒪᓐᓇ ᑐᓐᖓᕕᖃᓪᓗᐊᓚᐅᖅᑐᖅ 

ᓴᐳᒻᒥᐅᓯᖅᑕᐅᓯᒪᖁᓪᓗᒍ ᐱᖅᑯᓯᕗᑦ ᐅᖃᐅᓯᕗᓪᓗ. 

ᑕᐃᒪᐃᑦᑑᑎᓪᓗᒍ ᓄᑖᓂᒃ ᐃᓄᒃᑐᑦ ᑎᑎᕋᖅᓯᒪᔪᓂᒃ 

ᐃᓕᓐᓂᐊᕐᕕᖕᒥ ᐊᑐᖅᑕᐅᓂᐊᖅᑐᓂᒃ 

ᓴᖅᑭᑦᑎᕙᓪᓕᐊᔪᒍᑦ.  

 

ᐆᑦᑑᑎᒋᓪᓗᒍ ᐃᓄᒃᑑᕈᓐᓇᖅᑐᖅ 

ᐅᓄᖅᓯᒃᑲᓐᓂᖁᓪᓗᒋᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐃᓄᒃᑐᑦ ᑎᑎᖅᑭᕆᓂᕐᒥᒃ ᓴᖅᑭᑦᑎᓚᐅᖅᓯᒪᔪᑦ 

ᐅᖃᓕᒫᖅᑕᐅᓕᕈᓐᓇᕐᓂᐊᕐᒪᑕ ᐃᓕᓴᖅᑎᓄᑦ 

ᐃᓕᓴᐃᔨᓄᓪᓗ. ᐅᓪᓗᒥᒧᑦ ᑎᑭᖦᖢᒍ 

ᐃᓕᓐᓂᐊᖅᑐᓕᕆᔨᒃᑯᑦ 600 ᐅᖓᑖᓃᑦᑐᓂᒃ 

ᐅᖃᓕᒫᒐᕐᓂᒃ ᓴᓇᕙᓪᓕᐊᔪᑦ. 250-ᓂᓪᓗ 

ᐃᓄᐃᓐᓇᖅᑐᑦ ᑎᑎᕋᖅᓯᒪᔪᑦ ᐃᓕᓴᐃᔨᓄᑦ 

ᐊᑐᖅᑕᐅᔪᒃᓴᐅᑕᐅᓂᐊᖅᑐᑦ. 

 

>>ᐸᑦᑕᑐᖅᑐᑦ 

  

ᐱᕕᖃᕐᓂᓐᓂ ᓄᓇᕐᔪᐊᕐᒥ ᑲᑎᒪᔨᕐᔪᐊᖏᑦ 2022-ᒥ 

ᐱᒋᐊᕐᓗᓂ ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ 

ᖁᕕᐊᓲᑎᒋᔭᐅᓂᐊᕐᒪᑕ. 

ᓴᐳᒻᒥᐅᓯᖅᑕᐅᓯᒪᖁᓪᓗᒋᑦ,  

ᒪᑭᒃᑲᓐᓂᖁᓪᓗᒋᑦ, ᓴᖅᑭᔮᒃᑲᓐᓂᖁᓪᓗᒋᓪᓗ 

ᓄᓇᖃᖅᑳᖅᓯᒪᔪᑦ ᐅᖃᐅᓯᖏᑦ.  

 

ᐅᕘᓇ ᐃᓄᐃᑦ ᐅᖃᐅᓯᖏᑦ ᐃᓕᓴᕆᔭᐅᓯᒪᓂᖓᓄᑦ 

ᐱᖁᔭᕐᔪᐊᖅ ᐊᒻᒪᓗ ᐃᓄᐃᑦ ᐅᖃᐅᓯᖏᑦᑕ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ 

ᐊᖅᑯᑎᒋᓪᓗᒍ ᑕᒪᒃᑯᐊ ᓴᖅᑭᔮᖅᑎᓐᓇᓱᒃᑕᕗᑦ. 

ᐃᓄᐃᑦ ᐅᖃᐅᓯᖓᑦ ᐊᑐᖅᑕᐅᔪᓪᓚᕆᐊᓗᒃ ᑭᓯᐊᓂ 

ᐊᒃᓱᕉᑎᒋᒃᑲᓐᓂᕐᓂᐊᖅᑕᕗᑦ. ᐊᖏᕐᕋᑦᑎᓐᓂ 

ᐊᑐᖃᑦᑕᖅᑕᕗᑦ ᐅᖃᐅᓯᕗᑦ ᐅᓄᖅᓯᒃᑲᓐᓂᖁᕙᕗᑦ 

ᓄᓇᕗᒻᒥᐅᑕᐃᑦ ᐃᓄᒃᑐᑦ ᐃᓕᓐᓂᐊᖅᑎᑕᐅᓗᑎᑦ 

ᐊᒻᒪᓗ ᐊᑐᖅᑕᐅᓗᓂ ᐃᓕᓐᓂᐊᕐᕕᖕᓂ, 

ᑮᓇᐅᔭᖅᑎᒍᓪᓗ ᐃᑲᔪᖅᑕᐅᒃᑲᓐᓂᖁᓪᓗᒋᑦ. 

 

ᑲᓇᑕ ᓄᓇᕗᓪᓗ ᐊᖏᕈᑏᑦ ᐅᐃᕖᓄᑦ, ᐃᓄᒃᑐᓪᓗ 

ᐅᖃᐅᓰᑦ ᓄᑖᓐᖑᕆᐊᖅᑎᒃᑲᓐᓂᕋᓱᒃᑕᕗᑦ 

ᒪᓕᒐᖅᑎᒍᑦ ᐊᑐᕆᐊᖃᖅᑕᕗᑦ ᑕᒪᒃᑯᐊ 

ᐊᓐᖑᑎᖁᓪᓗᒋᑦ. ᐊᕐᕌᓂ $5.1 ᒥᓕᐊᓐ ᑮᓇᐅᔭᓂᒃ 

ᐱᓚᐅᖅᑐᒍᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ ᑕᒪᓐᓇ 

ᐱᔾᔪᑎᒋᓪᓗᒍ. ᑕᒪᓐᓇ ᐊᒃᓱᕉᑎᒋᒃᑲᓐᓂᕐᓂᐊᖅᑕᕗᑦ 

ᐅᖃᐅᓯᕇᓐᓇᕐᓗᑎᒍᓪᓗ ᑲᓇᑕᐅᑉ ᒐᕙᒪᒃᑯᖏᓐᓄᑦ 

ᓴᓇᕐᕈᑎᖃᑦᑎᐊᖁᓪᓗᑕ ᓴᐳᒻᒥᐅᓯᖅᑕᐅᓯᒪᖁᓪᓗᒋᑦ 

ᓴᖅᑭᔮᒃᑲᓐᓂᖁᓪᓗᒍᓗ ᐃᓄᐃᑦ ᐅᖃᐅᓯᖓᑦ. 

 

ᐊᕐᕌᓂᐅᓚᐅᖅᑐᖅ ᑲᓇᑕᒥᐅᑉ ᒐᕙᒪᒃᑯᖏᑕ 

ᐱᖁᔭᓕᐅᕐᕕᖓᓂ ᐱᖁᔭᕐᔪᐊᓕᐅᓚᐅᖅᓯᒪᔪᑦ 

ᓄᓇᑲᖅᑳᖅᑐᑦ ᐅᖃᐅᓯᕐᖓᐅᑎᖏᓄᑦ ᑐᕌᖓᔪᓂᒃ, 

ᐅᑎᖅᑎᑦᑎᖁᓪᓗᒋᑦ ᒪᑭᒪᑎᓪᓗᒋᑦ 

ᓴᓐᖏᑦᑎᒋᐊᖁᓪᓗᒋᓪᓗ ᐃᓄᐃᑦ ᐅᖃᐅᓯᖓᑦᑕ 

ᐊᑐᖅᑕᐅᓂᖓ. ᑕᐃᓐᓇ ᒥᓂᔅᑕᕆᔭᐅᔪᖅ 

ᐅᖃᓪᓚᖃᑎᖃᖃᑦᑕᖅᑐᑦ ᓄᓇᖃᖅᑳᖅᓯᒪᔪᑦ  

ᑎᒥᖁᑎᖏᓐᓂᒃ ᑮᓇᐅᔭᖃᖅᑎᑦᑎᓂᖅ 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓪᓗᒍ. ᒫᓐᓇ ᐃᖅᑲᓇᐃᔭᖃᑎᒋᓪᓗᑎᒍᑦ 

ᑐᓐᖓᕕᒃᑯᑦ ᑮᓇᐅᔭᒃᑲᓐᓂᕐᓂᒃ 

ᐱᔪᓐᓇᕐᓂᐊᕐᕙᓗᒃᑐᒍᑦ ᐃᓄᒃᑎᑐᑦ 

ᐊᑐᖅᑕᐅᓂᖅᓴᐅᖁᓪᓗᒍ. 

 

ᑲᑐᔾᔨᖃᑎᒌᖕᓂᕗᑦ 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᐊᒻᒪᓗ 

ᐊᑐᕈᒫᕐᓂᐊᖅᑐᓂᒃ ᓴᓂᕐᕙᒃᑕᐅᓯᒪᔪᑦ 

ᐊᑕᐅᓯᓐᖑᕆᐊᓖᑦ ᕿᒥᕐᕈᓇᒃᑎᓪᓗᒋᑦ 

ᐃᖅᑲᓇᐃᔭᖃᑎᖃᖃᑦᑕᖅᖢᑎᑦ ᑲᓇᑕᐅᑉ 

ᒐᕙᒪᒃᑯᖏᑦ ᐃᓄᐃᑦ ᐊᒻᒪᓗ ᑮᓇᐅᔭᓕᐅᕋᓱᐊᖅᑏᑦ. 

 

ᒫᓐᓇᕈᓘᓚᐅᖅᑐᖅ ᐅᑭᐅᖅᑕᖅᑐᒥᐅᑕᐅᓂᕗᑦ 

ᐱᓪᓗᒍ ᐱᖁᑎᕐᔪᐊᖃᓐᖏᓗᐊᕐᓂᖅ ᑮᓇᐅᔭᓂᓪᓗ 

ᐱᕈᖅᓴᐃᓐᖏᓪᓗᐊᕐᓂᖅ ᑕᒪᓐᓇ ᑲᓇᑕᒥᐅᑉ 

ᒐᕙᒪᒃᑯᖏᓐᓄᑦ ᑕᑯᓐᓇᖅᑕᐅᓐᖏᓗᐊᖅᑐᕕᓂᖅ 

ᐅᖃᐅᓯᐅᓐᖏᓗᐊᖅᑐᕕᓂᐅᓪᓗᓂᓗ. ᐆᑦᑑᑎᒋᓗᒍ 

2016-ᒥ ᑲᓇᑕᐅᑉ ᒐᕙᒪᒃᑯᖏᑦ 

ᓇᓗᓇᐃᖅᓯᓚᐅᖅᓯᒪᔪᑦ ᓄᖅᑲᖓᑎᑕᐅᖁᓪᓗᒍ 

ᑕᕆᐅᕐᒥ ᐅᖅᓱᐊᓗᒃᓯᐅᕐᓂᖅ ᒑᓯᓯᐅᕐᓂᕐᓗ. 

ᑕᐃᒪᐃᓕᓚᐅᖅᓯᒪᔪᑦ ᐅᖃᖃᑎᒋᔭᐅᓐᖏᖦᖢᑎᒃ 

ᓄᓇᕗᒻᒥᐅᑦ, ᓄᓇᑦᓯᐊᕐᒥᐅᓪᓗ.  

 

ᑭᓯᐊᓂ ᑕᐃᒪᓐᖓᓂ ᑲᓇᑕᐅᑉ ᒐᕙᒪᒃᑯᖏᑦ 

ᐊᓯᔾᔨᖅᐸᓪᓕᐊᓕᖅᑐᑦ ᐅᑭᐅᖅᑕᖅᑐᒥᓗ ᐊᑐᐊᒐᕐᓂᒃ 

ᐋᖅᑭᒃᓱᐃᔪᒍᑦ ᐃᓄᐃᑦ ᐃᓚᐅᓪᓗᑎᒃ ᐊᒻᒪᓗ 

ᐊᔾᔨᒌᓐᖏᑦᑐᑦ ᓄᓇᖃᖅᑳᖅᓯᒪᔪᑦ 6 ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᔪᓂᓪᓗ ᒐᕙᒪᐃᑦ, ᑲᓇᑕᐅᑉ ᒐᕙᒪᒃᑯᖏᑦ 

ᖃᓄᖅᑑᖃᑎᒌᓐᓂᖅᓴᐅᖁᓪᓗᒋᑦ. 

 

ᒥᓂᔅᑕᕆᔭᐅᔪᖅ ᖃᐅᔨᒪᓕᖅᑐᖅ ᐋᑐᕚᒥ ᓴᓇᐅᒐᖅ 

ᐊᑐᐊᒐᖅ ᒫᓂ 

ᐊᔪᕐᒪᑕ. ᐊᔾᔨᒌᓐᖏᓗᐊᕐᓂᖏᑦ ᐅᑭᐅᖅᑕᖅᑐᖅ ᐊᒻᒪ 

ᑲᓇᑕᒥᐅᑕᐅᖃᑎᕗᑦ.  

ᓯᕗᒧᐊᑉᐸᓪᓕᐊᔾᔪᑎᒋᔭᕗᑦ ᑕᒪᒃᑯᐊ.  

 

ᐅᖃᖅᑏ ᒪᓕᒐᓕᐅᖅᑏᓪᓗ, ᐅᖃᖅᑲᐅᔪᖓ 

ᑐᓐᖓᕕᖃᑦᑎᐊᕆᐊᖃᖅᑐᒍᑦ 

ᐃᖅᑲᓇᐃᔭᖃᑎᖃᕐᓗᑕᓗ ᑲᑐᔾᔨᖃᑎᒌᓂᓪᓗ 

ᑲᓇᑕᐅᑉ ᒐᕙᒪᒃᑯᖏᑦ. ᑖᓐᓇ ᐆᑦᑐᕐᓂᐊᖅᑕᕗᑦ 

ᐅᑭᐅᖅᑕᖅᑐᒥ ᑮᓇᐅᔭᖅ, ᐅᑭᐅᖅᑕᖅᑐᖅ 

ᑮᓇᐅᔭᖃᖅᑖᖅᑎᑕᐅᖃᑦᑕᕐᓂᖓ. ᓲᕐᓗ 

ᑮᓇᐅᔭᓕᐅᕋᓱᐊᕈᑎᒋᔭᐅᖃᑦᑕᖅᑐᑦ 

ᑐᓐᖓᕕᖃᓪᓚᕆᓪᓗᒋᑦ 

ᖃᓄᖅᑑᕈᑎᖃᒃᑲᓐᓂᕆᐊᖃᕐᓂᐊᖅᑐᒍᑦ ᑲᓇᑕᐅᑉ 

ᒐᕙᒪᐅᑉ ᐊᐅᓚᑕᖏᑦ ᑮᓇᐅᔭᖃᑦᑎᐊᖁᓪᓗᒋᑦ. 

 

ᐱᖁᑎᕐᔪᐊᓕᐅᕐᓂᖅ ᐱᔨᑦᑎᕈᑏᓪᓗ ᑕᒪᒃᑯᐊ 

ᐱᓪᓗᒋᑦ ᑮᓇᐅᔭᓂᒃ ᑮᓇᐅᔭᑦ ᐋᖅᑭᒃᑕᐅᔭᕆᐊᓖᑦ 

ᐊᔾᔨᐅᓐᖏᑦᑐᓂᒃ ᑮᓇᐅᔭᖅᑐᕈᑎᓂᒃ ᐊᑐᖃᑦᑕᕐᓂᕗᑦ 

ᐱᓪᓗᒍ, ᐊᒻᒪᓗ ᑲᓇᑕᒥᐅᑕᐅᒐᑦᑕ ᑕᐃᒫᑦᑕᐅᖅ 

ᑲᒪᒋᔭᐅᑦᑎᐊᕆᐊᖃᖅᑐᒍᑦ. ᐊᓐᖑᑎᒋᐊᖃᖅᑐᑦ 

ᓄᓇᕗᒻᒥᐅᑦ ᐊᖑᒻᒪᑎᒡᒐᕋᒡᒐᑐᐃᓐᓇᓐᖏᓪᓗᑎᒃ. 

ᑮᓇᐅᔭᖅ ᖃᓄᐃᓕᖓᒐᓗᐊᖅᐸᑕ ᑲᓇᑕᐅᑉ 

ᒐᕙᒪᒃᑯᖏᑦ ᐅᖃᓪᓚᖃᑎᒋᑎᓪᓗᑎᒍᑦ 

ᑐᒃᓯᕋᐃᓐᓈᓗᖃᑦᑕᕆᐊᖃᓐᖏᑦᑐᒍᑦ ᐋᑐᕚᒥ 

ᒪᑭᑕᔪᒪᑐᐃᓐᓇᖅᖢᑕ.  

 

ᐃᖅᑯᓪᓕᐅᑎᒋᓪᓗᒍ, ᑕᐃᒪᐃᑦᑑᖕᒪᑦ, ᑲᓇᑕᐅᑉ 

ᒐᕙᒪᒃᑯᖏᑦ ᐅᖃᓪᓚᖃᑎᒋᓪᓗᑎᒍᑦ 

ᐱᕚᓪᓕᖅᓯᒪᓪᓚᕆᓕᖅᑐᒍᑦ. ᓲᕐᓗ, ᓴᓐᖏᓂᕐᓂᒃ 

ᑎᒍᓯᕙᓪᓕᐊᓕᖅᑐᒍᑦ ᐊᒻᒪᓗ ᐊᖏᕈᑎᓂᒃ 

ᓴᖅᑭᑦᑎᕙᓪᓕᐊᓕᖅᖢᑕ. 

ᓄᓇᕗᒻᒥᐅᓄᑦ ᐱᐅᓂᖅᐹᓂᒃ ᓴᖅᑭᑦᑎᔪᒪᔪᒍᑦ 

ᐊᒻᒪᓗ ᐊᒃᓱᕉᑎᒌᓐᓇᕐᓂᐊᖅᖢᑎᒍᑦ ᑕᒪᒃᑯᐊ 

ᐋᔩᖃᑎᒌᓐᓂᒃᑰᕈᑕᐅᔪᑦ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑮᓇᐅᔭᑦ 

ᐃᓯᖅᐸᓪᓕᐊᔪᑦ ᓄᓇᑦᑎᓐᓃᓐᖔᖅᑐᑦ 

ᓄᓇᒥᐅᑕᓂᓪᓗ ᓴᐳᒻᒥᐅᓯᖅᓯᒪᔭᕆᐊᖃᖅᑕᕗᑦ 

ᑕᒪᓐᓇ ᐊᕙᑎᓄᑦ. 

ᐃᖅᑲᓇᐃᔭᖃᑎᒋᑦᑎᐊᕆᐊᖃᕐᓂᐊᖅᑕᕗᑦ ᓄᓇᕗᑦ 

ᑐᓐᖓᕕᒃᑯᑦ ᑎᒥᖁᑖ. ᓯᕗᓂᒃᓴᒥ ᑭᓯᐊᓂ 

ᑕᐃᒪᐃᓕᖓᒍᑦᑕ ᐋᖅᑭᑦᑎᐊᖅᓯᒪᓂᐊᖅᑐᒍᑦ. 

 

ᐅᑭᐅᖅᑕᖅᑐᒧᑦ ᐊᑐᐊᒐᖅ ᓴᓇᔭᐅᑎᓪᓗᒋᑦ ᐅᓄᖅᑐᑦ 

ᐃᓚᐅᓚᐅᖅᑐᑦ. ᑕᐃᒪᐃᑦᑕᕆᐊᖃᕐᒪᓪᓗ. 

ᐅᑭᐅᖅᑕᖅᑐᖅ ᐊᒥᓱᐊᓗᖕᓂᒃ ᐃᓄᖃᐅᕐᒪᑦ 

ᓄᓇᖅᑲᑎᒌᓐᖏᑦᑐᓂᒃ. ᓯᕗᓂᒃᓴᖃᑦᑎᐊᕐᓂᐊᕈᑦᑕ 

ᓄᓇᕗᑦ ᑲᑐᔾᔨᖃᑎᒌᖕᓂᖅ 

ᐊᑐᓪᓚᕆᒋᐊᖃᕐᓂᐊᖅᑕᕗᑦ ᑐᓐᖓᕕᒃᑯᓪᓗ. ᐊᔾᔨᒌᑦ 

ᐃᓄᖕᓂᒃ ᑖᒃᑯᓂᖓᑦᑕᐃᓐᓇᖅ ᑭᒡᒐᖅᑐᕐᓂᕗᑦ 

ᐱᓪᓗᒍ ᑲᑐᔾᔨᖃᑎᒌᓪᓚᕆᐊᖃᕐᓂᐊᖅᑐᒍᑦ 

ᐃᓅᓪᓗᑕ ᐊᒻᒪᓗ ᑲᑐᔾᔨᓗᑕ. 

 

ᑕᒪᓐᓇᐅᑎᓪᓗᒍ, ᖁᕕᐊᓱᒃᑐᖓ ᑐᓐᖓᕕᒃᑯᑦ 

ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ 

ᐊᖏᖃᑎᒌᒃᑲᓐᓂᓕᓚᐅᕐᒪᑕ ᒫᓐᓇᕈᓘᓚᐅᖅᑐᖅ. 

 

>>ᐸᑦᑕᑐᖅᑐᑦ 

 

ᑖᓐᓇ ᓄᑕᐅᓂᖅᐹᖅ ᐊᖏᕈᑦ ᑲᑐᔾᔨᖃᑎᒌᓐᓂᕐᒥᒃ 

ᒪᓕᒐᐅᓂᕋᖅᑕᐅᔪᖅ. ᑲᑐᔾᔨᖃᑎᒌᖕᓂᕐᒥᒃ 

ᓴᓐᖏᓈᕆᓪᓗᑎᒃ ᓴᖅᑭᑦᑎᓚᐅᖅᑐᑦ. 

ᓄᑖᓐᖑᕆᐊᖅᑎᑕᐅᓚᐅᖅᑎᓪᓗᒍ ᑖᓐᓇ ᒪᓕᒐᖅ, 

ᑲᑐᔾᔨᖃᑎᒌᒍᑎᖃᓕᖅᑐᒍᑦ 

ᑖᒃᑯᓂᖓᔅᓴᐃᓐᓇᖅ ᑐᕌᒐᖃᕋᑦᑕ ᐱᓗᐊᖅᖢᒋᑦ 

ᐅᖃᐅᓰᑦ, ᐃᓕᖅᑯᓯᑐᖃᐃᑦ, ᓄᓇᐃᑦ 

ᐊᑐᖅᑕᐅᓂᖏᑦ ᐊᒻᒪᓗ ᓄᓇᒦᓐᖔᖅᑐᓂᒃ 

ᑮᓇᐅᔭᓕᐅᕈᑎᖃᕐᓂᖅ. 

 

ᑐᓐᖓᕕᒃᑯᓐᓄᑦ ᓴᖅᑭᑕᕕᓃᑦ ᑲᑐᔾᔨᓗᑕ 

ᑐᕌᒐᕆᔭᕗᑦ ᑎᑭᐅᑎᓇᓱᖃᑦᑕᕐᓂᐊᖅᑕᕗᑦ ᐊᒻᒪᓗ 

ᐋᖅᑭᒃᓱᐃᓗᑕ ᐃᓅᓯᕐᒧᑦ ᐃᓕᖅᑯᓯᒧᓪᓗ ᑐᕌᖓᔪᑦ, 

ᐱᔨᑦᑎᕈᑏᓪᓗ ᐊᑐᕐᓗᒍ ᓈᓴᐅᑎᓕᒃ 32 ᐊᖏᕈᑎᑉ 

ᐃᓗᐊᓃᑦᑐᖅ ᐊᑐᓕᖅᑎᑕᐅᓂᖏᑦ ᐊᒻᒪᓗ 

ᑐᓴᐅᒪᔾᔪᑎᓂᒃ ᐊᒥᖅᑳᕐᓂᖅ.  

 

ᑖᓐᓇ ᐊᖏᕈᑦ ᓴᓐᖏᑦᑎᑉᐹᓪᓕᐅᑎᒋᓂᐊᖅᑕᕗᑦ 

ᐊᒻᒪᓗ ᓯᕗᓂᒃᓴᑦᑎᓐᓂ ᑲᔪᓯᑎᑦᑎᑎᐊᕐᓂᖅᓴᐅᓗᒋᑦ. 

 

ᐃᓱᓕᐅᑎᒃ 

 

ᐃᓱᓕᑦᑎᓚᐅᓐᖏᓐᓂᓐᓂ, ᐅᖃᐅᓯᖃᒃᑲᓐᓂᕈᒪᔪᖓ 

ᑕᐃᒌᖅᑲᐅᔭᓐᓂᒃ ᒪᑯᐊᓗ ᐱᓇᐃᓗᑕᐃᑦ 

ᓴᖅᑭᔮᖃᑦᑕᖅᑐᑦ ᐊᑐᕈᒫᕐᓂᐊᖅᑐᓂᒃ 

ᑮᓇᐅᔭᓕᕆᓂᕐᒧᑦ ᒥᓂᔅᑕᓕᒫᑦ ᑕᒪᓐᓇ 

ᐅᖃᐅᓯᕆᔭᐅᓲᑦ ᑮᓇᐅᔭᑦ ᑕᐃᒪᓐᖓᓕᒫᖅ 

ᕿᓗᖅᑭᑖᖏᓐᓇᖃᑦᑕᕐᒪᑕ. ᐊᑐᕈᒫᕐᓂᐊᖅᑐᑦ 

ᑕᒪᓐᓇ ᓯᕗᓂᒃᓴᑦᑎᓐᓄᑦ ᑐᕌᖓᕗᖅ. ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᖏᓐᓂᒃ ᑮᓇᐅᔭᖅᑖᖃᑦᑕᕐᓂᕗᑦ 

ᑖᓐᓇᑐᐊᖑᔭᕆᐊᖃᓐᖏᑦᑐᖅ. 

ᑐᓐᖓᕕᖃᑦᑎᐊᓂᖅᓴᐅᔪᖅ ᑭᒃᑰᓂᕗᑦ ᐊᒻᒪᓗ 

ᐱᕚᓪᓕᖅᓯᒪᔪᓪᓚᕆᐅᒐᑦᑕ ᐊᕙᑎᑦ ᐊᕐᕌᒍᑦ 

ᐊᓂᒍᖅᑎᓪᓗᒋᑦ ᐊᒻᒪᓗ ᑐᕌᖅᑕᕗᑦ ᐊᑐᖅᖢᒍ 

ᓯᕗᓂᒃᓴᑦᑎᓐᓄᑦ ᐱᕈᖅᐸᓪᓕᐊᓂᕐᒥᒃ 

ᐱᔾᔪᑎᖃᖅᐳᖅ. 

 

ᐅᖃᖅᑏ ᒪᓕᒐᓕᐅᖅᑏᓪᓗ, ᑕᒪᔾᔭᐅᕗᖅ 

ᓴᓐᖏᑦᑎᑉᐹᓪᓕᐅᑎᒋᔪᓐᓇᕐᓂᐊᖅᑕᕗᑦ 

ᒐᕙᒪᐅᓪᓗᑕ. ᒪᒃᑯᒍᓐᓃᕋᑦᑕ. ᓇᖕᒥᓂᖅ 

ᓇᖏᕈᓐᓇᖅᓯᔪᒍᑦ ᑲᑐᔾᔨᖃᑎᒌᓐᓂᕐᓗ ᑕᒪᓐᓇ 

ᐊᑐᓪᓚᕆᓐᓂᐊᖅᖢᑎᒍᑦ. ᐱᔭᒃᓴᕗᑦ 

ᑲᑐᔾᔨᖃᑎᒌᕈᑎᒋᔭᕆᐊᖃᖅᑕᕗᑦ 

ᑮᓇᐅᔭᖅᑖᖅᑎᕝᕕᒋᖃᑦᑕᖅᑕᕗᑦ ᑲᓇᑕᐅᑉ 

ᒐᕙᒪᒃᑯᖏᑦ ᓱᓖᓛᒃ 

ᑲᑎᒪᖃᑎᒋᖃᑦᑕᐃᓐᓇᕆᐊᖃᖅᑕᕗᑦ ᑲᓇᑕᐅᑉ 

ᒐᕙᒪᒃᑯᖏᑦ ᑮᓇᐅᔭᖅᑖᕆᖃᑦᑕᖅᑕᕗᑦ ᐱᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᑦ, 

ᐃᒡᓗᓕᕆᓂᖅ, ᐃᓕᓐᓂᐊᕐᓂᓕᕆᓂᖅ, 

ᓴᓐᖏᓂᖅᐹᖅᑖᖅᐸᓪᓕᐊᓂᖅ. ᑕᒪᓐᓇ 

ᑲᑐᔾᔨᖃᑎᒌᓐᓂᓪᓚᕆᐅᓂᐊᖅᑐᖅ 

ᑕᐃᒪᓐᓇᑑᓂᐊᕐᓂᕋᓚᐅᖅᓯᒪᖕᒪᑦ ᐊᕙᑎᑦ 

ᐊᕐᕌᒎᓕᖅᑐᑦ ᑲᓇᑕᐅᑉ 

ᓯᕗᓕᖅᑎᕐᔪᐊᕆᓚᐅᖅᓯᒪᔭᖓ ᔮᓐ ᑯᕆᐊᑦᓯᐊᓐ, 

ᐃᒪᐃᓕᓚᐅᖅᓯᒪᖕᒪᑦ, “ᓇᓗᓇᐃᖅᓯᔪᒪᔪᖓ 

ᑲᓇᑕᐅᑉ ᒐᕙᒪᒃᑯᖏᑦ ᐊᖏᖅᓯᒪᑦᑎᐊᕐᓂᐊᕐᒪᑕ 

ᐃᖅᑲᓇᐃᔭᖃᑎᖃᖃᑦᑕᕐᓂᐊᕐᒪᑕ ᑕᒡᕗᖓ 

ᐃᓱᓕᓪᓗᒍ.”  

 

ᐊᓱᐃᓛᒃ 2000 ᐊᑐᓕᕐᒪᑦ, ᑲᓇᑕᐅᑉ ᒐᕙᒪᒃᑯᖏᑦ 

ᐊᖏᕈᑎᒋᓚᐅᖅᑕᒥᖕᓄᑦ ᑕᒡᕗᖓ ᐅᑎᖁᔭᕗᑦ. 

ᐅᑭᐅᖅᑕᖅᑐᒥ ᐊᑐᐊᒐᖅ ᑖᓐᓇ ᐆᒃᑑᑎᑦᑎᐊᕙᐅᕗᖅ 

ᖃᓄᐃᑦᑐᓂᒃ ᓴᖅᑭᑦᑎᔪᓐᓇᕐᒪᖔᑦ. ᑭᓯᐊᓂᑦᑕᐅᖅ, 

ᐱᔭᒃᓴᖃᓪᓚᕆᑦᑐᒍᑦ. ᑕᐃᒪ ᐅᑯᓇᓂ ᐃᓚᖏᑦ 

ᓇᓗᓇᐃᖅᑕᐅᓯᒪᔪᑦ, ᐃᓛᒃ, ᐅᕙᖓᓖ. 

 

ᓱᓖᓛᒃ ᐊᕐᕌᓂ ᐊᑐᕈᒫᕐᓂᐊᖅᑐᓕᕆᓚᐅᖅᑎᓪᓗᖓ 

ᐃᖅᑲᓇᐃᔭᖅᑐᖅᓯᐅᑏᑦ ᓱᓕ ᑲᒫᓘᒃ ᐊᑐᖅᑖᒃᑲᒃ. 

ᑕᒪᑐᒪᓂᓗ ᑲᔪᓰᓐᓇᕐᓂᐊᖅᖢᓂ. ᖁᔭᓐᓇᒦᒃ, 

ᐅᖃᖅᑏ ᒪᓕᒐᓕᐅᖅᑏᓪᓗ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓇᓪᓗᐊᕕᒃ, ᒥᓂᔅᑐ ᕼᐃᒃᔅ. 

ᑲᑎᒪᔾᔪᑎᒃᓴᑉᑎᒻᓄᑦ ᑲᔪᓯᓗᑕ. ᒥᓂᔅᑕᐃᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᕐᕕᖕᒧᑦ ᓯᕗᒃᑲᖅᑕᑦᑎᖕᒪ, 

ᒥᓂᔅᑐ ᓯᐅᑎᐊᐱᒃ. 

 

ᐊᖓᔪᖅᑳᑉ ᐅᖃᐅᓯᖓ 355 - 5(2): ᒥᓂᔅᑕ 

ᒪᓕᒐᓕᐅᕐᕕᒻᒦᓐᖏᑦᑐᖅ (ᓯᐅᑎᐊᐱᒃ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᓐᓄᓴᑦᓯᐊᕙᒃᑯᑦ. ᐅᖃᖅᑎᑦᓯᔩ, 

ᐅᓪᓗᒥ ᓂᑯᕕᑉᐳᖓ ᖃᐅᔨᒪᖁᔨᓪᓗᖓ 

ᑲᑎᒪᔨᐅᖃᑎᕗᑦ ᒪᓕᒐᓕᐅᖃᑎᑦᑎᓐᓂᒃ 

ᑕᕝᕙᓃᓐᖏᒻᒪᑦ ᐅᓪᓗᒥ ᒥᓂᔅᑕ ᓗᐊᓐ ᑯᓱᒐᖅ, 

ᖃᐅᔨᒪᖁᔨᓪᓗᖓ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᒪ’ᓇᓪᓗᐊᕕᒃ, ᒥᓂᔅᑐ ᓯᐅᑎᐊᐱᒃ. 

ᒪᓕᒐᓕᐅᖅᑏᑦ ᓇᓗᓇᐃᔭᖁᔨᕗᓯ ᒥᓂᔅᑕᒋᔭᖅᐳᖅ 

ᓄᓇᓕᖕᓄᑦ ᒐᕙᒪᓕᕆᓂᕐᒧᑦ ᐱᔨᑦᓯᕋᖅᑎ ᐅᑉᓗᒥ 

ᒪᓕᒐᓕᐅᕐᕕᖕᒦᔾᔮᓐᖏᒻᒪᑦ. 

 

ᑲᑎᒪᔾᔪᑎᒃᓴᑉᑎᒻᓂ ᑲᔪᓯᓗᑕ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒪᐃᓐ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 553 - 5(2): 

ᐃᖅᑲᓇᐃᔭᓐᖏᓐᓂᐅᔪᑦ ᓄᓇᕘᒥ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ. 

ᑭᓪᒐᖅᑐᖅᑕᒃᑲ ᐊᕐᕕᐊᕐᒥᐅᑦ ᑎᑭᕋᓪᔪᐊᕐᒥᐅᑦ 

ᐅᑉᓗᑦᓯᐊᒃᑰᖅᖢᒋᑦ. 

 

ᐅᖃᖅᑎᑦᓯᔩ, ᐅᑉᓗᒥ ᓂᑯᕕᑦᑐᖓ ᒪᓐᓇ 

ᐅᖃᐅᓯᕆᐊᓪᓚᓱᐊᖅᖢᒍ ᐃᓱᒫᓘᑕᐅᓪᓚᕆᑦᑐᖅ. 

ᓇᓂᓗᒃᑖᖑᖅᑰᖅᑐᖅ ᓄᓇᕗᑉ ᐃᓗᐊᓂ 

ᐱᓕᕆᐊᒃᓴᖃᑦᓯᐊᓐᖏᓐᓂᖅ. ᖃᐅᔨᒪᓗᒃᑖᕋᑉᑕ 

ᐅᖃᖅᑎᑦᓯᔩ, ᐱᓕᕆᓐᖏᑦᑐᑦ ᓄᓇᕗᒻᒥᐅᑦ 

ᐊᒥᓲᓗᐊᕐᒪᑕ. ᑎᑎᖅᑲᑎᒍᑦ ᐅᑯᐊ 

ᐱᕙᓪᓕᐊᑎᑦᓯᔨᒃᑯᑦ ᐊᐱᖅᓱᓚᐅᕋᒃᑭᑦ 

ᓄᓇᓕᓗᒃᑖᖅ ᓈᓴᐅᑎᖏᑦ ᑕᕝᕙ ᑎᑎᕋᖅᓯᒪᑉᓗᑎᒃ 

ᐱᓕᕆᓐᖏᑦᑐᑦ, ᖃᓄᖅ ᐊᒥᓲᑎᒋ’ᒪᖔᑖ. 

ᓇᓗᓇᐃᔭᐃᓚᐅᕐᒪᑕ ᒪ’ᓈᖅᖢᒋᑦ. 

 

ᐅᑯᐊ ᐃᓱᒫᓗᓐᓇᓪᓚᕆᖕᒪᑕ. 40 ᐳᓴᓐ, 39 

ᐳᓴᓐᑎ, 34 ᐳᓴᓐᑎ ᐊᕐᕕᐊᑦ, ᑎᑭᕌᓪᔪᐊᖅ 26 

ᐳᓴᓐᑎ. ᑕᒪᒃᑯᐊ ᓈᓴᐅᑏᑦ ᑕᑯᑉᓗᒋᑦ 

ᑕᑯᕋᓐᓃᑐᔾᔫ’ᒪᑕ. ᑲᓇᑕᐅᑉ ᐃᓗᐊᓂ ᑕᐃᒪ 

ᑭᕙᑎᑦᑎ’ᓂᒃ. ᑲᓇᑕᐅᑉ ᐃᓗᐊᓂ 

ᐃᓱᒫᓗᓐᓂᕋᖅᑕᐅᕈᕐᒪᑕ ᐅᑯᐊ 

ᐊᕕᒃᑐᖅᓯᒪᓂᕆᔭᐅᔪᑦ ᑲᓇᑕᐅᑉ ᐃᓗᐊᓂ. ᐆ, 

ᐱᓕᕆᓐᖏᑦᑐᑦ ᑕᒫᓂ 7 ᐳᓴᓐᑎᒦᓕᖅᑐᑦ. 

ᑕᒪᓪᔭᒎᖅ ᐃᓱᒫᓗᓐᓇᓪᓚᕆᑦᑐᖅ. ᐅᕙᒍᑦ ᓄᓇᕗᑉ 

ᐃᓗᐊᓂ 30 ᐳᓴᓐᑎ ᖄᖏᖅᓯᒪᑦᑕᓪᓗᒥᐊᕋᑉᑎᒍᑦ.  

 

ᐊᒻᒪᓗ ᖃᐅᔨᒪᑉᓗᑕ 15,000 ᓄᓇᕗᒻᒥᐅᑦ 

ᓂᖃᐃᑐᑦᑕᕐᒪᑕ, ᖃᓂᒋᔮᓂ. 14,000 ᖃᑉᓯᒃᑭᐊᖅ. 

ᑕᒪᓐᓇ ᐃᓱᒪᒋᔭᐅᔾᔫᒥᑦᑕᖁᓪᓗᒍ ᒐᕙᒪᒃᑯᑦ 

ᐃᓱᒪᒃᓴᖅᓯᐅᓕᕌᖓᑕ ᑮᓇᐅᔭᓂᒃ ᓇᒧᑦ 

ᑐᕌᖅᑎᑦᓯᓂᐊᕐᒪᖔᑖ, ᐱᓕᕆᖏᑦᑐᑦ ᐊᑏ, 

ᐃᓱᒪᒋᔭᐅᒋᐊᕐᔫᒥᑦᑕᕐᓕᑦ. ᐊᑭᑐᔫᑎᓂᒃ 

ᐸᕐᕋᐃᓕᕌᖓᑕ, ᐱᓕᕆᓐᖏᑐᑦ ᐃᓱᒪᒋᔭᐅᒋᐊᑦᑕᕐᓕ. 

ᐅᑯᐊ ᐱᓕᕆᓐᖏᓐᓂᖏᑦ ᑕᕝᕙ 

ᖃᐅᔨᒪᒐᓗᐊᕋᑉᑎᒍᑦ ᒐᕙᒪᒋᔭᕗᑦ ᑕᒪᒃᑯᓂᖓ 

ᓈᓴᐅᑎᓂᒃ ᑲᒪᒋᔭᖃᑦᓯᐊᕋᓗᐊᕐᒪᖔᑕ 

ᐃᓚᒋᔭᐅᑦᓯᐊᖅᑕᕋᓗᐊᕐᒪᖔᑖᓪᓗ ᐱᓕᕆᓐᖏᑦᑐᑦ. 

ᑕᒪᓐᓇ ᐅᕙᒻᓄᑦ ᓇᓗᓇᕐᒪᑦ. 

 

ᑕᐃᒪ ᐅᐊᑦᓯᐊᕈ ᐱᕕᖃᓕᕈᒪ ᐱᕙᓪᓕᐊᑎᑦᓯᔨᒃᑯᑦ 

ᒥᓂᔅᑕᖓᓄᑦ ᑕᒪᓐᓇ ᐊᐱᖅᑰᒃᓴᕆᒋᐊᕐᓂᐊᖅᐸᕋ. 

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 

ᐃᓕᓴᖅᓯᓂᖅ ᐋᓐᔨᓚ ᐊᒪᕈᐊᓕᒻᒥᒃ 

ᐃᒡᓗᓕᒻᒥ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐅᓪᓗᒥ ᐅᐱᒋᖃᑎᖃᕈᒪᕗᖓ 

ᒪᓕᒐᓕᐅᖅᑎᐅᖃᑎᓐᓂᒃ.  

 

ᓄᓇᑦᑎᓐᓃᓐᖔᖅᓯᒪᔪᖅ ᑖᓐᓇᑦᑕᐅᖅ ᐋᓐᔨᓚ 

ᐊᒪᕈᐊᓕᒃ, ᐃᓐᖏᖅᑎᑯᓘᓪᓗᓂ. ᑕᒪᒃᑯᐊᖏᓛᑦ 

ᒪᒃᑯᒃᑲᓗᐊᖅᖢᑎᒃ ᓇᒧᓐᖓᐅᑐᐃᓐᓇᖃᑦᑕᓕᕐᒪᑕ 

ᑕᐅᓇᓂ ᑕᐃᒪ ᑯᐸᐃᒃ ᑕᕐᕋᖓᓂ ᐃᖏᕐᕋᖃᑕᖕᒪᑦ. 

ᐃᓕᓐᓂᐊᕐᕕᖕᒧᐊᑲᑕᒃᖢᓂᓗ ᖃᓄᖅ 

ᐃᓅᓯᑦᑎᐊᕙᖕᒥᒃ ᐊᑐᒃᑲᓐᓂᕈᓐᓇᕐᒪᖔᑕ. 

ᓯᕗᓂᒃᓴᖏᓐᓄᑦ ᖃᓄᖅ 

ᐋᖅᑭᑦᑎᐊᖅᓯᒪᔪᓐᓇᕐᒪᖔᑕ 

ᐃᓐᖏᖅᑎᓪᓚᕆᐅᓪᓗᓂᓗ ᐃᓐᖏᕐᓂᕐᒥᓪᓗ 

ᐃᓕᓐᓂᐊᖅᑎᑦᑎᑲᑕᖕᒫᖅᖢᓂ ᑕᐅᓇᓂ ᑯᐸᐃᒃ 

ᑕᕐᕋᖓᓂ. ᓄᓇᓕᓕᒫᑦ ᐅᐸᖕᓂᐊᖅᖢᓂᒋᑦ 

ᑕᐅᓇᓃᑦᑐᑦ.  

 

ᑕᒪᓐᓇ ᐅᐱᒋᖃᑎᒋᔪᒪᔭᒃᑲᐃᓛᒃ 

ᒪᓕᒐᓕᐅᖅᑎᐅᖃᑎᒃᑲ. ᑖᓐᓇ ᐋᓐᔨᓚ ᐊᒪᕈᐊᓕᒃ, 

ᐃᒡᓗᓕᖕᒥᐅᑕᑯᓗᒃ, ᐃᒻᒪᖄ ᕿᕐᓕᖅᑐᓂᒃ 

ᐱᑕᖃᕐᓂᕈᔅᓯ, ᑕᐃᒪ ᓈᓚᖃᑦᑕᕈᓐᓇᕋᔭᕐᒥᔭᓯ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᓯᐊᕐᒧᑦ, ᒪᓕᒐᓕᐅᖅᑎ 

ᐃᖃᓪᓗᐊᖅ. 

ᖃᐅᔨᒪᓂᑐᖃᕐᒥᒃ ᑲᑎᒪᓯᓐᓈᑦ 

ᐃᓕᓐᓂᐊᕐᓂᖅ ᐃᖃᓗᑦᑑᑦᑎᐊᒥ 

(ᐃᖃᓪᓗᐊᖅ) 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᓄᓇᕗᒻᐅᑕᐃᑦ ᓂᕈᐊᖅᑎᒋᓯᒪᔭᒃᑲᓗ 

ᐃᖃᓗᒃᑑᑦᓯᐊᕐᒥ. 

 

ᒫᓐᓇ ᒪᕐᕉᓐᓂᒃ ᑎᒥᐅᔫᓐᓂᒃ ᐅᖃᐅᓯᖃᕈᒪᒐᒪ 

ᐃᖃᓗᒃᑑᑦᓯᐊᕐᒥ ᐱᓕᕆᓯᒪᔫᓐᓂᒃ 

ᐃᓕᓴᑎᑦᑎᖃᑦᑕᖅᑐᑎᒃ ᐱᖅᑯᓯᑐᖃᕐᓂᒃ 

ᖃᐅᔨᒪᔭᐅᒋᐊᓕᖕᓂᒃ ᐊᔪᕈᓐᓃᖅᓴᐃᖃᑦᑕᖅᑐᑎᓪᓗ. 

ᐃᓕᖅᑯᓯᒥᓂᒃ ᐅᐱᒍᓱᓕᖅᑎᑕᐅᒐᓱᑦᑐᑎᑦ 

ᕿᑎᕐᒥᐅᑦ ᑖᒃᑯᐊ ᐃᑦᑕᕐᓂᓴᓕᕆᕕᖏᑦ 

ᓴᓇᕈᓘᔭᖃᑦᑕᖅᑐᑎᓪᓗ ᐊᐃᑉᐹᓂᒃ  

ᐱᓕᕆᑎᑕᐅᓕᖅᑐᑦ. ᐊᓪᓛᑦ ᐱᓕᕆᔨᒻᒪᕆᒃᑯᑦᑕᐅᖅ 

ᑕᐃᒃᑯᐊ ᓴᓇᕐᕈᑎᓕᐅᓲᑦ, ᐃᓄᒃᑎᑐᑦ 

ᓴᓇᕐᕈᑎᓕᐅᖅᑎᑦᑎᔪᑦ. ᐊᒻᒪᑦᑕᐅᖅ, ᐅᖃᖅᓯᓐᓈᑦ 

ᒥᖅᓱᖃᑎᒌᔅᓯᓐᓈᑎᑦᑎᖃᑦᑕᕐᒥᔪᑦ ᓄᓇᑦᑎᓐᓂ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᐊᑎᖁᑎᖃᕈᓐᓃᕋᒪ ᑲᔪᓯᓗᑕ ᑲᑎᒪᔾᔪᑎᒃᓴᑉᑎᒻᓄᑦ. 

ᑭᐅᔾᔪᑕᐅᓚᐅᖅᑐᑦ ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ. ᐄᑯᓗᒃ. ᒪᓕᒐᓕᐅᖅᑎ 

ᐃᖃᓗᐃᑦ-ᑕᓯᓗᒃ, ᒥᓂᔅᑐ ᕼᐃᒃᔅ. 

ᐱᒃᑯᒋᔭᐅᓂᖏᑦ ᑕᐱᕇᑦ ᓄᓇᕘᒧᑦ ᑰᓕᖅᑏᑦ 

(ᕼᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᒪᒥᐊᓇᖅ, 

ᐅᖃᖅᑏ. ᖃᐅᔨᒃᑲᐃᓐᖏᓗᐊᕋᑖᕋᒪ.  

 

ᐅᖃᖅᑏ, ᒫᓐᓇ ᐅᖃᓕᒫᑲᐃᓐᓇᕈᒪᔪᖓ 

ᐱᕙᓪᓕᐊᔪᓃᓚᐅᖅᑐᓂᒃ ᐅᓐᓄᒃ 

ᐅᖃᓕᒫᓚᐅᖅᑕᓐᓂᒃ. ᓄᓇᕗᒡᒎᖅ ᖁᐊᖅᓵᑎᑦᑎᕗᑦ 

ᔅᑳᑎᒃᑯᓐᓂᒃ ᓵᓚᖃᖅᑐᑎᒃ ᐋᓐᑎᐅᕆᐅᑉ ᓂᒋᐊᓂ.   

 

ᐃᓚᖓ ᑲᑎᒪᔨ: ᐄᓛᒃ, ᐄᓛᒃ! 

 

>>ᐸᑦᑕᑐᖅᑐᑦ 

 

ᖃᐅᔨᒪᔪᒍᑦ ᐅᐱᒍᓱᑦᑐᐃᓐᓇᐅᕙᒃᑲᑦᑕ 

ᐱᓐᖑᐊᖅᑎᕈᓘᔭᖁᑎᑦᑎᓐᓂᒃ. ᑭᓯᐊᓂᓕ, ᑖᓐᓇ 

ᐊᖏᔪᕐᔪᐊᕌᓘᒻᒪᓂᓛᒃ ᓯᓚᕐᔪᐊᕐᒥᐅᓃᑦ. ᑖᒃᑯᐊ 

ᐊᔪᓐᖏᓂᖅᐹᖑᖃᑕᐅᔪᓂᒃ ᑕᐃᒪᐃᓕᐅᓲᓕᒫᓂᒃ 

ᓵᓚᖃᕐᓂᕐᒪᑕ.  

 

ᐋᓕᓴᓐ ᒍᕆᐱᓐ, ᐅᐱᕆᒋᒍᒪᔭᕋ, 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖓᑦ. 

ᓴᐃᑎ ᐱᓐᒃᓴᓐᓗ, ᑲᐃᑦᓕᓐ ᒪᒃᑖᓄᓪᑦ ᐊᒻᒪᓗ ᓯᑭᑉ 

ᓗᐊᕆ ᐃᐊᑎ. ᑖᒃᑯᐊ ᐅᐱᒋᓪᓚᕆᔪᒪᕙᕗᑦ  

ᑰᓕᖅᑏᑦ ᓄᓇᕗᒻᒥ 

ᑕᑯᒃᓴᐅᑎᑦᑎᔪᕕᔾᔪᐊᕌᓘᓕᕐᖓᑕ. ᖁᔭᓐᓇᒦᒃ, 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓇᓪᓗᐊᕕᒃ, ᒥᓂᔅᑐ ᕼᐃᒃᔅ. ᑕᐃᒃᑯᐊᓗ 

ᕿᑎᒋᐊᖅᑐᖅᓯᒪᔪᑦ ᐃᑲᔪᖅᑐᓇᖅᐳᑦ. 

ᓴᕆᒪᓇᖅᐳᕐᓗ ᖁᕕᐊᓱᖃᑎᒋᑦᓯᐊᖅᐸᕗᑦ. 

ᐊᑏᓗᒋᐊᒃᑲᓐᓂᖅ. 

 

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. 

ᑲᔪᓯᓗᑕ ᑲᑎᒪᔾᔪᑎᒃᓴᑉᑎᒻᓄᑦ. ᑭᐅᔾᔪᑕᐅᓚᐅᖅᑐᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᐱᑕᖃᓐᖏᒻᒪᑦ. 

ᑲᔪᓯᓗᑕ ᑲᑎᒪᔾᔪᑎᒃᓴᑉᑎᒻᓄᑦ. ᐃᓕᑕᖅᓯᓂᖅ 

ᒪᓕᒐᓕᐅᕐᕕᖕᒥ ᑕᑯᕋᕐᓈᕆᐊᖅᑐᖅᓯᒪᔪᓂᒃ. 

ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᒪᓕᒐᓕᐅᖅᑎᐅᖃᑎᒃᑲ ᖃᐅᔨᒪᑦᑎᐊᕐᓂᐊᕐᒪᑕᓗ 

ᐃᓕᑕᖅᓯᔪᒪᖕᒥᔪᖓᐃᓛᒃ ᐱᓕᕆᔨᓐᓂᒃ ᑖᓐᓇ 

ᓄᓇᓕᖕᓂ ᐃᑲᔪᖅᑎᐅᔪᖅ ᑖᒃᑯᐊ ᒨᓯᓯᔅ ᐃᖅᑲᒃᓴᖅ, 

ᐊᒻᒪᓗ ᐊᐃᑉᐸᖓ. ᑖᒃᑯᐊᒃ ᑕᒫᓃᑦᑐᐊᐱᐅᖕᒪᑎᒃ 

ᐃᓛᒃ ᐋᓐᓂᐊᕐᕕᖕᒧᑦ ᑕᒪᐅᓐᖓᖅᓯᒪᔫᒐᓗᐊᒃ 

ᑭᓯᐊᓂ ᐅᐱᒋᑦᑎᐊᖅᑕᕋ ᒨᓯᓯ ᐱᔾᔪᑎᒋᓪᓗᒍ 

ᐅᓇᑕᖅᑎᒃᓴᕋᓛᖑᓯᒪᖕᒥᖕᒪᑦ ᐊᑯᓂᐊᓗᒃ 

ᓄᓇᑦᑎᓐᓂ. ᐊᒻᒪᓗ ᒫᓐᓇ ᑕᒪᒃᑯᐊ 

ᐅᓇᑕᖅᑎᒃᓴᕋᓛᑦ ᕿᓂᖅᑎᓄᑦ ᐃᑲᔪᕐᔪᐊᖃᑦᑕᕐᒪᑕ 

ᑖᒃᑯᐊ ᐊᔪᓐᖏᓐᓂᖏᓐᓂᒃ ᐅᐱᒋᑦᑎᐊᕐᒥᔭᕋ ᒨᓯᓯ. 

ᑕᐃᒪᓐᖓᑦ ᓄᖅᑲᓚᐅᖅᓯᒪᓐᖏᒻᒥᖕᒪᑦ ᓄᓇᑦᑎᓐᓂ. 

ᑕᒪᓐᓇ ᐊᐱᒋᖃᑎᒋᔪᒪᕙᒃᑲ ᒪᓕᒐᓕᐅᖅᑎᐅᖃᑎᒃᑲ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓇᓪᓗᐊᕕᒃ. ᑐᓐᖓᓱᑦᓯᐊᕐᓂᐊᖅᐳᑎᑦ  

ᒪᓕᒐᓕᐅᕐᕕᖕᒥ. ᓄᓇᕘᑖᖃᑕᐅᓯᒪᑎᓪᓗᓯ.  

 

ᐊᒻᒪᓗ ᓇᒻᒥᓂᖅ ᐅᕙᒻᓂᒃ ᐅᖃᑦᑑᓪᓗᐊᖅᑐᖓ 

ᕿᓂᖅᑎᐅᖃᑕᐅᑦᑕᖅᓯᒪᒐᒪ, ᖃᓄᖅ 

ᐃᓅᖃᑎᒋᔭᕐᓂᒃ ᐊᓐᓇᐃᒪᑎᑦᓯᓂᖅ ᐊᓐᓇᑦᑐᐃᓂᖅ 

ᐱᒻᒪᕆᐅᖕᒪᑦ ᓄᓇᕗᒻᒥᐅᑕᐅᖃᑎᒋᑉᓗᒋᑦ. 

ᐅᐱᒋᑦᓯᐊᖅᐸᒋᑦ ᑐᓐᖓᓱᑦᓯᐊᕐᓂᐊᖅᐳᑎᑦ. 

 

ᐃᓕᑕᖅᓯᓂᖅ ᒪᓕᒐᓕᐅᕐᕕᖕᒥ ᑕᑯᕋᓐᓈᖅᑐᓂᒃ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᓴᖅᓯᔪᒪᓪᓗᖓ ᒫᒋ ᕿᓪᓚᖅ. 

ᓄᓇᖅᑲᑎᒋᓚᐅᖅᓯᒪᔭᕋ ᒫᓐᓇ ᑕᒫᓂ 

ᐃᖃᓗᖕᒥᐅᑕᐅᓕᖅᑐᖅ ᑕᕝᕙᓂ ᒪᓕᒐᓕᐅᕐᕕᖕᒥ 

ᐃᖅᑲᓇᐃᔭᑲᐃᓐᓇᓚᐅᖅᑑᒐᓗᐊᖅ ᐊᓯᐊᓄᑦ 

ᐃᖅᑲᓇᐃᔮᖅᑖᖅᐸᓪᓚᐃᓯᒪᖕᒪᑦ. ᐅᐱᒋᔪᒪᔭᕋ ᑕᒫᓂ 

ᐊᖓᔪᖅᑳᒃᑯᕕᖕᒥ ᐃᓂᖃᓕᕐᓂᖓᓂᒃ 

ᐃᖅᑲᓇᐃᔭᓚᐅᕐᓂᖓᓂᓪᓗ ᒪᓕᒐᓕᐅᕐᕕᖕᒥ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓇ. ᑐᓐᖓᓱᑦᓯᐊᕐᓂᐊᖅᐳᑎᑦ ᑕᒡᕙᓂ 

ᒪᓕᒐᓕᐅᕐᕕᖕᒥ. ᓄᓇᕘᑖᖃᑕᐅᓯᒪᔪᑎᒍᑦ. 

ᓄᓇᕗᒻᒥᐅᑕᐃᑦ ᑐᓐᖓᓱᑦᓯᐊᖅᐸᒋᑦᓯ 

ᒪᓕᒐᓕᐅᖅᑏᑦ ᑲᑎᒪᓕᕌᖓᑕ. 

ᑐᓐᖓᓱᑦᓯᐊᖅᑎᑕᐅᖏᓐᓇᖅᐳᓯ.  

 

ᐃᓕᑕᖅᓯᓂᖅ ᐳᓛᖅᓯᒪᔪᓂᒃ ᒪᓕᒐᓕᐅᕐᕕᖕᒥ. 

ᑲᔪᓯᓗᑕ. ᑲᑎᒪᔾᔪᑎᒃᓴᑉᑎᒻᓂᑦ. ᐅᖃᐅᓯᒃᑯᑦ 

ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, 

ᒪᓕᒐᓕᐅᖅᑎ ᕿᓐᖑᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 752 - 5(2): ᐃᒥᖃᐅᑎᓂ 

ᖃᐅᔨᓴᐅᑎᒃ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, 

ᐊᐱᖅᑯᑎᖃᕈᒪᕗᖓ ᐃᑉᐸᒃᓴᖅ  

ᐊᐱᖅᑯᑎᖃᓪᕕᒋᔭᒻᓄᑦ ᒥᓂᔅᑕᒧᑦ 

ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓ ᑐᕌᖅᑎᑦᓯᕕᒋᓗᒍ.  

 

ᐅᖃᖅᑎᑦᓯᔩ, ᐃᓱᒫᓘᑎᖃᖅᑯᖓ ᑖᓐᓇ ᓰᐲᓰᒃᑯᓐᓂ 

ᑐᓴᒐᒃᓴᐅᔪᖅ ᑐᓴᖅᓯᐅᔭᐅᔪᕕᓂᖅ ᑕᓗᕐᕈᐃᑦ 

ᐱᔾᔪᑎᖃᕐᕕᐅᓗᓂ ᐃᒪᐅᑎᒥᒃ ᐃᓄᐃᑦ 

ᐃᒡᓗᖁᑕᐃᑦᑕ ᐃᒪᐅᑎᖁᑖᑦᑕ ᐃᓗᐊᓂ. ᐅᕘᓇ 

ᐱᕙᓪᓕᐊᔪᑎᒍᑦ ᑎᑎᕋᖅᑕᐅᔪᕕᓂᖅ 

ᐅᖃᓕᒫᓚᐅᐱᓪᓚᓐᓂᐊᖅᐸᕋ ᖃᓄᐃᑦᑑᒻᒪᑦ 

ᑐᓴᐅᒪᔭᐅᓂᐊᕐᒪᑦ.  

 

(ᑐᓵᔨᑎᒍᑦ) ᖁᐊᖅᓵᓛᖅᑐᐃᑦ ᖃᐅᔨᒋᐊᔅᓴᖅ 

ᐊᕙᑎᓕᐅᓗᐊᖅᑐᓂ ᐊᕐᕌᒍᓂ 

ᖃᑦᑕᖓᓃᑦᑐᒥᓂᕐᓂᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᖃᐅᔨᒃᑲᐃᕗᑦ 

ᐃᓪᓗᓕᕆᔨᒃᑯᑎᒍᑦ ᐊᐅᖏᓐᓂ 

ᖃᐅᔨᓴᖅᑕᐅᖁᔨᓪᓗᑎᒃ. ᕉᑕ ᓇᓄᖅ ᐸᓂᖓᓗ, 

ᑭᐊᕋᓐ ᓇᓄᖅ, ᖃᑦᑕᖓ ᐱᓪᓗᒍ 

ᐃᓪᓗᓕᕆᔨᕐᔪᐊᒃᑯᓐᓄᑦ. ᐃᓪᓗᓕᕆᔨᒃᑯᖏᓐᓄᑦ 

ᖃᐅᔨᔭᐅᓚᐅᕐᖓᑦ ᐃᒥᖓ ᖃᐅᔨᓴᖅᑕᐅᓪᓗᓂ 

ᓴᒃᑯᔅᓴᖃᕐᖓᒡᒎᖅ ᐋᖅᑭᔅᓴᖃᕐᖓᑦ ᓴᕕᕋᔭᒻᒥᒃ. 

 

ᖁᐊᖅᓵᓪᓚᕆᓚᐅᖅᑐᑦ ᑕᐃᒫᒃ ᐅᖃᐅᔾᔭᐅᒐᒥ. 

ᐃᓪᓗᓕᕆᔨᒃᑯᓐᓂᒥᐅᑕᕐᒥᐅᑕᐃᑦ 

ᖃᐅᔨᓴᖃᑦᑕᓕᕐᖓᑕ ᐃᒥᑦᑕᕐᕕᖏᓐᓂᒃ 

ᖃᑦᑕᖏᓐᓂᒃ ᐅᓗᕆᐊᓇᕐᓂᕋᖅᑕᐅᓚᐅᖅᓯᒪᓇᑎ. 

 

ᐊᕐᕌᒍᒐᓛᓗᐃᑦ ᐊᓂᒍᖅᓯᒪᓕᖅᑎᓪᓗᒋᑦ ᓱᒻᒪᑦ ᒫᓐᓇ 

ᖃᐅᔨᔭᐅᑕᐃᓐᓇᖅᑲᑦ ᑕᐃᒪᐃᑦᑐᓂᒃ ᐋᖅᑭᔅᓴᓕᓐᓂᒃ 

ᓴᕕᕋᔭᓕᓐᓂᒃ ᐱᑕᖃᑐᐃᓐᓇᕆᐊᓕᒃ?  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᑖᓐᓇ 

ᐱᕙᓪᓕᐊᔪᖅ ᑐᓴᖅᑐᒍ ᐃᒪᐅᑎᒦᑦᑐᖅ ᐃᓄᐃᑦ 

ᐃᓪᓗᖁᑕᐃᓐᓂ ᓇᔪᖅᑕᐅᑎᓪᓗᒍ ᐱᒻᒪᕆᐅᒻᒪᑦ 

ᖁᐊᖅᓵᓇᖅᑑᓗᓂᓗ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐸ ᐃᓪᓗᒧᑦ ᑕᕝᕗᖓ 

ᐅᓪᓗᒥ ᐃᓪᓗᓕᕆᔨᕐᔪᐊᒃᑯᑦ ᖃᓄᐃᓕᐅᖅᐸᑦ  

ᑕᐃᑲᓂ ᑕᓗᕐᔪᐃᑦ ᐃᓪᓗᓕᕆᔨᖁᑕᐃᑦᑕ ᒫᓐᓇ 

ᐊᑐᖅᑕᐅᔪᖅ ᒥᔅᓵᓄᑦ? ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᒪ’ᓇ. ᒥᓂᔅᑕᒧᑦ ᑭᐅᔭᐅᓚᐅᖅᑳᑎᓐᓇᒍ 

ᒪᓕᒐᓕᐅᖅᑎᓕᒫᑦ ᐃᖅᑲᐃᑎᑦᑐᒪᕙᔅᓯ 

ᐅᖃᓘᑎᕋᓛᔅᓯ ᓂᐸᖏᖅᑎᓯᒪᑦᑎᐊᕐᓂᐊᖅᐸᓯᐅᒃ 

ᒪᓕᒐᓕᐅᕐᕕᒻᒥ ᑲᑎᒪᑎᓪᓗᑕ.  

 

ᒥᓂᔅᑐ ᐱᒻᒪᕆᐅᔪᖅ ᑲᒪᒋᔭᖃᖅᑐᖅ ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᖏᓐᓂ, ᒥᓂᔅᑐ ᓇᑦᓯᖅ.  

 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᑕᐃᓐᓇᓗ ᐊᐱᕆᖕᒪᑦ ᖁᔭᓐᓇᒦᖅᐸᕋ. 

ᑕᐃᒪ ᑐᓴᕋᑦᑕ, ᐅᖃᖅᑏ ᑕᒪᒃᑯᐊ ᐃᓪᓗᖁᑎᕗᑦ 

ᑕᐃᑲᓂ ᑕᓗᕐᔪᐊᓂ ᑕᐃᒪᐃᑦᑐᖃᕆᐊᖏᓐᓂ Lead 

ᑕᐃᒃᑯᐊ ᐃᒪᐃᔭᖅᑕᐅᑦᑎᐊᖅᑐᑎᒃ ᐊᒻᒪᓗ 

ᒥᑦᑕᐅᑦᑎᐊᖅᑐᑎᒃ ᐱᔭᐅᓚᐅᖅᑐᑦ ᒫᓐᓇ 

ᐃᒡᓗᖁᑎᓕᒫᕗᑦ ᑕᐃᒪᐃᑦᑐᖃᓐᖏᒃᑲᓗᐊᕐᒪᖔᑕ 

ᖃᐅᔨᓴᖅᐸᓪᓕᐊᔭᕗᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᓐᓐᖑᖅ.  

 

ᕿᓐᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᓐᓇ 

ᑭᐅᔭᐅᓚᐅᐱᓪᓚᑦᑑᒐᓗᐊᖅ ᑐᑭᓯᓇᖅᓯᑦᑎᐊᓂᐊᕐᒪᑦ.  

(ᑐᓵᔨᑎᒍᑦ) ᐅᖃᖅᑏ, ᐅᑉᐱᕈᓱᓪᓚᕆᒃᑲᒪ 

ᐃᓪᓗᓕᕆᔨᕐᔪᐊᒃᑯᑦ ᑖᒃᑯᐊᑦᑕᐅᖅ 

ᖃᐅᔨᒪᒐᓱᒋᐊᖃᕐᒥᒻᒪᑕ 

ᕿᒥᕐᕈᓪᓚᕆᒋᐊᖃᕐᖓᑕᑦᑕᐅᖅ ᓄᓇᕗᒻᒥ 

ᐊᓯᖏᓐᓂᒃ ᓄᓇᓕᓐᓂ ᐱᖃᓯᐅᑎᓗᒍ ᑰᒑᕐᔪᒃ 

ᖃᐅᔨᒪᑦᑎᐊᓂᐊᕐᖓᑕ 

ᑕᐃᒪᐃᑦᑐᖅᑕᖃᒃᑲᓂᓐᖏᒃᑲᓗᐊᕐᒪᖔᖅ. ᒥᓂᔅᑕ 

ᓇᓗᓇᐃᖅᑐᐃᒍᓐᓇᖅᑳ ᖃᓄᖅ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐱᓕᕆᒻᒪᖔᑕ 

ᐃᓪᓗᓕᕆᔨᒃᑯᓐᓂ ᓄᓇᓕᓐᓂ ᑰᒑᕐᔪᒻᒥ ᐊᓯᖏᓐᓂᓗ 

ᓄᓇᓕᓐᓂ ᑕᒪᓐᓇ ᐋᖅᑭᒋᐊᕋᓱᓪᓗᒍ? ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᐱᒻᒪᕆᒃ ᓇᑦᓯᖅ.  

 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᑎᒍᑦ) ᐅᖃᖅᑏ, ᖃᐅᔨᓴᑦᑎᐊᕐᓂᐊᕋᑦᑕ  

ᖃᑦᑕᖏᑦ ᐃᓪᓗᓕᕆᔨᒃᑯᑎᒎᖓᔪᑦ 

ᖃᐅᔨᓴᖅᑕᐅᓯᒪᓕᖅᑐᑦ 

ᐃᑦᑕᖅᑯᑎᖃᐅᓐᖏᒃᑲᓗᐊᕐᒪᖔᑕ ᐋᖅᑭᒐᔭᓐᓂᒃ 

ᐊᒻᒪᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑎᒍᑦ 

ᖃᐅᔨᓴᖅᑏᑦ ᐱᓕᕆᖃᑕᐅᑎᑕᐅᔪᑦ ᑕᒪᒃᑯᐊ 

ᐊᑦᑕᕐᓇᖅᑐᖃᓐᖏᒃᑲᓗᐊᕐᒪᖔᑕ ᖃᑦᑕᖁᑎᕗᑦ 

ᐃᓪᓗᓕᕆᔨᒃᑯᓐᓃᖃᑦᑕᖅᑐᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊᓂᒃ ᐊᒻᒪ ᑭᖑᓪᓕᖅᐹᒥ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᕿᓐᓐᖑᖅ.  

 

ᕿᓐᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᓪᓗ 

ᒥᓂᔅᑕ ᑕᑉᓱᒥᖓ ᑐᓴᖅᑎᑎᑦᑎᐊᕈᓐᓇᕐᒪᑦ. 

ᐆᒥᖓᑦᑕᐅᖅ ᑐᑭᓯᔪᒪᓪᓗᖓ 

ᐊᐱᖅᑯᑎᖃᕐᓂᐊᖅᑯᖓ ᐅᖃᖅᑎᑦᑎᔩ.  

 

(ᑐᓵᔨᑎᒍᑦ) ᐃᓕᓴᖅᓯᓪᓗᖓ ᓇᒻᒥᓂᖅ 

ᐊᖏᕐᕋᖁᑎᓖᑦ ᑲᒪᒋᔭᖃᕐᒪᑕ ᒪᑭᒪᑎᑕᐅᓂᖏᓐᓄᑦ 

ᓇᒻᒥᓂᖅ ᐃᓪᓗᖏᓐᓄᑦ ᑭᓯᐊᓂᓕ 

ᐃᑲᔫᑎᖃᑦᑎᐊᕆᕗᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 

ᓴᖅᑭᑦᑎᔪᒻᒪᑕ ᑐᑭᓯᓇᑦᑎᐊᖅᑐᓂ ᓄᓇᕗᒻᒥᐅᓂ 

ᐃᑲᔪᖅᑐᐃᓂᕐᒧᑦ ᓇᒻᒥᓂᖅ ᓇᓗᓇᐃᖅᑐᐃᖁᓪᓗᒋᑦ 

ᑖᒃᑯᐊ ᐃᒪᖃᐅᑎᖏᑦ ᐋᖅᑭᔅᓴᒥᒃ 

ᐱᖃᑕᓐᖏᒃᑲᓗᐊᕐᒪᖔᖅ. ᑕᐃᒪ ᒥᓂᔅᑕ ᑕᐃᒫᒃ 

ᐅᖃᖅᓯᒪᔪᓐᓇᖅᐹ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑐ ᓇᑦᓯᖅ.  

 

ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐄ 

ᑕᐃᒪᐃᓕᐅᕐᓂᐊᕐᓂᕋᕈᓐᓇᖅᑯᖓ ᑖᒃᑯᐊ 

ᐃᖅᑲᓇᐃᔭᖅᑎᕗᑦ ᑕᒪᒃᑯᐊ ᓇᒻᒥᓂᖅ 

ᐊᖏᕐᕋᖃᖅᑐᑦ ᑕᐃᒪᐃᑦᑐᖅᑕᖃᓐᖏᒃᑲᓗᐊᕐᒪᖔᑕ 

ᖃᑦᑕᖏᓐᓂᒃ. (ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᑲᖏᖅᖠᓂᐅᑉ ᐅᐊᓐᓇᖓᓄᑦ ᐃᒡᓗᓕᒑᕐᔪᖕᒧᓪᓗ, 

ᒪᓕᒐᓕᐅᖅᑎ ᑕᐅᑐᓐᖏ. 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 753 - 5(2): ᐅᒥᐊᒃᑯᕖᑦ ᐱᖁᑎᕐᔪᐊᑦ 

(ᑕᐅᑐᓐᖏ) 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᓱᕈᒪᓪᓗᒍ ᒥᓂᔅᑕᒋᔭᐅᔪᖅ 

ᐱᕙᓪᓕᐊᓂᕆᓂᕐᒧᑦ ᐊᒻᒪ ᐃᖏᕐᕋᓂᕆᔭᕐᒧᑦ 

ᑕᒪᒃᑯᐊ ᑐᓚᒃᑕᕐᕕᓕᕆᓃᑦ ᑕᕆᐅᕐᒥ 

ᐅᖃᐅᓯᕆᔪᒪᓪᓗᖏᑦ.  

 

ᐄᑯᓗᒃ ᖃᑉᓗᓇᐅᔭᕐᓂᐊᕋᒪ, ᐅᖃᖅᑏ.  

 

(ᑐᓵᔨᑎᒍᑦ) ᑕᐃᒪ ᖃᐅᔨᒪᓂᐊᕐᒪᑦ ᐃᒡᓗᓕᒑᕐᔪᒃ 

ᓯᕗᓕᖅᑎᖏᑦ ᐊᔅᓱᕈᖅᓯᒪᔪᒻᒪᕆᐅᒻᒪᑕ ᑕᒪᓐᓇ 

ᓯᕗᕙᕆᐊᕈᑎ ᓄᑖᔾᔫᒥᒃ ᑕᕆᐅᕐᒥᒃ ᐱᖁᑎᕐᔪᐊᓂᒃ 

ᓄᓇᓕᓐᓄᑦ ᐊᒻᒪᓗ ᐱᕕᖃᕐᓂᓐᓂ ᖁᔭᒋᔪᒪᓪᓗᒋᑦ 

ᓄᓇᓖᑦ ᐱᓕᕆᔪᒪᑦᑎᐊᕐᓂᖏᓐᓄᑦ 

ᐱᔪᓐᓇᑎᐊᕐᓂᖏᓐᓄᑦ ᐱᒋᐊᖅᑎᑦᑎᓂᖅ. ᑭᓯᐊᓂᓕ 

ᐅᖃᖅᑏ, ᑐᓚᒃᑕᕐᕕᖕᒥ ᓄᓇᓕᖕᒥ 

ᐱᑕᖃᕆᐊᖃᕐᓂᐊᕐᒪᑦ 

ᑮᓇᐅᔭᖃᖅᑎᑦᑎᓂᒻᒪᕆᐅᔪᒥᒃ.  

 

ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᐃᑲᔪᖅᓱᐃᓯᒪᖕᒪᖔᑦ 

ᐱᓕᕆᕝᕕᖓ ᑖᒃᓱᒪ ᓄᓇᓕ ᐱᓪᓗᒍ ᑕᒪᓐᓇ 

ᐱᕙᓪᓕᐊᒐᓱᓪᓗᒍ ᐱᓕᕆᐊᖑᔪᖅ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᒥᓂᔅᑑᔪᖅ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᐊᐱᖅᓱᕋᕕᑦ. 

ᑖᓐᓇ ᑕᕝᕙᓂ ᐋᑐᕚᒥᑎᓪᓗᑕ ᑖᒃᑯᐊ Northern 

Lights-ᑎᓪᓗᒋᑦ ᑲᑎᒪᖃᑎᒋᒍᓐᓇᓚᐅᕋᒃᑯ 

ᒪᐃᔭᖓᓗ ᐊᒻᒪᓗ ᐱᕙᓪᓕᐊᔪᓕᕆᔨᖏᓐᓂᒃ 

ᑖᔅᓱᒥᖓ ᐅᓂᒃᑳᖅᓱᑎ ᖃᓄᖅ ᓴᓇᔪᒪᔭᖏᓐᓂ 

ᑖᔅᓱᒥᖓ ᐃᑎᔪᕐᒥᒃ ᑐᓚᑦᑕᕕᔅᓴᒥᒃ. ᑖᓐᓇ 

ᐅᖃᓪᓚᖃᑎᒋᓪᓗᒍ ᐅᖃᐅᑎᓚᐅᖅᑕ ᑖᓐᓇ 

ᐸᕐᓇᔅᓯᒪᔭᖓ ᑕᑯᔪᒪᓪᓗᒍᓗ ᐊᒻᒪᓗ ᐅᖃᐅᑎᓪᓗᒍ 

ᓇᒻᒥᓂᖅᑕᐅᖅ ᑖᒃᑯᐊ ᓄᓇᓕᓕᒫᑦ 

ᐳᓛᕋᒐᓱᒃᑲᑦᑎᒍᑦ ᑐᓚᑦᑕᕕᓐᓂ 

ᐱᓕᕆᕙᓪᓕᐊᑎᓪᓗᑕ. ᑖᒃᑯᐊ Oceans 

Protection Plan Act ᑕᐃᑰᓇ 

ᐅᖃᐅᓯᕆᓯᓐᓈᖅᑐᒍ ᐅᖃᐅᑎᓚᐅᖅᑕᕋ ᑖᒃᑯᐊ  

ᐳᓚᕋᓕᑐᐊᖅᐸᑕ ᑖᒃᑯᐊ ᐅᖃᐅᓯᐅᑦᑎᐊᕐᓂᐊᖅᐳᑦ 

ᖃᓄᖅ ᐸᕐᓇᑦᑕᐅᕙᓪᓕᐊᔪᖏᓐᓂ ᐊᒻᒪᓗ 

ᑕᑯᓇᒍᒪᓪᓗᒍ ᑖᓐᓇ ᐅᖃᐅᓯᕆᓚᐅᖅᑕᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᑕᐅᑐᓐᖏ.  

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᑕᐃᒪ ᒥᓂᔅᑕ ᓇᓗᓇᐃᓚᐅᕐᒪᑦ 

ᑕᐃᒃᑯᐊ ᒐᕙᒪᑐᖃᐃᑦ ᐋᑐᕚᒥ ᓴᖅᑭᑎᑦᑎᓚᐅᕐᒪᑕ 

ᐋᒋᓯ 26, 2019-ᖑᑎᓪᓗᒍ ᐃᓱᒪᓕᐅᖅᓯᒪᖕᒪᑕᒎᖅ 

ᓴᓂᕐᕙᐃᓯᒪᔪᒪᓪᓗᑎᒃ ᐃᒪᓐᓇ ᐊᖏᑎᒋᔪᒥᒃ 

93,000 kms ᑖᓐᓇ ᓴᐳᓐᓂᐊᕈᑕᐅᓂᐊᖅᑐᖅ 

ᑕᕆᐅᕐᒥᐅᑕᓄᑦ ᐊᒻᒪᓗ ᓴᐳᒻᒥᐊᕈᑕᐅᓕᖅᐸᑦ 

ᑕᕆᐅᕐᒥᐅᑕᓄᑦ ᑐᑭᖃᖅᑐᖅ  ᑕᕆᐅᓕᒫᖅ, 

ᖃᔭᑦᑎᐊᖅ, ᖃᓂᑦᑐᖅ, ᓴᓪᓕᒥ ᐃᒡᓗᓕᒑᕐᔪᖕᒥ 

ᓴᐳᒻᒥᔭᐅᓕᕋᔭᖅᑐᖅ.  

 

ᐅᖃᖅᑎᑦᑎᔩ, ᑐᑭᓯᑎᑕᐅᓯᒪᒐᒪ ᑖᒃᑯᐊ ᓄᓇᓖᑦ 

ᐃᒡᓗᓕᒑᕐᔪᖕᒥ ᑖᔅᓱᒥᖓ ᐃᓱᒫᓗᒋᔭᖃᕐᒪᑕ ᖃᓄᕐᓗ 

ᐊᒃᑐᐃᓂᐊᕐᒪᖔᑦ ᐱᕙᓪᓕᐊᔾᔪᑎᒋᔪᒪᔭᖏᓐᓂᒃ 

ᑕᕆᐅᕐᒥᐅᑕᓄᑦ ᐊᒻᒪᓗ ᖃᓄᖅ ᐃᖃᓗᒐᓱᖕᓂᕐᒧᑦ. 

ᑕᐃᒪᖃᐃ ᒥᓂᔅᑕ ᓇᓗᓇᐃᔭᐃᒍᓐᓇᖅᐸ 

ᖃᓄᖅᑑᖅᓯᒪᖕᒪᖔᖏᑦᑕ ᓄᓇᕗᑦ ᒐᕙᒪᒃᑯᑦ ᑖᓐᓇ 

ᐃᖃᖅᓴᐅᑎᐅᑎᓪᓗᒍ ᐊᒻᒪᓗ ᖃᓄᖅ 

ᓇᓗᓇᐃᔭᐃᔪᓐᓇᖅᐸ ᐃᑲᔪᖅᑕᐅᕚᑦ 

ᐃᑲᔪᖅᑕᐅᔪᓐᓇᖅᐹᑦ ᓄᓇᓖᑦ ᐃᒡᓗᓕᒑᕐᔪᒻᒥ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑐ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ. ᑖᓐᓇ 

ᓴᐳᒻᒥᓇᓱᑦᑐᐃᑦ ᐃᒪᕐᒥ ᑖᓐᓇ ᓴᖅᑭᑕᐅᕋᑖᓚᐅᕐᒪᑦ 

ᐃᒪᕐᒥᐅᑕᓕᕆᔨᒃᑯᓐᓄᑦ ᒐᕙᒪᑐᖃᒃᑯᓐᓄᑦ. 

ᐅᖃᖅᓯᒪᔪᒍᑦ ᓯᕗᓕᖅᑎᓗ ᑖᓐᓇ ᐱᖃᑎᒋᓪᓗᒍ 

ᑖᒃᑯᐊ ᓴᖅᑭᑕᐅᕙᓪᓕᐊᔪᐃᑦ ᐅᕙᑦᑎᓐᓂᑐᖏᒃᑯᐊ  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᓪᓚᖃᑎᖃᕐᔫᒥᓚᐅᕐᓕᑦ ᑕᒪᒃᑯᓂᖓ 

ᓴᖅᑮᕙᓪᓕᐊᓂᐊᓕᕈᑎᒃ.  

 

>>ᐸᑦᑕᑐᖅᑐᑦ 

 

ᑭᓱᓕᒫᑦ ᓴᖅᑭᑕᐅᓚᐅᓐᖏᓐᓂᖏᓐᓂᒃ ᒐᕙᒪᐅᔪᒍᑦ 

ᐃᓄᖁᑎᕗᑦ ᐊᑦᑐᖅᑕᐅᓂᖅᐹᖑᓪᓗᑎᒃ  

ᑭᒡᒐᖅᑐᐃᓪᓗᑕ ᑕᐃᒪᓐᓇ 

ᐅᖃᓪᓚᖃᑎᖃᕈᒪᖃᑦᑕᖅᐳᒍᑦ.  

 

ᑭᓱᓂᒃ ᐃᓗᓕᖃᕐᓂᐊᕐᒪᑕᑭᐊᖅ ᐅᖃᐅᔾᔭᐅᓇᑕ ᐅᓇ 

ᑕᕝᕙ ᓴᖅᑮᔪᒪᓂᐊᓕᖅᑕᕘᖅᑕᐅᑐᐃᓐᓇᖅᓱᓂ. 

ᐃᓛᓐᓂᒃᑯᑦ ᓇᓗᓇᖃᑦᑕᕐᒪᑦ 

ᐃᑲᔪᖅᑐᐃᔪᒪᒐᓗᐊᖅᓱᓂ ᐅᕝᕙᓘᓐᓃᑦ 

ᐃᑲᔪᖅᑐᐃᖏᓪᓗᓂ ᑭᓱᐃᑦ ᐊᑦᑐᖅᑕᐅᓂᐊᕐᓂᖏᓐᓂ 

ᖃᐅᔨᔪᒪᓪᓗᑕ. ᐃᓗᓕᖏᓐᓂᒃ ᑐᓴᐅᒪᓐᖏᑦᓱᑕ 

ᑖᒃᑯᐊ ᓄᓇᓕᓐᓂ ᑲᑎᒪᖃᑎᖃᖅᐸᓪᓕᐊᑎᓪᓗᒋᑦ 

ᑎᓕᐅᖅᓯᒪᔭᕗᑦ ᐃᖅᑲᓇᐃᔭᖅᑎᕗᑦ 

ᐱᖃᑕᐅᖁᓪᓗᑎᒍᑦ ᐊᒻᒪᓗ ᐅᖃᖅᓯᒪᔪᒍᑦ ᑕᒪᒃᑯᐊ 

ᓴᖅᑭᒐᓱᓐᓂᐊᓕᕋᐃᒍᔅᓯᐅᒃ ᐃᓚᒋᔭᐅᖃᑦᑕᖅᑕ. 

ᑕᐃᒪᓐᓇᐃᓕᖓᔪᒥᒃ ᐅᓪᓗᒥᒧᑦ ᒫᓐᓇ ᑖᔅᓱᒪ 

ᐃᓗᐊᓂ ᐃᑲᔫᑎᖃᕐᓂᐊᕐᒪᒃᑭᐊᖅ ᑖᒃᑯᓄᖓ 

ᓄᓇᓕᓐᓄᑦ ᖃᐅᔨᒪᓐᖏᑦᑐᒍᑦ. 

ᖃᐅᔨᓇᓱᒃᑲᓗᐊᖅᑐᒍᑦ ᑭᓯᐊᓂ 

ᖃᐅᔨᓚᐅᓐᖏᓐᓂᑦᑎᓐᓂᒃ 

ᐃᑲᔪᖅᑐᕐᓂᐊᕋᑦᑎᒍᑭᐊᖅ 

ᐃᑲᔪᖅᑐᔾᔮᓐᖏᓐᓇᑦᑎᒍᑭᐊᖅ 

ᐅᖃᕈᓐᓇᓐᖏᑲᓚᐅᖅᑐᖓ ᐅᓪᓗᒥᐅᔪᖅ ᒫᓐᓇᐅᔪᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᑐᒡᓕᕆᓕᖅᑕᖓᓂᒃ ᐊᒻᒪ ᑭᖑᓪᓕᖅᐹᒥᒃ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᑕᐅᑐᓐᖏ.  

 

ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓇ 

ᐃᒡᓗᓕᒑᕐᔪᒃ ᑕᐅᑐᖅᑰᖅᓱᒍ ᐃᑎᔪᒥᒃ 

ᑐᓚᒃᑕᕐᕕᒃᑖᕈᒪᖕᒪᑕ ᓇᓗᓐᖏᓐᓇᕕᑦ 

ᐅᖃᖅᑎᐅᒐᕕᑦ ᖃᒪᓂᑦᑐᐊᖅ ᐅᔭᕋᒃᑕᕆᐊᖃᕐᒪᑦ 

ᐊᒥᓱᕈᖅᐸᓪᓕᐊᑐᐃᓐᓇᖅᑐᑦ ᐅᒥᐊᕐᔪᐊᑦ ᑕᐃᑲᓂ 

ᐃᒡᓗᓕᒑᔫᑉ ᓵᖓᓃᖃᑦᑕᕐᒪᑕ ᑕᕆᐅᕐᒥ. ᐊᒻᒪᑦᑕᐅᖅ 

ᐱᖃᑎᐊ ᑕᐅᑐᖅᑰᕐᓗᒍ ᒪᖃᐃᑏᑦ, ᐊᖑᓇᓱᒃᑏᑦ 

ᑐᓚᒃᑕᕐᕕᒃᑖᕆᐊᖃᖅᑐᑦ ᒪᕐᕉᖕᒪᑎᒃ.  

 

(ᑐᓵᔨᑎᒍᑦ) ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔪᓕᕆᔨᒃᑯᓪᓗ ᐊᐅᓚᑦᑎᒻᒪᑕ ᓄᓇᓕᓐᓂ  

ᐃᖏᕐᕋᔪᓕᕆᓂᕐᒧᑦ ᐱᓕᕆᐊᖑᔪᒥᒃ. ᑖᓐᓇ 2017-

18 ᐊᕐᕌᒍᑕᒫᖅᓯᐅᑦ ᐅᓂᒃᑳᖓ ᐱᓕᕆᐊᖑᔪᑦ 

ᐅᖃᖅᓯᒪᒻᒪᑦ $8,000 ᐊᑐᐃᓐᓇᐅᑎᑕᐅᓗᓂ 

ᑐᓚᑦᑕᕐᕕᓐᓄᑦ ᐲᔭᐃᔾᔪᑎᓄᓪᓗ ᓄᓇᓕᖓᓂ 

ᐃᓪᓗᓕᒑᕐᔫᑉ. ᒥᓂᔅᑕ ᐅᖃᕈᓐᓇᖅᐹ ᖃᓄᑎᒋ 

ᑮᓇᐅᔭᖃᖅᑎᑕᐅᓚᐅᕐᒪᖔᑕ ᓄᓇᓖᑦ ᐃᒡᓗᓕᒑᕐᔪᒃ 

ᑕᒫᓂ 2018-19 ᐊᕐᕌᒍᒋᔭᖓᓂ 

ᐊᐅᔭᕆᓚᐅᖅᑕᖓᓂ ᑕᕝᕘᓇ ᐱᓕᕆᐊᒃᑯᑦ. 

ᐅᖃᐅᑎᔪᓐᓇᖅᐱᑎᒍᓪᓕ ᖃᖓ ᓴᖅᑭᑦᑎᓛᕐᒪᖔᖅ 

2018-19 ᐊᕐᕌᒍᑕᒫᖅᓯᐅᑉ ᐅᓂᒃᑳᖓᓂᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑐ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, 2018-19 ᑖᓐᓇ 

ᓂᕆᐅᒋᔭᕋ ᐅᓂᒃᑳᖅᑐᐊᖅ ᑖᔅᓱᒧᖓ 

ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᕋᑖᖅᑕᖓ ᑕᒫᓂ 

ᐅᑭᐅᖑᔪᖅ ᓴᖅᑭᒍᒪᓪᓗᒍ ᐃᓪᓗᕐᔪᐊᒧᑦ ᐊᒻᒪᓗ 

ᐊᐱᕆᖅᑲᐅᒐᕕᑦ ᑕᕝᕙᓂ ᐊᕐᕌᒍᒥ 2019-2020 

ᑖᒃᑯᐊ ᐃᓪᓗᓕᒑᕐᔪᒃᑯᑦ ᑐᕌᖓᔪᒥᒃ $80,000-ᓂᒃ 

ᑐᓂᓯᒪᔭᕗᑦ ᑖᔅᓱᒧᖓ ᐊᖅᑯᓯᐅᕐᓂᕐᒧᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ-ᓂᐊᖁᓐᖒ, ᒪᓕᒐᓕᐅᖅᑎ ᐊᕐᓇᒃᑲᖅ.  

 

ᐊᐱᖅᑯᑦ 754 - 5(2): ᐊᑯᓂᐅᔪᒧᑦ 

ᐅᐸᓗᖓᐃᔭᑦ ᐊᑭᓂᒧᑦ ᐸᕐᕆᑦᑎᓂᕐᒧᑦ 

(ᐊᕐᓇᒃᑲᖅ) 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᐅᖃᖅᑏ, ᑐᕌᖅᑎᑦᑐᒪᔭᕋ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᒻᒪᓗ 

ᐃᓐᓇᕐᓄᑦ ᑲᒪᒋᔭᖃᖅᑐᖅ.  

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᑦᑎᐊᕐᒪᑦ 

ᐅᖃᐅᓯᕆᔭᕐᒪᕆᓪᓗᒍ ᒪᓕᒐᓕᐅᕐᕕᒻᒥᓗ ᐅᑭᐊᔅᓵᖅ 

ᑖᓐᓇ ᓯᕕᑐᔪᒥ ᐸᖅᑭᓯᓂ ᐃᓐᓇᕐᓂᒃ ᑕᕝᕙᓂ  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᕆᐱᓪᓚᖅᑲᐅᔭᖓ ᐅᓪᓗᒥ ᑮᓇᐅᔭᓕᕆᓐᓇᒥ 

ᐱᒻᒪᕆᐅᒻᒪᑦ ᐃᑉᐱᓐᓇᖅᑐᒻᒪᕆᐅᓪᓗᓂᓗ 

ᒪᓕᒐᓕᐅᖅᑎᓕᒫᓄᑦ.  

 

ᓯᕗᓪᓕᖅᐹᖅ ᐊᐱᖅᑯᑎᒐ, ᒥᓂᔅᑕ 

ᐅᖃᕆᐊᒃᑲᓐᓂᕈᓐᓇᕐᒪᖔᖅ ᒐᕙᒪᒃᑯᑦ ᓯᕕᑐᔪᒥᒃ 

ᑐᑭᒧᐊᒍᑎᔅᓴᒥᓂᒃ ᐸᖅᑭᓂᕐᒧᑦ ᓯᕕᑐᔪᒥᒃ ᐃᓐᓇᕐᓄᑦ 

ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑐ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 

ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎ 

ᐊᐱᖅᑯᑎᖓᓄᑦ. ᐅᖃᖅᑏ, ᑖᓐᓇ 

ᐅᖃᖃᑎᒋᔾᔪᑎᐅᒻᒪᕆᓚᐅᖅᑐᖅ ᐅᑭᐊᔅᓵᖅ ᑕᐃᒪ 

ᑲᖏᖅᓯᓂᕐᒥ ᐸᕐᓇᒃᓯᒪᔪᒍᑦ ᓴᓇᒋᐊᔅᓴᖅ ᐊᒻᒪᓗ 

ᕿᑎᕐᒥᐅᓄᑦ ᐊᒻᒪᓗ ᕿᑭᖅᑖᓗᒻᒧᓪᓗ ᑕᐃᒫᒃ 

ᐸᕐᓇᐸᓪᓕᐊᒋᓪᓗᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᓕᓴᕆᔭᕋᓗᕋ ᓄᓇᕗᒻᒥ ᐃᒡᓗᕐᔪᐊᑕᕐᒥ ᐊᒻᒪ 1-ᒥ 

3-ᒧᑦ ᐸᖅᑭᐅᕕᔭᐃᓐᓇᕐᓗᓂ ᐃᑲᔪᖅᓱᐃᑦᑎᐊᖅᑐᖓ. 

ᑖᒃᑯᐊ ᐊᐅᓪᓚᔾᔭᐃᕙᓪᓕᐊᔪᑦ ᓄᓇᓕᓐᓂᒃ 

ᑐᓐᖓᕕᖃᖅᑐᑎᒃ ᓯᕕᑐᔪᒥᒃ ᐸᖅᑭᔅᓯᕕᐅᔪᓄᑦ 

ᐊᖏᕐᕋᐃᑦ.  

 

ᑕᐃᒪ ᑳᓐᑐᓛᒃᑕᐅᔪᒥᒃ ᑐᒃᓯᕋᓲᕌᓗᐃᑦ ᑎᑎᕋᐅᔭᕐᒥᒃ 

24-ᒥᑦ ᐃᒡᓗᓕᖕᒥᑦ ᑲᖏᖅᖠᓂᕐᒧᑦ. ᒥᓂᔅᑕ 

ᐅᖃᑦᑎᕈᓐᓇᖅᐹᑦ ᖃᓄᑎᒋ ᐸᖅᑭᓯᑐᕙᑦ ᑕᕝᕙᓂ 

ᑲᖏᖅᖠᓂᕐᒥ ᐃᒡᓗᕐᔪᐊᒥᓗ ᐊᒻᒪᓗ ᐱᓗᐊᖅᑐᒥᒃ 

ᐱᔨᑦᑎᕋᕐᓂᕐᒧᑦ ᑕᒪᒃᑯᓄᖓ ᐳᐃᒍᑐᓕᖅᐸᓪᓕᐊᔪᓄᑦ 

ᐱᔨᑦᑎᕋᖅᑎᑕᖃᕐᓂᐊᕐᒪᖔᖅ? ᖁᔭᓐᓇᒦᒃ, ᐅᖃᖅᑏ 

 

ᐅᖃᖅᑎ: ᒥᓂᔅᑐ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓈᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ ᑖᓐᓇ ᑕᑯᓇᖅᑕᕗᑦ 

ᑲᖏᖅᖠᓂᕐᒥᑦ ᑕᒫᓂ 1-ᒥ 4-ᒥᑦ ᐸᖅᑭᔅᓯᒪᔪᑦ 

ᑖᒃᑯᐊ ᐃᓅᓕᑕᐃᓐᓇᖅ ᐱᑕᖃᓐᖏᓗᐊᖅᑎᓪᓗᒍ 5-

ᒧᑦ ᓂᕆᐅᓐᓂᖅ ᐃᖃᓗᓐᓂᓕ 5-

ᒨᖓᓂᐊᖅᑑᒐᓗᐊᖅ. ᑐᓐᖓᕕᖃᑖ ᖃᓄᖅ ᐱᕕᖃᑖ 

5-ᒨᖓᑉᐸᑦ ᑖᓐᓇ ᐊᒃᓱᕈᕐᓇᖅᑐᒻᒪᕆᐅᒐᔭᕐᒪᑦ 

ᑕᐃᒪᐃᑦᑐᒥᒃ ᓴᓇᔭᕆᐊᒃᓴᖅ ᑲᖏᖅᖠᓂᕐᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᕆᓕᖅᑖᓂᒃ ᐊᒻᒪ ᑭᖑᓪᓕᖅᐹᒥᒃ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ. ᒪᓕᒐᓕᐅᖅᑎ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᔾᔨᕆᔭᒃᑲ ᒐᕙᒪᒃᑯᑦ ᓯᕕᑐᔪᒥᒃ ᐸᕐᓇᓂᐊᖅᑐᑦ 

ᑕᒪᒃᑯᐊ ᐊᔪᓕᐅᖅᑲᔪᑐᐊᖑᔪᓄᑦ ᖁᐊᖅᓵᖅᓯᒪᔪᓄᑦ 

ᒪᕐᕉᓐᓄᒃ ᐱᖓᓲᓕᖅᑲᖓᒻᒪᑦ ᑐᓐᖓᕕᖏᑦ. 

ᓄᓇᓕᒻᒥᐅᑦ ᑐᓐᖓᕕᖃᖅᑐᐃᑦ. ᐄ, ᑖᓐᓇ 

ᐊᒃᓯᕋᔭᖅᑕᐅᓂᖏᑦ ᓴᓇᔭᐅᓂᖓ 32-ᓂᒃ 

ᐃᓪᓗᐃᓪᓕ ᐊᒻᒪ ᐱᖓᔪᐊᑦ ᐃᓄᐃᑦ, ᐃᓄᓐᓂᒃ 

ᐃᖅᑲᓇᐃᔭᖅᑎᓄᑦ ᑕᒪᒃᑯᓄᖓ ᐅᖃᓪᓚᐅᔾᔨᓂᕐᒧᑦ 

ᒪᒥᓴᐃᕐᓂᕐᒧᓪᓗ.  

 

ᒥᓂᔅᑐ ᑐᑭᓯᔪᑦ ᒐᕙᒪᒃᑯᑦ ᓯᕕᑐᔪᒥᒃ ᑐᑭᒧᐊᒍᑎ, 

ᓯᕕᑐᔪᒥᒃ ᐸᖅᑭᔅᓯᓂᕐᒧᑦ ᐃᓐᓇᕐᓄᑦ 

ᐱᔪᒻᒪᒃᓴᐃᓂᐅᒃᐸᑦ ᐸᐃᑉᐹᖅᑖᖅᑎᑕᐅ... ᓄᓇᕗᒻᒥ 

ᑕᒪᒃᑯᓄᖓ ᓯᕕᑐᔪᒥᒃ ᐳᐃᒍᑐᓕᖅᐸᓪᓕᐊᓃᓪᓗ 

ᐸᖅᑭᔪᓐᓇᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒥᓂᔅᑐ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄᑦᑎᐊᒻᒪᕆᒃ. ᖁᔭᓐᓇᒦᒃ, ᐅᖃᖅᑎ. 

 

>>ᐸᑦᑕᑐᖅᑐᑦ 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ ᕿᔪᒃᑕᖅ. 

 

ᐊᐱᖅᑯᑦ 755 - 5(2): ᐅᒥᐊᒃᑯᕖᑦ ᐱᖁᑎᕐᔪᐊᑦ 

(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 

ᐊᐱᖅᑯᓯᕆᓂᐊᖅᑕᒃᑲ ᑐᕌᖅᑎᒍᒪᓂᐊᖅᑐᒋᑦ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧ 

ᒥᓂᔅᓴᐅᔪᒧᑦ. ᐊᐱᖅᓱᖅᑕᐅᓐᖏᓗᐊᓚᐅᕐᖓᑦ 

ᐃᑉᐸᔅᓴᖅ ᐊᐱᖅᓱᕆᐊᖃᓕᕋᒃᑯ.  

 

>>ᐃᒡᓚᖅᑐᑦ 

 

ᐅᖃᖅᑎᑦᑎᔩ, ᐊᐱᖅᑯᑎᒋᓂᐊᖅᑕᒃᑲ ᐅᑯᐊ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

ᐱᔾᔪᑎᖃᖅᑐᑦ ᑖᔅᓱᒥᖓ ᑕᕆᐅᕐᒥᒃ, ᑕᕆᐅᕐᒥ 

ᐱᖁᑎᕐᔪᐊᓄᑦ.  

 

ᒥᓂᔅᑕ ᑕᐃᒪ ᐃᖅᑲᐅᒪᓂᐊᕐᒪᑦ 

ᐅᖃᓚᐅᓯᕆᓚᐅᖅᓯᒪᒐᒃᑯ ᐱᑕᖃᕆᐊᖃᕐᓂᖓᓂᒃ 

ᓄᑖᒥᒃ ᑕᕆᐅᕐᒥ ᐱᖁᑎᕐᔪᐊᓂᒃ ᑲᖏᖅᑐᒑᐱᒻᒥ 

ᕿᑭᖅᑕᕐᔪᐊᒥᓗ. ᐅᖃᐅᓯᕆᖃᑦᑕᖅᓯᒪᒐᒃᑯ 

ᑕᐃᒪᓐᖓ ᒪᓕᒐᓕᐅᕐᕕᒻᒥ ᐱᒋᐊᓕᕐᓂᖓᓂᒃ.  

 

ᑕᒪᓐᓇ ᐅᖃᐅᓯᕆᓯᒪᔭᕋ ᒪᓕᒐᓕᐅᕐᕕᒻᒥ 

ᒫᓐᓇᕋᑖᖑᔪᔪᖅ ᐅᑭᐊᔅᓵᒃᑯᑦ ᑲᑎᒪᕐᔪᐊᕐᓂᕐᒥ, 

ᒥᓂᔅᑕ ᐅᖃᓚᐅᖅᓯᒪᒻᒪᑦ 

ᐱᑕᖃᕆᐊᖃᕐᓂᖓᓂᖏᓛᒃ ᑕᕝᕙᓂ ᕿᑭᖅᑖᓗᒻᒥ. 

ᑖᒃᑯᐊ ᕿᑭᖅᑖᓗᒃ ᑯᐊᐳᕇᓴᒃᑯᑦ 

ᕿᒥᕐᕈᓂᐊᕐᓂᕋᖅᑐᒍ ᑐᔅᓯᕋᐅᑕᐅᓚᐅᖅᑐᒥᒃ ᓄᑖᒥᒃ 

ᑕᕆᐅᕐᒥᒃ ᐱᖁᑎᕐᔪᐊᓄᑦ ᕿᑭᖅᑕᕐᔪᐊᒥ. 

ᒥᓂᔅᑕᖃᐃ ᐅᓪᓗᒥ ᐅᖃᐅᓯᖃᕈᓐᓇᖅᐸ 

ᖃᓄᐃᓕᖓᓕᕐᒪᖔᖅ ᑕᒪᓐᓇ ᐱᓕᕆᐊᖑᔪᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑐᒋᔭᐅᔪᖅ. ᒥᓂᔅᑐ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᒃ ᒪᓕᒐᓕᐅᖅᑎ 

ᑖᔅᓱᒥᖓ ᐊᐱᕆᒐᕕᑦ. ᐃᓛᒃ ᐃᑉᐸᔅᓴᖅ 

ᐊᐱᖅᓱᖅᑕᐅᔪᒪᕐᔪᐊᓚᐅᕋᒪᐃᓛᒃ ᐊᓕᐊᓇᐃᑦ, 

ᖁᔭᓐᓇᒦᒃ ᐊᐱᖅᓱᖅᑐᐊᓐᓅᒐᔅᓯ ᐅᓪᓗᒥ ᐊᒻᒪᓗ 

ᓂᕆᐅᔅᓱᖓ ᐊᐱᓱᖅᑕᐅᒃᑲᓐᓂᕐᓂᐊᕐᓂᓐᓂᒃ.  

 

ᑐᓴᕈᒥᓇᖃᑦᑕᕐᒪᑦ ᑖᒃᑯᐊᓗ ᓄᓇᓕᓐᓄᑦ 

ᑐᓴᐅᒪᖃᑦᑕᖁᔨᑦᑎᐊᖃᑦᑕᖅᓱᑕ ᑕᒪᒃᑯ 

ᐱᓕᕆᑎᓪᓗᒋᑦ ᐊᒻᒪᓗ ᒪᓕᒐᓕᐅᖅᑎᐅᓪᓗᓯ 

ᐊᒃᓱᐊᓗᒃ ᓂᐱᖁᑎᒋᔭᐅᑎᓪᓗᓯ 

ᑕᐃᒪᐃᓐᓇᐃᑎᓪᓗᒍ ᐃᑲᔪᖅᑐᕈᒪᑦᑎᐊᕋᔅᓯ.  

 

ᑖᓐᓇ ᐸᕐᓇᑦᑕᐅᓚᐅᖅᓯᒪᔪᖅ ᑕᐃᑰᓇ ᖃᓪᓗᓈᑎᑐᑦ 

National Trades Corridor Fund-ᑯᑎᒍᑦ 

ᑐᔅᓯᕋᐅᑎᒋᓚᐅᕋᑦᑎᒍ. ᑖᓐᓇ 

ᐊᑭᑐᔪᕐᔪᐊᖑᓂᐊᖅᓱᓂ ᕿᑭᖅᑕᕐᔪᐊᒧᑦ 

ᐸᕐᓇᑦᑕᐅᓯᒪᔪᖅ ᑕᐅᑐᑦᓱᑎᒍ. ᐋᒃᑳᖅᑕᐅᓚᐅᕐᒪᑦ 

ᑖᒃᑯᓄᖓ ᒐᕙᒪᑐᖃᒃᑯᓐᓄᑦ ᑕᐃᒪᐃᓐᓇᐃᑎᓪᓗᒍ 

ᑖᒃᑯᐊ ᑮᓇᐅᔭᐃᑦ ᓴᓂᕐᕙᒃᑕᐅᓯᒪᔪᐃᑦ ᑕᐅᑐᒃᓱᒋᑦ 

ᑭᓯᐊᓂ ᓂᕆᐅᑦᑐᖓ ᑕᕝᕙᓂ 

ᓴᖅᑭᖅᑐᖃᒃᑲᓐᓂᕐᓂᐊᕐᒪᑦ ᑖᔅᓱᒪᐅᑉ ᖃᓪᓗᓈᑎᑐᑦ 

ᑲᓇᑕᒥ ᑕᐅᖅᓰᓂᕐᒧᑦ ᑮᓇᐅᔭᖁᑎᖏᓐᓂᒃ 

ᑐᒃᓯᕋᐅᑎᒃᑲᓐᓂᕐᓂᒃ. ᐅᖃᖅᓯᒪᑉᐸᒌᕐᒪᑕ $400 

ᒥᓕᐊᓂᒃ ᐅᑭᐅᖅᑕᖅᑐᒥ ᑮᓇᐅᔭᓂᒃ 

ᐊᑐᕈᒪᓯᒪᓪᓗᑎᒃ ᑖᔅᓱᒧᖓ ᑐᕌᖓᔪᒥᒃ. 

ᑕᐃᒪᓐᓇᐃᑎᓪᓗᒍ ᑖᓐᓇ ᓂᕆᐅᒋᔭᕋ ᓱᓕ. ᑖᒃᑯᐊ 

ᕿᑭᖅᑕᕐᔪᐊᒧᑦ ᐱᓗᐊᓐᖑᐊᖅᑐᖅ ᑖᓐᓇ 

ᐸᕐᓇᒃᐸᓪᓕᐊᖃᑎᒋᒃᑲᓐᓂᕈᒪᓪᓗᒋᑦ ᑖᔅᓱᒧᖓ.  

 

ᑕᐃᒪᓐᓇᐃᑎᓪᓗᒍ, ᒫᓐᓇᐅᔪᖅ ᐃᒪᕐᔪᐊᒥᑦ 

ᓴᐳᔾᔨᓂᖅ ᑐᒃᓯᕋᖅᑎᓂᒃ ᓴᖅᑭᕐᕕᐅᓯᒪᓕᕋᒪ 

ᒫᓐᓇᐅᔪᖅ ᒥᓂᔅᑕᒧᑦ, ᒥᓂᔅᑕ ᑲᓇᑕᒥ 

ᐃᖏᕐᕋᔪᓕᕆᔨᒃᑯᓐᓄᑦ. ᑖᓐᓇ $65-ᒥᓕᐊᓐ 

ᐊᒥᐊᒃᑯᒋᔭᐅᔪᖅ ᐊᕐᕌᒎᓐᓄᒃ ᒪᕐᕉᓐᓄᑦ 

ᐊᑐᕆᐊᖃᖅᓯᒪᓪᓗᓂ ᐅᑭᐅᖅᑕᖅᑐᓕᒫᒧᑦ 

ᑐᒃᓯᕋᕐᒪᑕ ᒫᓐᓇᐅᔪᖅ. ᓲᕐᓗ ᓛᐸᑐᐊᒥ ᑕᐅᕗᖓ 

ᔫᑳᓐᒧᑦ ᑎᑭᐅᑎᓗᒍ ᑕᒪᒃᑯᐊ ᑐᒃᓯᕋᕈᒪᔪᐃᑦ 

ᒪᑉᐱᖓᑎᑕᐅᒻᒪᑕ ᑕᐃᑲᖓᑦ ᐱᓇᓱᓐᓂᐊᖅᓱᖓ 

ᑖᒃᑯᓂᖓ ᒥᓂᒃᓴᐅᔪᓂᒃ. ᑖᒃᑯᐊ ᓲᕐᓗ 

ᓄᓇᓕᖁᑎᒃᑲᓐᓃᑦ ᑲᖏᖅᑐᒑᐱᒃ ᑕᒪᒃᑯᓂᖓᕈᔪᖅ 

ᕿᒥᕐᕈᓇᓱᑉᐸᓪᓕᐊᔪᖓ ᐅᓪᓗᒥ.  

ᑕᐃᒪ ᒫᓐᓇᐅᔪᖅ ᐳᓚᕋᖅᑎᑦᑎᒐᒪ ᑖᒃᑯᓂᖓ 

ᑐᓚᑦᑕᕐᕕᒃᓴᑦ ᖃᓄᖅ ᑐᓚᑦᑕᕐᕖᑦ ᓄᓇᓕᓕᒫᓄᑦ  

ᕿᒥᕐᕈᔭᐅᖁᓯᒪᒐᒃᑭᑦ. ᒫᓐᓇ ᑕᐃᒪ ᐳᓚᕋᒃᓱᑎᒃ 

ᑕᐃᒪᓐᓇᐃᑦᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᑯᓯᕆᓂᐊᖅᑕᒪ ᐃᓚᖓ ᑭᐅᒐᓛᒌᖅᑕᕋᓗᐊ. 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᒐᕙᒪᑐᖃᒃᑯᑦ 

ᑮᓇᐅᔭᖃᖅᑎᑦᑎᓂᕐᒥᒃ ᐅᖃᐅᓯᖃᓚᐅᖅᓯᒪᒻᒪᑕ 

ᓴᓇᔪᓴᓂᖏᓐᓄᑦ ᐅᒥᐊᒃᑯᕕᒻᒥᒃ ᑲᒋᖅᑐᒑᐱᒻᒥ 

ᐃᓚᒋᔭᐅᓪᓗᓂ ᑕᓪᓗᕈᑎᐅᑉ ᐃᒪᖓ ᐊᒻᒪᓗ 

ᑐᕙᐃᔪᐃᑦᑐᖅ ᐊᖏᖃᑎᒌᒍᑎᑎᒍᑦ. ᑕᒪᓐᓇ ᐱᐅᔪᖅ 

ᓄᓇᓕᒻᒧᑦ. ᒥᓂᔅᑕ ᑐᑭᓯᑎᑦᑎᒋᐊᒃᑲᓐᓂᕈᓐᓇᖅᐹ 

ᖃᓄᑎᒋ ᐱᓕᕆᕕᖓᑦ ᐱᓕᕆᖃᑕᐅᒻᒪᖔᖅ 

ᑖᔅᓱᒥᖓ ᐱᓕᕆᐊᖑᔪᒥᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᕈᒪᔭᕋᑦᑕᐅᖅ 

ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ ᐃᖅᑲᐃᑎᒻᒫᖓ. 

ᑖᒃᑯᐊ ᒐᕙᒪᑐᖃᒃᑯᖅ ᓴᓇᓂᐊᕐᒪᑕ ᑲᒋᖅᑐᒑᐱᒻᒥ. 

ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑎᒍᑦ ᐊᒻᒪᓗ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᑦ ᑖᒃᑯᐊ ᐱᓕᕆᓗᑎᒃ 

ᑕᓪᓗᕈᑎᐅᑉ ᐃᒫᓄᑦ ᐊᒃᑐᐊᔪᓄᑦ. ᑕᐃᓐᓇ 

ᓴᓇᔭᐅᓂᐊᖅᓯᒪᒡᓗᓂ ᑕᐃᒃᑯᓄᖓ. ᓄᓇᕘ 

ᒐᕙᒪᒃᑯᑦ ᑖᔅᓱᒥᖓ ᐱᓕᕆᖃᑕᐅᔾᔮᓐᖏᓯᒪᓪᓗᑎᒃ 

ᑕᐃᒪᓐᓇᐃᓕᖓᔪᖅ. ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ 

ᓇᒻᒥᓂᖅ ᑲᒪᒋᓂᐊᕐᒪᔾᔪᒃ, ᑖᓐᓇ ᑲᒋᖅᑐᒑᐱᒻᒧᑦ 

ᓴᓇᔭᐅᓕᒑᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᑭᖑᓕᖅᐹᒥᒃ ᐃᓚᒋᐊᕈᑎ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᑭᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒥᓂᔅᑕ ᑭᐅᒻᒪᑦ ᑖᔅᓱᒥᖓ. 

ᐊᐱᖅᑯᓯᕆᓂᐊᖅᑲᐅᔭᕋᓗᐊᕋ ᐃᓚᖓ 

ᕿᐅᔭᕇᖅᑲᐅᒻᒪᒍ. ᐆᒥᖓ ᐊᐱᕆᒃᑲᓐᓂᕈᒪᔪᖓ 

ᒥᓂᔅᑕᒧᑦ. ᑕᐃᒪ ᑐᒃᓯᕋᒻᒥᑦ ᑖᔅᓱᒧᖓ ᓄᑖᒥ 

ᑕᕆᐅᒥ ᐱᖁᑎᕐᔪᐊᒧᑦ ᕿᑭᖅᑕᕐᔪᐊᒥ 

ᑐᓂᔭᐅᓚᐅᕐᒪᑦ ᒐᕙᒪᑐᑲᒃᑯᓐᓄᑦ ᐊᑐᖅᑐᒍ ᑲᓇᑕᒥ 

ᑕᐅᖅᓰᖃᑦᑕᓂᕐᒧᑦ ᑮᓇᐅᔭᖃᖅᑎᑦᑎᒍᑎᖏᑎᒍᑦ. 

ᑭᓯᐊᓂᓕ ᑐᒃᓯᕋᐅᑦ ᐊᖏᖅᑕᐅᓚᐅᕋᓂ. ᒥᓂᔅᑕᖃᐃ 

ᑐᑭᓯᑎᑦᑎᒋᐊᒃᑲᓐᓂᕈᓐᓇᖅᑲ, ᖃᓄᖅ 

ᐅᖃᖃᑎᖃᖅᐸᒻᒪᖔᑕ ᒐᕙᒪᑐᖃᒃᑯᓐᓂᒃ 

ᐱᔾᔪᑎᒋᓪᓗᒍ ᑖᓐᓇ ᓄᑖᖑᓛᒥᒃ ᑕᐅᖅᓰᖃᑦᑕᓂᕐᒧᑦ 

ᑮᓇᐅᔭᖃᖅᑎᑦᑎᒍᑕᐅᔪᑎᒍᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑐ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐃᑉᐸᔅᓴᖅ ᑖᓐᓇ ᓯᕗᓕᖅᑎᐊᓐᓄᑉᐳᑦ 

ᐅᖃᓪᓚᖃᑎᖃᕆᐊᖅᑐᖅᓱᑕ ᑕᐅᓇᓂ ᐋᑐᕚᒥ, 

ᑖᓐᓇ ᓄᓇᕗᑦ ᐃᓚᒋᔭᐅᓪᓗᓂ ᐅᑭᐅᖅᑕᖅᑑᑉ 

ᐃᒪᓕᖁᑖ, ᓄᓇᓕᖁᑖ ᑲᓇᑕ 

ᓴᓇᐅᔭᒃᑲᓐᓂᕆᐊᖃᕐᓂᖓᓂᒃ. ᑕᒪᒃᑯᐊ ᐱᖁᑎᕐᔪᐊᑦ 

ᓴᓇᔭᐅᔭᕆᐊᖃᕐᒪᑕ ᓄᓇᕘᑉ ᐃᓗᐊᓃᑦᑐᐃᑦ 

ᐊᒥᓲᒻᒪᑕ. ᑕᐃᒃᑰᓇ ᐅᖃᐅᓯᕆᖃᑦᑕᖅᑕᕗᑦ. 

ᑖᓐᓇᓗ ᒥᓂᔅᑕᐅᖃᑎᒐ ᒥᓂᔅᑕ ᒑᓇᐅᕐ ᑖᔅᓱᒥᖓ 

ᑮᓇᐅᔭᕐᔪᐊᓂᑦ ᑎᒍᒥᐊᕐᒪᑦ, ᑕᒪᒃᑯᓂᖓ 

ᐅᑭᐅᖅᑕᖅᑐᓄᑦ ᑐᕌᖓᔪᓂᒃ 

ᓴᓇᔪᓐᓇᖅᑎᑕᐅᓯᒪᓪᓗᓂ. ᑖᓐᓇ 

ᐅᖃᓪᓚᖃᑎᒋᒡᒍᓪᓗᒍ ᐊᒻᒪᓗ 

ᐅᖃᐅᓯᕇᓐᓇᖃᑦᑕᖅᓱᒍ ᑖᓐᓇ ᑕᕆᐅᖁᑎᕗᑦ 

ᐳᐃᒡᒍᑰᓚᐅᖅᓯᒪᒻᒪᑦ ᑲᓇᑕᒥ. ᑲᓇᑕᒥᐅᑕᐅᓪᓗᑕ 

ᐊᑏ, ᑕᒫᓂ ᓴᓇᑦᑎᐊᕐᓂᐊᖅᐳᓯ, ᕿᑭᖅᑕᕐᔪᐊᖅ 

ᐃᓚᒋᔭᐅᑎᖃᑦᑕᑦᑕᖅᑲᕋ, ᑭᕙᓪᓕᕐᒥ 

ᐊᖅᑯᓯᐅᕐᓂᕐᒧᑦ ᑕᕝᕗᖓ ᑲᓇᑕᒧᑦ ᐃᓚᒋᔭᐅᓕᕐᓗᑕ 

ᑕᐃᑰᓇ. ᐊᒻᒪᓗ ᕿᑎᕐᒥᐅᒥ ᑕᐅᕙᓐᓇ 

ᐊᖅᑯᓯᐅᖅᑕᐅᓇᓱᒃᑐᖅ ᑕᒪᒃᑯᓄᖓ 

ᐱᕚᓪᓕᕈᑎᐅᒃᑲᓐᓂᕐᓂᐊᖅᑐᓄᑦ ᑐᕌᖓᔪᓂᒃ. ᑕᕝᕙ 

ᐊᔾᔨᒌᓐᖏᑦᑐᓂᒃ ᒥᓂᔅᑕᐅᖃᑎᓐᓄᑦ 

ᐅᖃᓪᓚᖃᑎᖃᖃᑦᑕᖅᑐᖓ. 

ᖁᕕᐊᓱᑦᑎᐊᓚᐅᖅᑐᖓ ᑖᓐᓇ ᓯᕗᓕᐅᖅᑎᕗᑦ 

ᐱᖃᑎᒋᓚᐅᕋᒃᑯ ᑕᐃᓐᓇ ᑲᑎᒪᖃᑎᒋᓪᓗᒍ. 

ᑕᒪᒃᑯᐊ ᐱᕕᕐᔪᐊᑦ ᓴᖅᑭᔾᔫᒥᒻᒪᑕ ᐊᒻᒪᓗ ᑕᕝᕘᓇ 

ᐃᒡᓗᕐᔪᐊᒃᑯᑦ ᓴᖅᑭᑎᑦᑎᖃᑦᑕᕋᔅᓯ 

ᖁᔭᓐᓇᒦᑦᑎᐊᖅᐸᓯ ᑕᒪᒃᑯᓂᖓ ᐳᐃᒡᒍᑰᓂᑦᑎᓐᓂᒃ 

ᓴᓇᔭᐅᔭᕆᐊᓕᓪᓚᑦᑖᓂᒃ ᓴᖅᑮᔪᒪᓪᓗᑕ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 

 

ᐊᐱᖅᑯᑦ 756 - 5(2): ᑮᓇᐅᔭᑎᒍᑦ 

ᑕᐅᖅᓯᖅᑕᐅᓂᖏᑦ ᐃᓄᑐᖃᐃᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒐᓕ 

ᑐᕌᖅᑎᓐᓂᐊᖅᑕᕋ ᐃᒡᓗᓕᕆᔨᒃᑯᑦ ᒥᓂᔅᑕᖓᓄᑦ. 

ᓱᓖᓛᒃ ᐃᓐᓇᕐᓂᒃ ᐱᔾᔪᑎᖃᕐᓗᖓ. ᑖᒃᑯᐊ 

ᐃᓐᓇᕐᓂᒃ ᐱᕈᖅᓯᒪᓪᓗᓂᑦᑕᐅᖅ 

ᐊᔾᔨᐅᓐᓇᓐᖏᖅᑰᔨᓐᓇᕐᓂᕐᒥᖕᒪᑦ ᑖᒃᑯᐊ ᐃᓐᓇᐃᑦ 

ᐱᔾᔪᑎᒋᓪᓗᒋᑦ ᐆᒥᖓ ᐊᐱᖅᓲᑎᖃᕈᒪᔪᖓ.  

 

ᑖᒃᑯᐊ ᑕᐃᒪ ᐃᓐᓇᐃᓂᓛᒃ 

ᐃᓕᓴᕆᔭᐅᓪᓚᑦᑖᕆᐊᖃᕋᓗᐊᕐᒪᑕ ᓄᓇᕗᒻᒥ, 

ᓯᕗᓕᐅᓚᐅᖅᑐᐃᑦ ᑐᓐᖓᕕᓕᐅᓚᐅᖅᑐᐃᑦ 

ᐅᕙᑦᑎᓐᓂᒃ. ᐳᐃᒍᖅᑕᐅᓗᑎᑦᑕᐅᖅ 

ᐱᑐᐃᓐᓇᖁᓐᖏᒃᑲᓗᐊᕐᒥᒐᒃᑭᑦ.  

ᑕᐃᒪ ᐊᐱᖅᓱᕐᓂᖃᖅᑎᓪᓗᖓ ᐅᑭᐊᒃᓵᖅ 

ᑮᓇᐅᔭᖅᑖᕆᖃᑦᑕᖅᑕᖏᑦ 

ᖁᕝᕙᕆᐊᖅᑕᐅᔪᓐᓇᕐᒪᖔᑕ.  

 

ᒫᓐᓇᓕ ᓯᕗᓪᓕᖅᐹᒥᒃ ᐊᐱᕆᔪᒪᕗᖓ ᓇᒦᓕᖅᐱᓯ 

ᑖᔅᓱᒥᖓ ᕿᒥᕐᕈᓂᖃᓚᐅᖅᑎᓪᓗᓯ 

ᐊᑭᑦᑐᕆᐊᖅᑕᐅᓂᐊᖅᐸᑦ ᓱᖁᓯᔾᔮᓐᖏᓚᑦ, ᒫᓐᓇ 

ᓇᒦᑉᐱᓯ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑕᐅᔪᖅ ᐃᓄᓕᕆᔨᒃᑯᓐᓄᑦ, ᐱᒻᒪᕆᒃ 

ᓯᐅᑎᐊᐱᒃ. 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᓪᓗ ᑖᑦᓱᒧᖓ ᐊᐱᖅᓱᕋᕕᑦ 

ᐊᓕᐊᓇᐃᑦ. ᐊᐱᖅᓱᕋᐃᒐᑦᓯ ᑖᒃᑯᐊ ᐅᓪᓗᒥ 

ᐅᖃᓕᒫᖅᑕᐅᖅᑲᐅᔪᐃᑦ ᐊᑦᑐᐃᓪᓚᕆᖃᑦᑕᕐᖓᑕ 

ᑮᓇᐅᔭᓕᕆᑎᓪᓗᒋᑦ. ᖁᔭᓐᓇᒦᒃ, ᐊᐱᖅᓱᕋᕕᑦ 

ᑖᑦᓱᒧᖓ. ᒥᓂᔅᑕᐅᖃᑎᒐ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᓚᖓᑲᐃᓐᓇᓚᐅᖅ 

ᐊᐱᖅᓱᖅᑕᐅᑎᓪᓗᒍ ᐃᓄᑐᖃᐃᑦ ᒥᑦᓵᓄᑦ. ᒫᓐᓇ 

ᖃᓄᖅᑑᖃᑎᒌᒃᓯᒪᒻᒪᑕ ᐃᖅᑲᓇᐃᔭᖅᑎᕗᑦ 

ᑖᑦᓱᒪᐅᑉ ᐃᓄᑐᖃᐅᑉ ᒥᑦᓵᓄᑦ. 

ᑲᔪᓯᒋᐊᕐᓂᐊᖅᑯᑦᑐᖅ. 

ᐊᒻᒪᑦᑕᐅᖅ ᐅᖃᕈᓐᓇᖅᑐᖓ ᒫᓐᓇ ᐅᓪᓗᒥ 

ᐃᖃᓗᓐᓂ ᐃᓄᑐᖃᕐᒥᒃ 

ᐃᖅᑲᓇᐃᔭᖅᑎᑖᖅᐸᓪᓕᐊᒐᓱᐊᕋᑦᑕ ᑖᓐᓇ 

ᐱᒋᐊᕈᑎᒋᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ 

ᑐᓴᕈᒥᓇᖅᑑᒐᓗᐊᖅ. ᐊᑏᓗᑐᖅ ᑕᐃᒪ  

ᑭᒡᒐᖅᑐᐃᕝᕕᒋᔭᓐᓂᒃ ᐊᒥᑦᑐᕐᒥᐅᓂᒃ ᑕᐃᒪᓐᓇ 

ᓴᖅᑭᑦᑎᒋᐊᕐᓂᐊᕆᕗᓯ. 

 

(ᑐᓵᔨᑎᒍᑦ) ᐅᖃᖅᑏ, ᐊᒻᒪᓗ ᐅᖃᖅᑲᐅᒐᒪ 

ᐅᖃᓚᐅᕋᒪ ᐃᑉᐸᒃᓴᖅ, ᐃᓐᓇᕆᔭᐅᔪᐃᑦ 

ᐃᑲᔪᖅᑕᐅᖃᑦᑕᕆᐊᖃᕋᓗᐊᕐᒪᑕ 

ᐃᑲᔪᖅᑐᐃᑦᓯᐊᖃᑦᑕᕐᒪᑕᑦᑕᐅᖅ ᓄᓇᓕᐅᔪᓂᒃ 

ᐱᒻᒪᕆᐅᔪᓂᒃ. ᐃᓕᑕᕆᔭᐅᑦᑎᐊᕐᓗᑎᓪᓗ, 

ᑐᓂᔭᐅᑦᓯᐊᖃᑦᑕᕐᓗᑎᓪᓗ ᓈᒻᒪᒃᑐᒥᒃ.  

 

ᖃᓄᖅ ᐃᓱᒪᒃᓴᖅᓯᐅᕈᑎᒋᔭᐅᓯᒪᒻᒪᖔᑕ 

ᐊᑭᓕᖅᑕᐅᖃᑦᑕᕈᓐᓇᕐᓗᑎᒃ ᓄᓇᓕᖕᓂᒃ 

ᐃᖅᑲᓇᐃᔭᖅᑎᒋᔭᐅᓗᑎᒃ ᐃᑲᔪᖅᑐᐃᖃᑦᑕᕐᓗᑎᒃ 

ᓄᓇᓕᖕᓄᑦ ᓲᕐᓗ ᐃᓄᓕᕆᔨᓄᑦ. ᒪᑯᓄᖓ 

ᓄᑕᖅᑲᓄᑦ ᐊᖓᔪᖅᑳᓄᓪᓗ ᑕᒪᓐᓇᑦᑕᐅᖅ 

ᐃᓚᒌᑦᑐᓕᕆᔨᒃᑯᑦ ᐱᖁᔭᖏᑕ ᐊᑖᒎᖓᓗᓂ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑕᐅᔪᖅ ᐃᓄᓕᕆᔨᒃᑯᓐᓄᑦ, ᐱᒻᒪᕆᒃ 

ᓯᐅᑎᐊᐱᒃ. 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. (ᑐᓵᔨᑎᒍᑦ) ᐊᒻᒪᓗ ᑭᐅᖅᑰᖅᑲᐅᒐᒪ 

ᒫᓐᓇ ᐱᓕᕆᖃᑎᒋᔭᕗᑦ ᑖᒃᑯᐊ. ᑖᒃᑯᐊ ᖃᓄᖅ 

ᐱᖅᑯᓰᑦ, ᐃᓐᓇᐃᑦ ᖃᓄᖅ 

ᓯᐊᒻᒪᖅᑎᑕᐅᒍᓐᓇᖁᓪᓗᒋᑦ ᐃᖃᓗᖕᓂ, ᐅᕙᒍᑦ 

ᐃᓄᓕᕆᔨᒃᑯᑎᒍᑦ. ᐃᖅᑲᓇᐃᔭᖅᑎᑖᕐᓂᐊᕆᐊᑦᓴᑦᑕ 

ᑖᓐᓇ ᐃᓚᒌᑦᑐᓕᕆᔨᒃᑯᑦ ᐃᓄᓕᕆᔨᒃᑯᑦ 

ᐱᒋᐊᕈᑎᒋᓗᒍ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᓯᔩ. 

ᐅᖃᖅᑎ: ᑐᒡᓕᕆᓕᖅᑖᓂᒃ ᐊᒻᒪ ᑭᖑᓪᓕᖅᐹᒥᒃ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ 

ᑕᒪᓐᓇᐅᒐᓗᐊᖅ ᐃᓄᐃᑦ ᖃᐅᔨᒪᔭᑐᖃᖓᓂᒃ 

ᒐᕙᒪᒃᑯᑦ ᐊᑐᕋᓱᒃᑎᓪᓗᒋᑦ ᑕᐃᒪ ᑕᒪᓐᓇ 

ᐅᒃᐱᕐᓇᖅᓯᕚᓪᓕᕋᔭᖅᐳᖅ. ᑕᐃᒪ ᐃᓄᐃᑦ 

ᖃᐅᔨᒪᔭᑐᖃᖓᓂᒃ 

ᐱᓐᖑᖅᑎᑦᑎᕙᓪᓕᐊᓂᖅᓴᐅᓕᖅᐳᑦ ᒐᕙᒪᒃᑯᑦ 

ᑕᒪᓐᓇ ᑕᐃᒪ ᐃᖅᑲᓇᐃᔮᖅᑎᑐᑦᑕᐅᖅ 

ᑕᑯᔭᐅᖁᒐᓗᐊᕋᒃᑭᑦ ᐃᓐᓇᖅᐳᑦ.  

 

ᐃᒻᒪᖄᓕᖃᐃ ᖃᐅᔨᓴᕐᓂᒃᑯᓇᐃᑦ ᐊᒥᑦᑐᕐᒥᐅᓂᒃ 

ᓴᖅᑭᑦᑎᓚᐅᑲᒍᓐᓇᕋᓗᐊᖅᐱᓯᓕᖃᐃ ᐃᓄᓕᕆᔨᒃᑯᑦ 

ᑖᒃᑯᐊ ᓄᓇᕗᒻᒥᐅᑦ ᐅᖃᐅᓯᖅ ᐱᔾᔪᑎᒋᓪᓗᒍ, 

ᐱᕈᖅᓴᐃᓂᖅ ᐱᔾᔪᑎᒋᓪᓗᒍ, 

ᐃᓅᖃᑎᒌᑦᑎᐊᕋᓱᖕᓂᖅ ᐱᔾᔪᑎᒋᓪᓗᒍ. 

ᑕᒪᓐᓇᓕᖃᐃ ᐊᒥᑦᑐᕐᒥᐅᑦ ᑭᒡᒐᖅᑐᖅᑕᓐᓂ 

ᓴᖅᑭᑎᑦᑎᖔᓚᐅᑲᒍᓐᓇᖅᐱᓯᐅᒃ 

ᐃᖅᑲᓇᐃᔭᖅᑎᐅᓚᐅᑲᒍᓐᓇᖅᑐᒥᒃ ᑕᒪᒃᑯᓂᖓ, 

ᑲᒪᔪᓐᓇᖅᑐᒥᒃ ᐃᓄᓕᕆᓂᕐᒥᒃ, 

ᐱᕈᖅᓴᐃᑦᑎᐊᕐᓂᕐᒥᒃ. ᑕᒪᓐᓇ 

ᐊᒃᓱᕈᐊᕆᓚᐅᕋᓗᐊᕋᒃᑯ ᓱᓕ 

ᐊᒃᓱᕈᐊᕇᓐᓇᕐᓂᐊᕋᒃᑯ. ᑕᐃᒪᓐᓇ 

ᓴᖅᑭᑦᑎᔪᓐᓇᖅᐱᓯ ᖃᐅᔨᓴᕐᓂᖃᕐᓗᓯ ᐊᒥᑦᑐᕐᒥᑦ 

ᐱᒋᐊᕐᓗᓯ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐱᒻᒪᕆᒃ ᓯᐅᑎᐊᐱᒃ.  

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᐅᖃᕈᓐᓇᖅᑐᖓ ᓄᓇᓕᕋᓛᓂ 

ᐃᓚᖏᑦ ᓇᓗᓇᓐᖏ ᐃᓄᓕᕆᔩᑦ ᐃᑲᔪᖅᑎᖏᑦ 

ᐃᓄᑐᖃᕐᓂᒃ ᐊᑐᖅᐸᑦᑐᐃᑦ. ᐅᖃᕈᓐᓇᓐᖏᑦᑐᖓ 

ᑭᓯᐊᓂ ᒫᓐᓇ ᓇᓕᐊᖑᒻᒪᖔᖅ.  

 

(ᑐᓵᔨᑎᒍᑦ) ᑕᒪᒃᑯᐊ ᐱᔨᑦᓯᖅᑕᐅᑎᓪᓗᒋᑦ 

ᓄᓇᓕᓐᓂ ᓄᓇᓕᕆᔨᒃᑯᑎᒍᑦ 

ᑮᓇᐅᔭᖅᑖᕐᓗᓂ ᐊᒻᒪ ᐊᑭᑦᑐᕆᐊᖅᓯᒪᔪᒍᑦ 

ᓂᖃᐃᑑᑏᑦ ᐃᑲᔫᓯᐊᕆᔭᐅᕙᑦᑐᐃᑦ 

ᐃᓄᓕᕆᔨᓯᐊᖅᑖᕆᔭᐅᕙᑦᑐᐃᑦ ᐊᒻᒪᓗ 

ᐃᖅᑲᓇᐃᔮᖃᕈᓐᓇᕆᐊᔅᓴᖅ ᑖᒃᑯᐊ 

ᖃᐅᑕᒫᖅᓯᐅᑎᖏᓐᓄᑦ ᕿᒥᕐᕈᐊᖅᑕᕗᑦ 

ᐃᓕᑕᕆᔪᓐᓇᖁᓪᓗᑎᒍ. ᐱᒻᒪᕆᐅᓂᖏᓐᓂᒃ 

ᓄᓇᓕᓐᓂ ᐊᑐᖅᑕᐅᑎᐊᕐᓂᖏᓐᓂᒃ ᑭᓯᐊᓂ 

ᑕᒪᐃᓐᓂᓕᒫᖅ ᕿᒥᕐᕈᐊᖅᑕᕗᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᒧᓪᓗ, 

ᒪᓕᒐᓕᐅᖅᑎ ᒪᐃᓐ.  

 

ᐊᐱᖅᑯᑦ 757 - 5(2): 

ᐃᖅᑲᓇᐃᔭᓐᖏᓗᐊᕐᓂᐊᓗᖏᑦ ᒪᒃᑯᒃᑐᐃᑦ 

(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐱᕙᓪᓕᐊᑎᑦᑎᔨᒃᑯᑦ 

ᒥᓂᔅᑕᖓᑦ ᐊᐱᖅᓱᕈᐊᖅᑐᒍ, ᐅᖃᖅᑎᑦᑎᔩ. 

ᓂᑯᕕᑦᑐᖓ ᑕᒪᒃᑯᐊ ᐱᓕᕆᐊᒃᓴᖃᑦᑎᐊᖏᓐᓃᑦ 

ᓄᓇᕗᑦ ᐃᓗᐊᓂ ᐱᔾᔪᑎᒋᓪᓗᒋᑦ.  

 

ᐅᖃᖅᑎᑦᓯᔩ, ᑕᒪᓐᓇ ᐃᓱᒫᓘᑎᒋᔭᐅᓪᓚᕆᒻᒪᐃᓛᒃ 

ᑭᒡᒐᖅᑐᖅᑕᓐᓄᑦ ᐊᖏᔪᖅᑳᕆᔭᐅᔪᑦ ᐱᓕᕆᕝᕕᓖᑦ 

ᒪᓕᒐᓕᐅᖅᑎᒋᔭᐅᔪᑦ. ᐅᕙᓐᓂᒃ ᐆᒃᑑᑎᖃᖅᐳᖓ. 

ᐃᓱᒫᓘᑎᒋᓪᓚᕆᒃᑕᕋ ᐊᒻᒪᓗ 

ᐱᓕᕆᐊᒃᓴᖅᓯᐅᓗᒃᑐᑦ ᑐᓗᖅᑕᕈᑎᓂᒃ 

ᐊᐳᖅᓱᖅᑕᖅᑕᐅᔭᐃᓐᓇᖅᑐᑎᒃ.  

 

ᑕᐃᒪ ᓇᓗᓇᓐᖏᒻᒪᑦ ᐅᓇ ᑎᑎᖅᑲᑎᒍᑦ 

ᐊᐱᖅᓲᑎᒋᓚᐅᒐᕋ ᑕᑯᓪᓗᒍ ᐅᑯᐊ ᓈᓴᐅᑎᑦ 

ᓄᓇᕗᑦ ᓄᓇᓕᓗᒃᑖᖃᐃ ᑕᒫᓂ 20% ᐱᒋᐊᖅᑐᒍ 

40%-ᒧᑦ ᑎᑭᖦᖢᒍ ᐱᓕᕆᓐᖏᑦᑐᑦ ᐊᒥᓲᓂᖏᑦ. 

ᑕᒫᓂ ᕿᑎᐊᓃᒻᒪᑕ ᐊᒻᒪᓗ ᐅᔾᔨᕐᓇᖅᖢᓂ ᐃᒻᒪᖃ 

ᖃᓪᓗᓈᑎᑐᑦ Real Unemployment. ᓲᕐᓗ 

ᐱᓕᕆᓐᖏᑦᑐᑦ ᐊᒥᓲᓂᕆᓪᓗᐊᕕᒃᑕᖏᑦ 

ᖄᖓᓂᒃᑲᓐᓂᖅ ᐅᖓᑖᓂᒃᑲᓐᓂᖅ. 

ᑕᐃᒪᐅᒐᓗᐊᕐᒪᑕ ᐅᑯᐊ ᓈᓴᐅᑎᑦ ᐋᖅᑭᒃᓯᒪᓂᖏᑦ 

ᑐᑭᓯᓪᓗᒋᑦ.  

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪ ᓯᕗᓪᓕᖅᐹᒥᒃ ᐅᓇ ᐊᐱᖅᓲᑎᒋᓕᖅᐸᕋ 

ᒥᓂᔅᑕᒧᑦ ᐃᓱᒫᓘᑎᒋᓪᓚᕆᒃᑲᒃᑯ ᑕᒪᓐᓇ 

ᑭᒡᒐᖅᑐᖅᑕᒃᑲ ᐃᖅᑲᐅᒪᓪᓗᒋᑦ. ᒥᓂᔅᑕᒧᑦ ᑕᒪᓐᓇ 

ᐱᓕᕆᐊᒃᓴᖃᑦᑎᐊᖏᓐᓂᖅ ᓄᓇᕗᑦ ᐃᓗᐊᓂ 

ᖃᓄᑎᒋ ᐃᓱᒫᓘᑎᒋᔭᐅᕙ? ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ, ᐱᒻᒪᕆᐅᔪᖅ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᐊᐱᕆᒐᕕᑦ ᑖᔅᓱᒥᖓ 

ᖁᔭᓐᓇᒦᒃ. ᑖᓐᓇ ᐃᓱᒫᓗᑎᒋᔾᔪᐊᖅᑕᕗᑦ ᒫᓐᓇ  

ᑕᐃᒪᓐᓇᓗ ᑕᒪᒃᑯᐊ ᑭᓱᒃᑲᓂᕐᓂᒃ 

ᓴᖅᑮᒍᓐᓇᓂᑦᑎᓐᓂ ᕿᓃᖃᑦᑕᖅᐳᒍᑦ ᑕᕝᕙᓂ 

ᐊᔾᔨᒌᓐᖏᑦᑐᓂ ᐱᓕᕆᐊᔅᓴᓂᒃ ᓴᖅᑮᔪᒪᓪᓗᑕ.  

 

ᑕᕝᕙᓂ ᑖᓐᓇ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ 

ᒥᓂᔅᑕᒧᑦ ᐅᓂᒃᑳᑎᓪᓗᒍ ᑖᒃᑯᐊ ᑮᓇᐅᔭᐃᑦ ᖃᓄᖅ 

ᐊᑐᖅᑕᐅᓂᐊᕐᒪᑕᑭᐊᖅ ᑕᕝᕙᓂ 2020/2021-ᒥ. 

ᑖᒃᑯᐊ ᐱᕙᓪᓕᐊᔪᓕᕆᔨᒃᑯᓐᓂ ᐅᖃᐅᓯᖃᖅᑲᐅᒻᒪᑦ 

ᑕᐃᒃᑯᐊ $6 ᒥᓕᐊᖑᖃᑦᑕᖅᑐ ᓄᓇᓕᓐᓄᑦ ᐊᒻᒪᓗ 

ᐊᕕᑦᑐᖅᓯᒪᔪᓄᑦ ᑐᓂᔭᐅᖃᑦᑕᖅᓯᒪᔪᐃᑦ $12 

ᒥᓕᐊᖔᖏᖑᖅᑎᑕᐅᓗᑎᒃ. ᑕᒪᒃᑯᐊ 

ᓄᓇᓕᖁᑎᕗᑦ ᐊᒻᒪᓗ ᑖᒃᑯᐊ ᐊᕕᑦᑐᖅᓯᒪᔪᐃᑦ 

ᖃᐅᔨᒪᑦᑎᐊᕐᒪᑕ ᑭᓱᓂᒃ 

ᐱᕚᓪᓕᕈᑎᖃᕈᓐᓇᕐᒪᖔᑕ.  

 

ᑖᓐᓇ ᐅᑉᐱᕆᓪᓗᑎᒍᑦ ᑕᕝᕗᖓ ᓵᓐᓂᖅᓴᐅᔪᒍᑦ 

ᑖᒃᑯᐊ ᓄᓇᓖᑦ ᖃᓄᖅ ᐱᕚᓪᓕᕈᑎᒃᓴᒃᑲᓐᓂᖏᓐᓂᒃ 

ᓴᖅᑮᒍᓐᓇᕐᓂᖏᓐᓂᒃ. ᑕᕝᕘᓇ ᑖᓐᓇ 

ᐱᓇᓱᕐᔪᐊᖅᑕᕗᑦ ᐊᖏᖅᑕᐅᑎᓇᓱᓐᓂᐊᖅᓱᑎᒍᓪᓗ 

ᑖᒃᑯᐊ ᑮᓇᐅᔭᐃᑦ ᑕᕝᕘᓇ. ᑖᓐᓇ 

ᐃᑲᔪᖅᑐᖅᑕᐅᔪᒪᑦᑎᐊᕐᓂᐊᕐᒥᔪᖓ ᑕᕝᕘᓇ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ ᒥᓂᔅᑕ. ᑕᐃᒪ 

ᑕᕝᕙᓂ ᑭᐅᔾᔪᑎᒋᔭᖓᓂᒃ ᒪᒃᐱᒐᖅ 3-ᒥ, 

ᖃᑉᓗᓇᐃᔭᓚᐅᕐᓚᖓᐃᑦ. (ᑐᓵᔨᑎᒍᑦ) ᒪᒃᐱᖅᑐᒐᖅ 

3-ᒥ. ᐅᑯᐊ ᑎᑎᖅᑲᑎᒍᑦ ᐊᐱᖅᑯᑎᓄᑦ ᑭᒡᒍᑏᑦ 

ᐃᒪᐃᓕᖓᔪᑦ, “ᐱᕙᓪᓕᐊᔪᓕᕆᕕᒃᑯᑦ 

ᐃᖏᕋᔾᔪᑎᓕᕆᔨᒃᑯᓪᓗ ᓄᓇᓕᖕᓄᑦ 

ᓵᓐᖓᖃᑦᑕᓐᖏᑦᑐᑦ ᐱᓕᕆᐊᕆᔭᐅᔪᓄᓪᓘᓐᓃᑦ 

ᐃᖅᑲᓇᐃᔭᓐᖏᑦᑐᑦ ᐅᓄᕐᓂᖏᑦ ᐱᔾᔪᑎᒋᓪᓗᒋᑦ.” 

 

ᐅᖃᖅᑏ, ᑕᐃᒪᓐᓇ ᑎᑎᕋᖅᓯᒪᑎᓪᓗᒍ 

ᑕᐸᐃᓚᐅᖅᑐᖓ. ᐊᒃᓱᐊᓗᒃ ᑕᐸᐃᓚᐅᖅᑐᖓ. 

ᐃᒪᓐᓇᓕ ᑐᑭᓯᐅᒪᒐᒪ, ᐱᕙᓪᓕᐊᔪᓕᕆᓂᖅ ᑖᓐᓇ 

ᐱᔾᔪᑎᖃᖅᐳᖅ ᐃᖅᑲᓇᐃᔮᓂᒃ ᓄᐃᑦᑎᓂᐊᕋᑦᑕ.  

ᑭᓯᐊᓂ ᑕᐃᒪᓐᓇ ᑎᑎᕋᖅᓯᒪᓐᖏᑦᑐᖅ 

ᐃᒡᓗᖔᖓᓄᑦ. ᐃᖅᑲᓇᐃᔭᓐᖏᑦᑐᖅ 

ᐅᓄᕐᓂᖅᐹᓂᒃ.  

 

ᐊᒻᒪᓗ ᐅᑯᓇᓂ ᑎᑎᕋᖅᓯᒪᔪᓂᒃ ᐅᖃᖅᓯᒪᖕᒥᔪᖅ 

ᐃᒪᐃᓕᖓᔪᖅ, “ᐱᓕᕆᕝᕕᒃᐳᑦ 

ᖃᓄᖅᑑᕈᑎᖃᕐᓂᐊᖅᑐᑦ ᐋᖅᑭᒃᓯᓗᑎᒡᓗ 

ᖃᐅᔨᓴᐃᓚᐅᖅᑳᖅᑎᓪᓗᒋᑦ ᐃᖅᑲᓇᐃᔭᓐᖏᑦᑐᑦ 

ᐅᓄᖅᑑᓂᖏᑦ ᐊᒻᒪᓗ ᓇᐅᒃᑯᑦ ᑮᓇᐅᔭᓂᒃ 

ᐃᓯᖅᓯᒃᑲᓐᓂᕈᓐᓇᕐᓂᐊᕐᒪᖔᑦ.” ᐊᐱᖅᑯᑎᒋᓕᖅᐸᕋ, 

ᖃᖓ ᑕᐃᒪ ᑕᒪᓐᓇ ᐃᖅᑲᓇᐃᔭᓐᖏᑦᑐᐊᓗᖕᓂᒃ 

ᐃᓱᒪᒃᓴᖅᓯᐅᕈᑎᒋᔭᐅᓂᐊᖅᐸ ᐊᒻᒪᓗ ᓇᒧᑦ 

ᑮᓇᐅᔭᑦ ᐃᓕᐅᖅᑲᖅᑕᐅᓂᐊᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑕᒪᓐᓇ ᒫᓐᓇ 

ᐱᒋᐊᓕᖅᑐᖅ. ᐃᖅᑲᓇᐃᔭᖅᑎᒃᑲ ᑎᓕᓯᒪᔭᒃᑲ. 

ᕿᒥᕐᕈᓇᓕᕌᖓᒥᒃ ᑕᒪᒃᑯᓂᖓ 

ᐊᑐᕆᐊᖃᖅᑕᑦᑎᓐᓂᒃ ᕿᒥᕐᕈᓇᖃᑕᐅᓗᒍ ᖃᔅᓯᑦ 

ᐃᖅᑲᓇᐃᔭᓐᖏᒻᒪᖔᑦ ᓄᓇᓕᖕᓂ 

ᓇᓕᐊᑐᐃᓐᓇᕐᓂᒃ. ᐃᖅᑲᓇᐃᔮᒃᓴᓂᒃ 

ᓄᐃᑦᑎᕕᐅᖁᓪᓗᒋᑦ ᐊᒻᒪᓗ 

ᐊᑐᖅᑕᐅᓂᐊᖅᑎᓪᓗᒋᑦ ᑮᓇᐅᔭᑦ ᑐᓐᓂᖅᑯᑎᐊᑦ 

ᐅᑎᖅᑎᒋᐊᑐᓐᖏᑦᑐᓪᓗ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐊᒻᒪᓗ 

ᑕᕝᕙᓂᔅᓴᐃᓐᓇᖅ ᑎᑎᕋᖅᑐᖃᓐᖏᒻᒥᖕᒪᑦ 

ᓵᓐᖓᔭᐅᓂᐊᖅᑐᑦ ᑕᒪᒃᑯᐊ ᐃᑲᔪᖅᓲᑎᒃᓴᐃᑦ 

ᐱᔾᔪᑎᒋᓪᓗᒋᑦ ᐃᑲᓂ ᓄᓘᔮᖕᓂ ᐃᖅᑲᓇᐃᔮᓂᒃ 

ᔭᒐᐃᓚᐅᕐᒪᑕ ᐅᖃᓕᒫᖅᖢᒍ, ᐄ, ᑕᒪᓐᓇ 

ᐱᐅᔪᕐᔪᐊᒻᒪᕆᐊᓘᖅᑰᔨᔫᒐᓗᐊᖅ 

ᐃᑲᔫᑕᐅᒃᑲᓐᓂᕈᓐᓇᖅᖢᓂᓗ. ᐊᒻᒪᓗ 

ᖁᔭᓐᓇᒦᖅᖢᒋᑦ ᑭᓯᐊᓂ ᓄᓇᓕᕗᑦ 

ᐃᓚᒋᔭᐅᖃᑕᐅᓚᐅᓐᖏᑦᑐᑦ ᑕᒪᑐᒧᖓ. 

 

ᑖᓐᓇ ᑭᖑᓪᓕᖅᐹᖅ ᐊᐱᖅᑯᑎᒋᔪᒪᔭᕋ. ᐊᑏ, 

ᐊᑎᖏᓐᓂᒃ ᓴᖅᑭᑦᑎᔪᓐᓇᖅᐲᑦ ᐅᑯᓄᖓ  

ᓄᓇᓕᖕᓄᑦ ᐱᒋᐊᕐᓗᒋᑦ 

ᐃᖅᑲᓇᐃᔭᓐᖏᑦᑐᖁᑎᖃᕐᓂᖅᐸᑦ 

ᐃᓚᒋᔭᐅᖃᑕᐅᓪᓗᒍ ᑎᑭᕋᕐᔪᐊᑦ ᐊᒻᒪᓗ ᐊᕐᕕᐊᑦ 

ᒫᓐᓇᕈᓘᓂᐊᖅᑐᖅ? ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐄ, 

ᐃᓱᒪᒃᓴᖅᓯᐅᕈᑎᒋᔪᓐᓇᑦᓯᐊᖅᑕᕗᑦ ᓇᓕᐊᑐᐃᓐᓇᖅ 

ᐃᒪᐃᓕᐅᕈᒪᒐᒪ ᐃᓛᒃ ᑐᑭᓯᐅᒪᒐᑦᑕ ᐊᕐᕕᐊᕐᒥᐅᑦ 

ᖁᕝᕙᓯᓐᓂᖅᐹᓂᒃ ᐃᓛᒃ ᐅᓄᓛᓂᒃ 

ᐃᖅᑲᓇᐃᔭᓐᖏᑦᑐᖁᑎᖃᕐᒪᑕ. ᐊᒻᒪᓗ 

ᖁᔭᓐᓇᒦᕈᒪᓪᓗᒋᑦ ᑕᐃᒃᑯᐊ ᕼᐊᒻᓚᒃᑯᑦ 

ᐊᑕᐅᓯᐅᓐᖏᑦᑐᓂᒃ ᑐᓂᓯᓯᒪᖕᒪᑕ 

ᐱᓕᕆᐊᕆᔪᒪᔭᖏᓐᓂᒃ ᐊᔾᔨᒌᓐᖏᑦᑐᓄᑦ 

ᐊᑐᖅᑕᐅᔪᒃᓴᐅᑕᐅᔪᑦ. ᐱᓕᕆᕝᕕᑉᐳᓪᓗ 

ᐊᔾᔨᒌᓐᖏᑦᑐᓂᒃ ᐱᓕᒻᒪᒃᓴᐅᑎᓂᒃ 

ᑮᓇᐅᔭᖃᖅᑎᑦᑎᖃᑦᑕᖅᓯᒪᖕᒪᑕ ᓲᕐᓗ 

ᐅᖁᒪᐃᑦᑐᓂᒃ ᐊᖁᒋᐅᖅᓴᕐᓂᕐᒧᑦ ᐊᒻᒪᓗ 

ᐊᓯᖏᓐᓄᑦ. 

 

ᕼᐋᒻᓚᒃᑯᑦ ᐅᓄᖅᑐᓂᒃ ᑐᒃᓯᕋᐅᑎᖃᖃᑦᑕᖅᑐᑦ 

ᐊᒻᒪᓗ ᐱᕚᓪᓕᐅᑎᒃᓴᓂᒃ ᓴᖅᑭᑦᑎᔨᓪᓚᕆᐅᓪᓗᑎᒃ. 

ᑕᒪᓐᓇᓕ ᐅᔾᔨᕆᓯᒪᒐᒃᑯ. ᐊᒃᓱᕉᑎᖃᓪᓚᕆᑦᑐᑦ 

ᐊᕐᕕᐊᕐᒥᐅᑦ 

ᐱᕚᓪᓕᐅᑎᒃᓴᖅᓯᐅᖅᑎᓪᓗᒋᑦ ᐊᕐᕕᐊᕐᒥᐅᓂᒃ. 

ᐊᒻᒪᓗ ᑕᐃᒪᐃᖁᓪᓗᒋᑦ ᓄᓇᓕᓕᒫᑦ. 

 

ᐱᓗᐊᕐᓗᒍ ᐊᕐᕕᐊᑦ ᖁᔭᓐᓇᒦᕈᒪᔭᕋ 

ᑕᐃᒪᓐᖓᓕᒫᕐᓗ ᑲᔪᖏᖅᓴᖅᐸᒃᑲ. ᐊᑏ ᑮᓇᐅᔭᓂᒃ 

ᑐᒃᓯᕋᖃᑦᑕᕆᔅᓯ ᐱᕚᓪᓕᐅᑎᒃᓴᓂᒃ 

ᓴᖅᑭᕝᕕᐅᓂᐊᕐᒪᑕ ᓄᓇᓖᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 

 

ᐊᐱᖅᑯᑦ 758 - 5(2): ᐅᖁᖃᕐᓂᖓ ᒥᑭᔫᑎᓄᑦ 

ᐃᓕᓐᓂᐊᕐᕕᒃ ᐃᒡᓗᓕᒻᒥ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐊᐱᖅᓱᕈᒪᔪᖓ ᑖᔅᓱᒧᖓ ᒥᓂᔅᑕᒧᑦ 

ᐃᓕᓐᓂᐊᖅᑐᓕᕆᓂᕐᒧᑦ.  

 

ᑕᐃᒪᐃᓛᒃ ᑕᒪᓐᓇ ᐅᖁᓕᕆᓂᖅ ᑐᓵᖃᑦᑕᕋᑦᑎᒍᑦ 

ᐃᓄᐃᑦ ᐃᒡᓗᖁᑎᖏᓐᓂᒃ ᐊᒥᓱᓂᒃ 

ᐅᖁᓕᕆᖃᑦᑕᖅᑎᓪᓗᑕ ᐃᓄᐃᑦ ᐃᒡᓗᖁᑎᖏᑦ 

ᐃᓛᒃ, ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂᒃ ᑕᒪᓐᓇ 

ᐊᑕᓂᖅᓴᐅᖅᑰᔨᖃᑦᑕᕐᒪᑦ. ᑭᓯᐊᓂ 

ᖃᐅᔨᖃᑦᑕᖅᓯᒪᓕᕆᕗᒍᓂᓛᒃ ᐊᓯᖏᓐᓄᑦᑕᐅᖅ 

ᐃᒡᓗᕐᔪᐊᓄᑦ ᐊᑐᖅᑕᐅᕙᒃᑐᓄᑦ ᐅᖁᓕᕆᓂᖅ 

ᑕᒪᓐᓇ ᑐᓴᕐᓇᖃᑦᑕᓕᕐᒥᖕᒪᑦ.  

 

ᑕᐃᒪ ᑕᑉᐱᑲᓂ ᓄᓇᑦᑎᓐᓂ ᐃᒡᓗᓕᖕᒥ ᑖᓐᓇ 

ᐊᑦᑎᖕᓂᖅᓴᓄᑦ ᐃᓕᓐᓂᐊᕐᕕᒃ ᐊᑕᒍᑦᑖᓘᑉ 

ᐃᓕᓐᓂᐊᕐᕕᖓ ᒫᓐᓇᐅᓕᖅᑐᕐᖏᓛᒃ. 

ᒫᓐᓇᕈᓘᓚᐅᖅᑐᖅ ᑐᓴᐅᒪᓇᖃᑦᑕᓕᓚᐅᕐᒥᖕᒪᑦ 

ᐃᓕᓐᓂᐊᕆᐊᖅᑐᓄᑦ ᐊᖓᔪᖅᑳᑦ 

ᐃᓕᓐᓂᐊᕐᕕᖕᒨᓐᖓᐅᔪᓄᑦ ᐅᖁᒃᓱᓐᓂᕐᒥᒃ 

ᓇᐃᒪᐃᓐᓇᖃᑦᑕᓕᕐᒪᑕ. ᐊᒡᓛᑦ ᑐᓴᖃᑦᑕᖅᓯᒪᕗᒍᑦ 

ᓄᑕᖅᑲᐃᑦ ᐋᓐᓂᐊᓕᖃᑦᑕᖅᑐᐃᑦ ᐊᒡᓛᑦ ᐃᓕᓴᐃᔩᑦ 

ᐊᑲᐅᔪᓐᓃᖃᑦᑕᖅᓯᒪᔪᐃᑦ ᐅᖁᒃᓱᓐᓂᓗᐊᕐᓂᑯᒧᑦ 

ᑖᓐᓇ ᐃᓕᓐᓂᐊᕐᕕᐅᑉ ᐃᓚᖓ. ᐅᑯᐊ ᐱᓗᐊᖅᖢᒋᑦ 

ᒥᑭᔫᑕᐅᓂᖅᐹᓂᒃ ᖁᑦᑎᖕᓂᓕᖕᓄᑦ 3-ᒧᑦ, ᑖᒃᑯᐊ 

ᑐᕌᖓᔪᐃᑦ ᐅᖁᒃᓱᓐᓂᖃᑦᑕᕐᓂᖓ. ᑕᒪᓐᓇ 

ᐋᓐᓂᐊᕐᓂᕐᒧᑦ ᐋᓐᓂᐊᖅᑕᐃᓕᓂᕐᒧᑦ 

ᐊᒃᑑᑎᖃᓪᓚᕆᒃᑐᐊᓘᖕᒪᑦ ᓄᑕᖅᑲᑦᑎᓐᓄᑦ 

ᐱᓗᐊᖅᖢᓂ. 

 

ᑕᒪᓐᓇᐃᓛᒃ ᐱᔾᔪᑎᒋᓪᓗᒍ ᐊᐱᕆᔪᒪᔭᕋ 

ᒥᓂᔅᑕᐅᔪᖅ ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ 

ᒫᓐᓇᒧᑦ ᑎᑭᖦᖢᒍ ᑐᓵᓂᐊᕐᒪᑕ ᑕᐅᑐᒃᑐᐃᑦ 

ᐃᒡᓗᓕᖕᒥᐅᑦ. ᓇᓃᓕᖅᐸ ᖃᓄᐃᓕᖓᓯᒪᓕᖅᐸ 

ᑕᒪᑐᒥᖓ ᐅᖁᓕᕆᓂᖅ ᐱᔾᔪᑎᒋᓪᓗᒍ 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᕐᕕᖁᑎᑦᑎᓐᓂ, ᐊᑕᒍᑦᑖᓘᑉ 

ᐃᓕᓐᓂᐊᕐᕕᖓᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᓂᕐᒧᑦ, 

ᐱᒻᒪᕆᐅᔪᖅ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᐊᐱᖅᑯᑎᓄᖓᑦ. ᐅᖃᖅᑏ, 

ᑎᓰᕝᕙ 21-ᖑᑎᓪᓗᒍ 2019, ᑕᐃᑲᓂ ᐃᒡᓗᓕᐅᑉ 

ᐃᓕᓐᓂᐊᕐᕕᖁᑎᖓᓂ ᐊᑕᒍᑦᑖᓗᒃ 

ᒥᑭᔫᑎᐅᓂᖅᓴᓄᑦ ᐃᓕᓐᓂᐊᕐᕕᒃ ᓱᓪᓗᓕᖓᑕ 

ᐃᓚᖓᑦ ᓱᕋᓚᐊᕐᒪᑦ ᐃᒪᕐᒥᓗ ᑯᕕᔪᖃᓚᐅᖅᓱᓂ. 

ᑖᒃᑯᐊᒎᖅ 8-ᖑᓪᓗᑎᒃ ᐃᓕᓐᓂᐊᕐᕖᑦ ᐃᒡᓗᕈᓯᖏᑦ 

ᐊᒃᑐᖅᑕᐅᓂᖃᓚᐅᖅᑐᑦ ᐃᓚᖓᓪᓗ ᐊᓪᓚᒡᕕᐅᑉ 

ᐃᓚᖓ ᑎᑎᕋᕐᕕᒋᔭᖓᑦ ᑖᒃᑯᐊᓗ ᑕᐃᒪᐃᑎᓪᓗᒍ 

ᑖᒃᑯᐊ ᖃᐅᔨᓴᖅᑕᐅᒋᐊᒃᑲᓐᓂᖅᓯᒪᓕᓚᐅᖅᑐᑦ 

ᖃᓄᖅ ᑖᓐᓇ ᐊᑦᑐᐃᓂᖃᕐᓂᐊᕐᒪᖔᑦ 

ᐃᓕᓐᓂᐊᕐᕕᖕᒧᑦ.  
 

ᐊᒻᒪᓗ ᑖᒃᑯᐊ ᓄᓇᓕᖕᓂ ᒐᕙᒪᒃᑯᑦ ᐱᔨᑦᓯᖅᑏᑦ 

ᐱᓕᕆᖃᑎᒋᑦᓱᑎᒍᑦ ᑖᓐᓇ 

ᖃᐅᔨᓴᖅᑕᐅᕙᓪᓕᐊᖏᓐᓇᖅᓯᒪᔪᑦ ᐊᒻᒪᓗ ᑖᒃᑯᐊ 

ᐅᖁᑕᖃᓐᖏᑐᐊᖅᐸᑦ ᑖᓐᓇ 

ᐲᔭᖅᑕᐅᒃᑲᓐᓂᕈᒪᓂᐊᖅᓱᓂ. ᑕᐃᑲᓂ 

ᐱᒋᐊᓚᐅᖅᑐᑦ ᑎᓰᕝᕙ 10-ᖑᑎᓪᓗᒍ ᐊᒻᒪᓗ 

ᐅᓪᓗᒥᒧᑦ ᑖᓐᓇ ᐱᕙᓪᓕᐊᖏᓐᓇᑐᐃᓐᓇᕐᒪᑦ 

ᐱᓕᕆᐊᕆᔭᐅᕙᓪᓕᐊᖏᓐᓇᖅᑐᖅ ᑭᓯᐊᓂ ᑕᐃᓐᓇ 

ᐃᓚᖓ ᐃᓱᒫᓗᓇᕐᓂᖓ ᒪᑐᓯᒪᔭᐅᓚᐅᑲᒃᓯᒪᖕᒪᑦ 

ᖃᐅᔨᒪᔭᐅᖁᑦᓱᑎᒍᑦ ᐊᒻᒪᓗ ᐅᖁᓕᕆᓂᒃᑯᑦ 

ᐅᕝᕙᓘᓐᓃᑦ ᐊᓂᖅᓵᖅᑐᓂᕐᒧᑦ 

ᐊᑦᑐᖅᑕᐅᓂᖃᓗᐊᖅᑐᖃᑐᐊᖅᐸᑦ 

ᐅᖃᐅᑎᖃᑦᑕᖅᓯᒪᔭᕋᓗᐊᕗᑦ 

ᐃᓕᓐᓂᐊᖅᑎᐅᒐᓗᐊᖅᐸᑦ ᐅᕝᕙᓘᓐᓃᑦ 

ᐃᓕᓴᐃᔨᕗᑦ ᐃᖅᑲᓇᐃᔭᖅᑏᑦ ᐃᓕᓐᓂᐊᕐᕕᖕᒥ 

ᐋᓐᓂᐊᕕᕐᒧᑦ ᖃᐅᔨᒃᑲᐅᑎᖃᑦᑕᕐᓗᑎᑦ ᐱᐅᒐᔭᖅᑐᖅ 

ᐋᓐᓂᐊᓯᐅᖅᑎᒧᑦ ᖃᐅᔨᓴᖅᑕᐅᒍᓐᓇᕐᓂᐊᖁᓪᓗᒋᑦ. 

ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖁᐊᓴ. 
 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒥᓂᔅᑕ. ᑕᒪᓐᓇ ᐱᕙᓪᓕᐊᔭᐅᓂᖓᓂᒃ ᑐᓴᕐᓇᕐᒪᑦ 

ᑐᓴᕈᒥᓇᖅᖢᓂᓗ. ᑭᓯᐊᓂ, ᑕᑉᐱᑲᓂ 

ᒪᑐᓯᒪᓂᐊᕐᓂᖓ ᑎᑎᕋᖅᓯᒪᔪᖅᑕᖃᓲᖑᖕᒥᖕᒪᑦ 

ᖃᓄᖅ ᐅᔾᔨᖅᓱᖅᑕᐅᔭᕆᐊᖃᕐᓂᖏᓐᓂᒃ ᑭᓯᐊᓂ 

ᑎᑎᕋᖅᓯᒪᓂᖓ ᐃᒪᓐᓇᐃᓕᖓᓚᐅᕐᒪᑦ, 

ᐊᓐᓄᕌᖃᑦᑎᐊᕐᓗᑎᒡᓗᒎᖅ ᑭᓱᒧᓪᓗ ᑕᒪᓐᓇ 

ᐅᖁᖅᓱᓐᓂᖅ ᓇᐃᒪᑦᑕᐃᓕᔾᔪᑎᓂᒃ 

ᐱᑕᖃᕆᐊᖃᕐᒪᑦ. ᐊᒡᓛᑦ ᐅᖃᖅᓯᒪᓚᐅᖅᑐᖅ 

ᖃᓪᓗᓇᐅᔭᕋᓱᒋᓗᐊᒧᑦ (ᑐᓵᔨᑎᒍᑦ) 

ᐱᔪᓐᓇᕐᓂᖅᑖᖅᑎᑕᐅᓯᒪᔪᖅ ᑭᓯᐊᓂ ᑕᐃᑯᖓ 

ᐃᓯᕈᓐᓇᕐᓗᑎᒃ. (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ 

ᐊᓐᓄᕌᖅᓯᒪᓗᑎᒎᖅ ᐃᒫᒃ ᐊᑦᑕᕐᓇᖅᑕᐃᓕᒪᓂᕐᒧᑦ,  

ᑕᒪᓐᓇ ᐱᒻᒪᕆᐅᑎᓪᓗᒍᐃᓛᖅ. ᓇᓗᓇᓐᖏᓚᖅ 

ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᑕᒪᒃᑯᓂᖓ 

ᐊᓐᓄᕌᕐᓚᖕᓂᒃ ᓲᕐᓗ ᐃᒪᓐᓇ ᐊᑦᑕᕐᓇᖅᑕᐃᓕᓂᕐᒧᑦ 

ᐊᑐᖅᑕᐅᔭᕆᐊᓕᖕᓂᒃ 

ᑐᓂᓯᖃᑦᑕᓚᐅᖅᑐᒃᓴᐅᓐᖏᑦᑐᐃᑦ ᑖᒃᑯᓄᖓ 

ᐃᓕᓐᓂᐊᖅᑐᖁᑎᑯᓗᑦᑎᓐᓄᑦ ᐅᕝᕙᓘᓐᓃᑦ 

ᐃᓕᓴᐃᔨᓄᑦ ᐱᒻᒪᕆᐅᑎᓪᓗᒍ. ᑕᒪᒃᑯᐊ 

ᓯᕗᓪᓕᖅᐹᖑᔪᒃᓴᐅᓐᖏᒃᑲᓗᐊᕐᒪᑦ ᓄᓇᕗᑦ 

ᓄᓇᑦᑎᓐᓂ ᐃᓕᓐᓂᐊᕐᕖᑦ 

ᑕᐃᒪᓐᓇᐃᓕᖓᑎᓪᓗᒋᑦ.  
 

ᑕᒪᓐᓇ ᐅᔾᔨᖅᓱᖅᑕᐅᑦᑎᐊᒃᑲᓐᓂᕆᐊᖃᕐᓂᖓ 

ᐱᔾᔪᑎᒋᓪᓗᒍ, ᒥᓂᔅᑕ ᐅᖃᕈᓐᓇᖅᐹ ᐅᕙᑦᑎᓐᓄᑦ 

ᑕᒪᒃᑯᐊ ᐃᓕᓐᓂᐊᕐᕕᓕᒫᑦ 

ᖃᐅᔨᓴᖅᑕᐅᔾᔫᒥᖃᑦᑕᕋᓗᐊᖅᐹᑦ ᓯᕗᓂᐊᓂ 

ᐅᕝᕙᓘᓐᓃᑦ ᑐᓴᓚᐅᖅᑎᓐᓇᒋᑦ 

ᓱᖁᑎᒋᔭᐅᖅᑰᔨᖃᑦᑕᓐᖏᒻᒪᑕ, 

ᖃᐅᔨᓴᑦᑎᐊᖃᑦᑕᕋᓗᐊᖅᐹᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑕ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᐊᑕᒍᑦᑖᓘᑉ ᐊᑦᑎᖕᓂᖅᓴᓄᑦ 

ᐃᓕᓴᕐᕕᒃ ᑯᕕᔪᖃᓚᐅᖅᑎᓪᓗᒍ ᑎᓰᕝᕙᒥ 

ᓯᕗᕐᖓᓂ ᐃᓛᒃ ᖃᐅᔨᓚᐅᖅᓯᒪᔪᑦ ᓯᕗᕐᖓᓂᒎᖅ 

ᐅᖁᒃᑕᖃᕐᓂᕐᒪᑦ ᐊᑭᕐᖓᐃᑦ (ᐊᑭᓇᐃᑦ) ᐊᑯᓐᓂᐊᓂ 

ᐊᒻᒪᓗ ᓇᑎᐅᑉ ᐃᑭᐊᖓᓂ. ᑕᐃᒃᑯᐊ 

ᒪᑐᔭᐅᓯᒪᓕᖅᑐᑦ ᐊᑦᑕᕐᓇᔾᔭᐃᖅᓯᒪᖁᓪᓗᒍ.  

 

ᑕᐃᒪᓐᖓᓕᒫᖅ ᐃᓕᓐᓂᐊᕐᕕᖕᓂ 

ᖃᐅᔨᓴᐃᖏᓐᓇᐅᔭᖅᑐᒍᑦ, ᐊᓂᖅᓵᖅᑐᖅ ᐃᓛᒃ 

ᐊᑦᑕᕐᓇᓐᖏᒃᑲᓗᐊᕐᒪᖔᑦ ᐃᓕᓴᖅᑐᓄᑦ ᐊᒻᒪᓗ 

ᐃᓕᓴᐃᔨᓄᑦ ᐃᖅᑲᓇᐃᔭᖅᑎᓄᓪᓗ. ᑕᐃᒪᓐᖓᓕᒫᑦ 

ᐊᕐᕌᒎᑉ ᐃᓗᐊᓂ ᑕᐃᒪᐃᖃᑦᑕᖅᑐᒍᑦ ᐊᒻᒪᓗ 

ᑕᐃᒪᓐᓇ ᖃᐅᔨᓴᕐᓂᖃᖃᑦᑕᖅᑎᓪᓗᑕ 

ᖃᐅᔨᓴᖃᑦᑕᕐᒥᔪᒍᑦ ᐊᓯᒃᑲᓐᓂᐊᒍᑦ ᓇᐅᒃᑯᑦ 

ᐋᖅᑭᒋᐊᒃᑲᓐᓂᕆᐊᖃᕐᒪᖔᑦ. ᑕᐃᒪᓐᖓᓕᒫᖅ 

ᑕᐃᒪᐃᓕᐅᖃᑦᑕᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᕆᓕᖅᑖᓂ ᐃᓚᒋᐊᕈᑏᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖁᐊᓴ. 

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 

ᑕᒪᑐᒥᖓ ᐃᒃᐱᒍᓱᑦᑎᐊᕐᒪᑦ ᒥᓂᔅᑕ. 

ᓇᓗᓇᓐᖏᑦᑐᖅ ᐊᓯᖏᓐᓂᒃ 

ᑕᐃᒪᓐᓇᐃᑦᑐᖃᑳᓪᓛᓗᖕᓂᖅᐸᑦ ᐅᕝᕙᓘᓐᓃᑦ 

ᐱᐊᓂᓚᐅᖅᑳᖅᑎᓐᓇᒍ ᑖᓐᓇ 

ᖃᐅᔨᓴᑦᑎᐊᕐᓂᐊᖅᑕᖓ ᓇᓗᓇᓐᖏᑦᑐᖅ 

ᐃᓕᓐᓂᐊᕐᕕᖁᑎᕗᑦ ᐱᔾᔪᑎᒋᓪᓗᒍ ᑕᑉᐱᖕᓇ ᓱᓕ 

ᓄᓇᑦᑎᓐᓂ ᖁᑦᑎᖕᓂᖅᓴᓄᑦ ᓄᑖᖅ 

ᐃᓕᓐᓂᐊᕐᕕᒃᓴᖅ ᓱᓕ ᒪᑐᐃᖅᑕᐅᓚᐅᓐᖏᒻᒪᑦ ᓱᓕ 

ᐱᐊᓂᒃᑕᐅᓯᒪᓕᕋᓗᐊᖅᑎᓪᓗᒍ. ᑖᒃᑯᐊ 

ᐃᓕᓐᓂᐊᕐᕕᖁᑎᕗᑦ ᑕᒪᒃᑯᓄᖓ ᐊᑦᑎᖕᓂᖅᓴᓄᑦ 

ᐃᓕᓐᓂᐊᕐᕕᖓ. ᐊᒻᒪᓗ ᑖᓐᓇ ᐊᑯᓐᓂᕐᒦᑦᑐᑦ 

ᐃᓕᓐᓂᐊᕐᕕᐅᓂᕋᓕᖅᑕᕗᑦ 

ᐃᓄᒋᐊᒃᐸᓪᓕᐊᓪᓚᕆᖕᒪᑦ ᐊᒻᒪᓗ ᑖᓐᓇ 

ᐱᔾᔪᑎᒋᓪᓗᒍ ᑕᒪᓐᓇ ᐃᑲᔫᑎᖃᓪᓚᕆᖕᓂᐊᕐᒪᑦ 

ᑕᑉᐱᖕᓇ ᖁᑦᑎᒃᑐᓄᑦ ᐃᓕᓐᓂᐊᕐᕕᒃ 

ᒪᑐᐃᖅᓵᓕᔾᔫᒥᒃᐸᑦ. ᑖᓐᓇ ᐃᑲᔫᑎᖃᕈᓐᓇᕐᒪᑦ 

ᐃᓂᖃᓗᐊᕈᓐᓃᓕᖅᑎᓪᓗᒋᓪᓘᓐᓃᑦ. ᑖᓐᓇ 

ᐅᖃᐅᓯᒃᓴᑐᐃᓐᓇᐅᒐᓗᐊᖅ ᐅᖃᖅᑎᑦᑎᔨ, ᑭᓯᐊᓂ 

ᑕᒪᓐᓇᐃᓛᒃ ᓄᑕᖅᑲᕗᑦ ᐅᔾᔨᖅᓱᑦᑎᐊᕆᐊᖃᕋᑦᑎᒍᑦ 

ᑕᒪᒃᑯᓂᖓ ᐋᓐᓂᐊᕐᓇᖅᑐᓂᒃ 

ᓴᖅᑭᑕᐅᖁᓐᖏᖦᖢᒋᑦ. ᐃᓕᓐᓂᐊᕐᕖᑦ ᐱᓗᐊᖅᖢᒋᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᒥᓂᔅᑐ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᐄ, ᑕᐃᓐᓇ ᓄᑖᖅ ᐃᓕᓐᓂᐊᕐᕕᒃ 

ᐃᒡᓗᓕᖕᒥ ᐱᐊᓂᓐᖏᓱᖔᕐᔪᒃᓯᒪᖕᒪᑦ ᑭᓯᐊᓂ 

ᓂᕆᐅᒋᔭᕗᑦ ᐃᒻᒪᖄ ᑖᓐᓇ 

ᐊᑐᖅᑕᐅᒍᓐᓇᕐᓂᐊᕈᓐᓇᖁᓪᓗᒍ ᑕᕝᕙᓂ ᐊᕐᕌᒎᔪᒥ 

ᑕᐃᓐᓇᓗ ᓇᓗᓇᓐᖏᒻᒪᑦ ᐃᒡᓗᓕᖕᒥᐅᑦ ᐊᑯᓂ 

ᓂᕆᐅᒋᓯᒪᖕᒪᒍ. ᑖᓐᓇ ᓇᓗᓇᓐᖏᑦᑐᖅᑕᐅᖅ 

ᑕᒪᒃᑯᐊ ᐃᓕᓐᓂᐊᖅᑏᑦ ᐊᒥᓲᑎᒋᓂᖏᑦ ᓲᕐᓗ 

ᓯᐊᒻᒪᒍᓐᓇᕐᓂᐊᕐᒪᑕ ᑖᒃᑯᐊ ᐃᓕᓐᓂᐊᕐᕖᑦ 

ᐱᖓᓲᓕᕐᓂᐊᕐᒪᑕᐃᓛᒃ ᐊᔾᔨᒌᓐᖏᑦᑑᓗᑎᒃ; 

ᑭᓯᐊᓂ, ᑕᒪᓐᓇ ᐱᓕᕆᐊᕇᓐᓇᖅᑕᕗᑦ ᑖᓐᓇ 

ᐃᓱᒫᓘᑎᒋᔭᖓ ᐃᒡᓗᓕᐅᑉ ᐊᑕᒍᑦᑖᓗᒃ 

ᐃᓕᓐᓂᐊᕐᕕᖕᒥ ᐃᒪᕐᒥᒃ ᑯᕕᔪᖃᓚᐅᖅᑎᓪᓗᒍ 

ᖃᐅᔨᓴᖅᑕᐅᖏᓐᓇᕐᓂᐊᖅᑐᖅ ᐊᒻᒪᓗ ᑕᒪᓐᓇ 

ᐊᓂᖅᓵᖅᑐᖅᑕᐅᓂᕆᔭᖓ 

ᖃᐅᔨᓴᖅᑕᐅᖃᑦᑕᕐᓂᐊᕐᒥᔪᖅ ᐱᐅᑦᓯᐊᕋᓗᐊᕐᒪᖔᖅ. 

ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ 

ᐃᖃᓗᐃᑦ-ᒪᓂᕋᔭᒃ, ᒪᓕᒐᓕᐅᖅᑎ ᓚᐃᑦᓯᑑᓐ. 

 

ᐊᐱᖅᑯᑦ 759 - 5(2): ᐊᑐᕆᐊᖃᖅᑎᑕᐅᓂᖏᑦ 

ᐃᖅᑲᖅᑐᐃᕕᑎᒍᑦ ᐃᒥᐊᓗᒋᐊᖃᓐᖏᓐᓂᕐᒥᒃ 

(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲᓕ ᑐᕌᖓᓂᐊᖅᑐᐃᑦ ᒪᓕᒐᓕᕆᔨᒃᑯᑦ 

ᒥᓂᔅᑕᖓᓄᑦ. ᐅᑎᕐᕕᖃᕈᒪᒐᒪ ᒐᕙᒪᕗᑦ 

ᐱᓕᕆᐊᕆᒋᐊᓕᒥᓂᒃ ᐱᕙᒃᑲᓗᐊᕐᒪᖔᑕ 

ᓴᐳᔾᔨᑎᐊᖅᐸᒃᑲᓗᐊᕐᒪᖔᑕ ᑕᖅᑲᒃᑯᓂᖓ 

ᐃᖅᑲᖅᑐᐃᔨᒃᑯᓪᓗ ᐃᒥᐊᓗᒋᐊᖃᓐᖏᑦᑎᑕᐅᔪᓂᒃ. 

 

ᑕᐃᒪ ᐱᕙᓪᓕᐊᔪᒃᑯᑦ ᐅᖃᓕᒫᓚᐅᕐᒥᒐᒪ ᐸᓖᓯᒃᑯᑦ 

ᓯᑎᒃᑯᑦ ᓵᖓᓂ ᐅᖃᕆᐊᖅᑐᖅᓯᒪᓐᓂᕐᖓᑕ. 

ᐸᓖᓯᒃᑯᒡᒎᖅ ᐅᖃᖅᑐᒥᓂᐅᓪᓗᑎᑦ ᒪᓕᒐᕐᓂᒃ 

ᒪᓕᑦᑎᑦᑎᒋᐊᕐᓂᖅᓴᐅᓂᐊᓕᕋᒥᒃ ᑕᐃᒃᑯᐊ ᐱᓪᓗᒋᑦ 

ᐃᖅᑲᖅᑐᐃᕕᒃᑯᓐᓄᑦ ᐃᓂᖅᑎᖅᑕᐅᓯᒪᔪᐃᑦ 

ᐃᒥᐊᓗᓕᔭᕆᐊᖃᓐᖏᑦᑐᐃᑦ 

ᐃᒥᐊᓗᒋᐊᖃᖅᑎᑕᐅᓐᖏᑐᓪᓗ. ᐅᖃᖅᑏ, ᐸᓖᓯᒃᑯᑦ 

ᖁᔭᒋᔭᒃᑲ ᑕᐃᒫᒃ ᐱᓕᕆᒐᓱᒃᑲᓐᓂᕐᓂᐊᕐᖓᑕ 

ᐃᖃᓗᓐᓂ. ᐊᓯᖏᓐᓂᑦᑕᐅᖅ ᓄᓇᓕᖕᓂ 

ᑕᐃᒪᐃᖁᓇᑦᑕᕋᓗᐊᕆᕗᑦ. ᑕᐃᒪ ᐅᖃᖅᓯᒪᔪᑦ 

ᐸᓖᓯᒃᑯᒡᒎᕐᖑᑯᐊ ᐊᖏᕐᕋᒧᑦ 

ᐳᓛᕆᐊᖃᑦᑕᒻᒪᕆᓛᕐᖓᑕ ᑕᐃᒃᑯᓂᖓ 

ᐃᖅᑲᖅᑐᐃᕕᒃᑯᑎᒍᓂᓛᒃ ᐅᖃᐅᔾᔭᐅᓯᒪᔪᓄᑦ 

ᐃᒥᐊᓗᖃᕆᐊᖃᓐᖏᒻᒪᑕ. 

 

ᒥᓂᔅᑕ ᐊᐱᕆᖅᑳᕈᒪᔭᕋ ᒫᓐᓇ, 

ᓇᓗᓇᐃᖅᓯᒍᓐᓇᖅᑳ ᓄᓇᕗᒻᒥ 

ᐃᖅᑲᖅᑐᐃᕕᓕᕆᔨᒃᑯᑦ ᐊᓪᓚᕝᕕᖓᑦ ᑲᒪᒋᔭᖓ 

ᐱᑎᑦᑎᕙᒃᑲᓗᐊᕐᒪᖔᑕ ᐸᓖᓯᒃᑯᓐᓂᒃ 

ᐅᓪᓗᒥᒨᖓᑦᑎᐊᖅᑐᓂᒃ ᐃᖅᑲᖅᑐᐃᕕᒃᑯᑦ 

ᐱᖁᔭᐅᓯᒪᓐᖏᑦᑐᓂᒃ ᑎᒍᒥᐊᕆᐊᖃᓐᖏᑦᑐᓂᒃ 

ᐃᒥᕆᐊᖃᓐᖏᑦᑐᓂᓪᓗ ᐃᒥᐊᓗᓐᓂᒃ. 

ᑎᑎᕋᖅᓯᒪᔪᓂᒃ ᐊᑎᖏᓐᓂᒃ ᐱᑎᑕᐅᕙᑉᐹᑦ? 

ᖁᔭᓐᓇᒦᒃ. 

 

ᐅᖃᖅᑎ: ᒥᓂᔅᑐ ᒪᓕᒐᓕᕆᓂᕐᒧᑦ, ᐱᒻᒪᕆᐅᔪᖅ 

ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 

(ᑐᓵᔨᑎᒍᑦ) ᐄ, ᒪᓕᒐᓕᕆᔨᒃᑯᑦ 

ᐃᖅᑲᖅᑐᐃᔪᓕᕆᔨᒃᑯᓪᓗ ᐸᓖᓯᒃᑯᑦ 

ᑲᑐᔾᔨᑦᑎᐊᖃᑦᑕᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑭᖑᓪᓕᖅ ᐊᐱᖅᑯᑎᒋᓐᖑᓱᓕᕐᒥᔭᕋ ᒥᓂᔅᑕᒧᑦ 

ᐱᔾᔪᑎᖃᖅᑐᖅ ᓄᓇᕗᑦ ᒐᕙᒪᒃᑯᖏᑕ 2016-ᒥ 

ᐅᓂᒃᑳᓕᐊᕆᓚᐅᖅᓯᒪᔭᖓ ᒪᓕᒐᓕᐅᕐᕕᒻᒧᑦ 

ᓴᖅᑭᖅᑕᐅᓚᐅᖅᓯᒪᔪᖅ 2016-ᖑᑎᓪᓗᒍ 

ᐃᒥᐊᓗᒻᒧᑦ ᐋᓐᓂᖅᑕᐅᖃᑦᑕᖅᑐᐃᑦ 

ᒥᑭᓪᓕᒋᐊᖅᑎᑕᐅᒐᓱᑦᑎᓪᓗᒋᑦ ᓄᓇᕗᒥ. ᐅᖃᖅᑎ, 

ᑖᓐᓇ ᓄᑖᖑᓐᖏᓪᓚᕆᒻᒪᑦ ᐅᓂᒃᑳᓕᐊᒥᓂᕐᖑᓇ 

ᐊᒥᓱᐊᖅᑎᑲᓪᓚᒃᑐᑎᒃ ᐅᖃᐅᓯᐅᖃᑦᑕᖅᓯᒪᔪᑦ 

ᑕᖅᑭᑦ ᐊᓂᒍᖅᐸᓪᓕᐊᑎᓪᓗᒋᑦ. 

 

ᐅᖃᖅᑏ, ᐅᖃᓕᒫᒃᑲᓐᓂᕈᒪᒐᒃᑯ ᐃᓚᖓ, 

ᐅᓂᒃᑳᓕᐊᒥᓂᕐᒦᑦᑐᖅ ᐅᖃᓕᒫᕐᓗᒍ, “ᐃᓛᓐᓂᒃᑯᑦ 

ᐃᖅᑲᖅᑐᐃᕕᒃᑯᑦ ᐃᖅᑲᖅᑐᐃᔨᕋᓛᓪᓗ ᐸᓖᓯᒃᑯᓪᓗ 

ᐊᓯᖏᓪᓗ ᒪᓕᒐᓕᕆᔨᕈᓘᔭᖏᑦ ᓄᓇᕗᒻᒥ 

ᓄᖅᑲᖓᑎᑦᑎᒐᓱᒐᐃᒻᒪᑕ 

ᐱᒋᐊᖃᓐᖏᑎᑦᑎᒐᓱᒐᐃᒻᒪᑕᓗ ᐃᒥᐊᓗᖕᓂᒃ 

ᒪᓕᑦᑕᐅᑎᑦᑎᐊᕐᓂᐊᕐᓗᒋᑦ ᐊᒻᒪ ᓯᕗᓂᑦᑎᓐᓂ 

ᐋᓐᓂᖅᑎᕆᒃᑲᓐᓂᓛᓐᖏᒻᒪᑕ ᐃᒥᐊᓗᒻᒥᒃ 

ᐱᔾᔪᑎᖃᕐᓗᓂ, ᒐᕙᒪᒃᑯᑦ ᐃᖅᑲᖅᑐᐃᕕᒃᑯᑦ 

ᓄᖅᑲᖓᑎᑦᑎᓂᕐᒥᒃ ᐃᑲᔪᕈᓐᓇᖅᑐᐃᑦ 

ᐃᒥᐊᓗᒋᐊᖃᓐᖏᑕᐅᓐᖏᓪᓗᑎᒃ 

ᐃᒥᐊᓗᖃᕆᐊᖃᖅᑎᑕᐅᓐᖏᓪᓗᑎᒃ ᑕᐃᒃᑯᐊ 

ᑎᑎᕋᖅᓯᒪᔪᑦ ᐊᑎᖏᑦ.” 

 

ᐅᖃᖅᑏ, ᐃᖅᑲᖅᑐᐃᕕᒃᑯᓐᓂ ᕿᓚᒥᑯᓗᒃ 

ᐱᓱᒍᓐᓇᖅᑐᑎᑦ ᐃᒥᐊᓗᑦᑖᕐᕕᒻᒧᑦ, 

ᓱᕐᕋᓇᖅᑐᑖᕐᕕᒻᒧᑦ. ᒥᓂᔅᑕ ᐊᖏᕈᓐᓇᖅᑲ 

ᐃᖅᑲᖅᑐᐃᕕᒃᑯᑦ ᐃᓂᖅᑎᖅᑕᐅᓯᒪᔪᐃᑦ 

ᐃᒥᐊᓗᒋᐊᖃᓐᖏᑦᑐᐃᑦ ᐃᒥᐊᓗᓕᕆᔨᒃᑯᓐᓄᑦ 

ᑐᓂᔭᐅᖃᑦᑕᕋᓗᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐊᖏᑦᑕᐃᑎᒋᔪᓐᓇᓐᖏᑦᑐᖓ ᒫᓐᓇ ᑭᓯᐊᓂ 

ᖃᐅᔨᒋᐊᕈᓐᓇᖅᑕᕋᓗᐊᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᕆᓕᖅᑖᓂ ᐊᒻᒪ ᑭᖑᓪᓕᖅᐹᒧᑦ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᓅᕐᒥᖅᓯᒪᓪᓚᕆᒃᑲᒪᐃᓛᒃ ᑮᓇᐅᔭᓕᕆᔨᒃᑯᑦ 

ᑭᐅᔾᔪᑎᒋᖃᑦᑕᖅᓯᒪᔭᖏᑦ ᑕᒪᑐᒧᖓ. 

ᓇᓗᓇᐃᕈᒪᓪᓚᕆᒃᑲᒃᑯ ᐊᑐᓕᖁᔭᓕᐊᖑᓯᒪᔪᖅ 

ᒐᕙᒪᒃᑯᑦ ᐅᓂᒃᑳᓕᐊᒥᓂᖏᓐᓂᒃ ᐃᒥᐊᓗᓕᕆᔨᒃᑯᑦ 

ᑖᒃᑯᐊ ᓄᓇᕗᒻᒥ, ᖃᓄᖅ 

ᑐᓴᐅᒪᓂᕐᓗᑦᑕᐅᑐᐃᓐᓇᖅᑐᓂᒃ 

ᒪᓕᒋᐊᖃᓐᖏᒻᒪᑕᒎᖅ. 

 

ᐊᒥᓱᓄᓪᓕ ᓂᓪᓕᐊᒍᑕᐅᖃᑦᑕᖅᓯᒪᓕᕐᖓᑦ 

ᐃᖅᑲᖅᑐᐃᔨᒃᑯᑦ 

ᐃᒥᐊᓗᖃᕆᐊᖃᓐᖏᑎᑦᑎᓕᕋᐃᒻᒪᑕ ᑭᓇᑐᐃᓐᓇᕐᒥᒃ 

ᑎᒍᒥᐊᕆᐊᖃᓐᖏᓪᓗᓂ ᐃᒥᕆᐊᖃᓐᖏᓪᓗᓂᓗ, 

ᒐᕙᒪᕗᑦ ᑖᒃᑯᓂᖓ 

ᖁᔭᓈᖅᓯᑐᐃᓐᓇᖃᑦᑕᕆᐊᖃᓐᖏᒻᒪᑕ. 

ᐃᒥᐊᓗᑦᑖᖅᑎᑕᐅᖏᓐᓇᖃᑦᑕᕐᓗᑎᒃ ᑕᐃᒃᑯᐊ 

ᐱᒋᐊᖃᖅᑎᑕᐅᓐᖏᑦᑐᑦ ᐃᖅᑲᖅᑐᐃᔨᒃᑯᓐᓄᑦ 

ᑕᕝᕙᓂ ᐃᒥᐊᓗᒃᑖᕐᕕᒻᒥ, ᐊᒻᒪ 

ᑎᑭᑎᑦᑎᒍᓐᓇᐃᑎᑕᐅᖏᓐᓇᖅᑐᑎᒃ. 

 

ᒥᓂᔅᑕ ᐱᓕᕆᖃᑎᖃᕈᓐᓇᖅᑳ ᓄᓇᕗᒻᒥ 

ᐃᒥᐊᓗᓕᕆᔨᒃᑯᓐᓂ ᓱᕐᕋᓇᖅᑐᓕᕆᔨᒃᑯᓐᓂᑦ 

ᖃᐅᔨᒪᑦᑎᐊᖅᑎᑦᑎᒐᓱᓪᓗᓂ ᒐᕙᒪᒃᑯᑦ 

ᐱᓕᕆᐊᕆᒋᐊᓕᒥᓂᒃ ᐱᕙᒃᑲᓗᐊᕐᒪᖔᑕ 

ᐃᑲᔪᖅᓰᓪᓗᑎᒃ ᐃᖅᑲᖅᑐᐃᕕᒃᑯᑦ 

ᐃᒥᐊᓗᒋᐊᖃᓐᖏᑦᑎᑕᐅᔪᓂᒃ?  ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 

(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᐊᖏᑦᑕᐅᑎᒋᔾᔮᓐᖏᒃᑲᓗᐊᖅᑐᖓ ᑖᓐᓇᑦᑕᐅᖅ 

ᒥᓂᔅᑕ ᕼᐃᒃᔅ-ᑦᑕᐅᖅ ᐅᖃᖃᑎᒋᔪᓐᓇᖅᑕᕋᓗᐊᕋ 

ᑕᒪᑐᒪᑉ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᑐᓄᓂᕐᒧᑦ, ᒪᓕᒐᓕᐅᖅᑎ ᖃᒪᓂᖅ. 

 

ᐊᐱᖅᑯᑦ 760 - 5(2): ᐃᓄᒃᑎᑑᖅᑐᑦ 

ᐅᖃᓕᒫᒐᐃᑦ ᐃᓄᓕᒫᖅᓯᐅᑎᓂ 

ᐅᖃᓕᒫᒐᖃᕐᕕᓐᓂ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᐸᒃᑲ 

ᓂᕈᐊᖅᑕᐅᓯᒪᕝᕕᒋᔭᒃᑲ ᑐᓄᓂᕐᒥᐅᑦ, 

ᒪᓕᒐᓕᐅᖅᑎᐅᖃᑎᒃᑲᓗ.  

 

ᑕᐃᒪ ᑕᒪᓐᓇ ᕖᕝᕗᐊᓕ ᑕᖅᑭᖅ ᑕᒪᓐᓇ 

ᐊᑐᖅᑕᕗᑦ ᐃᓄᒃᑎᑐᑦ ᐅᖃᐅᓯᕐᒥᒃ 

ᐅᐱᒍᓱᖕᓇᐅᖕᒪᑦ. ᑕᐃᒪᓕ ᒥᓂᔅᑕᐅᔪᖅ 

ᑮᓇᐅᔭᓕᕆᓂᕐᒧᑦ ᐅᖃᓪᓚᒃᖢᓂ ᐅᖃᖅᑲᐅᖕᒪᑦ 

ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᕕᐅᔪᖅ 

ᓴᓇᓯᒪᓕᕐᓂᕋᖅᖢᓂᒋᑦ 600-ᖏᓐᓃᑦᑐᓂᒃ 

ᐅᖃᓕᒫᒐᓂᒃ ᐃᓄᒃᑎᑑᖓᔪᓂᒃ. 

 

ᑕᐃᒪᓕ ᒥᓂᔅᑕᐅᔪᖅ ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ 

ᐊᐱᕆᔪᒪᓪᓗᒍ ᓄᓇᓕᖕᓂ ᐅᖃᓕᒫᒐᖃᕐᕕᖕᓄᑦ  

ᑐᓂᓯᔪᓐᓇᕋᔭᕐᒪᖔᑕ ᑖᔅᓱᒪᐅᑉ ᒥᓂᔅᑕᐅᔫᑉ 

ᐱᓕᕆᕝᕕᒋᔭᖓ ᐊᑭᖃᓐᖏᓪᓗᒋᑦ 

ᐅᖃᓕᒫᖅᑕᐅᖃᑦᑕᕐᓂᐊᖅᑐᓂᒃ ᓄᓇᓕᖕᒥᐅᓂᒃ? 

ᓯᕗᓪᓕᖅᐹᒥᒃ ᐊᐱᖅᑯᑎᒐ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑕᐅᔪᖅ ᐃᓕᓐᓂᐊᖅᑐᓕᕆᓂᕐᒧᑦ, 

ᐱᒻᒪᕆᐅᔪᖅ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᓪᓗ ᑐᓄᓂᐅᑉ ᒪᓕᒐᓕᐅᖅᑎᖓ 

ᐊᐱᖅᓱᕐᒪᑦ. ᑖᓐᓇ ᑖᒃᑯᐊ 

ᐅᖃᓕᒫᒐᓕᐊᕆᖃᑦᑕᖅᑕᕗᑦ 

ᐃᓕᓐᓂᐊᕈᑎᒃᓴᓕᕆᓂᕐᒧᑦ ᐅᖃᓕᒫᕆᐅᖅᓴᓂᕐᒧᑦ 

ᑎᑎᕋᕆᐅᖅᓴᓂᕐᒧᓪᓗ 

ᐊᒥᓱᓐᖑᖅᐸᓪᓕᐊᖏᓐᓇᖅᑎᑦᓯᒪᒐᑦᑎᒍᑦ ᐊᒻᒪᓗ 

ᐊᑐᐃᓐᓇᕈᖅᑎᓯᒪᓪᓗᑎᒍᑦ ᐃᓕᓐᓂᐊᕐᕕᓕᒫᑦᑎᓐᓂᒃ.  

 

ᑖᒃᑯᐊᓗ ᐃᓚᖏᑦ ᓄᓇᓖᑦ 

ᐅᖃᓕᒫᒐᖃᕐᕕᖃᖅᑎᓪᓗᒋᑦ ᐃᓕᖅᑯᓯᓕᕆᔨᒃᑯᓐᓄᑦ 

ᑮᓇᐅᔭᖃᖅᑎᑕᐅᖃᑦᑕᖅᑎᓪᓗᒋᑦ ᑖᒃᑯᐊᑦᑕᐅᖅ 

ᓄᓇᓕᖕᓂ ᐅᖃᓕᒫᒐᖃᕐᕕᐅᔪᑦ 

ᐊᑐᐃᓐᓇᖃᕐᕕᒋᑎᑕᐅᖃᑦᑕᖅᓯᒪᖁᓚᐅᕋᒃᑭᑦᑕᐅᖅ 

ᒫᓐᓇᕋᑖᑦᓯᐊᖅ ᐊᐱᕆᓚᐅᕋᒪ ᑖᒃᑯᐊ 

ᐊᑐᐃᓐᓇᐅᒐᓗᐊᖅᐹᑦ? ᑐᓂᔭᐅᓗᑎᒃ ᑭᐊᑐᐃᓐᓇᐅᑉ 

ᑭᓇᑐᐃᓐᓇᐅᑉ ᓄᓇᕗᒻᒥᐅᒧᑦ ᑐᑦᓯᕋᖅᐸᑕ 

ᐅᖃᓕᒫᕋᒃᓴᓂᒃ, ᑐᑦᓯᕋᖅᐸᑕ ᐱᔪᓐᓇᕋᔭᕐᒪᖔᑦᑕ. 

ᑖᓐᓇ ᐊᑐᐃᓐᓇᖃᕐᕕᒋᖁᔭᐃᓐᓇᕆᒐᒃᑭᓂᓛᒃ 

ᓄᓇᕗᒻᒥᐅᑦ ᐅᖃᓕᒫᕆᐅᖅᓴᐅᑎᓄᑦ 

ᐅᖃᓕᒫᕈᓐᓇᑦᓯᐊᕈᓐᓇᖁᓪᓗᒋᑦ. ᑖᓐᓇ 

ᑲᔪᓯᕙᓪᓕᐊᖁᔭᕗᑦ.  

 

ᐊᒻᒪᓗ ᑕᕝᕙᓂ ᐱᓇᓱᐊᕈᓯᐅᓚᐅᖅᑑᑉ ᓄᓐᖑᐊᓂ 

ᑕᒫᓂ ᐃᖃᓗᓐᓂ ᐅᖃᓕᒫᒐᓂᒃ 

ᐅᖃᓕᒫᒐᓕᐅᖃᑦᑕᖅᑐᐃᑦ ᐃᓚᖏᑦ ᑕᒫᓂ 

ᓴᖅᑭᔮᖅᑎᑦᓯᓚᐅᕐᒥᒻᒪᑕ 

ᓂᐅᕕᐊᑦᓴᖃᓕᖅᑎᑦᓯᓪᓗᑎᓪᓗ. ᑕᒪᓐᓇ 

ᑕᑯᒥᓇᓚᐅᖅᓱᓂ ᐊᒻᒪᓗ ᒪᓕᒐᓕᐅᖅᑎᐅᖃᑎᒐ 

ᑕᒪᐅᖓ ᒥᔅᑕ ᓚᐃᑦᓯᑑᓐ ᐊᒻᒪᓗ ᖁᐊᓴ 

ᑕᐃᑲᓃᖃᑕᐅᓚᐅᕆᓪᓗᑎᒃ. ᑖᒃᑯᐊ 

ᓂᐅᕕᐊᑦᓴᐅᒻᒪᕆᖃᑦᑕᒥᒻᒪᑕᑦᑕᐅᖅ ᑭᐊᑐᐃᓐᓇᐅᑉ 

ᓂᐅᕕᕈᓐᓇᖅᓱᓂᒋᑦ. ᑕᒪᓐᓇ ᐅᖃᓕᒫᒐᐃᑦ ᑖᒃᑯᐊ 

ᓴᖅᑭᐸᓪᓕᐊᔪᑦ ᐊᒻᒪᓗ ᐊᒥᓲᓂᖅᓴᓂᑦᑕᐅᖅ 

ᑕᑯᒃᑲᓐᓂᕈᒪᓂᐊᖅᑎᓪᓗᑕ ᓯᕗᓂᑦᓴᑎᓐᓂ 

ᐊᑐᐃᓐᓇᖃᕐᕕᒋᔪᒪᔭᕗᑦ ᓄᓇᕗᒻᒥᐅᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐅᖃᐅᓯᒃᑯᑦ 

ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 

ᑭᐅᖕᒪᖓ. ᑕᐃᒪ ᐊᐱᕆᔪᒪᓕᖅᖢᒍ ᑐᒃᓯᕋᖅᐸᑕ 

ᑭᓯᐊᓃ ᑖᒃᑯᐊ ᓄᓇᓕᖕᓂ ᐅᖃᓕᒫᒐᖃᕐᕕᓕᕆᔨᒃᑯᑦ 

ᑲᑎᒪᔨᕋᒫᖏᑦ ᑐᓂᔭᐅᑕᐃᓐᓇᕈᓐᓇᕋᔭᖅᐹᑦ 

ᑐᒃᓯᕋᓚᐅᓐᖏᑦᑎᓪᓗᒋᑦ ᑐᓂᔭᐅᔪᓐᓇᓐᖏᑦᑐᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑐᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐋᒃᑲ. ᑎᓕᓚᐅᖅᑕᒃᑲ 

ᐃᓕᓐᓂᐊᖅᑐᓕᕆᔨᒃᑯᑦ ᑖᒃᑯᓇᓐᖓᑦ 

ᑎᑎᖅᑭᕆᓂᕐᒥᒃ ᐅᖃᓕᒫᒐᓂᒃ 

ᓴᖅᑮᑎᑦᑎᓚᐅᖅᑎᓪᓗᒋᑦ. ᑖᒃᑯᐊ 

ᐊᑐᐃᓐᓇᐅᑎᑕᐅᒐᓗᐊᕐᒪᖔᑦᑕ 

ᐅᖃᓕᒫᒐᖃᕐᕕᐅᔪᓄᑦ ᓄᓇᓕᓐᓂ 

ᑐᑦᓯᕋᕆᐊᑐᓐᖏᑦᑐᑦ ᑎᓕᐅᖅᑐᕇᖅᓯᒪᔭᒃᑲ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᕆᓕᖅᑖᓂ ᐊᒻᒪ ᑭᖑᓪᓕᖅᐹᒥᒃ 

ᐃᓚᒋᐊᕈᑏᑦ ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ 

ᖃᒪᓂᖅ. 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 

ᒥᓂᔅᑕ ᑕᒪᑐᒥᖓ ᑎᓕᐅᕆᑦᑎᐊᕐᒪᑦ 

ᐃᖅᑲᓇᐃᔭᕐᕕᖏᓐᓂᒃ ᑕᒪᑐᒥᖓ ᐃᓄᒃᑎᑐᑦ 

ᐅᖃᓕᒫᕈᓐᓇᕐᓂᕐᒥᒃ ᐱᕙᓪᓕᐊᔭᕆᐊᖃᕐᒪᑦ 

ᓄᓇᓕᖕᓂ. ᐊᒃᓱᕉᑎᒋᔭᐅᓪᓗᓂᓗ ᑖᒃᑯᓇᓐᖓᑦ 

ᓄᓇᕗᑦ ᒐᕙᒪᒃᑯᖏᓐᓂᒃ. 

 

ᑕᐃᒪᓕ ᑭᖑᓪᓕᖅᐹᒥᒃ ᐊᐱᕆᔪᒪᓪᓗᒍ ᑖᒃᑯᐊ 

ᒥᓂᔅᑕᐅᕝᕕᒋᔭᖏᑦ ᐃᓕᓐᓂᐊᖅᑐᓕᕆᓂᕐᒧᑦ 

ᐸᕐᓇᒃᐸᓪᓕᐊᔪᑦ ᖃᐅᔨᒪᔭᕋᓗᐊᒃᑲ 

ᐃᓕᓐᓂᐊᕆᐅᖅᓴᖅᐸᓪᓕᐊᔪᓄᑦ ᐃᓕᓐᓂᐊᕐᕕᖕᓄᓪᓗ 

ᐃᓯᓚᐅᖅᑳᖅᑎᓐᓇᒋᑦ ᐃᓕᓐᓂᐊᕐᕕᖕᓂ ᓄᓇᓕᖕᓂ 

ᐃᓚᖏᓐᓂᒃ ᐱᑕᖃᕐᒪᑦ, 

ᐃᓕᓐᓂᐊᓕᓵᕐᓂᕋᖅᑕᐅᔪᓂᒃ. ᐃᒻᒪᖄ ᑖᒃᑯᐊ 

ᐃᓕᓐᓂᐊᕐᕕᖕᓄᑦ ᐊᒃᑐᐊᓐᖏᓐᓂᖏᓐᓄᑦ 

ᑖᒃᑯᐊᑦᑕᐅᖃᐃ ᐃᓕᓐᓂᐊᕆᐅᖅᓴᖅᐸᓪᓕᐊᓲᑦ 

ᐃᓕᓐᓂᐊᕐᕕᖕᓄᑦ ᐃᓯᓚᐅᓐᖏᑎᓪᓗᒋᑦ ᑕᒪᒃᑯᓂᖓ 

ᐅᖃᐅᓯᕆᕋᑖᖅᑕᑦᑎᓐᓂᒃ ᑐᔪᖅᑕᐅᔪᓐᓇᕆᕙᑦ 

ᐃᓕᓐᓂᐊᕈᑎᒃᓴᐅᖃᑕᐅᔪᓐᓇᕐᓂᐊᕐᒪᑕ ᑕᒪᒃᑯᓄᖓ 

ᐃᓕᓐᓂᐊᕐᕕᖕᓄᑦ ᐃᓯᓚᐅᓐᖏᑦᑎᓪᓗᒋᑦ 

ᐃᓕᓐᓂᐊᓕᒻᒪᒃᓴᓲᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᒥᓂᔅᑐ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕆᕙᕋ 

ᐊᐱᖅᑯᑎᖓᓄᑦ. ᐅᖃᖅᑏ, ᑖᒃᑯᐊ 

ᐸᐃᕆᕕᓕᕆᔨᖃᕋᑦᑕ ᐃᓕᓐᓂᐊᖅᑐᓕᕆᔨᐅᑉ 

ᐊᑖᓃᑦᑐᓂᒃ ᑖᒃᑯᐊᓗ ᐃᒻᒥᒃᑰᖓᔪᓂᒃ ᑕᒪᒃᑯᓄᖓ 

ᐸᐃᕆᕕᓂᒃ ᐅᕝᕙᓘᓐᓃᑦ ᐃᓕᓐᓂᐊᓕᓵᖅᑐᓄᑦ 

ᑐᕌᖓᔪᓂᒃ ᓴᖅᑮᖃᑦᑕᕐᒥᒻᒪᑕ. ᐊᒻᒪᓗ ᑖᓐᓇ 

ᐊᖏᖃᑎᒌᒍᑎᕗᑦ ᒐᕙᒪᑐᖃᒃᑯᓐᓄᑦ ᐱᖓᓱᓄᑦ 

ᐊᕐᕌᒍᓄᑦ ᐊᖏᖃᑎᒌᒍᑎᒋᓚᐅᖅᑕᕗᑦ 

ᑕᐃᑲᓂᑦᑕᐅᖅ ᑕᒪᒃᑯᓇᓐᖓᑦ 

ᐃᓕᓐᓂᐊᕈᑎᒃᓴᔭᐅᓂᐊᖅᑐᓂᒃ ᐸᐃᕆᕖᑦ ᐊᒻᒪᓗ 

ᐃᓕᓐᓂᐊᕐᕕᖕᒧᑦ ᐃᓯᓚᐅᖅᑳᖅᑎᓐᓇᒋᑦ 

ᐊᑐᖅᑕᐅᔪᓐᓇᕐᓂᐊᖅᑐᓂᒃ ᓴᖅᑮᒍᑎᒋᓯᒪᔭᕗᑦ 

ᐊᒻᒪᓗ ᑖᒃᑯᓄᖓ ᑕᒪᐃᓐᓂᓕᒫᓄᑦ 

ᑐᓂᖃᑦᑕᕆᓪᓗᑎᒍᑦ ᐸᐃᕆᕕᖃᕐᕕᐅᔪᓄᑦ 

ᐅᕝᕙᓘᓐᓃᑦ ᐃᓕᓐᓂᐊᕐᕕᒻᒥ 

ᐃᓕᓐᓂᐊᓕᓵᕐᕕᖃᖅᐸᑦ ᑕᒪᒃᑯᓄᖓ 

ᓴᖅᑭᑦᑎᖃᑦᑕᕐᒥᔪᒍᑦ ᐊᑐᐃᓐᓇᕈᖅᑎᖃᑦᑕᕐᒥᔪᒍᑦ 

ᐱᔭᕇᖅᓯᒪᓪᓚᑦᑖᕋᐃᒻᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒪᓕᒐᓕᐅᖅᑏᑦ ᐅᔾᔨᕈᓱᖕᓂᐊᖅᐳᓯ 

ᖃᐅᔨᓴᐅᑦ ᐃᓱᓕᒻᒪᑦ ᐅᖃᐅᓯᒃᑯᑦ ᐊᐱᖅᓱᕐᓂᖅ. 

ᑲᔪᓯᓗᑕ ᑲᑎᒪᔾᔪᑎᒃᓴᑉᑎᒻᓂᒃ. ᑎᑎᕋᖅᓯᒪᔪᑎᒍᑦ 

ᐊᐱᖅᑯᑏᑦ. ᐱᑕᖃᓐᖏᒻᒪᑦ. ᑲᔪᓯᓗᑕ. ᑭᐅᔾᔪᑏᑦ 

ᑎᑎᕋᖅᓯᒪᔪᑎᒍᑦ ᐊᐱᖅᑯᑕᐅᓚᐅᖅᑐᓄᑦ. 

ᐱᑕᖃᓐᖏᒻᒪᑦ ᑲᔪᓯᓗᑕ. ᑭᐅᔾᔪᑏᑦ 

ᐅᑦᑯᐃᕈᑕᐅᓚᐅᖅᑐᓄᑦ ᐅᖃᐅᓯᒃᓴᓄᑦ. ᑲᔪᓯᓗᑕ. 

ᑭᐅᔾᔪᑏᑦ ᑮᓇᐅᔭᖅᑑᑏᑦ ᐅᖃᐅᓯᐅᓚᐅᖅᑎᓪᓗᒋᑦ 

ᐅᖃᐅᓯᒃᓴᖏᓐᓄᑦ ᓴᖅᑭᑕᐅᑎᓪᓗᒋᑦ. ᑲᔪᓯᓗᑕ. 

ᑐᒃᓯᕋᐅᑏᑦ. ᑲᔪᓯᓗᑕ. ᑭᐅᔾᔪᑏᑦ ᑐᒃᓯᕋᐅᑕᐅᔪᓄᑦ. 

ᑲᔪᓯᓗᑕ. ᐅᓂᑉᑳᑦ ᑲᑎᒪᔨᑐᐃᓐᓇᐃᑦ 

ᐱᓕᕆᐊᒃᓴᖃᓚᐅᖅᑎᓪᓗᒋᑦ ᒪᓕᒐᒃᓴᓂᒃ ᐊᒻᒪᓗ 

ᐊᓯᖏᓐᓂᒃ. ᑲᔪᓯᓗᑕ. ᓴᖅᑭᑎᕆᓂᖅ ᑎᑎᖅᑲᓂᒃ. 

ᐱᑕᖃᓐᖏᑦᑐᖅ. ᑲᔪᓯᓗᑕ. ᓇᓗᓇᐃᔭᐃᓂᖅ 

ᐱᖁᔨᕗᖔᕈᑎᓂᒃ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒪᐃᓐ. 

 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᒃ 

 

ᐱᒋᐊᖅᑎᑕᖅ 065 - 5(2): ᐃᓚᔭᐅᓂᖓ 

ᕿᒥᕐᕈᓇᒃᑕᐅᓂᖓ ᒪᓕᒐᒃᓴᖅ 35, 

ᐋᓐᓂᐊᔪᓕᕆᔨᓄᑦ ᒪᓕᒐᖅ - ᖃᐅᔨᒃᑲᐃᒍᑦ 

(ᒪᐃᓐ) 

ᐱᒋᐊᖅᑎᑕᖅ 066 - 5(2): ᐃᓚᔭᐅᓂᖓ 

ᕿᒥᕐᕈᓇᒃᑕᐅᓂᖓ ᒪᓕᒐᒃᓴᖅ 36, 

ᐃᓱᒪᓕᕆᓂᕐᒧᑦ ᒪᓕᒐᖅ - ᖃᐅᔨᒃᑲᐃᒍᑦ 

(ᒪᐃᓐ) 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) 

ᖃᐅᔨᒃᑲᐃᕗᖓ ᐅᓪᓗᑐᐃᓐᓇᐅᓕᖅᑲᑦ ᕖᕝᕗᐊᕆ 

21, 2020 ᐱᒋᐊᖅᑎᑦᑎᓛᕋᒪ ᑖᓐᓇ ᐱᕕᖃᕐᓂᖓ 

ᑲᑎᒪᔨᕋᓛᑦ ᐅᓂᒃᑳᕈᓐᓇᕐᓗᑎᑦ ᒪᓕᒐᓵᒃ 35 ᐊᒻᒪ 

36 ᐅᑎᖅᑎᑕᐅᓂᐊᕐᓗᓂ ᐃᒡᓗᒧᑦ ᑲᑎᒪᕐᔪᐊᕐᓂᕐᒧᑦ 

ᐅᐃᒍᔭᐅᓗᓂ 120-ᓂᒃ ᐅᓪᓗᓂᒃ.  

 

ᐅᖃᖅᑏ, ᐱᖁᔨᕗᖔᕈᑎᒐ ᑖᓐᓇ 

ᐅᐊᑦᑎᐊᕈᒃᑲᓐᓂᖅ ᒪᓕᒐᓕᐅᖅᑎᓕᒫᓄᑦ 

ᓈᒻᒪᒋᔭᐅᖁᓂᐊᖅᑕᕋ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ: ᒪ’ᓇ. ᓇᓗᓇᐃᔭᐃᓂᖅ 

ᐱᖁᔨᕗᖔᕈᑎᓂᒃ. ᑲᔪᓯᓗᑕ. ᓇᓗᓇᐃᔭᐃᓂᖅ 

ᐱᖁᔨᕗᖔᕈᑎᓂᒃ ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᐱᑕᖃᓐᖏᒻᒪᑦ 

ᑲᔪᓯᓗᑕ. ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒪᓕᒐᓕᐅᖅᑎ ᒪᐃᓐ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐊᐱᕆᕗᖓ 

ᐊᖏᖅᑕᐅᕼᐅᐊᖅᐳᖓᐃᓛᒃ 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᑉᓗᒥ ᐱᖁᔨᕗᖔᕈᑎᒐ ᐱᓕᕆᐊᕆᕼᐅᐊᖅᖢᒍ. 

ᒪ’ᓇ ᐅᖃᖅᑎᑦᓯᔩ. 

 

ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᔪᒪᖕᒪᑦ 

ᐱᓕᕆᐊᖃᕈᒪᖕᒪᑦ ᐱᖁᔨᕗᖔᕈᑎᒥᓂᒃ 

ᐅᑉᓗᒥᐅᔪᖅ. ᐋᒃᑳᖅᑐᖃᖅᐹ? ᑐᓴᓐᖏᓐᓇᒪ. 

ᑲᔪᓯᒋᐊᖅᑑᓪᓗᐊᓕᖅᐳᑎᑦ ᒪᓕᒐᓕᐅᖅᑎ  ᒪᐃᓐ. 

 

ᐱᒋᐊᖅᑎᑕᖅ 065 - 5(2): ᐃᓚᔭᐅᓂᖓ 

ᕿᒥᕐᕈᓇᒃᑕᐅᓂᖓ ᒪᓕᒐᒃᓴᖅ 35, 

ᐋᓐᓂᐊᔪᓕᕆᔨᓄᑦ ᒪᓕᒐᖅ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

 

(ᑐᓵᔨᑎᒍᑦ) ᑕᐃᒪ ᒪᓕᒐᒃᓵᒃ ᑖᒃᑯᐊ 

ᐃᓅᓕᓴᐃᓂᕐᒧᑦ ᒪᓕᒐᖅ ᐊᒃᑑᕝᕙ 23-ᒥ, 2019 

ᑐᒡᓕᐊᓂᒃ ᐅᖃᓕᒫᖅᑕᐅᓚᐅᖅᓯᒪᖕᒪᑕ;  

 

ᐊᒻᒪᓗ ᑐᓂᔭᐅᓯᒪᓪᓗᓂ ᒪᓕᒐᓕᕆᓂᕐᒧᑦ 

ᑲᑎᒪᔨᕋᓛᑦ ᑐᓂᔭᐅᓯᒪᓪᓗᓂ;  

 

ᐊᒻᒪᓗ ᐃᒪᐃᒻᒪᑦ, ᒪᓕᒐᖅ 68(1) ᑕᒪᒃᑯᐊ 

ᒪᓕᒐᒃᓴᐃᑦ ᑲᑎᒪᔨᕋᓛᓄᑦ ᑐᓂᔭᐅᔪᑦ 

ᑲᔪᓯᓐᓈᕐᓂᐊᕐᖓᑕ ᑖᓐᓇ ᒪᓕᒐᓕᐅᕐᕕᐅᑉ 

ᐅᓂᒃᑳᓂᒃ ᑐᓂᓯᓚᐅᓐᖏᓐᓂᖓᓂᒃ ᐅᕝᕙᓘᓐᓃᑦ 

120 ᐅᓪᓗᐃᑦ ᐊᓂᒍᓚᐅᖅᑎᓪᓗᒋᑦ ᒪᓕᒐᒃᓴᖅ 

ᑐᒡᓕᐊᓂᒃ ᐅᖃᓕᒫᖅᑕᐅᓚᐅᖅᑎᓪᓗᒍ; 

 

ᐊᒻᒪᓗ ᐃᒪᐃᒻᒪᑦ ᐃᓱᒪᖅᓴᖅᓯᐅᕈᑎᖃᑦᑎᐊᖅᓯᒪᒻᒪᑦ 

ᒪᓕᒐᒃᓴᒥᑦ;  

 

ᐊᒻᒪᓗ ᐃᒪᐃᒻᒪᑦ ᑲᑎᒪᔨᕋᓛᑦ ᐱᕕᖃᒃᑲᓐᓂᕋᒥᒃ 

ᑖᒃᑯᓂᖓ ᐱᔭᕇᕋᓱᓪᓗᒋᑦ ᐱᔭᒃᓴᐃᑦ; 

 

ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᓂ 

ᑲᖏᖅᖠᓂᕐᒧᑦ ᐅᐊᓐᓇᖓᓂ ᐃᒡᓗᓕᒑᕐᔪᒻᒧᑦ ᑖᓐᓇ 

ᑕᐅᑦᑐᐊ ᐃᓂᖃᕐᓂᖓ ᑲᑎᒪᔨᕋᓛᑦ 

ᐅᓂᒃᑳᕈᓐᓇᖁᓪᓗᒋᑦ ᐅᐃᒍᔭᐅᒃᑲᓐᓂᖁᓪᓗᒍ 120-

ᑲᓐᓂᕐᓂᑦ ᐅᓪᓗᓄ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᐱᖁᔨᕗᖔᕈᑦ ᓅᑦᓯᒋᐊᕈᑕᐅᔪᖅ 

ᓈᒻᒪᒻᒪᑦ. ᐱᖁᔨᕗᖔᕈᒻᒧᑦ? ᒪᓕᒐᓕᐅᖅᑎ ᒪᐃᓐ. 

 

ᒪᐃᓐ: ᒪ’ᓇ ᐅᖃᖅᑎᑦᓯᔩ. ᐃᒃᓯᕙᐅᑕᕆᔭᐅᑉᓗᖓ 

ᑲᑎᒪᔨᐊᓛᖑᐃᓐᓇᖅᑐᑦ ᒪᓕᒐᒃᓴᓕᕆᓂᕐᒧᑦ ᐊᒻᒪᓗ 

ᓅᑦᓯᒋᐊᖅᑎᐅᑉᓗᖓ ᐱᖁᔨᕗᖔᕈᑕᐅᔪᒥᒃ. 

ᖁᕕᐊᓱᑦᑐᖓ ᓂᒡᓕᒐᔮᒃᑐᒡᓘᕆᐊᒃᓴᒃ ᑕᒪᑐᒪᑉ 

ᒥᑭᓵᓄᑦ.  

 

ᐅᖃᖅᑎᑦᓯᔩ, ᐱᖁᔨᕗᖔᕈᑎᒻᒪ ᐃᓗᐊᓂ 

ᐅᖃᐅᓯᕆᓚᐅᕋᓗᐊᖅᖢᒍ ᑖᓐᓇ ᒪᓕᒐᒃᓴᖅ 35 

ᖃᓪᓗᓇᐅᔭᓚᐅᕐᓚᖓᐃ (ᑐᓵᔨᑎᒍᑦ) ᑖᓐᓇ 

ᑐᔅᓯᕋᐅᑕᐅᔪᖅ ᓄᑖᖅ ᐃᓅᓕᓴᐃᓐᓂᕐᒧᑦ 

ᐃᖅᑲᓇᐃᔭᖅᑎᓄᑦ ᐱᖁᔭᖅ ᑐᓂᔭᐅᓚᐅᕐᒪᑦ 

ᑲᑎᒪᔨᕋᓛᓄᑦ ᒪᓕᒐᓕᐅᕐᓂᕐᒧᑦ ᑐᒡᓕᐊᓄᑦ 

ᐅᖃᓕᒫᖅᑕᐅᓗᒍ ᐅᑭᐊᒃᓵᖅ 

ᑲᑎᒪᕐᔪᐊᕐᓂᖃᖅᑎᓪᓗᑕ. ᖁᕕᐊᓱᒃᐳᖓ ᑖᓐᓇ 

ᑲᑎᒪᔨᕋᓛᑦ ᕿᕐᒥᕈᒋᐊᖅᓯᒪᒻᒪᑕ ᒪᓕᒐᒃᓴᒥ ᐊᒻᒪᓗ 

ᓂᕆᐅᒃᓱᑎᑦ ᐅᖃᖃᑎᒌᑦᑎᐊᕐᓂᕐᒥ ᑖᔅᓱᒥᖓ 

ᒥᓂᔅᑕᒥᒃ.  

 

ᑖᓐᓇ ᐱᒻᒪᕆᐅᔪᖅ ᑕᑭᔫᒻᒪᑦ ᐱᔭᕆᐊᑐᔫᓪᓗᓂᓗ 

ᐊᒻᒪᓗ  ᐱᕕᖃᖅᑲᓐᓂᕆᐊᖃᖅᑐᑎᑦ ᑖᒃᑯᐊ 

ᐱᔭᕇᕋᓱᓪᓕᓗᒋᑦ. ᑕᐃᒪᐃᒻᒪᑦ ᑖᒃᑯᐊ 

ᒪᓕᒐᓕᐅᖅᑏᑦ ᐃᑲᔪᖅᓱᐃᖁᕙᒃᑲ 

ᐱᖁᔨᕗᖔᕈᑎᓂᑦ ᐅᓪᓗᒥ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᐱᖁᔨᕗᖔᕈᒻᒧᑦ. 

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ: ᓈᒻᒪᒃᓴᖅᑐᑦ? ᓈᒻᒪᒃᓴᓐᖏᑦᑐᑦ? 

ᐱᖁᔨᕗᖔᕈᑦ ᑲᔪᓯᕗᖅ.  

 

ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᐊᕐᕕᐊᑦ 

ᐅᐊᓐᓇᖓᓄᑦ-ᑎᑭᕋᕐᔪᐊᒧᓪᓗ, ᒪᓕᒐᓕᐅᖅᑎ ᒪᐃᓐ. 

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᐃᓐ: ᒪ’ᓇ ᐅᖃᖅᑎᑦᓯᔩᑦ. ᐊᐱᕆᒃᑲᓐᓂᓕᖅᐳᖓ 

ᐱᖁᔨᕗᖔᕈᑎᒐ ᐅᑉᓗᒥ ᐱᓕᕆᐊᕋᓱᐊᖅᖢᒍ. ᒪ’ᓇ 

ᐅᖃᖅᑎᑦᓯᔩ.  

 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᖕᒪᑦ 

ᐱᖁᔨᕗᖔᕈᑎᒥᓂᒃ ᐅᑉᓗᒥ ᐱᓕᕆᐊᖃᕈᐊᖅᖢᓂ. 

ᐋᒃᑳᖅᑐᖃᖅᐸ? ᑐᓴᓐᖏᓐᓇᒪ. 

ᑲᔪᓯᒋᐊᖅᑑᓪᓗᐊᓕᖅᐳᑎᑦ, ᒪᓕᒐᓕᐅᖅᑎ ᒪᐃᓐ. 

 

ᐱᒋᐊᖅᑎᑕᖅ 066 - 5(2): ᐃᓚᔭᐅᓂᖓ 

ᕿᒥᕐᕈᓇᒃᑕᐅᓂᖓ ᒪᓕᒐᒃᓴᖅ 36, 

ᐃᓱᒪᓕᕆᓂᕐᒧᑦ ᒪᓕᒐᖅ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

 

(ᑐᓵᔨᑎᒍᑦ) ᑖᓐᓇ ᐃᓱᒪᓕᕆᓂᕐᒧᑦ ᐱᖁᔭᐅᑉ 

ᑐᒡᓕᐊᓄᑦ ᐅᖃᓕᒫᖅᑕᐅᓂᖓ ᐊᒃᑑᕝᕙ 31, 2019;  

 

ᐊᒻᒪᓗ ᐃᒪᐃᒻᒪᑦᒪᓕᒐᒃᓴ ᑐᓂᔭᐅᓯᒪᖕᒪᑦ 

ᑲᑎᒪᔨᕋᓛᓄᑦ ᒪᓕᒐᓕᐅᕐᓂᕐᒥ 

ᐃᓱᒪᖅᓴᖅᓯᐅᕈᑕᐅᖁᓪᓗᒍ;  

 

ᐊᒻᒪᓗ ᐃᒪᐃᒻᒪᑦ ᒪᓕᒐᖅ 68(1) ᑖᒃᑯᐊ ᐱᖁᔭᐃᑦ 

ᑲᑎᒪᔩᕋᓛ ᑲᔪᓰᓐᓇᔾᔮᓐᖏᑦᑐᑦ ᒪᓕᒐᓕᐅᕐᕕᒻᒥ 

ᐅᓂᒃᑳᕈᑕᐅᓚᐅᖅᑎᓐᓇᒍ ᐅᕝᕙᓘᓐᓃᑦ 120 ᐅᓪᓗᑦ 

ᖄᖏᓚᐅᖅᑎᓪᓗᒋᑦ ᑐᒡᓕᐊᓂ 

ᐅᖃᓕᒫᖅᑕᐅᓚᐅᖅᑎᓪᓗᒍ;  

 

ᐊᒻᒪᓗ ᐃᒪᐃᒻᒪᑦ ᑲᑎᒪᔩᑦ 

ᐃᓱᒪᖅᓴᖅᓯᕈᑎᖃᑦᑎᐊᖅᓯᒪᖕᒪᑕ ᒪᓕᒐᒃᓴᒧᑦ;  

 

ᐊᒻᒪᓗ ᐃᒪᐃᒻᒪᑦ ᑲᑎᒪᔨᕋᓛᑦ 

ᐱᕕᖃᖅᑲᓐᓂᕆᐊᖃᕐᒪᑕ ᐱᔭᕇᕈᓐᓇᖁᓪᓗᒋᑦ 

ᐱᔭᒃᓴᖏᓐᓂᒃ.  

 

ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ 

ᑲᖏᖅᖠᓂᕐᒧᑦ ᐅᐊᓐᓇᖓᓄ ᐃᒡᓗᓕᒑᕐᔪᖕᒧᑦ, ᑖᓐᓇ 

ᐱᕕᖃᕐᓂᕆᔭᖓ ᑖᒃᑯᐊ ᑲᑎᒪᔨᕋᓛᑦ 

ᐅᓂᒃᑳᕈᓐᓇᖁᓪᓗᒋᑦ ᒪᓕᒐᒃᓴᖅ 36 ᐅᓪᓗᓂᑦ 120-

ᑲᓐᓂᕐᓂᑦ ᐅᐃᒍᔭᐅᖁᓪᓗᒍ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᐱᖁᔨᕗᖔᕈᑦ ᓅᑦᓯᒋᐊᕐᓂᕐᒧᑦ ᓈᒻᒪᖕᒪᑦ. 

ᐱᖁᔨᕗᖔᕈᒻᒧᑦ? ᒪᓕᒐᓕᐅᖅᑎ ᒪᐃᓐ. 

 

ᒪᐃᓐ: ᒪ’ᓇ, ᐅᖃᖅᑎᑦᓯᔩᑦ. ᓅᑦᓯᒋᐊᖅᑎᐅᑉᓗᖓ 

ᐱᖁᔨᕗᖔᕈᑕᐅᔪᒥᒃ ᐊᒻᒪᓗ ᐃᒃᓯᕙᐅᑕᕆᔭᐅᑉᓗᖓ 

ᒪᓕᒐᒃᓴᓕᕆᓂᕐᒧᑦ ᑲᑎᒪᔨᐊᓛᖑᐃᓐᓇᖅᑐᓂᒃ  

ᖁᕕᐊᓱᓕᕐᒥᔪᖓ, ᖁᕕᐊᓱᒃᑲᓂᖅᑐᖓᐃᓛᒃ 

ᐅᖃᐅᓯᖃᕆᐊᒃᓴᖅ ᑕᒪᑐᑕᒥᖓ 

ᐱᖁᔨᕗᖔᕈᑕᐅᔪᒥᒃ. ᐅᐊᑦᓯᐊᖅ ᐅᖃᐅᓯᕆᓚᐅᒐᕐᒪ 

ᐊᔾᔨᑉᐹᖓᓐᓂᒃ ᒪᓕᒐᒃᓴᖅ 35 ᒥᒃᓵᓄᑦ 

ᐅᖃᐅᓯᔅᓴᖃᖅᑐᖓ.  

 

(ᑐᓵᔨᑎᒍᑦ) ᒪᓕᒐᒃᓴᖅ 36 ᑖᒃᑯᐊ ᐃᓱᒪᓕᕆᓂᕐᒧᑦ 

ᐱᖁᔭᖅ ᑐᓂᔭᐅᓚᐅᕐᒥᒻᒪᑦᑕ ᑲᑎᒪᔨᕋᓛᓄᑦ 

ᒪᓕᒐᓕᕆᓂᕐᒧᑦ ᐃᓱᒪᖅᓴᖅᓯᐅᕈᑕᐅᓪᓗᓂ ᑐᒡᓕᐊᓂ 

ᐅᖃᓕᒫᖅᑕᐅᓚᐅᖅᑎᒡᓗᒍ ᐅᑭᐊᒃᓵᖅ 

ᑲᑎᒪᕐᔪᐊᕐᓂᕐᒥ ᖁᕕᐊᓱᒃᑲᓐᓂᖅᐳᖓ 

ᐅᓂᒃᑳᕈᓐᓇᕐᖓᑕ ᑖᒃᑯᐊ ᑲᑎᒪᔨᕋᓛᑦ 

ᑲᑎᒪᖃᑦᑕᖅᓯᒪᔪᑦ ᕿᒥᕐᕈᒋᐊᖅᓯᒪᔪᑦ ᒪᓕᒐᒃᓴᒥ 

ᓂᕆᐅᑦᑐᑎᑦ ᐅᖃᖅᑎᒋᑦᑎᐊᖅᑕᒥᓄᑦ ᒥᓂᔅᑕᒥᑦ 

ᑲᒪᒋᔭᖃᖅᑐᓂ.  

 

ᑖᓐᓇ ᐱᒻᒪᕆᐅᔪᖅ ᓄᑖᖅ ᒪᓕᒐᒃᓴᖅ ᑕᑭᔫᖕᒪᑦ 

ᐱᔭᕆᑐᓪᓗᓂ ᐊᒻᒪᓗ ᐱᕕᖃᖅᑲᓐᓂᕆᐊᖃᕐᒪᑕ 

ᐱᔭᕇᕋᓱᓪᓗᓂ ᐱᔭᒃᓴᖏᓐᓂᑦ. 

(ᑐᓵᔨᑎᒎᕈᓐᓃᖅᑐᖅ) ᐊᐱᕆᖢᖓ ᒫᓐᓇ 

ᑲᑎᒪᔨᓗᑦᑖᓐᓂᒃ ᐱᖁᔨᕗᖔᕈ’ᒥᒃ ᐃᑲᔪᖅᑐᖁᑉᓗᒋᑦ 

ᓂᕈᐊᓕᕈᑉᑕ ᐅᐊᑦᓯᐊᕈ. ᒪ’ᓇ ᐅᖃᖅᑎᑦᓯᔩ. 

 

ᐅᖃᖅᑎ: ᐱᖁᔨᕗᖔᕈᖕᒧᑦ. ᐱᖁᔨᕗᖔᕈᒻᒧᑦ 

ᓈᒻᒪᒃᓴᖅᑐᐃᑦ? ᓈᒻᒪᒃᓴᓐᖏᑦᑐᑦ? ᐱᖁᔨᕗᖔᕈᑦ 

ᑲᔪᓯᕗᖅ.  

 

ᑲᔪᓯᓗᑕ. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ, ᒥᓂᔅᑐ 

ᕼᐃᒃᔅ.  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

4671 

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2020-2021 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐊᕐᕕᐊᑦ 

ᓂᒋᐊᓄᑦ, ᑖᓐᓇ ᒪᓕᒐᒃᓴᖅ 39, 

ᑮᓇᐅᔭᖅᑐᕈᑎᒃᓴᓄᑦ ᐊᐅᓚᑦᑎᓂᕐᒧᑦ 

ᒪᑭᒪᑎᑦᑎᓂᕐᒧᑦ 2020-2021 ᓯᕗᓪᓕᖅᐹᒥ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐱᖁᔨᕗᖔᕈᑦ ᓅᑦᓯᒋᐊᖅᑕᐅᓯᒪᔪᖅ 

ᓈᒻᒪᖕᒪᑦ. ᐱᖁᔨᕗᖔᕈᒻᒧᑦ.  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ: ᐱᖁᔨᕗᖔᕈᒻᒧᑦ ᓈᒻᒪᓴᖅᑐᐃᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ.   

 

ᑐᒡᓕᕆᓕᖅᑕᖓᓂᒃ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ. ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ, ᒥᓂᔅᑐ 

ᕼᐃᒃᔅ.  

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2020-2021 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ ᐊᕐᕕᐊᑦ 

ᓂᒋᐊᓄᑦ, ᑖᓐᓇ ᒪᓕᒐᒃᓴᖅ 39 

ᑮᓇᐅᔭᖅᑐᕈᑎᒃᓴᓄᑦ ᐊᐅᓚᑦᑎᓂᕐᒧᑦ 

ᒪᑭᒪᑎᑦᑎᓂᕐᒧᑦ 2020-2021 ᑐᒡᓕᐊᓂ 

ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐱᔪᓐᓇᑎᑦᑎᒻᒪᑦ 

ᓄᓇᕗᑦ ᒐᕙᒪᒃᑯᖏᓐᓂ ᑕᒪᒃᑯᐊ ᐊᐅᓚᑦᑎᓂᕐᒧᑦ 

ᒪᑭᒪᑎᑦᑎᓂᕐᒧᑦ ᑮᓇᐅᔭᑦ ᐊᑐᖅᑐᒃᓴᑦ ᐊᕐᕌᒍ 

ᓄᓐᖑᐊᓄᑦ ᒫᑦᓯ 31, 2021.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒻᒪᑦ. 

ᐱᖁᔨᕗᖔᕈᒻᒧᑦ.  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ: ᐱᖁᔨᕗᖔᕈᒻᒧᑦ ᓈᒻᒪᓴᖅᑐᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪᓗ 

ᒪᓕᒐᒃᓴᖅ 39 ᑐᓂᔭᐅᔪᓐᓇᖅᓯᕗᖅ 

ᑲᑎᒪᑐᐃᓐᓇᓂᕐᒧᑦ.   

 

ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᓗᑕ. ᑲᑎᒪᑐᐃᓐᓇᕐᓂᖅ 

ᐱᓕᕆᐊᖃᖅᑎᓪᓗᒋᑦ ᒪᓕᒐᒃᓴᓂᑦ ᐊᒻᒪᓗ  

ᐊᓯᖏᓐᓂᑦ, ᒪᓕᒐᒃᓴᖅ 39, ᐃᔅᓯᕙᐅᑕᐅᓂᐊᖅᑐᓂ 

ᒪᓕᒐᓕᐅᖅᑎ ᕋᒻᐴᑦ ᐃᔅᓯᕙᐅᑕᕐᒦᓐᓂᐊᖅᑐᓂ.   

 

ᑭᓯᐊᓂ ᑲᔪᓯᒋᐊᓚᐅᖅᑳᑎᓐᓇᒋᑦ ᑲᑎᒪᓂᑐᐃᓐᓇᐃᑦ 

ᑲᑎᒪᓂᐊᖅᑎᓪᓗᖏᑦ 20 ᒥᓂᔅᓯᒥᒃ 

ᓄᖅᑲᖓᓚᐅᕐᓂᐊᖅᐳᑦ.  

 

ᐃᖅᓱᖅᑏ.  

 

>>ᓄᖅᑲᖓᑲᐃᓐᓇᖅᑐᑦ 15:42ᒥ 

ᑲᑎᒪᑐᐃᓐᓇᓂᕐᒧᓪᓗ ᑲᔪᓯᓪᓗᑎᒃ 16:06ᒥ 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ 

ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ 

ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᕋᒻᐴᑦ): ᐅᓐᓄᓴᒃᑯᑦ ᑲᑎᒪᔩᑦ. 

ᑲᑎᒪᓂᖅ ᐱᒋᐊᖅᑎᑉᐸᑕ ᑲᑎᒪᑐᐃᓐᓇᖅ ᒪᓕᒐᒃᓴᖅ 

39-ᒥᒃ ᑲᑎᒪᔾᔪᑎᖃᕆᐊᖃᖅᑐᑦ. ᖃᓄᐃᓕᐅᕈᒪᕙᑦ 

ᑲᑎᒪᔩᑦ? ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ ᐃᒃᓯᕙᐅᑕᖅ. (ᑐᓵᔨᑎᒍᑦ) ᒪᓕᒐᒃᓴᖅ 

39 ᐱᒋᐊᕈᑎᒋᔪᒪᔭᕋ, ᐊᓱᐃᓪᓛᒃ ᕿᒥᕐᕈᓂᖅ 

2020-2021 ᑮᓇᐅᔭᖅᑐᕈᑎᒃᓴᓂᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᒪᐃᓐ. 

ᐊᖏᖃᑎᒌᑉᐱᑖ ᒪᓕᒐᒃᓴᖅ 39 ᑲᒪᒋᖅᑳᕐᓗᒍ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑭᖑᓪᓕᐅᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᒪᓕᒐᒃᓴᖅ 39 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2020-2021 - 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ - 

ᑲᑎᒪᔨᕋᓛᓂᑦ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᕆᔪᒪᔭᕋ ᒥᔅᑕ ᕼᐃᒃᔅ  

ᐃᖅᑲᓇᐃᔭᖅᑎᓂᑦ ᓵᑦᑎᓃᖃᑎᖃᕈᒪᑦ? ᒥᓂᔅᑕ 

ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ: ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ.  

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐹᑦ 

ᑖᒃᑯᐊ ᐃᖅᑲᓇᐃᔭᖅᑏᑦ ᐊᐱᖅᓱᖅᑕᐅᕕᒻᒨᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᓱᖅᑏᑦ 

ᐃᓯᖅᑎᑦᑐᓐᓇᕈᕕᒋᑦ ᐃᖅᑲᓇᐃᔭᖅᑏᑦ.  

 

ᖁᔭᓐᓇᒦᒃ. ᑎᑎᕋᖅᓯᒪᓂᐊᕐᒪᑦ ᒥᓂᔅᑕ ᕼᐃᒃᔅ 

ᑖᒃᑯᐊ ᑭᒃᑰᒻᒪᖔᑕ ᐊᒻᒪᓗ ᑲᔪᓯᒋᐊᕐᓗᑕ 

ᒪᑐᐃᕈᑎᖕᓄᑦ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ: ᖁᔭᓐᓇᒦᒃ, ᐃᒃᓯᕙᐅᑖᖅ 

ᑲᑎᒪᔩᓪᓗ. ᐅᓂᒃᑳᕐᓂᐊᕆᐊᖅ ᖁᕕᐊᓱᑉᐳᖓ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ  2021-2022 

ᐊᕐᕌᒍᖓᓄᑦ ᑮᓇᐅᔭᖅᑐᕈᑎᒃᓴᖏᑕ ᒥᒃᓵᓄᑦ. 

ᐅᕙᓃᖃᑎᒃᑲ ᐅᓪᓗᒥ, ᑐᖓᓕᕋ ᕉᐱ ᕗᕋᐅᓐ 

ᐊᒻᒪᓗ ᐊᐅᓚᑦᑎᔨ ᑮᓇᐅᔭᓕᕆᔨᒃᑯᓐᓄᑦ ᒍᐊᕋᐃᒃ 

ᐹᕝᓯᑖᒃ.  

 

2020-2021 ᐊᕐᕌᒍᐊᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑐᒃᓯᕋᖅᐳᑦ 

ᑮᓇᐅᔭᖅᑐᕈᑎᒃᓴᓂᒃ $468.9 ᒥᓕᐊᓂᒃ ᑮᓇᐅᔭᓂᒃ. 

ᑖᓐᓇ 

ᐅᓄᖅᓯᒋᐊᖅᑐᖅ $37.93 ᒥᓕᐊᓂᒃ, 8.8 ᐳᓴᓐᑎᑦ 

ᐊᕐᕌᓂᓂᑦ. ᐱᖃᓯᐅᑎᔪᖅ ᓄᑖᓂᑦ 

ᐃᓂᐅᓂᐊᖅᑐᓂᑦ 39-ᓂᒃ, ᐅᓄᖅᓯᒋᐊᖅᑐᑦ 35.4-

ᓂᒃ ᐃᓂᐅᔪᓂᒃ. ᑖᒃᑯᐊ ᐅᓄᕐᓂᖅᓴᐃᑦ 

ᑮᓇᐅᔭᖃᖅᑎᑕᐅᓂᒃᑯᑦ.  

 

ᐃᒃᓯᕙᐅᑖᖅ ᑲᑎᒪᔨᓪᓗ, ᑖᒃᑯᐊ 

ᓯᕗᓕᐅᑎᑦᓯᒍᒪᒻᒪᑕ ᑐᕌᑕᕗᒻᒥ ᐊᑐᖅᑕᐅᖁᔭᐅᔪᓂᒃ. 

ᐊᑐᕐᓗᒍ ᐃᓅᓯᕗᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑐᕌᖅᑕᖃᕐᓗᑎᒃ ᐋᖅᑭᐹᓪᓕᖁᓪᓗᒍ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᓄᓇᕗᒻᒥᐅᓕᒫᓄᑦ 

ᑖᒃᑯᐊᓗ ᑎᒥᒃᑯᑦ ᐃᓗᓯᑦᓯᐊᕆᖁᓪᓗᒋᑦ ᓄᓇᓖᑦ.  

 

ᓵᑦᓯᓃᑦᑐᑦ ᑖᒃᑯᐊ ᑮᓇᐅᔭᖅᑐᕈᑎᒃᓴᐃᑦ 

ᐸᕐᓇᐅᑏᓪᓗ ᓇᓗᓇᐃᖅᓯᔪᑦ ᖃᓄᖅ 

ᑲᔪᓯᕕᒋᓂᐊᕐᒪᖔᑦᑎᒍᑦ ᐱᕈᖅᐸᓪᓕᐊᔪᑦ 

ᐊᑦᑕᓇᓐᖏᑦᑐᒥᒃ ᐸᖅᑭᔭᐅᖁᔨᓂᖅ. ᐃᓄᐃᑦ 

ᐸᖅᑭᔩᑦ ᐊᒻᒪᓗ ᖃᓂᑦᓴᓂᖅᓴᐅᖁᓪᓗᒋᓪᓗ 

ᓄᓇᒥᖕᓂᒃ ᐸᖅᑭᔭᐅᓗᑎᒃ. ᑮᓇᐅᔭᖅᑐᕈᑎᒃᓴᐃᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᖃᓯᐅᔾᔨᔪᖅ 

ᑖᒃᓱᒧᖓ ᒐᕙᒪᒧᑦ ᑖᒃᑯᐊ ᐊᑯᓐᓂᖃᕐᓂᖏᑦ 

ᐃᓗᐃᑦᑐᕈᖅᑕᐅᓗᑎᒃ. ᐃᑲᔪᖅᓯᕐᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᐊᒻᒪᓗ 

ᐱᔨᑦᓯᕋᖅᑕᐅᓂᖅ, ᐃᖅᑲᓇᐃᔭᖅᑏᑦ ᕿᑭᖅᑕᓂ 

ᐋᓐᓂᐊᕕᖕᒥ. ᐃᑲᔪᖅᑐᕐᓗᒋᓪᓗ ᑖᒃᑯᐊ 

ᐃᖅᑲᓇᐃᔭᖅᑎᐅᕙᑦᑐᑦ ᐃᓅᓕᓴᐃᕙᑦᑐᑦ 

ᐳᕙᓪᓗᓇᕐᒥ ᓄᓇᕗᒻᒥ.  

 

ᐋᓐᓂᐊᕕᖕᒥ ᐱᔨᑦᑎᐅᑎᑕᖃᖅᑎᑦᑎᓂᖅ 

 

ᐃᒃᓯᕙᐅᑖᖅ, ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᕿᓃᓐᓇᐅᔭᕐᒪᑕ ᑖᔅᓱᒥᖓ 

ᐱᐅᓯᕚᓪᓕᖅᑎᓐᓇᓱᓪᓗᒍ ᑎᒥᐅᑉ ᐃᓗᓯᖓᓄᑦ 

ᐱᔨᑦᓯᕋᖅᐸᑦᑐᑦ ᐋᓐᓂᐊᖃᕐᓇᓐᖏᑦᑐᓕᕆᓂᒃᑯᑦ 

ᓄᓇᕗᒻᒥᐅᓂᑦ. ᐱᔨᑦᓯᕋᖅᑕᐅᓂᖅ 

ᐊᖏᓪᓕᕙᓪᓕᐊᑐᐃᓐᓇᑎᓪᓗᒍ 

ᐋᓐᓂᐊᖃᕐᓇᓐᖏᑦᑐᓕᕆᓂᒃᑯᑦ ᐱᕕᖃᖅᑎᑕᐅᓂᕐᓗ 

ᑖᒃᑯᐊ ᐊᑯᓐᓂᖃᕐᓂᖏᑦ ᓴᖅᑭᐸᓪᓕᐊᔪᑦ. ᐊᕐᕌᒍ 

2020-2021 ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑐᒃᓯᕋᖅᑐᑦ ᑲᔪᓯᑎᑕᐅᖁᓪᓗᒍ ᐃᑲᔪᖅᓯᖅᑕᐅᓂᖅ 

ᐅᑯᓄᖓ ᐱᒋᐊᖅᑎᑕᐅᓯᒪᔪᓄᑦ, 

ᐊᖏᖅᑕᐅᓚᐅᖅᓯᒪᔪᑦ 2019-2020 

ᑮᓇᐅᔭᖅᑐᕈᑎᒃᓴᐅᑎᓪᓗᒋᑦ.  

ᓄᓇᕗᒥ ᐳᕙᓪᓗᖕᓇᖅᑐᒥ ᓄᖑᓴᐃᓂᖅ 

 

ᑖᒃᑯᐊ ᓯᕗᓪᓕᖅᐸᐅᔾᔨᔪᑦ ᐳᕙᓪᓗᖕᓂᕐᒥ 

ᓄᖑᑦᓯᕆᓂᖅ ᓄᓇᕗᒻᒥ ᐳᖅᑐᓂᖅᐹᒥᓗ 

ᐳᕙᓪᓗᓂᖃᕐᒪᑕ ᑲᓇᑕᒥ. ᑕᐃᒪ 

ᐊᐅᓚᑕᐅᓇᓱᒃᑲᓗᐊᖅᑎᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑖᒃᑯᐊ ᐳᕙᖏᓐᓄᑦ 

ᐃᓄᓐᓃᓪᓗᓂ.  

 

ᐱᔭᒃᓴᖅᑕᖃᕐᒪᑦ ᑖᒃᑯᐊ ᐋᖅᑭᒐᓱᓪᓗᒋᑦ ᑕᒪᒃᑯᐊ 

ᐃᓄᐃᑦ ᐋᓐᓂᐊᖃᕐᓇᓐᖏᑦᑐᓕᕆᓂᒧᑦ ᐱᓗᐊᖅᑐᒥ 

ᑕᒪᒃᑯᐊ ᐃᓅᓯᕐᒧᑦ ᐋᓐᓂᐊᖃᓐᖏᓪᓗᓂ ᑖᒃᑯᐊ  

ᐊᔾᔨᒌᓐᖏᓐᓂᖏᑦ ᐃᓄᐃᑦ ᐊᓯᖏᓪᓗ ᑲᓇᑕᒥᐅᑦ 

ᓄᓇᕗᒻᒥ ᐳᕙᓪᓗᓂᕐᒥ ᑖᓐᓇ ᓯᕗᓪᓕᐅᑎᑕᐅᓯᒪᒻᒪᑦ 

ᓄᓇᕗᑦ ᒐᕙᒪᒃᑯᖏᓐᓄᑦ.  

 

ᑖᒃᑯᐊᓕ ᖃᐅᔨᓴᕐᓂᐅᓚᐅᖅᑐ ᕿᑭᖅᑕᕐᔪᐊᒥ 

ᑎᑭᕋᕐᔪᐊᕐᒥᓗ ᑖᒃᑯᐊ ᐱᓕᕆᓇᓱᖅᑐᒻᒪᕇᑦ ᑖᓐᓇ 

ᐋᖅᑭᒐᓱᔾᔫᒥᓗᒍ ᐊᐃᑦᑐᕐᓗᐃᖃᑦᑕᕐᓂᖅ 

ᐱᖓᔪᖓᓐᓂ ᑭᓐᖓᕐᓂ ᖃᐅᔨᓴᕐᓗᑎᒃ 2019 

ᐅᑭᐅᖓᓂᒃ. ᑕᖅᑭᓄᑦ ᐱᖓᓱᓄᑦ ᕖᕗᐊᕆ ᐊᒻᒪᓗ 

ᒪᐃ 2019-ᖑᑎᓪᓗᒍ ᑭᓐᖓᕐᓂ ᖃᐅᔨᓴᕐᓂᕐᒧᑦ 

1,230 ᓄᓇᖃᖅᑐᓂ 80%-ᖑᓗᐊᖅᑐᓂᒃ 

ᐃᓄᖏᓐᓂ. ᐱᓕᕆᕝᕕᓐᓂ ᒫᓐᓇ ᐱᔭᕇᖅᓯᒻᒪᑕ 

ᖃᐅᔨᓴᕐᓂᕐᒥ ᖃᐅᔨᓴᕐᓂᐅᔪᖅ ᐊᒻᒪᓗ ᑲᓇᑕᒥ 

ᐋᓐᓂᐊᖃᕐᓇᐅᑎᓂ ᓯᕗᓂᒃᓴᒥ 

ᖃᐅᔨᓴᕐᓂᐅᒐᔭᓐᖑᐊᖅᑐᓂᒃ.  

 

ᐃᒃᓯᕙᐅᑖᖅ, ᑖᒃᑯᐊ ᐃᑲᔪᖅᓱᐃᒍᑦᑕ ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐳᕙᕐᓗᒃᑐᑦ ᓅᑦᑐᒋᑦ 

$854,000 ᑐᒃᓯᕋᖅᑕᐅᔪᑦ 2020-21 ᐊᕐᕌᒍᐊᓂ 

ᑮᓇᐅᔭᖃᖅᑏᑦ ᐃᖅᑲᓇᐃᔭᖅᑎᓪᓗᒋᑦ 6-ᑲᓐᓂᕐᓂ 

ᓄᓇᓕᓐᓃᑦᑐᓂᒃ ᐃᓅᔪᓂᒃ ᐱᖓᓱᑦ 

ᐅᖁᒪᐃᓐᓂᓂᐊᕐᕕᖕᒥ ᐊᒻᒪᓗ ᖃᐅᓱᐃᑦᑐᒥ, 

ᖃᒪᓂ’ᑐᐊᕐᒥ, ᐃᒡᓗᓕᕌᕐᔪᒻᒥᓗ 

ᐊᒻᒪᓗ ᐱᖓᓱᑦ ᐃᑲᔪᖅᑎᖏᑦ ᐃᒃᐱᐊᕐᔪᖕᒥ, 

ᓴᓂᑭᓗᐊᕐᒥ, ᐊᒻᒪᓗ ᑎᑭᕋᕐᔪᐊᕐᒥ. ᑖᒃᑯᐊ ᐃᓅᔪᑦ 

ᐊᔾᔨᐅᓐᖏᑦᑐᑐᐃᓐᓇᐅᓐᖏᑦᑐᑦ ᐳᕙᓪᓗᓂᕐᒧᑦ 

ᓄᖑᑕᐅᓂᖅ ᑭᓯᐊᓂ ᐃᑲᔪᕈᑕᐅᓂᕐᒧᑦ ᐊᓯᖏᓐᓂᒃ 

ᑖᒃᑯᐊ ᐊᐃᑦᑐᕐᓗᐃᖃᑦᑕᕐᓂᕐᒥᓪᓗ ᐊᒻᒪᓗ 

ᐊᓯᖏᓐᓄᑦ ᐸᐃᕆᕕᒻᒧᑦ.  

 

ᐱᓕᕆᕝᕕᓂ ᐱᓕᕆᖃᑎᖃᐃᓐᓇᓂᐊᖅᐸᑦ ᑲᓇᑕᐅᑉ 

ᒐᕙᒪᖏᑦ, ᐃᓄᐃᑦ ᑕᐱᕇᑦ ᑲᓇᑕᒥ ᐊᒻᒪᓗ 

ᓄᓇᕗᑦ ᑐᓐᖓᕕᒃ ᑎᒥᖓ ᑖᒃᑯᐊ ᐸᕐᓇᐅᑎᒃᓴ 

ᓱᑲᑦᑎᒋᐊᖁᓪᓗᒋᑦ ᒐᕙᒪᒃᑯᑦ ᑮᓇᐅᔭᖁᑎᖏᓐᓄᑦ.  

ᑭᓯᐊᓂ ᐳᕙᓪᓗᖕᓂᖅ ᓄᖑᑕᐃᓂᕐᒥᒃ 

ᑲᔪᓰᓐᓇᖅᑐᒥᒃ ᓯᕕᑐᔪᒥᒃ 

ᑮᓇᐅᔭᖃᖅᑎᑦᑎᓂᖃᕆᐊᖃᕐᓂᐊᕐᒪᑦ ᓇᓂᓕᒫᖅ 

ᒐᕙᒪᐅᔪᓂᒃ.  

 

ᐃᖃᓗᖕᓂ ᐅᖁᒪᐃᓐᓂᕐᓂᐊᕐᕕᐅᑉ 

ᐱᕈᖅᐸᓪᓕᐊᓂᖓ 

 

ᐃᒃᓯᕙᐅᑖᖅ, ᑲᑎᒪᔩᑦ ᑖᓐᓇᓗ ᑐᒡᓕᐊ 

ᓇᓗᓇᐃᖅᑕᐅᓯᒪᔪᖅ ᐋᓐᓂᐊᖃᕐᓂᕐᒧᑦ ᐃᖃᓗᐃᑦ 

ᐃᖃᓗᖕᓂ ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ 

ᐱᔨᑦᑎᓂᕐᒧᑦ. ᑕᐃᒪ ᓄᓇᕗᑦ 

ᐃᓄᒋᐊᒃᓯᕙᓪᓕᐊᑐᐃᓐᓇᑎᓪᓗᒍ ᕿᑭᖅᑖᓗᒻᒥ 

ᐊᒻᒪᓗ ᐃᖃᓗᓐᓂ ᑐᖅᑲᑕᕐᕕᐅᓪᓗᓂ ᐊᒻᒪᓗ 

ᐊᖓᔪᖅᑳᒃᑯᕕᐅᓪᓗᓂ.  

 

ᑕᐃᒪ ᐱᒋᐊᕐᓗᒍ 2019-2020-ᒥ ᐃᖃᓗᓐᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᖓ ᓄᑦᑎᖅᑎᕆᔪᒻᒪᑕ 

ᑐᒡᓕᐊᓄ ᐊᕐᕌᒍᓄᑦ ᐱᖓᓱᓄᑦ ᐊᕐᕌᒍᓄᑦ 

ᐱᐅᓯᒋᐊᖅᑎᑦᑎᓂᕐᒧᑦ ᑕᒫᓂ ᕿᑭᖅᑖᓗᖕᒥ 

ᐱᓕᕆᓂᕐᒧᑦ ᐋᓐᓂᐊᖃᕐᓇᓐᖏᑦᑐᓕᕆᔨᐅᔪᑦ 

ᐃᖅᑲᓇᐃᔭᖅᑎᑎᓗᑎᒃ ᖁᓕᓂᒃ ᐃᓄᐃᑦ 

ᐋᓐᓂᐊᓯᐅᖅᑎᓂᒃ ᑖᓐᓇ 2019-2020 

ᐊᖏᖅᑕᐅᓚᐅᖅᑐᑦ.  

 

ᑕᐃᒪ ᑐᒃᓯᕋᖅᐸᑦ $630,000, 2020-2021-ᒧᑦ 

ᑮᓇᐅᔭᖃᕈᑎᒃᓴᓂᒃ ᑎᓴᒪᓂ ᐃᓂᐅᔪᓂ ᐃᖃᓗᖕᓂ 

ᐋᓐᓂᐊᖃᔪᐃᑦᑐᓂᒃ ᑖᓐᓇ ᐋᓐᓂᐊᓯᐅᖅᑎ 

ᐊᔾᔨᓕᐅᕈᑎ ᐊᒻᒪᓗ 

ᓴᓗᒻᒪᖅᓴᐃᔩᑦ ᓴᓗᒪᔪᒥ ᐃᓪᓗᕈᓯᕐᓂᓗ ᐊᒻᒪᓗ 

ᓴᓗᒻᒪᖅᓴᐃᔨᒥ ᐋᓐᓂᐊᕕᒻᒥ. ᑎᓴᒪᒃᑲᓂᕐᓂᒃ 

ᑐᔅᓯᕋᖅᑕᐅᓂᐊᕆᕗᑦ ᐊᕐᕌᒍᐊᑕ 2021-2022-ᒥ.  

 

ᑖᒃᑯᐊ 10-ᑲᓐᓃᑦ ᐃᖅᑲᓇᐃᔭᖅᑖᖅᑐᑦ ᐱᖓᓱᑦ 

ᑲᔪᓯᑎᑦᑎᔪᓐᓇᓂᐊᕐᒪᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔭᕆᐊᖃᖅᑐᐃᑦ 

ᐊᒻᒪᓗ ᐱᐅᓯᕚᓪᓕᖁᓪᓗᒍ ᐱᔨᑦᑎᕋᕐᓂᖅ 

ᐃᖅᑲᓇᐃᔭᖅᑖᖁᓪᓗᒋᑦ ᑖᒃᑯᓄᖓ 

ᐋᓐᓂᐊᕕᓕᐊᖃᑦᑕᖅᑐᓄᑦ ᑐᐊᕕᕐᓇᖅᑐᒃᑯᓪᓗ 

ᐊᒻᒪᓗ ᐅᓄᖅᓯᒋᐊᖅᑎᑦᑎᓗᓂ ᓘᒃᑕᓂᒃ 

ᑎᒍᒥᐊᖏᓐᓇᓂᕐᒥ ᐊᒻᒪᓗ ᖃᓄᐃᑦᑕᐃᓕᑎᑦᑎᓂᖅ  

ᐊᒻᒪᓗ ᐱᐅᓯᕚᓪᓕᖅᑐᖅ ᐊᑦᑕᓇᓐᖏᑦᑐᒥᒃ 

ᐊᑐᑦᑎᐊᖅᑐᒥᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᓄᓇᕗᒻᒥ. 

 

ᐊᒡᓚᒡᕕᖕᓂ ᐊᐅᓚᑦᑎᔩᑦ ᐋᓐᓂᐊᕕᖕᓂ 

ᓯᕗᓪᓕᖅᐹᖅᓯᐅᑦ ᐱᓕᕆᐊᖅ 

 

ᐃᒃᓯᕙᐅᑖᖅ, ᑖᓐᓇ ᑲᔪᓯᑕᐅᓂᐊᕐᒥᔪᖅ 2020-

2021-ᒥ ᑖᓐᓇ ᐅᔾᔨᓴᖅᑎᐅᔪᖅ ᖃᐅᔨᓴᖅᑎᐅᔪᖅ 

ᑖᔅᓱᒧᖓ ᐆᒃᑐᕋᐅᑕᐅᔪᒥᒃ.  

 

ᑖᓐᓇ ᖃᐅᔨᓴᖅᑎᐅᔪᖅ ᑖᒃᑯᓄᖓ ᓄᓇᕗᒻᒥ 

ᑕᒪᒃᑯᓂᖓ ᐃᖅᑲᓇᐃᔭᖅᑎᐅᔪᓄᑦ ᓄᓇᓕᖕᓂ 

ᐊᒻᒪᓗ ᐊᐅᓚᑕᐅᓂᖏᑦ ᐋᓐᓂᐊᕕᓐᓂ. 

ᐃᖅᑲᓇᐃᔭᖅᑏᑦ ᐊᒥᓲᓚᐅᕐᒥᔪᑦ ᐊᒻᒪᓗ 

ᐃᖅᑲᓇᐃᔭᖅᑎᓂ ᐃᓱᒪᒃᓴᖅᓯᐅᕈᑕᐅᔪᑦ ᓄᓇᓕ 

ᐊᐳᖅᑕᐅᔪᒻᒪᕆᐅᖃᑦᑕᕐᒪ ᐊᔾᔨᒌᓐᖏᑦᑐᓂᓪᓗ 

ᐊᒻᒪᓗ ᐸᐃᑉᐹᓕᕆᓂᕐᒧᑦ ᑖᓐᓇ ᓴᖅᑭᔮᖅᑎᑦᑎᓂᖓ 

ᖃᐅᔨᓴᖅᑎᖃᕆᐊᖃᕐᓂᕐᒥᒃ ᐊᐅᓚᑦᑎᔨᒥᒃ 

ᓄᓇᓕᓐᓂ ᐋᓐᓂᐊᕕᓐᓂ. ᑕᒪᒃᑯᐊ 

ᐃᑲᔪᕈᓐᓇᖁᓪᓗᒋᑦ ᐱᔭᒃᓴᖃᓗᐊᕐᓂ ᑕᒪᓐᓇ 

ᓄᓇᓕᓐᓂ ᐃᓅᓕᓴᐃᔩᓪᓗ.  

 

ᑖᒃᑯᐊ ᐃᓚᒃᑲᓐᓂᕐᓗᒍ $166,000 ᐊᒻᒪ ᒪᕐᕉᒃ 

ᐃᓅᔫᒃ 2019-2020 ᐊᕐᕌᒍᐊᓂ 

ᑕᐃᒪ ᕿᓂᕐᒥᔪᑦ $447,000-ᑲᓐᓂᕐᓂᒃ 2021 

ᑮᓇᐅᔭᖃᖅᑐᓂ ᑮᓇᐅᔾᔭᔅᓵᖓᓂᒃ ᐱᔭᕆᐊᖃᖅᑐᓂᒃ 

ᐊᒻᒪᓗ ᑲᔪᓯᔪᑦ ᐆᑦᑐᕈᑕᐅᔪᖅ. ᐊᕐᕌᒎᒃ ᒪᕐᕉᒃ 

ᓈᓯᒪᓕᖅᑑᒃ ᖁᕐᓗᖅᑑᒥ ᖃᐅᔨᓴᕈᑎᐅᓚᐅᖅᑐᑦ 

ᖃᒪᓂ’ᑐᐊᕐᒥᓗ ᑲᖏᖅᖠᓂᕐᒥᓪᓗ.  

 

ᑖᒃᑯᐊ ᐊᒻᒪᓗᑦᑕᐅᖅ ᑕᐃᒪᐃᑦᓴᐃᓐᓇᑎᒋᑦ  

ᐃᑲᔪᖅᑕᐅᑲᓐᓂᕆᐊᖃᕈᑎᒃ ᑖᒃᑯᐊ ᐊᓪᓚᕕᒻᒥ 

ᐃᑲᔪᖅᐹᓪᓕᕐᓂᐊᕐᓂᖏᑦ ᓂᕆᐅᒋᔭᕗᑦ.  

 

ᓄᑕᖅᑲᓂᒃ ᑭᒍᑎᑦᑎᐊᕙᓕᕆᓂᕐᒧᑦ ᐱᓕᕆᐊᖅ - 

ᓯᓚᑖᓃᓐᖔᖅᑐᓂᒃ ᑮᓇᐅᔭᖓᑦᑎᑕᐅᔪᑦ 

ᐃᖅᑲᓇᐃᔭᖅᑎᑦ 

 

ᐃᒃᓯᕙᐅᑖᖅ, ᑭᒍᓯᕆᔭᐅᖃᑦᑕᕐᓂᖏᑦ ᓄᓇᕗᒻᒥ 

ᑖᒃᑯᐊ ᓄᑕᖅᑲᐃᑦ ᓯᕗᓪᓕᖅᐸᐅᑏᓐᓇᖅᑕᕗᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓄᑦ 

ᓄᓇᖃᖅᑳᖅᓯᒪᔪᖁᑎᒋᔭᖏᑕ ᒐᕙᒪᑐᖃᒃᑯᓐᓂ. 

ᑖᒃᑯᐊ ᓱᓕ ᑲᔪᓯᑎᑦᓰᓐᓇᕐᒪᑕ ᐃᑲᔪᕈᑎᖏᑎᒍᑦ 

ᑭᒍᓯᕆᔭᐅᔪᓐᓇᖃᑦᑕᕐᓂᖏᓐᓂ 

ᐱᔨᑦᓯᖅᑕᐅᑦᑎᐊᕈᓐᓇᖃᑦᑕᕐᒪᑕ. ᑕᐃᒪ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑎᒍᓯᓯᐊᓯᒪᕗᐃᑦ 

ᑮᓇᐅᔭᓂᒃ ᓴᖅᑮᑲᓐᓂᖁᓪᓗᒋᑦ ᑐᑭᒧᐊᑦᑎᑦᓯᔪᓂᒃ 

ᐊᖏᔪᖅᑳᑉ ᐊᓪᓚᕕᖏᓐᓃᑦᑐᓂᓪᓗ ᓄᓇᕗᑦ 

ᓄᓇᓕᖏᓐᓄᑦ.  

 

29 ᐃᖅᑲᓇᐃᔮᑦ ᓄᓇᒻᒥ ᐃᓄᓐᓄᑦ 

ᐃᖅᑲᓇᐃᔭᖅᑎᖃᕐᓗᑎᑦ ᐊᕐᕌᒍᖓ 2020-2021-ᒧᑦ 

ᐃᑲᔪᖅᑎᐅᖃᑦᑕᕐᓗᑎᒃ ᑖᒃᑯᓄᖓ ᓄᓇᓕᓕᒫᑦ 25 

ᑲᑎᓪᓗᒋᑦ ᑐᑭᒧᐊᑦᑎᑦᓯᔨᐅᓂᐊᕐᓗᑎᑦ ᐊᒻᒪᓗ 

ᐊᑕᐅᓯᖅ ᐃᖃᓗᑦᑑᑦᓯᐊᕐᒥ, ᑲᖏᖅᖠᓂᕐᒥ 

ᐊᒻᒪ ᕿᑎᕐᒥᐅᓂᑦ, ᑭᕙᓪᓕᕐᒥᓪᓗ ᐊᑐᓂ. ᒪᕐᕉᓪᓗ 

ᐃᖅᑲᓇᐃᔭᖅᑏᒃ ᐃᖃᓗᓐᓂ ᐅᐊᓐᓇᖓᓄᑦ 

ᕿᑭᖅᑖᓗᑉ ᓂᒋᐊᓄᓪᓗ 

ᐊᑑᓃᖓᑎᑕᐅᒍᓐᓇᖁᓪᓗᒋᑦ 

ᐊᐅᓚᑦᑎᔨᐅᖃᑕᐅᓗᑎᑦ.  

 

ᓄᓇᓕᓐᓂᑦ ᑭᒍᓯᕆᔩᑦ ᑐᑭᒧᐊᑦᑎᑦᑎᔨᖏᑦ ᑖᒃᑯᐊ 

ᐃᑲᔪᖅᑎᐅᖃᑦᑕᓚᖓᔪᐃᑦ ᖃᓄᖅ 

ᑭᒍᓯᕐᓗᓗᐊᓚᐅᓐᖏᓐᓂᖏᓐᓂᒃ 

ᐱᔨᑦᑎᖅᑕᐅᑦᑎᐊᕈᓐᓇᖁᓪᓗᒋᑦ 

ᐃᓕᓐᓂᐊᖅᑎᑕᐅᓪᓗᑎᓪᓗ ᑕᒪᓐᓇ ᑭᒍᓯᕆᓂᕐᒧᑦ.  

 

ᐊᑭᓕᖅᑕᐅᔾᔪᑎᑦ ᐃᑲᔫᑏᓪᓗ ᑮᓇᐅᔭᖅᑑᑎᒃᓴᓄᑦ 

ᐃᓚᒋᐊᕈᑎᑦ 

 

ᐊᕐᕌᒍ 2010-2011 ᑖᒃᑯᐊ ᐃᖅᑲᓇᐃᔭᖅᑏᑦ 

ᑕᐃᒪᓐᖓᓂᒃ ᑲᑐᔾᔨᖃᑎᒌᒃᑯᖏᓐᓂᒃ ᑖᓐᓇ 

ᐲᖅᑕᐅᓕᓚᐅᖅᓯᒪᒻᒪᑦ 

ᐊᑭᑦᑐᕆᐊᖅᑕᐅᖃᑦᑕᕐᓂᕆᔭᖏᓐᓂᒃ 

ᐃᑲᔫᑎᒋᔭᖏᓐᓂᒃ. ᑖᒃᑯᐊ ᐊᕕᑦᑐᖅᓯᒪᔪᐃᑦ 

ᑮᓇᐅᔭᐃᑦ ᐃᓂᒋᔭᖏᓐᓂᒃ ᓲᕐᓗ 

ᐃᓚᓕᐅᑎᓯᒪᑐᐃᓐᓇᓚᐅᖅᓯᒪᖕᒪᑕ 

ᐊᑭᑦᑐᑐᐃᓐᓇᖅᑎᐅᖃᑦᑕᖅᑐᒧᑦ 

ᐊᑭᑦᑐᕈᑕᐅᑐᐃᓐᓇᖃᑦᑕᖅᑐᓄᑦ.  

 

ᑖᒃᑯᐊ ᓯᕗᓪᓕᖅᐹᒥ ᐃᖅᑲᓇᐃᔭᖅᑎᐅᓲᑦ 

ᐃᓛᓐᓂᒃᑯᑦ ᐊᓯᐊᒍᑦ ᓇᓂᓯᒋᐊᖃᑦᑕᓕᖃᑦᑕᕐᖓᑕ 

ᐊᒻᒪᓗ ᐊᓯᐊᒍᑦ ᕿᓂᒃᑲᓂᕐᓗᑎᒃ 

ᐃᓐᓄᑦᑕᐅᓚᐅᓐᖏᒑᖓᑕ ᐃᖅᑲᓇᐃᔮᑦ 

ᐃᓐᓄᒋᐊᖃᖅᑎᓪᓗᒋᑦ. ᑕᒪᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑮᓇᐅᔭᖁᑎᒋᔭᖓ 

ᐊᑭᑦᑐᕆᐊᕆᓂᖅ ᑮᓇᐅᔭᓕᐊᕆᔭᐅᔪᓂᒃ ᑖᓐᓇ 

ᒥᑭᓪᓕᑎᑦᑎᕚᓪᓕᖃᑦᑕᖅᓯᒪᓕᕐᒪᑦ ᖃᓄᖅ 

ᐊᐅᓚᑦᑎᒃᑲᓐᓂᕈᓐᓇᕐᓂᖏᓐᓂᒃ ᐃᑲᔫᑏᑦ 

ᑐᕌᖓᔪᓄᑦ.  

 

ᑖᒃᑯᓄᖓ ᐃᑲᔫᑎᒋᔭᐅᕙᑦᑐᓄᑦ 

ᐃᖅᑲᓇᐃᔭᖅᑎᐅᔪᓄᑦ ᐊᒻᒪᓗ ᑕᒪᓐᓇ 

ᐊᑭᑦᑐᖅᐸᓪᓕᐊᑐᐃᓐᓇᕐᒪᑦ.  

ᐋᖅᑭᒋᐊᕆᐊᖃᕐᓂᖏᓐᓂᒃ $8 ᒥᓕᐊᓐ ᐊᕐᕌᒍᑕᒫᑦ 

ᐃᖅᑲᓇᐃᔭᖅᑏᑦ ᑮᓇᐅᔾᔭᔅᓵᖏᓐᓄᑦ 

ᑐᕌᖓᑐᐃᓐᓇᖅᑐᓂᒃ ᑲᑐᔾᔨᖃᑎᒌᖏᑕ 

ᐃᖅᑲᓇᐃᔭᖅᑐᓕᕆᔨᒃᑯᖏᑕ ᑕᒪᓐᓇ 

ᖃᐅᔨᓴᓚᐅᖅᑎᓪᓗᒋᑦ.  

 

ᐊᐅᓚᑕᒃᓴᐅᖏᑦᑐᑦ ᑮᓇᐅᔭᑦ ᐊᑐᖅᑐᒃᓴᑦ 

ᓴᓂᕐᕙᒃᑕᐅᓂᖏᑦ 

 

ᑖᒃᑯᐊ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᒪᒃᑯᐊ 

ᐊᐅᓚᑦᑎᒐᔅᓴᐅᒍᓐᓃᖅᑐᐃᑦ 

ᐋᓐᓂᐊᖃᕐᓇᓐᖏᑦᑐᓂᓕᕆᓂᕐᒧᑦ ᐱᔨᑦᓯᖅᑕᐅᒍᑏᑦ 

ᐊᑭᒋᔭᖏᑦ ᐊᒻᒪᓗ ᑕᒪᓐᓇ ᐊᖏᔫᓯᒪᖕᒪᑦ  

ᐊᑭᑦᑐᖅᐸᓪᓕᐊᑐᐃᓐᓇᕐᓂᕆᔭᖏᑦ ᐊᒻᒪᓗ 

ᑮᓇᐅᔭᖅᑐᕈᑎᔅᓴᐃᑦ ᑐᔅᓯᕋᐅᓂᕆᔭᖏᑦ ᐊᒻᒪᓗ 

ᐊᑐᕆᐊᖃᖅᑐᐃᑦ. ᓱᓕ ᕿᓂᕋᓱᐊᕐᓂᐊᖅᑐᒍᑦ 

ᖃᓄᖅᑑᕈᑎᒃᑲᓂᕐᓂᒃ ᐊᐅᓚᑦᑎᑦᓯᐊᕈᓐᓇᖁᓪᓗᑕ 

ᓯᐊᕐᒪᖅᑎᑕᐅᔭᕆᐊᓖᑦ ᐱᔨᑦᓯᑕᐅᔭᕆᐊᓖᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᓄᓇᕗᒻᒥᐅᓄᑦ 

ᐊᑲᐅᓈᖁᓪᓗᒍ.  

 

ᐃᒃᓯᕙᐅᑖᖅ, ᑖᒃᑯᐊ ᑮᓇᐅᔭᐃᑦ ᐊᒥᒐᖅᑎᓪᓗᖏᑦ 

ᑮᓇᐅᔭᖅᑐᕈᑏᑦ $28,965,000 ᒥᓕᐊᓐ ᐅᑯᓄᖓ 

ᑐᕌᖓᔪᐃᑦ:  

 

 ᐃᖏᕐᕋᓂᕐᒧᑦ ᖃᖓᑦᑕᐅᑏᑦ $17,596,000 

ᒥᓕᐊᓐ  

 ᓘᒃᑖᖅᑕᐅᓂᖏᑦᑕ ᐊᖏᕈᑎᖏᑦ $6,293,000, 

ᐊᒻᒪᓗᑦᑕᐅᖅ  

 ᓯᓚᑖᓂ ᓂᐊᖁᓕᕆᔭᐅᖃᑦᑕᕐᓂᖏᓐᓂ 

ᐊᔪᕈᑎᓕᓐᓄᑦ ᐅᐃᕆᔾᔪᑎᓄᑦ 

ᐃᑲᔪᖅᑕᐅᒋᐊᖃᖅᑲᑕ $5,076,000-ᓃᑦᑐᖅ.  

ᓯᕗᓂᐊᓂ ᐊᕐᕌᒍᐃᑦ ᑖᒃᑯᐊ 

ᓇᓗᓇᐃᖅᑕᐅᓯᒪᑎᓪᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᔨᑦᓯᑕᐅᓯᒪᓂᖏᓐᓄᑦ 2018 ᑲᓇᑕᒥ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑖᒃᑯᐊ 

ᑎᒥᖁᑎᒋᔭᖏᑦ ᓄᓇᕗᒻᒥ ᓇᓗᓇᐃᓚᐅᖅᓯᒪᔪᐃᑦ 

$15,832 ᑕᒫᓂ ᐊᑭᑐᖃᑦᑕᕐᒪᑦ ᐊᑕᐅᓯᖅ 

ᐋᓐᓂᐊᖃᕐᓇᓐᖏᑦᑐᓕᕆᔭᐅᒋᐊᖃᖅᑎᒡᓗᒍ 

ᑭᒡᒐᖅᑐᐃᔪᖅ, ᓲᕐᓗ 5.66 ᐳᓴᓐᑎᒥᒃ 

ᐊᑭᑦᑐᖅᓯᒪᔪᖅ ᑕᐃᒪᖓᓂᑦ 2017-

ᖑᓚᐅᖅᓯᒪᔪᒥᓂᑦ. ᐊᕐᕌᒍᑕᒫᑦ 

ᐊᑭᑦᑐᖅᐸᓪᓕᐊᑐᐃᓐᓇᕐᓂᖏᑦ ᐊᒻᒪᓗ ᓱᓇᓕᒫᑦ 

ᐊᑭᑦᑐᖃᑦᑕᕐᓂᖏᓐᓄᓪᓗ ᐊᒻᒪᓗ 

ᐅᑭᐊᖅᑕᖅᑐᒦᓐᓂᖏᓐᓄᑦ, ᑖᒃᑯᐊ ᓄᓇᕗᒻᒥᐅᑕᐃᑦ 

ᐱᔨᑦᓯᖅᑕᐅᒋᐊᖃᕐᓂᖏᑦ ᓄᓇᕗᒻᒥ ᖃᓂᓐᓂᖅᓴᒥᒃ 

ᑕᑯᔪᒥᓇᖅᑐᖅ. ᐊᒻᒪᓗ ᐊᓪᓗᕆᐊᕈᓐᓇᕐᓗᑕ ᑕᒪᒃᑯᐊ 

ᖃᓂᓪᓕᖅᐹᓪᓕᕈᓐᓇᖁᓪᓗᒋᑦ, ᓲᕐᓗ ᐊᒥᒐᖅᑐᐃᑦ.  

 

ᓄᖅᑲᐅᓯᕆᓗᒍ 

 

ᐃᒃᓯᕙᐅᑖᖅ, ᐱᔭᕇᖅᐸᓪᓕᐊᑎᓪᓗᖓ 

ᖃᔪᓰᓐᓇᓂᐊᖅᑯᒍᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ  

ᐊᕐᕌᒍᐃᑦ ᐊᒡᒋᑦᑐᓂᑦ ᓴᖅᑮᖃᑦᑕᕈᓐᓇᖁᓪᓗᑕ 

ᓄᓇᕗᒻᒥᐅᑕᐃᑦ 

ᖃᓄᐃᖏᑦᑐᒦᓂᖅᓴᐅᒍᓐᓇᖁᓪᓗᒋᑦ ᓄᓇᒋᔭᖏᓪᓗ 

ᖃᓄᐃᖏᑦᑐᒦᖁᓪᓗᒋᑦ. 

ᐱᓕᕆᖃᑦᑕᕆᐊᖃᕐᓂᐊᖅᑐᒍᑦ ᐊᔾᔨᐅᖏᑦᑐᓂᑦ 

ᓇᓂᓯᐅᕋᕈᓐᓇᖁᓪᓗᑕ, ᑖᒃᑯᐊ 

ᑭᒡᒐᖅᑐᐃᒋᐊᖃᕋᑦᑎᒍᑦ, ᑖᒃᑯᐊ ᓲᕐᓗ 

ᐊᑲᐅᓐᖏᓂᖅᐹᒥᖃᑕᐅᔪᐃᑦ ᐊᒻᒪ ᑎᒥᒥᒍᑦ 

ᐅᐃᕆᔾᔪᑎᒋᔭᐅᓯᒪᔪᐃᑦ ᐃᑲᔪᖅᑕᐅᒍᓐᓇᖁᒡᓗᒋᑦ, 

ᓘᒃᑖᖅᑕᐅᒍᓐᓇᖁᒡᓗᒋᑦ 

ᓂᐊᖁᓕᕆᔭᐅᔪᓐᓇᖁᓪᓗᒋᒡᓗ 

ᐊᑐᐃᓐᓇᐅᑎᖅᓯᖃᑦᑕᓂᐊᖅᑐᑦ ᓄᓇᕗᒻᒥᐅᑕᐃᑦ.  

 

ᑖᒃᑯᐊ ᐃᓱᒫᓘᑎᒋᖃᑦᑕᖅᑕᕗᑦ ᐊᖏᔫᖕᒪᑦ 

ᓄᓇᒋᔭᕗᑦ, ᑕᒪᒃᑯᐊ ᖃᕋᓴᐅᔭᓕᕆᔾᔪᑏᓪᓗ 

ᐊᒃᓱᕈᕐᓇᑲᐃᓐᓇᖃᑦᑕᕐᒪᑕ ᐊᒻᒪᓗ 

ᑐᕌᒐᕆᒍᒪᐃᓐᓇᖅᑕᕗᑦ. ᑖᒃᑯᐊ ᐊᐅᓚᑎᑦᓯᐊᕐᓂᕐᒥᒃ 

ᑲᑐᔾᔨᑦᑎᐊᕐᓗᑕ ᐱᔨᑦᓯᖅᑕᐅᑦᓯᐊᕈᓐᓇᖁᓪᓗᒋᑦ 

ᓄᓇᕗᒻᒥᐅᑕᐃᑦ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᓄᐃᑦ ᐅᑉᐱᕆᔭᑐᖃᖏᓐᓂᒃ ᓱᓕᔪᖅᓴᖅᐳᐃᑦ ᐊᒻᒪ 

ᐅᑉᐱᔭᖃᖅᐳᐃᑦ ᓄᓇᕗᒻᒥᐅᑕᐃᑦ ᖃᓄᐃᓐᖏᓂᕐᒥᒃ 

ᐃᓅᓯᖃᕈᓐᓇᖁᓪᓗᒋᑦ.  

 

ᐃᒃᓯᕙᐅᑖᖅ ᑖᒃᑯᐊ ᐅᖃᐅᓯᒃᓴᒃᑲ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ. ᒥᔅ ᓇᑲᓱᒃ. 

 

ᓇᑲᓱᒃ (ᑐᓵᔨᑎᒍᑦ): ᑲᑎᒪᔨᐅᖃᑕᐅᔪᑦ 

ᑲᓄᐃᓐᖏᑦᑎᐊᕋᓱᐊᕐᓂᕐᒧᑦ ᑲᑎᒪᔨᕋᓛᓄᑦ 

ᕿᒥᕐᕈᓯᒪᒻᒪᑕ 2020-2021-ᒧᑦ 

ᑮᓇᐅᔭᖅᑐᕈᑎᒃᓴᖏᓐᓂᑦ ᐊᒻᒪᓗ 2020-2023-ᒧᑦ 

ᐱᓕᕆᐊᒃᓴᓄᑦ ᐸᕐᓇᐅᑎᖏᓐᓂᒃ ᐱᓕᕆᕕᖓᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᑲᑎᒪᔨᕋᓛᑦ ᑕᑯᒻᒪᑕ ᑕᑯᒻᒪᑕ ᑐᑭᓯᕌᖑᔪᑦ 2020-

2021 ᐊᐅᓚᒍᑎᒃᓴᑦ ᐋᖅᑭᐅᒪᒍᑎᒃᓴᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᖓᓄᑦ 

$469 ᒥᓕᐊᓐ ᑖᓚᐸᓘᒻᒪᑕ, ᑖᓐᓇᓗ 25 

ᐳᓴᓗᐊᑦᑎᐊᕆᓪᓗᓂᐅᒃ ᓄᓇᕗᑦ ᒐᕙᒪᖓᑕ 

ᐊᐅᓚᒍᑎᒃᓴᓕᒫᖏᑕ ᐊᖅᑭᐅᒪᑎᑦᑎᒍᑎᒃᓴᓕᒫᖏᑕ 

ᑮᓇᐅᔭᖅᑐᕈᑎᒃᓴᖏᓐᓂᑦ.  

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑐᒃᓯᕋᖅᑐᑦ 

ᐃᓚᒋᐊᕆᖁᔨᓪᓗᑎᒃ $38 ᒥᓕᐊᓐ ᑖᓚᐸᓗᓐᓂᒃ 

ᐊᖏᓂᖅᓴᐅᔪᓂᒃ ᑐᓂᔭᐅᔪᔪᓂᒃ 2019-202-0ᒧᑦ 

ᑮᓇᐅᔭᖅᑐᕈᑎᒃᓴᖏᓐᓂᑦ. ᑲᑎᒪᔨᕋᓛᓪᓗ 

ᖃᐅᔨᓪᓗᑎᒃ ᑖᒃᑯᐊ ᑐᒃᓯᕌᖑᔪᑦ 

ᐊᖏᓪᓕᕆᐊᕆᓂᕐᒧᑦ ᐊᑦᑐᐊᓂᖃᓪᓚᕆᒻᒪᑕ 

ᐃᖅᑲᓇᐃᔮᖁᑎᖏᑕ ᐊᒥᓱᕈᕆᐊᖅᑕᐅᓂᖏᓐᓂᑦ. 

ᑕᒪᒃᑯᐊ ᑮᓇᐅᔭᐃᑦ  ᐊᑐᖅᑕᐅᓪᓚᕆᑦᑐᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ ᐱᑕᖃᖅᑎᑎᓪᓗᓂ 

ᓄᓇᕗᒥ ᐊᖏᓂᖅᓴᐅᖏᓐᓇᓲᖑᒻᒪᑕ 

ᒥᒃᓴᐅᓯᔭᐅᓯᒪᔪᓂᒃ ᑮᓇᐅᔭᖅᑐᕈᑎᒃᓴᓂᒃ ᑕᐃᒫᓪᓗ 

ᒪᓕᒐᓕᐅᖅᑏᑦ ᓂᕆᐅᒃᑭᕗᑦ ᑮᓇᐅᔭᓂᒃ 

ᐃᓚᒋᐊᖅᓯᒍᒪᔾᔪᑎᒥᒃ ᑐᒃᓯᕋᐃᓐᓇᓂᐊᕐᒪᑕ 

ᑮᓇᐅᔭᓂᒃ ᐊᒥᒐᖅᓯᓐᓂᕋᐃᑉᐸᑕ ᓇᒥᕈᓘᔭᖅ 

ᐊᔾᔨᒌᓐᖏᑦᑐᓂ ᐱᔨᑦᑎᕋᖅᕕᖏᓐᓂ.  

ᐃᒃᓯᕙᐅᑖᖅ, ᑮᓇᐅᔭᖅᑐᕐᓂᖓ 

ᐋᓐᓂᐊᕕᓕᐊᖅᑐᑎᒃ ᐊᐅᓪᓚᐸᑦᑐᓕᕆᓂᖅ 

ᐊᑭᑐᓛᖑᕗᖅᓱᓕ ᑮᓇᐅᔭᖅᑐᕈᑎᐅᕙᑦᑐᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑮᓇᐅᔭᖅᑐᕈᑎᒃᓴᖏᓐᓂ ᐊᒻᒪᓗ 

ᐅᖓᑖᓅᖏᓐᓇᖅᑐᓂ ᑮᓇᐅᔭᖅᑐᕈᑎᒃᓴᖏᓐᓂᑦ 

ᑐᓂᔭᐅᓯᒪᔪᓂᒃ. ᒪᓕᒐᓕᐅᖅᑏᑦ ᖃᐅᔨᒪᔪᑦ 

ᐊᒥᓱᑲᓪᓚᓐᓄᑦ ᑭᓱᑐᐃᓐᓇᕐᓄᑦ ᐊᑦᑐᖅᑕᐅᕙᒻᒪᑕ 

ᐋᓐᓂᐊᕕᓕᐊᖅᑐᑎᒃ ᐃᖏᕐᕋᓂᕐᒧᑦ ᐊᑭᖏᑦ. ᑕᒪᓐᓇ 

ᐃᖏᕐᕋᑎᐊᖅᑐᒃᑯᑦ ᑐᑭᒧᐊᑦᑎᑕᐅᓂᖏᑦ 

ᖃᖓᑦᑕᐅᓯᖅᑕᐅᔪᑦ ᐊᒻᒪᓗ ᖃᖓᒃᑯᑦ 

ᐋᓐᓂᐊᕕᓕᐊᕆᐊᖃᕐᒪᖔᑕ ᓈᒻᒪᑦᑐᓄᑦ ᑭᓯᐊᓂ 

ᐃᖅᑲᓇᐃᔭᖅᑎᓄᑦ ᐊᐅᓚᑦᑎᐊᖅᑎᒐᒃᓴᐅᒻᒪᑦ ᐊᒻᒪᓗ 

ᐱᓕᒻᒪᒃᓴᐃᖏᓐᓇᓂᒃᑯᑦ ᐊᑐᕐᓂᕐᒥᒃ ᖃᕋᓴᐅᔭᒃᑯᑦ 

ᐋᓐᓂᐊᕕᓕᐊᖅᑐᓕᕆᔾᔪᑎᒥᒃ.  
 

ᐋᓐᓂᐊᕕᓕᐊᖅᑐᓄᑦ ᐊᐅᓪᓚᕆᐊᓕᓐᓄᑦ ᐊᑐᐊᒐᐃᑦ 

ᑐᓴᖅᑕᐅᑎᑕᐅᑦᑎᐊᖃᑦᑕᕆᐊᓖᑦ ᑐᑭᓯᓇᑦᑎᐊᕐᓗᑎᒃ 

ᐋᓐᓂᐊᕕᒻᒥ ᐃᖅᑲᓇᐃᔭᖅᑎᓄᑦ ᐊᒻᒪᓗ 

ᐋᓐᓂᐊᕕᓕᐊᖅᑐᓄᑦ. ᐋᓐᓂᐊᕕᓕᐊᖅᑐᓄᑦ ᒪᓕᑦᑏᑦ 

ᖃᓄᐃᓕᐅᕆᐊᖃᕐᒪᖔᑕ ᑐᑭᓯᓇᑦᑎᐊᕐᓗᒍ 

ᓇᓗᓇᐃᖅᑕᐅᔭᕆᐊᓕᒃ. ᐊᒻᒪᓗ, ᓂᕆᐅᒋᔭᐅᔪᑦ 

ᐋᓐᓂᐊᕕᓕᐊᖅᑐᓄᑦ ᐊᒻᒪᓗ ᐃᓚᖏᓐᓄᑦ ᐃᓪᓗᒍ 

ᐊᐅᓪᓚᕐᓂᖅ ᐋᓐᓂᐊᕕᓕᐊᕐᓗᓂ ᐊᒻᒪᓗ 

ᐋᓐᓂᐊᕕᓕᐊᕐᓂᑐᐃᓐᓇᕐᒥ ᓴᖅᑭᕋᒃᓴᓪᓚᕆᐅᒋᐊᓖᑦ. 

ᒪᓕᒐᓕᐅᖅᑏᑦ ᓂᕆᐅᑉᐳᑦ ᓯᕗᓂᑦᑎᓐᓂ 

ᑐᓴᖅᑎᑕᐅᖃᑦᑕᕆᐊᒃᓴᖅ ᖃᓄᐃᓕᖓᓕᕐᒪᖔᑕ 

ᐊᐅᓚᑦᑎᔾᔪᓯᕐᓂᒃ ᐃᓱᒫᓗᓇᖅᑐᑦ ᐊᑦᑐᐊᓂᖃᖅᑐᑦ 

ᐊᐅᓪᓚᖅᑐᑎᒃ ᐋᓐᓂᐊᕕᓕᐊᕐᓂᕐᒥᒃ ᑕᐃᒫᒃ 

ᖃᐅᔨᔭᐅᓯᒪᒻᒪᑕ ᑎᒥᐅᔪᓄᑦ ᐃᓚᖃᖅᑐᓄᑦ 

ᐅᕐᓂᓗᒃᓴᖅᕕᒃ ᐊᓪᓚᕝᕕᖓᓄᑦ ᐊᒻᒪᓗ 

ᓯᕗᓂᕆᓛᖅᑕᑎᓐᓂ ᐃᓕᑕᕆᔭᐅᔾᔪᑎᑖᕋᓱᐊᕐᓂᕐᒧᑦ 

ᑕᒻᒪᖅᓯᒪᔪᖅᓯᐅᓂᒃᑯᑦ ᖃᐅᔨᔭᐅᔪᓂᒃ. 
 

ᑲᑎᒪᔨᕋᓛᑦ ᑐᓐᖓᓱᑦᑎᑦᑎJᑦ ᑖᒃᓱᒪ ᐱᓕᕆᕕᐅᑉ 

ᐱᒋᐊᖅᑎᑕᖏᓐᓂᑦ ᑐᕌᖓᔪᓂᒃ 

ᐱᔨᑦᑎᕋᕐᓂᖅᓴᐅᒍᒪᓂᕐᒧᑦ ᐊᖏᕐᕋᒥ ᓄᓇᕗᒥ, 

ᑐᑭᓯᒐᓗᐊᖅᑐᑎᒃ ᑕᒪᓐᓇ ᐊᖅᑯᑎᒋᒐᓱᐊᖅᑐᒍ, 

ᐃᓛᓐᓂᒃᑯᑦ, ᐊᑭᑐᓂᖅᓴᐅᓲᖑᒻᒪᑦ ᐊᔾᔨᖏᓐᓂᑦ 

ᐱᔨᑦᑎᕋᖅᑎᑎᓪᓗᓂ ᐊᓯᖏᓐᓂ ᒐᕙᒪᖃᖅᕕᐅᔪᓂ. 

ᒪᓕᒐᓕᐅᖅᑏᑦ ᑐᑭᓯᔪᑦ ᑖᓐᓇ ᑕᓚᕖᓴᒃᑯᑦ 

ᖃᐅᔨᓴᖅᑕᐅᔾᔪᑎ, ᐋᖅᑭᑦᑕᐅᓯᒪᓕᖅᑐᖅ 

ᓄᓇᓕᓕᒫᓂ, ᐊᕐᕌᒍᒐᓚᑲᓪᓚᓐᓂ ᐅᓪᓗᒥᒧᑦ, ᓱᓕ 

ᐊᑐᖅᑕᐅᓐᖏᓗᐊᕐᒪᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔨᑦᑎᕋᐅᑎᐅᓗᓂ 

ᑕᐃᒫᓪᓗ ᒥᓂᔅᑕ ᐃᖅᑲᓇᐃᔭᖅᑎᖏᓪᓗ 

ᑲᔪᖏᖅᓴᖅᑕᐅᕗᑦ ᓄᑖᕈᕆᐊᖅᓯᖁᔭᐅᓪᓗᑎᒃ, 

ᐱᐅᓯᒋᐊᖅᑎᑦᑎᖁᔭᐅᓪᓗᑎᒃ 

ᓯᐊᒻᒪᐃᒋᐊᒃᑲᓂᕐᓗᑎᓪᓗ ᖃᓄᖅ 

ᐊᑐᖅᑕᐅᔪᓐᓇᕐᒪᖔᖅ ᐱᓕᕆᔾᔪᑎ. 
 

ᐃᒃᓯᕙᐅᑖᖅ, ᑲᑎᒪᔨᕋᓛᑦ ᖁᕕᐊᒋᔭᖃᖅᑐᑦ ᑖᓐᓇ 

ᒥᓂᔅᑕ ᐱᓕᕆᔨᖏᓪᓗ ᖃᓂᒃᓴᖅᑐᑎᒃ 

ᐱᓕᕆᖃᑎᖃᖅᐸᒻᒪᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᐅᖃᑎᖏᓐᓂᑦ 

ᒐᕙᒪᑐᖃᒃᑯᓐᓂ ᐊᒻᒪᓗ ᑎᒥᐅᔪᓂᒃ ᑕᒪᒃᑯᓂᖓ 

ᐃᓄᐃᑦ ᑕᐱᕇᑦ ᑲᓇᒥ ᐊᒻᒪᓗ ᓄᓇᕗᑦ ᑐᓐᖓᕕᒃ 

ᑎᒥᖓᓂᑦ ᑮᓇᐅᔭᒃᑲᓂᕐᓂᒃ ᐱᒐᓱᐊᖅᑐᑎᒃ 

ᐋᓐᓂᐊᖃᕐᓇᓐᖏᑦᑐᓕᕆᔾᔪᑎᒃᓴᓂᑦ ᓴᖅᑭᕆᓕᓐᓂᒃ 

ᓄᓇᕗᓕᒫᒥ. ᑲᑎᒪᔨᕋᓛᑦ ᑕᑯᒻᒪᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓚᓯᒍᒪᒻᒪᑕ 

ᐊᒥᓱᑲᓪᓚᓐᓂᒃ ᓄᑖᓂᒃ ᓄᓇᓕᓐᓂ-

ᑐᓐᖓᕕᖃᖅᑐᓂᒃ ᐃᖅᑲᓇᐃᔮᓂᒃ ᐃᑲᔪᕋᔭᖅᑐᓂᒃ 

ᐳᕙᓪᓗᓇᖅᑐᓕᕆᓂᕐᒥᑦ ᓱᓕᕆᓂᐅᔪᓄᑦ ᐊᒻᒪᓗ 

ᐊᓯᖏᓐᓄᑦ ᐋᓐᓂᐊᔪᓕᕆᓂᕐᒧᑦ 

ᐱᒋᐊᖅᑎᑕᐅᓯᒪᔪᓄᑦ. ᐅᓪᓗᒥᒧᓪᓕ, ᐱᖓᓱᑦ 

ᓄᓇᓕᓐᓂ ᐳᕙᓪᓗᑦᑐᖃᕐᒪᖔᖅ 

ᖃᐅᔨᓴᖅᑐᖃᖅᓯᒪᓕᕐᒪᑦ ᓄᓇᕗᑦ ᐃᓗᐊᓂ 

ᑖᒃᑯᐊᓗ ᑲᑎᒪᔨᕋᓛᑦ ᓂᕆᐅᑉᐳᑦ 

ᐱᑎᑕᐅᓛᕐᓂᕐᒥᓂᒃ ᑐᑭᓯᒃᑲᓐᓂᕈᑎᒃᓴᓂᑦ 

ᐅᖃᐅᓯᖃᖅᑐᓂᒃ ᖃᐅᔨᔭᒥᓂᕐᓂᒃ ᑭᖑᓪᓕᖅᐹᖓᓂ 

ᖃᐅᔨᓴᖅᑐᖃᖅᑎᓪᓗᒍ ᐊᒻᒪᓗ ᐸᕐᓇᐅᑎᖏᓐᓂᑦ 

ᓯᕗᓂᑦᑎᓐᓂ ᖃᐅᔨᓴᕐᓂᐅᓛᖅᑐᓄᑦ.ᑲᑎᒪᔨᕋᓛᑦ 

ᐃᑲᔪᖅᓰᓪᓚᕆᑉᐳᑦ ᒥᓂᔅᑕᒥᒃ 

ᐱᓕᕆᖃᑎᖃᐃᓐᓇᑎᓪᓗᒍ ᒐᕙᒪᑐᖃᒃᑯᓐᓂᑦ 

ᐊᓯᖏᓐᓂᓪᓗ ᑎᒥᐅᔪᓂᒃ ᒐᕙᒪᑐᖃᒃᑯᓐᓂᒃ 

ᑮᓇᐅᔭᓂᒃ ᐱᒐᓱᐊᖅᑎᓪᓗᒋᑦ ᑐᕌᖓᑎᑕᐅᓯᒪᔪᓂᒃ 

ᐊᐅᓚᑦᑎᓂᕐᒧᑦ ᐊᒻᒪᓗ ᓄᖑᑎᑦᑎᓂᕐᒧᑦ ᑖᒃᓱᒥᖓ 

ᐊᓐᓂᐊᒥᒃ. 
 

ᐃᒃᓯᕙᐅᑖᖅ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑐᒃᓯᕌᖏᑦ 2020-2021-ᒧᑦ ᑮᓇᐅᔭᖅᑐᕈᑎᒃᓴᑦ 

ᐃᓗᓕᖃᕐᒪᑕ ᐊᒥᓱᑲᓪᓚᓐᓂᒃ 

ᐃᖅᑲᓇᐃᔭᖅᑎᓕᕆᓂᐅᔪᓂᒃ 

ᐃᖅᑲᓇᐃᔭᖅᑎᖃᕆᐊᖃᕐᓂᖓ 

ᐃᓱᒪᒃᓴᖅᓯᐅᕈᑎᐅᓗᓂ. ᒪᓕᒐᓕᐅᖅᑏᑦ ᓱᓕ 

ᐃᓱᒫᓘᑎᖃᖅᐳᑦ ᐊᒥᓲᓂᖏᓐᓂᒃ 

ᑎᑭᑲᐃᓐᓇᖅᓯᒪᔪᑦ ᐃᖅᑲᓇᐃᔭᖅᑐᑦ, ᑎᑭᑎᒋᐊᓖᑦ 

ᑳᑦᑐᕌᑦᑎᒍᑦ ᐃᖅᑲᓇᐃᔭᖅᑏᑦ ᐊᒻᒪᓗ 

ᐃᖅᑲᓇᐃᔭᑲᐃᓐᓇᖅᑏᑦ, ᑕᒪᒃᑯᐊ ᖃᐅᑕᒫᒧᑦ 

ᐃᖅᑲᓇᐃᔮᓪᓚᕇᑦ ᐃᓐᓄᑦᑕᐅᓯᒪᓐᖏᑦᑐᑦ 

ᐊᒥᓱᐊᓘᑎᓪᓗᒋᑦ ᓱᓕ. 
 

ᒪᓕᒐᓕᐅᖅᑏᑦ ᑲᔪᖏᖅᑯᑦ ᑕᑯᖃᑦᑕᓛᕐᓂᕐᒥᓄᑦ 

ᖃᓄᐃᓕᖓᓕᕐᒪᖔᑕ 

ᓇᓗᓇᐃᖅᓯᕕᐅᖃᑦᑕᓛᕐᓂᕐᒥᓂᒃ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐱᕙᓪᓕᐊᓂᖏᓐᓂᑦ 

ᐆᑦᑐᕋᐅᑎᖓᓂᑦ ᐊᑐᖅᑕᐅᓚᐅᖅᓯᒪᓐᖏᑦᑐᒥᒃ 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖏᔪᖅᑳᑖᖅᑎᑎᓪᓗᑎᒃ ᐊᓪᓚ−ᕕᓕᕆᓂᕐᒧᑦ 

ᐃᑲᔪᖅᓰᔨᒥᒃ ᓴᖅᑭᖅᑕᐅᓂᐊᖅᑐᓂᒃ ᐃᖓᓱᓂ 

ᓄᓇᓕᓐᓂ ᐋᓐᓂᐊᕕᓕᐊᖅᕕᓐᓂ ᐊᓪᓚᕕᑦᑎᒍᑦ 

ᐊᐅᒪᑦᑎᓂᖅᑎᒍᓪᓗ ᐃᑲᔪᖅᓰᖃᑦᑕᓂᐊᖅᑐᓂᒃ 

ᑕᒪᒃᑯᐊ ᐋᓐᓂᐊᓯᐅᖅᑏᑦ 

ᐋᓐᓂᐊᔪᓕᕆᓂᖅᓴᐅᔪᓐᓇᓂᐊᕐᒪᑕ. ᒪᓕᒐᓕᐅᖅᑏᑦ 

ᓂᕆᐅᑦᑐᑦ ᑕᐃᒪᐃᑦᑐᑦ ᐱᒋᐊᖅᑎᑕᐅᔪᑦ 

ᐱᔭᒃᓴᒐᓛᓗᖏᓐᓂᑦ ᓄᓇᓕᓐᓂ ᐊᓐᓂᐊᓯᐅᖅᑏᑦ 

ᐃᓚᓐᖓᐃᓂᐊᕐᒪᑦᑕ ᐊᒻᒪᓗ 

ᖃᑦᑏᓐᓇᕈᕆᐊᖅᑎᑦᑎᓗᑎᒃ 

ᒪᑐᔭᐅᑲᐃᓐᓇᕆᐊᖃᖅᐸᑦᑐᓂᒃ ᐅᕝᕙᓘᓐᓃᑦ 

ᑕᑯᔭᐅᕕᒃᓴᓂᒃ ᐃᑲᕐᕋᓂᒃ ᐃᓚᓐᖓᐃᖃᑦᑕᓂᕐᓂᒃ. 
 

ᓴᖅᑭᔮᖅᑎᓪᓗᒍ ᑲᑎᒪᔨᕋᓛᑦᓴᖓᓂ 

ᐅᖃᐅᓯᖃᕆᐊᖅᑐᖅᑐᓂ ᐱᓕᕆᐊᒃᓴᓄᑦ 

ᐸᕐᓇᐅᑎᖏᓐᓂᑦ ᐊᒻᒪᓗ ᑮᓇᐅᔭᖅᑐᕈᑎᒃᓴᖏᓐᓂᑦ 

ᒥᒃᓴᐅᓯᔭᐅᓯᒪᔪᓂᒃ 2020-2021-ᒧᑦ 

ᑎᑎᕋᕆᐊᓐᖓᐅᑎᖏᓐᓂᑦ ᑮᓇᐅᔭᖅᑐᕈᑎᒃᓴᑦ 

ᒥᒃᓴᐅᓯᔭᐅᓯᒪᔪᑦ ᐊᒻᒪᓗ ᐱᓕᕿᐊᒃᓴᓄᑦ 

ᐊᕐᓇᐅᑎᖏᑦ, ᒥᓂᔅᑕᐅᔪᖅ ᓇᓗᓇᐃᖅᓯᔪᒻᒪᑦ 

ᑕᒪᒃᑯᐊ ᑮᓇᐅᔭᖅᑎᒍᑦ ᐃᑲᔫᓯᐊᖑᕙᑦᑐᑦ 

ᒐᕙᒪᑐᖃᒃᑯᓐᓂᑦ ᐃᓕᔭᐅᒐᔭᕐᒪᑕ 

ᓄᓇᕗᓕᒫᒨᖓᔪᒧᑦ ᓱᕈᓰᑦ ᑭᒍᑎᓕᕆᔭᐅᓂᖏᓐᓄᑦ. 

ᒪᓕᒐᓕᐅᖅᑏᑦ ᑐᑭᓯᑎᑕᐅᓚᐅᖅᑐᑦ ᑕᒪᒃᑯᐊ 

ᓄᓇᓕᓐᓂ ᑭᒍᑎᑦᑎᐊᕙᓕᕆᔩᑦ ᑐᑭᒧᐊᑦᑎᑦᑎᔩᑦ 

ᐃᖅᑲᓇᐃᔭᖅᑎᑕᐅᒐᔭᕐᒪᑕ ᑕᒪᐅᓇ 

ᓱᕋᑦᑎᑎᑦᑕᐃᓕᓂᒃᑯᑦ, ᑭᒍᑏᑦ ᒥᒃᓵᓄᑦ 

ᐃᓕᓐᓂᐊᑎᑦᑎᓂᒃᑯᑦ ᐊᒻᒪᓗ ᐊᓪᓚᕝᕕᓕᕆᓂᒃᑯᑦ. 

ᒪᓕᒐᓕᐅᖅᑏᑦ ᐸᑦᑕᑐᖅᑯᑦ ᑖᓐᓇ ᐱᓕᕆᕕᒃ 

ᐱᒋᐊᖅᑎᑎᒻᒪᑦ ᑕᒪᐅᓇ.  
 

ᑲᑎᒪᔨᕋᓛᓂ ᑲᑎᒪᔨᐅᖃᑕᐅᔪᑦ ᓱᓕ 

ᑲᔪᖏᖅᓴᐃᒋᕗᑦ ᒥᓂᔅᑕᒥᒃ 

ᐃᖅᑲᓇᐃᔭᖅᑎᖏᓐᓂᓪᓗ ᑲᔪᓯᖁᓪᓗᒋᑦ 

ᕿᓃᓐᓇᕐᓂᖏᓐᓂᑦ ᐱᕕᒃᓴᐅᔪᓂᒃ ᐃᓄᓐᓄᑦ 

ᐱᓕᒻᒪᓴᖅᑎᑕᐅᓂᕐᒥᒃ ᑕᒪᒃᑯᓂᖓ ᐃᓱᒪᓕᕆᕐᒥᒃ, 

ᐅᖃᖃᑎᖃᕈᓐᓇᓂᕐᒥᒃ ᐋᓐᓂᐊᓕᓐᓂᒃ ᑕᒪᒃᑯᓂᖓ 

ᑳᓐᓱᓂᒃ ᐊᒻᒪᓗ ᑎᒥᒧᑦ ᐴᖅᑲᒐᕐᓂᒃ 

ᐊᔪᓕᕈᑎᖃᖅᓯᒪᓂᕐᒥᒃ, ᐊᒻᒪᓗ ᐃᓐᓇᑐᖃᕐᓂᑦ 

ᐊᒻᒪᓗ ᐊᑯᓂ ᐸᖅᑭᒃᓯᓂᕐᓂᒃ. ᑲᑎᒪᔨᕋᓛᑦ 

ᓱᓕᒃᑲᓐᓂᖅ ᑲᔪᖏᖅᓴᐃᓪᓚᕆᑉᐳᑦ ᒥᓂᔅᑕᒥᒃ 

ᖃᓂᒃᓴᕐᓗᓂ ᐱᓕᕆᖃᑎᖃᖁᔭᐅᓪᓗᓂ 

ᒥᓂᔅᑕᐅᖃᑎᖓᓂᒃ ᑲᒪᔨᐅᔪᒥᒃ ᓄᓇᕗᑦ 

ᓯᓚᑦᑐᓴᖅᕕᒻᒥᒃ, ᐊᒥᓱᕈᕆᐊᖅᓯᒐᓱᓪᓗᑎᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥ ᒪᑭᒪᐅᑎᒋᓗᒍ 

ᐃᖅᑲᓇᐃᔭᕐᓂᕐᒧᑦ ᐱᓕᒻᒪᒃᓴᐃᓂᕐᓂᒃ ᐊᒻᒪᓗ 

ᐃᓕᑕᕆᔭᐅᔾᔪᑎᓂᒃ ᐸᐃᑉᐹᑖᖅᕕᐅᔪᓐᓇᖅᑐᓂᒃ 

ᓄᓇᕗᒻᒥᐅᓄᑦ. 
 

ᐃᒃᓯᕙᐅᑖᖅ, ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ 

ᐅᖃᐅᓰᑦ. ᒪᓕᒐᓕᐅᖅᑏᑦ ᓇᒻᒥᓂᖅ 

ᐊᐱᖅᑯᑎᒃᓴᖃᑐᐃᓐᓇᕆᐊᓖᑦ 

ᐅᖃᐅᓯᒃᓴᖃᕐᓗᑎᓪᓘᓐᓃᑦ ᑲᔪᓯᕙᓪᓕᐊᑎᓪᓗᑕ. 

ᐃᒃᓯᕙᐅᑕᖅ ᑖᓐᓇ ᑕᕝᕙ ᐃᓱᓕᑉᐳᖓ. ᖁᔭᓐᓇᒦᒃ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᓇᑲᓱᒃ. 

ᐃᖅᑲᐃᑎᑦᑎᒍᒪᕗᖓ ᐅᓪᓗᒥ ᐅᖃᐅᓯᖃᕐᖓᑕ 

ᐊᐅᓪᓚᑦᑎᑦᑎᔾᔪᑎᖏᓐᓄᑦ ᑖᒃᑯᐊ ᐸᕐᓇᐅᑎᖏᓐᓂᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ. ᑕᒪᒃᑯᐊ 

ᐊᑭᑐᔫᑎᓄᑦ ᑐᕌᖓᔪᐃᑦ ᓲᕐᓗ ᐸᕐᓇᐅᑎᖓᑕ 

ᐃᓗᐊᓃᑉᐸᑕ ᑭᓱᐊᓂᑦ ᑎᑎᖅᑲᖁᑎᒋᔭᖏᓐᓂᒃ 

ᖃᐅᔨᒪᓂᐊᖅᑯᖓ ᑖᓐᓇ ᑕᐃᒪᐃᓕᓂᐊᖅᑯᒍᑦ. ᒥᔅ 

ᑕᐅᑐᓐᖏ. 
 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. 

ᖁᐊᖅᓵᕈᔪᑦᑐᖓ ᑕᒪᓐᓇ ᐳᕙᓪᓗᓐᓂᐅᑉ. 

(ᑐᓵᔨᑎᒎᕈᓐᓃᖅᑐᖅ) ᐃᒪᓐᓇ ᓄᓇᕗᒻᒥ 

ᐳᕙᓪᓗᖕᓂᖅ ᐳᖅᑐᔪᒻᒪᕆᐊᓘᒻᒪᑦ ᐊᒻᒪ ᐅᖃᖅᖢᓂ 

ᒥᓂᔅᑕ ᐅᖃᐅᓯᕐᒥᓂᒃ ᑖᒃᑯᐊᒎᖅ ᐳᕙᒡᓗᒃᑐᑦ 

ᓄᓇᕗᑦ ᐃᓗᐊᓂ ᐃᓄᐃᓐᓇᐸᓘᖕᒪᑕ. ᑕᐃᒪᓕ 

ᓄᓇᓕᕐᔪᐊᓂ ᒪᑯᐊ ᐱᕚᓪᓕᖅᓯᒪᓐᖏᓛᖑᔪᑦ 

ᓄᓇᕐᔪᐊᒥ ᓄᓇᓕᕐᔪᐊᖑᓂᕋᖅᑕᐅᔪᓂᑦ ᒥᐊᓕᒐᒃᑯᑦ, 

ᑲᓇᑕᓗ ᐃᒪᓐᓇ ᑕᐃᑲᓃᓐᖏᒻᒪᑕ. ᓲᕐᓗ 

ᑕᐅᑐᓕᖅᑐᖓ ᓄᓇᕗᑦ ᐱᕚᓪᓕᐊᖅᓯᒪᓐᖏᑦᑐᑎᑐᑦ 

ᓄᓇᓕᕐᔪᐊᖅᑎᑐᑦ ᐊᔪᖅᓴᖅᑐᓄᑦ ᑕᐅᑐᖕᓇᕐᒪᑦ.  
 

ᐊᒻᒪ ᐱᖃᑎᐊ ᐅᔾᔨᕈᓱᒃᑐᖓ 

ᐃᓐᓇᐅᓯᕐᕕᑦᑖᕐᓂᐊᕐᒪᑦ ᑲᖏᖅᖠᓂᕐᒥ ᐊᒻᒪ 

ᕿᑎᕐᒥᐅᓂ, ᐊᒻᒪᓗ ᐃᖃᓗᓐᓂ ᐃᓐᓇᐅᓯᕐᕕᖕᒥ. 

ᒫᓐᓇ ᑕᑯᓐᖏᓐᓇᒪ ᑕᒪᒃᑯᐊ ᐃᓄᐃᑦ ᒪᒃᑯᒃᑐᑦ 

ᐃᓕᓐᓂᐊᕋᔭᕐᒪᖔᖏᑦᑕ ᐃᓐᓇᓂᒃ ᒥᐊᓂᖅᓯᓂᕐᒧᑦ 

ᑐᕌᖅᑐᒥᒃ ᑖᒃᑯᐊ ᐃᓐᓇᐅᓯᕝᕖᑦ ᐅᒃᑯᐃᖅᐸᑕ? 

ᑖᒃᑯᐊ ᐅᔾᔨᕆᒐᒃᑭᑦ ᐅᖃᕈᒪᑐᐃᓐᓇᖅᑐᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᔅ ᑕᐅᑐᓐᖏ. 

ᒥᔅᑕ ᐋᖁᐊᖅ. 
 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐃᖅᑲᓇᐃᔭᖅᑏᓪᓗ. ᓯᕗᓪᓕᖅᐹᒥᒃ ᐅᒡᒍᐊᖅᐳᖓ 

ᑖᒃᑯᐊ ᐃᓚᒌᑦᑐᐃᑦ ᖁᕐᓗᖅᑑᒥ ᐅᓪᓗᒥ 

ᓇᒻᒥᓂᖁᑎᒋᔭᒥᓂᒃ ᐃᓗᕕᖅᓯᖅᑲᐅᒻᒪᑕ ᐊᒻᒪᓗ 

ᖁᔭᓐᓇᒦᕈᒪᓪᓗᖓ ᑖᒃᑯᐊ ᐅᖅᓱᖅᑑᒥ ᑕᐃᓐᓇ 

ᑕᐃᑦᓱᒥᖓ ᐃᓗᕕᖅᑕᐅᖅᑲᐅᔪᒥᒃ ᐋᓐᓂᐊᖅᑐᒥᑦ 

ᐸᖅᑭᑦᓯᐊᓚᐅᖅᓯᒪᖕᒪᑕ ᐊᑯᓂ ᐊᕐᕌᒍᒐᓴᕐᓂᒃ ᐊᒻᒪ 

ᖁᔭᓐᓇᒦᕈᒪᔪᖓ ᒥᓂᔅᑕᒧᑦ 

ᐃᖅᑲᓇᐃᔭᖅᑎᖏᓐᓂᓪᓗ ᑖᓐᓇ ᐃᖃᓗᑦᑑᑦᓯᐊᕐᒧ 

ᑕᑯᓂᐊᕈᓐᓇᖅᑎᑕᐅᓚᐅᕐᒪᑦ ᐃᕐᖑᑕᖏᓐᓂᒃ 

ᕿᑐᕐᖓᒥᓂᓪᓗ. ᖁᔭᓐᓇᒦᒃ, ᐃᓅᒍᓐᓃᓚᐅᖅᑎᓐᓇᒍ 

ᑕᑯᓂᐊᕈᓐᓇᓚᐅᕐᒪᑦ.  



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᒃᓴᓄᑦ ᐅᑎᕐᓗᖓ, ᐳᕙᒡᓗᖕᓂᖅ ᑭᕙᓪᓕᕐᒥ 

ᑖᓐᓇ ᐅᖃᐅᓯᕆᔭᐅᓯᒪᖕᒪᑦ ᕿᑭᖅᑖᓗᖕᒥᓪᓗ 

ᐊᒻᒪᓗ ᑕᐃᔭᐅᓯᒪᓐᖏᖦᖢᑎᒃ ᕿᑎᕐᒥᐅᑦ 

ᐳᕙᓪᓗᓕᖅᑐᖃᓚᐅᕐᒪᖔᑦ. ᑕᐃᒪ 

ᑎᑎᕋᖅᓯᒪᖃᑕᐅᓐᖏᒻᒪᑦ ᕿᑎᕐᒥᐅᓂᒃ ᑕᐃᒪ 

ᐳᕙᓪᓗᑦᑐᖃᓚᐅᓐᖏᒻᒪᑦ? ᑖᓐᓇ 

ᐊᐱᖅᑯᑎᒃᓴᑐᐃᓐᓇᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ) ᖁᔭᓐᓇᒦᒃ. 

ᑭᓱᑐᐃᓐᓇᕐᓄᑦ ᑐᕌᖓᔪᓂᒃ ᒫᓐᓇ ᐅᖃᐅᓯᖃᕋᑦᑕ 

ᓈᒻᒪᒃᓯᑉᐸᑦ ᒪᑉᐱᖅᑐᒐᕐᒥ ᑖᓐᓇ 

ᐊᐱᖅᑯᑎᒋᔪᓐᓇᕐᓂᐊᖅᑲᐃᑦ. ᒥᔅᑕ ᒪᐃᓐ. 

ᐅᖃᐅᓯᒃᓴᑐᐃᓐᓇᕐᓄᑦ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐄ, ᑕᐃᒪ ᑕᒪᓐᓇ 

ᐳᕙᓪᓗᒃᑐᓕᕆᓂᖅ ᖁᕕᐊᓇᖅᑑᒐᓗᐊᖅ 

ᐱᓕᕆᐊᕆᔭᐅᒋᐊᖃᕐᓂᖓ ᐃᓕᑕᕆᔭᐅᓯᒪ’ᒪᑦ 

ᐊᒻᒪᓗ ᒥᓂᔅᑕᐅᑉ ᐅᖃᐅᓯᕆᓚᐅᖅᖢᓂᐅᒃ. 

ᐃᓱᒫᓘᑎᒋᔭᕋ ᑕᒪᓐᓇ ᑐᑭᓯᐅᒪᔭᒃᑯᑦ ᐊᕐᕕᐊᓂ 

ᐳᕙᓪᓗᑦᑐᓂᒃ ᐱᑕᖃᓛᖑᖃᑕᐅ’ᒪᑦ ᓄᓇᕗᑉ 

ᐃᓗᐊᓂ. ᑭᓯᐊᓂ ᐱᓕᕆᐊᖑᔫᒐᓗᐊᖅ ᑕᒪᓐᓇ  

ᑮᓇᐅᔭᖅᑎᒍᑦ ᐋᓐᓂᐊᖅᑕᐃᓕᑎᑦᓯᔨᒃᑯᑦ 

ᑐᓂᔭᐅᒃᑲᓐᓂᖁᓐᓇᕋᓗᐊᑯᓂ ᒐᕙᒪᑐᖃᒃᑯᓐᓂ.  

 

ᐅᑯᐊ ᑮᓇᐅᔭᑦ ᐃᓄᐃᑦ ᑕᐱᕇᒃ ᑲᓇᑕᒥᒃᑯᓐᓄᑦ 

ᑐᓂᔭᐅᓚᐅᖅᑎᓪᓗᒋᑦ ᑕᒪᓐᓇ 

ᑐᑭᓯᓯᒪᓗᐊᓐᖏᓐᓇᒃᑯᑦ ᓇᒻᒥᓂᖅ, ᐋᕐᓂᐊᕕᑉᐳᑦ 

ᐊᕐᕕᐊᓂ ᐋᓐᓂᐊᖅᑕᐃᓕᑎᑦᓯᔨᒃᑯᑦ ᐊᐅᓪᓚᒻᒪᔾᔪᒃ, 

ᐊᐅᓚᑕᖓᑦ. ᐅᑯᐊ ᐃᓄᐃᑦ ᑕᐱᕇᑦ ᑲᓇᑕᒥᒃᑯᑦ 

ᐊᕐᕕᐊᕐᒥᐅᓂᒃ ᖃᓄᖅ ᐃᑲᔪᖅᓯᒪᒻᒪᖔᑕ 

ᐳᕙᓪᓗᑦᑐᓕᕆᓂᕐᒧᑦ ᑐᑭᓯᓯᒪᓐᖏᓐᓇᒪ ᒫᓐᓇᒧᑦ 

ᐃᓱᒫᓘᑎᒋᔭᕋ ᑕᒪᓐᓇ ᑮᓇᐅᔭᖅ ᐊᖅᑯᑎᒋᑦᑕᒐᖓ. 

ᑎᑭᕋᕐᔪᐊᒥᓪᓗ ᐱᓕᕆᐊᖃᓚᐅᕐᒪᑕ 

ᖁᕕᐊᓇᓚᐅᕋᓗᐊᖅᐳᖅ ᐃᑲᔪᕐᓂᖃᓚᐅᖅᖢᓂ.  

 

ᐊᒻᒪᓗ ᑕᒪᓐᓇ ᐅᖃᐅᓯᕆᕐᓈᕈᐊᖅᖢᒍ 

ᐱᓕᕆᔨᑭᒃᓴᕐᓂᖅ ᓇᔭᓐᖑᐊᑭᒃᓴᕐᓂᖅ. ᑕᕝᕙᓂ 

ᐅᖃᓕᒫᒐᒃᓴᓂᒃ ᒪᒃᐱᒐᖅ 3 ᐅᓂᒃᑳᖅᓯᒪᔫᒐᓗᐊᖅ, 

ᐃᓚᒋᐊᒃᑲᓂᕐᓂᐊᕐᒪᑕᒎᖅ ᐱᓕᕆᔨᓂᒃ ᑭᓯᐊᓂ 

ᐊᕐᕕᐊᓄᑦ ᐱᓕᕆᔨᒃᑲᓂᕐᓂᒃ 

ᓂᕆᐅᓚᐅᕋᓗᐊᖅᖢᖓ ᑐᐊᕕᕐᓇᖅᑐᕐᓄᐃᓐᓇᖅ 

ᑕᑯᔭᐅᓂᐊᖅᑐᓯ ᑕᒪᓐᓇ ᑐᓴᕋᔭᑦᑕᕐᔪᑦᑕᕐᔪᐊᒐᑉᑎᒍᑦ 

ᐊᕐᕕᐊᕐᒥᐅᑕᑎᒍᑦ. ᓂᕆᐅᓚᐅᕋᓗᐊᖅᐳᖓᓕ 

ᓇᖕᒥᓂᖅ ᐃᖢᐊᖅᓴᐃᔨᒥᒃ 

ᐊᕐᕕᐊᓄᑦ ᐃᓕᔭᐅᔫᓪᓗᐊᕋᔭᖅᑐᒥ ᐃᓛᒃ 

ᐱᓕᕆᐊᒃᓴᒥᒃ ᑕᐃᑯᖓ ᐱᑕᖃᕆᐊᖃᖅᑰᕋᓗᐊᕐᒪᑦ 

ᐊᒻᒪᓗ ᓇᔭᓐᖑᐃᑦ ᐊᒥᓲᓂᖏᑦ ᐊᒥᓱᓐᖑᕆᐊᕐᓗᒋᑦ. 

ᐊᒃᓱᕈᓪᓚᕆᑦᑕᕐᒪᑕᐃᓛᒃ ᑕᒪᒃᑯᐊ ᐱᓕᕆᔪᑦ 

ᓇᓗᓇᓐᖏᒪᑦ.  

 

ᐊᐱᖅᑯᑎᔅᓴᖃᕆᐊᕐᓂᐊᖅᖢᖓᓗ ᑕᒪᒃᑯᐊ ᒥᒃᓵᓄᑦ, 

ᐃᒃᓯᕙᐅᑖᖅ. ᒪ’ᓇ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᔅᑕ ᕿᓐᖑᖅ.  

 

ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑕᓖᒃ. ᒥᓂᔅᑕ 

ᑐᓐᖓᓱᓪᓕ ᐃᑲᔪᖅᑎᒋᔭᐃᓪᓗ.  

 

ᑖᑉᑯᐊᑦ ᐅᖃᓕᒫᖅᑕᐃᑦ ᑕᑯᓪᓗᒋᑦ ᑐᓴᕈᒥᓇᖅᑐᑦ. 

ᖁᕕᐊᓇᖅᑐᑦ ᑮᓇᐅᔭᖅ ᐊᑐᖅᑕᐅᓂᐊᖅᑐᖅ 

ᑕᓪᕙᓂ ᐅᑭᐅᒥ ᐊᖏᔪᒻᒪᕆᐅᒐᓗᐊᖅᑎᓪᓗᒍ 

ᓲᖃᐃᒻᒪ ᐋᓐᓂᐊᓇᖅᑐᖅ ᓄᖑᓚᐃᑦᑑᒻᒪᑦ. ᑖᑉᑯᐊᓗ 

ᐊᒡᓕᒋᐊᕐᓂᐊᖅᓱᒋᑦ $37.93 ᒥᓕᐊᓂᒃ. 

ᐊᓂᔪᖃᓕᖅᐹᓪᓕᓂᐊᖅᖢᓂ 35.4 ᐃᓄᖕᓂᒃ ᑕᒫᓂ 

ᓄᓇᕗᑦᑎᓐᓂ. ᑖᒃᑯᐊᓪᓗ ᐃᖏᓪᕋᔭᖅᑐᓄᑦ 

ᑮᓇᐅᔭᖅ ᐊᑐᖅᑐᔅᓴᖅ ᐅᓐᓂᑐᖅᓯᒪᒻᒪᑕ 

ᐋᓐᓂᐊᖅᑐᓕᕆᔨᒃᑯᓐᓄᑦ ᑮᓇᐅᔭ ᐅᓐᓂᖅᑐᓯᒪᒻᒪᑕ. 

ᑕᐃᑉᑯᓄᖓᓗ ᐊᔪᓕᐅᒪᔪᓄᑦ ᑮᓇᐅᔭᖅ 

ᐅᓐᓂᑐᖅᓯᒪᒻᒪᑕ. ᑖᒃᑯᐊ 

ᐅᓐᓂᑐᖅᓯᒪᑦᓯᐊᕋᓗᐊᖅᑎᓪᓗᒋᑦ ᑖᓐᓇᑦᑕᐅᖅ 

ᓂᕆᐅᓇᓐᖏᑦᑐᒥᒃ ᑎᑭᑕᐅᕙᒃᑲᑦᑕ ᑕᒫᓂ ᓄᓇᕗᑦᑕ  

ᐃᓗᐊᓂ. ᑖᓐᓇ ᐃᓱᒪᒋᔭᐅᓯᒪᔪᖅ $28.6965 

ᒥᓕᐊᓐ ᐃᓪᓗᐊᓂᐊᖅᐸᓗᑭᐊᖅ ᖃᓄᑭᐊᖅ. ᑖᒃᑯᐊ 

ᐅᓐᓂᑐᖅᓯᒪᒻᒪᑕ ᑐᓴᕈᒥᓇᕐᒪᑕ ᐅᕙᖓ 

ᐃᖢᐊᕆᒐᒃᑭᑦ.  

 

ᑕᐃᒪ ᖃᓄᖅᑐᕈᑎᒃᓴᕚᓪᓕᕐᒥᒃ ᑕᒫᓂ 

ᑕᐅᑐᓐᓇᖅᑐᖃᕐᓂᐊᕐᒪᑦ. ᐃᒃᓯᕙᐅᑕᓖᒃ, ᑖᔅᓱᒥᖓ 

ᐅᖃᕈᒪᔪᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᖃᕈᓐᓃᕋᒪ. ᑲᔪᓯᒋᐊᕐᓗᑕ 

ᒪᒃᐱᖅᑐᒐᖏᑎᒎᕐᓂᐊᓕᕋᑦᑕ. ᐅᑯᐊ ᐊᐅᓚᔾᔪᑏᑦ 

ᒪᑭᒪᐅᑏᓪᓗ ᓵᔅᓯᓃᑦᑐᑦ H-4-ᒧᐊᓂᐊᖅᑐᒍᑦ. 

ᑐᑦᑕᕐᕕᒃ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ. 

ᐊᑐᕈᒫᕐᓂᐊᖅᑐᖁᑎᖏᑦ $56,384,000. ᒥᔅ 

ᐊᕐᓇᒃᑲᖅ.  

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ, 

ᐊᒻᒪᓗ ᑐᓐᖓᓱᑦᑎᑉᐸᒋᑦ ᒥᓂᔅᑕᕆᔭᐅᔪᖅ ᐊᒻᒪᓗ 

ᐃᖅᑲᓇᐃᔭᖅᑏᑦ.  

 

ᐊᐱᕆᔪᒪᖅᑲᐅᒐᒪ ᒪᒃᐱᖅᑐᒐᖅ 4-ᒦᑦᑐᖅ ᐅᑯᓇᓂ 

ᒪᑐᐃᖅᓯᔾᔪᑎᖕᓃᑦᑐᑦ $630,000 ᑎᓴᒪᓂᒃ ᓄᑖᓂᒃ 

ᐃᖅᑲᓇᐃᔮᑦ ᐃᓂᖏᓐᓂᒃ ᓴᖅᑭᑦᑎᓂᐊᕋᔅᓯ. ᑕᐃᒪ 

ᑐᑭᓯᓪᓗᖓ ᕿᑭᖅᑕᓂ ᐋᓐᓂᐊᕕᖑᓇ ᒫᓂ 

ᐃᖃᓗᖕᓃᑦᑐᖅ ᐃᓚᖏᑦ ᐃᓂᑭᐅᖅᑐᐊᓘᖕᒪᑕ. 

ᐱᓕᕆᕝᕕᓯᖃᐃ ᖃᓄᖅ ᑐᑭᒧᐊᕈᑎᒃᓴᓂ 

ᐋᖅᑭᓯᓯᒪᕙᑦᑦ ᐃᓂᒃᖠᕈᖅᐸᓪᓕᐊᑐᐃᓐᓇᓕᕋᑦᑕ 

ᐊᒻᒪᓗ ᓘᒃᑖᑲᓐᓂᕆᐊᖃᖅᖢᑕ ᐊᒻᒪᓗ 

ᐋᓐᓂᐊᓯᐅᖅᑎᓂᓪᓗ. ᓯᕗᓂᒃᓴᕗᑦ ᑕᑯᓐᓇᕐᓗᒍ 

ᓂᕈᖅᑐᕆᐊᕐᕕᒃᓴᒥ ᐃᓂᒃᓴᓕᐅᖅᓯᒪᕕᓯ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᒐᕕᐅᒃ. ᑕᐃᒃᑯᐊ ᐃᖅᑲᓇᐃᔮᑦ ᑖᒃᑯᐊ 

ᑎᓴᒪᑦ ᑎᑎᕋᕐᕕᖃᕆᐊᖃᔾᔮᓐᖏᑦᑐᑦ. ᐃᓄᐃᑦ 

ᐃᓯᖅᐸᓪᓕᐊᔪᓂᒃ ᑕᐃᒪᐃᑦᑐᓂ 

ᑲᒪᔨᐅᖃᑦᑕᓂᐊᕐᒪᑕ.  

 

ᓯᕗᓂᒃᓴᒥ ᒪᑯᐊ ᓘᒃᑖᑦ ᑎᑭᓵᕆᔭᐅᖃᑦᑕᑐᓪᓗ 

ᓘᒃᑖᑦ ᐃᓱᒪᒋᔭᐅᕙᒌᓲᑦ ᑎᑎᕋᕐᕕᖃᖃᑦᑕᓂᐊᕐᒪᑕ. 

ᒫᓐᓇ ᓱᓕ ᐊᓐᖑᑎᓯᒪᔪᒍᑦ. ᒫᓐᓇᕈᓘᓚᐅᖅᑐᖅ  

ᑖᓐᓇ ᓂᕈᖅᑐᕆᐊᖅᑕᐅᓚᐅᖅᓯᒪᒻᒪᑦ 

ᓄᑖᓐᖑᕆᐊᖅᑎᑕᐅᓪᓗᓂᓗ. ᒫᓐᓇ ᑕᐃᓐᓇ 

ᓄᑕᐅᓐᖏᓂᖅᓴᖅ ᓴᓇᔭᐅᓕᖅᑐᖅ 

ᓄᑖᓐᖑᕆᐊᖅᑎᑕᐅᑲᓐᓂᖁᓪᓗᒍ. ᐄ, ᓯᕗᓂᒃᓴᖅ 

ᑕᑯᓐᓇᖅᖢᒍ ᓴᓇᔭᐅᓚᐅᖅᓯᒪᖕᒪᑦ ᓱᓕ ᓈᒻᒪᑦᑐᖅ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᓇᐃᔮᑦ ᐃᓂᖏᓐᓂ ᐅᖃᐅᓯᖃᒐᓚᒍᒪᒐᒪ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓄᑯᐊ 

ᐅᓄᖅᓯᒋᐊᖅᑎᑎᒃᑲᓐᓂᕈᒪᖕᒪᑕ ᐃᖅᑲᓇᐃᔮᑦ 

ᐃᓂᖏᓐᓂᒃ.  

ᐃᓐᓄᑦᑕᐅᔪᓐᓇᐃᓕᐅᖅᑲᖃᑦᑕᖅᖢᑎᓪᓕᐅᒃᑯᐊ 

ᐊᒥᓱᐊᓗᐃᑦ ᒫᓐᓇ ᓴᖅᑭᔮᖅᐸᒌᖅᑑᒐᓗᐊᑦ. ᓘᒃᑖᑦ 

ᑕᖅᑳᓐᖓᑦ ᒐᕙᒪᐅᓐᖏᑦᑐᓂ ᑮᓇᐅᔭᖃᖅᑎᑕᐅᖕᒪᑕ 

ᓇᓕᐊ ᐃᓐᓄᑦᑕᐅᓂᐊᖅᐸ ᐃᓅᓕᓴᐃᔩᑦ ᐃᓗᐊᓂ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒃᑯᐊ ᑎᓴᒪᑦ ᐃᖅᑲᓇᐃᔮᑦ ᓄᑖᒥᒃ 

60-ᓗ ᑮᓇᐅᔭᖅᑎᑕᐅᓪᓗᑎ ᑕᐃᒃᑯᐊᓕ 29 

ᒐᕙᒪᐅᓐᖏᑦᑐᓄᑦ ᑮᓇᐅᔭᖃᖅᑎᑕᐅᔪᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑮᓇᐅᔭᖅᑖᕐᕕᐅᖃᑦᑕᖅᑐᑦ ᐱᓪᓗᒋᑦ ᖃᓄᕐᓕ 

ᐃᓄᐃᑦ ᑕᐱᕇᑦ ᑲᓇᑕᒃᑯᑦ ᖃᓄᐃᓕᖓᕙᑦ? ᐃᒃᑯᐊ 

ᑮᓇᐅᔮᓪᓗᓂ ᑐᓂᔭᐅᓚᐅᖅᓯᒪᒻᒪᑕ ᑲᓇᑕᐅᑉ  

ᒐᕙᒪᒃᑯᖏᓐᓄᑦ. ᐆᒃᑑᑎᒋᓗᒍ ᐅᑯᐊ 6-ᖑᔪᑦ 

ᐅᖃᐅᓯᕆᔭᑎᑦ, ᖃᓄᖅ ᑕᐃᒃᑯᓄᖓ 

ᑮᓇᐅᔭᖃᖅᑎᑕᐅᒋᕙᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒃᑯᐊ 6 ᐅᕙᖑᑦ 

ᑮᓇᐅᔭᖃᖅᑎᑕᕗᑦ. 

ᑕᐃᒪᐃᓕᖅᑲᐅᒐᓗᐊᕐᒥᑎᓪᓗᖓ ᐃᓄᐃᑦ 

ᑕᐱᕇᒃᑯᓂᒃᑯᐊ ᐊᑐᖃᑦᑕᓐᖏᑕᕗᑦ 

ᐃᓄᓕᒫᓄᓪᓖᒃᑯᐊ 

ᑐᕌᖅᑐᒃᓴᖑᖅᑎᑕᐅᓚᐅᖅᓯᒪᒻᒪᑕ. ᑐᓐᖓᕕᒃᑯᓂᒃᑯᐊ 

$14 ᒥᓕᐊᓂᒃ ᑎᒍᓯᓂᐊᓚᐅᖅᑐᑦ ᐳᕙᓪᓗᓐᓂᖅ 

ᐱᓪᓗᒍ $27.5 ᒥᓕᐊᖑᓚᐅᕐᒪᑕ. ᑕᐃᑲᓐᖓᑦ 

ᐃᓚᖏᓐᓂᒃ ᐱᓯᒪᔪᒍᑦ. ᓄᓇᕗᑦ ᑐᓐᖓᕕᒃᑯᓖᒃᑯᐊ 

ᐊᖅᑯᑎᒋᖃᑦᑕᖅᑕᕗᑦ ᐃᓄᐃᑦ ᑕᐱᕇᒃᑰᓐᖏᑦᑐᑦ.  

 

ᑕᐃᒪᐃᓕᖅᑲᐅᒐᓗᐊᕐᒥᑎᓪᓗᖓ ᑕᐃᒫᒃ 

ᐋᖅᑭᓱᐃᓇᓱᑦᑐᒍ ᑲᑐᔾᔨᓂᒃᑰᖅᖢᑕᑦᑕᐅᖅ 

ᓄᓇᓕᓐᓂ ᐳᕙᓪᓗᒻᒪᖔᑦ ᖃᐅᔨᓇᓱᖃᑦᑕᖅᑐᒍᑦ. 

ᕿᑭᖅᑕᕐᔪᐊᕐᒥ. ᐊᖏᓂᖅᓴᒧ ᑭᓐᖓᕐᓄᑦ ᐊᒻᒪ 

ᐊᕐᕕᐊᑦ ᐅᖃᖅᑲᐅᒻᒪᑦ. ᓱᓖᓛᒃ ᐊᖏᓂᖅᓴᓄᑦ 

ᓄᓇᓕᓐᓄᐊᕈᓐᓇᖅᑐᒍᑦ ᑭᓯᐊᓂ 

ᕿᒥᕐᕈᓇᑦᑎᐊᕆᐊᖃᕐᓂᐊᖅᑕᕗᑦ ᓇᐅᒃᑯᑦ 

ᑮᓇᐅᔭᖅᑐᖏᓐᓂᖅᓴᐅᔪᓐᓇᕐᒪᖔᖅ.  

 

ᑭᓇᑐᐃᓐᓇᖅ ᐋᓐᓂᐊᕕᓕᐊᕈᓐᓇᖅᑐᖅ ᐸᓴᒍᓱᒃᑯᓂ 

ᐳᕙᓪᓗᒻᒪᖔᑦ ᐅᕝᕙᓘᓐᓃᑦ ᐳᕙᒡᓗᑦᑐᒦᓐᓂᖅᐸᑦ. 

ᖃᖓᑐᐃᓐᓇᖅ ᐋᓐᓂᐊᕕᓕᐊᕈᓐᓇᖅᑐᑦ 

ᑎᓕᔭᐅᓐᖏᓪᓗᓂᓗ ᖃᐅᔨᓴᖅᑕᐅᔪᓐᓇᖅᖢᓂ 

ᐋᓐᓂᐊᕕᒃᒥ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᒃᑯᐊ $14 ᒥᓕᐊᖑᑎᓪᓗᒋᑦ ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᔅᓯᓂᒃ 

ᑮᓇᐅᔭᖅᑖᖅᓯᒪᓕᕐᒪᖔᑦ ᒐᕙᒪᒃᑯᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. $2 ᒥᓕᐊᖏᓐᓃᖂᖅᑐᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸᑦ ᐳᕙᓪᓗᒻᒪᖔᑦ 

ᖃᐅᔨᓴᖅᖢᓂ ᖃᔅᓯᑖᓚᑐᕐᓂᖏᑦ 

ᐊᔾᔨᒌᓐᖏᑦᑐᒃᓴᐅᒻᒪᑕ. ᖃᔅᓯᑖᓚᑐᒡᒎᕙ ᓄᓇᓕᓐᓂ 

ᖃᐅᔨᓴᐃᓂᐊᖅᖢᓂ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᖅᑲᐅᒪᒍᒪ ᕿᑭᖅᑕᕐᔪᐊᕐᒥ $1 

ᒥᓕᐊᓐ ᑐᖓᐅᑦᑎᐊᕐᔪᓚᐅᖅᑐᑦ, ᑎᑭᕋᕐᔪᐊᖅ 

ᒥᑭᓐᓂᖅᓴᐅᓪᓗᓂ, ᑭᓐᖓᕐᓂ $1 ᒥᓕᐊᓐ  

ᓇᑉᐸᖓᓂᓪᓗ ᐊᑭᖃᓚᐅᖅᑐᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒥᓂᔅᑕ $2 ᒥᓕᐊᖃᑐᐊᕈᕕᑦ $14 ᒥᓕᐊᖑᑎᓪᓗᒍ 

ᐊᑭᑐᔪᐊᓘᒻᒪᑦ $2 ᒥᓕᐊᑯᓗᓐᓂ ᐱᓐᓂᕈᕕᑦ $14 

ᒥᓕᐊᖑᑎᓪᓗᒋᑦ. ᖃᓄᖅ ᓄᓇᕗᑦ ᑐᓐᖓᕕᒃᑯᑦ 

ᐅᓂᒃᑲᐅᔾᔭᐅᓯᒪᕙᑦ ᑕᐃᒪᓐᓇᑎᒋᐊᓗᒃ ᑮᓇᐅᔭᓂᒃ 

ᐊᑐᖃᑦᑕᕋᔅᓯ ᖃᐅᔨᓴᕆᐊᖅᑐᑎᓪᓗᓯ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᑭᓯᓇᖅᓯᑎᒋᐊᒃᑲᓐᓂᕐᓗᒍᖃᐃ, 

$27.5 ᒥᓕᐊᓐ ᑮᓇᐅᔭᑦ ᑕᐃᒃᑯᐊ 

ᓇᓗᓇᐃᖅᑕᐅᓚᐅᖅᑐᑦ ᑕᓪᓕᒪᓄᑦ ᐊᕐᕌᒍᓄᑦ 

ᐊᑐᕐᓂᐊᖅᑐᒃᓴᐅᑕᐅᓪᓗᑎᒃ ᑐᓐᖓᕕᒃᑯᓂᒃᑯᐊ 

ᐃᖅᑲᓇᐃᔭᖃᑎᒋᒐᑦᑎᒍᑦ 

ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᐳᕙᓪᓗᒃᑐᖃᕐᒪᖔᑦ 

ᖃᐅᔨᓴᐃᔭᖅᑐᕌᖓᑕ ᓄᓇᓕᖕᓄᑦ. 

ᑕᐃᒪᐃᓕᖓᔪᒍᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃᑕᐅᖅ ᓇᓗᓇᐃᑦᑎᐊᕋᕕᐅᒃ. ᐊᓯᐊᓄᑦ 

ᓅᒋᐊᕈᒪᓕᕐᒥᒐᒪ. ᑖᒃᑯᐊ ᐊᖓᔪᖅᑳᖃᕐᕕᖓ 

ᐃᖅᑲᓇᐃᔭᖅᑐᓕᕆᖃᑦᑕᓲᖑᖕᒪᑦ. ᐃᓛᓐᓂᒃᑯᑦ 

ᑕᐃᒪ ᖃᑯᑎᒃᑯᖅᑲᐃ, ᓂᖁᐊᖅᑎᒋᓯᒪᔭᒃᑲ 

ᐅᖃᕆᐊᖅᑐᓲᖑᖕᒪᑕ ᐅᕙᓐᓄᑦ, 

ᖃᐅᔨᓴᖅᑕᐅᑲᒻᒪᑦᑐᒥᓂᐅᓱᒋᓪᓗᑎᒃ ᓘᒃᑖᓗ 

ᖃᐅᔨᓴᕐᓂᒥᓂᖓᓂᒃ ᓈᒻᒪᒃᓴᕋᑎᒃ 

ᑭᓱᑐᐃᓐᓇᕈᓘᔭᕐᓂᒃ. ᒥᓂᔅᑕᖃᐃ ᐅᖃᐅᔾᔨᒍᓐᓇᖅᑲ 

ᐅᕙᑦᑎᓐᓂᒃ ᓘᒃᑖᑦ ᑲᒪᑦᑎᐊᖃᑦᑕᕋᓗᐊᕐᒪᖔᑕ 

ᖃᐅᔨᓴᖅᑕᐅᓯᒪᕚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑐᓴᐅᒪᓐᖏᑦᑐᖓ ᑕᐃᒪᐃᑦᑐᓂᒃ 

ᓘᒃᑖᑦ ᓈᒻᒪᒋᔭᐅᓐᖏᑉᐸᑕᓘᓐᓃᑦ 

ᐅᓐᓂᓗᖅᓴᕐᕕᖏᓐᓄᑦ ᑎᑭᐅᑎᔪᖃᖅᓯᒪᒻᒪᖔᑦ 

ᖃᐅᔨᒪᓐᖏᑦᑐᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪᓕ ᑭᓇᑐᐃᓐᓇᖅ 

ᐊᑲᐅᓐᖏᓕᐅᕈᑎᖃᓕᕐᓂᖅᑲᑦ ᐆᑦᑑᑎᒋᓗᒍᖃᐃ 

ᐱᓚᒃᑕᐅᓐᓂᖅᑲᓘᓐᓃᑦ ᐊᒻᒪ ᖁᕕᐊᒋᓐᖏᓪᓗᓂᐅᒃ. 

ᐅᓂᒃᑳᕆᒍᓐᓇᖅᑭᐅᒃ ᖃᓄᖅ 

ᐱᕙᓪᓕᐊᑎᑦᑎᔪᖃᕋᔭᕐᒪᖔᖅ ᓱᔪᖃᕈᓐᓇᕋᔭᖅᑲ 

ᓱᒋᐊᖃᕋᔭᖅᑲ ᑖᓐᓇ ᐊᑲᖅᓴᓐᖏᒃᑯᓂ 

ᐱᓚᒃᑕᐅᑲᒻᒪᓂᕐᒥᓄᓪᓘᓐᓃᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᒋᐊᓐᖓᕐᓂᖓᓂᖃᐃ ᐋᓐᓂᐊᕕᒻᒥ 

ᐃᖅᑲᓇᐃᔭᖅᑎᖓᓂᒃ ᐋᓐᓂᐅᓯᖅᑎᒥᒃ 

ᐅᖃᐅᔾᔨᓗᓂ ᐃᓱᒫᓗᓐᓂᕋᕐᓗᓂ, ᐊᔪᕐᓇᖅᑲᑦ 

ᑕᐃᒪᑦᑕᐅᖅ ᐅᓐᓂᓗᖅᓴᕐᕕᒃ ᐊᓪᓚᕝᕕᒃ ᑕᐃᓐᓇ 

ᐃᑲᔪᖅᓱᐃᑦᑎᐊᖅᑐᐊᓘᓲᖅ.  

 

ᐃᒃᓯᕙᐅᑖᖅ ᖃᓄᐃᔅᓴᓐᖏᑉᐸᑦ ᑐᖏᓕᕋ ᐅᓇ 

ᑭᐅᖁᔭᕋᓗᐊᕋ ᐋᓐᓂᐊᕕᒻᒥ 

ᖃᓄᐃᓕᐅᖅᑕᐅᒋᐊᖃᕋᔭᕐᒪᖔᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᕗᕋᐅᓐ, ᐊᑏ. 

 

ᕗᕋᐅᓐ (ᑐᓵᔨᑎᒍᑦ): ᖁᔭᓐᓇᒦᒃ. 

ᐱᕙᓪᓕᐊᓂᐅᒍᓐᓇᖅᑐᖅ 

ᐊᑲᖅᓴᓐᖏᑦᑎᓪᓗᒋᓪᓘᓐᓃᑦ 

ᐅᓐᓂᓗᖅᓴᕆᐊᖅᑎᓪᓗᒋᓪᓘᓐᓃᑦ ᑕᐃᓐᓇ ᐊᓪᓚᕝᕕᒃ 

ᐅᓐᓂᓗᖅᓴᕐᕕᒃ ᐅᖃᕆᐊᖅᑐᕐᕕᐅᔪᓐᓇᖅᑐᖅ. 

ᑕᐃᓐᓇᐅᑦᑕᖅᑯᖅ. ᐊᒻᒪᓗ ᖃᓄᐃᓕᔪᖃᕐᓂᕋᐃᒻᒪᑦ 

ᖃᐅᔨᒃᑲᖅᑕᐅᓲᖑᔪᒍᑦ ᐋᓐᓂᐊᕕᓕᐊᖅᑐᒥᓂᕐᓄᑦ, 

ᐃᓚᖏᓐᓄᓘᓐᓃᑦ, ᓄᓇᖅᑲᑎᖏᓐᓄᓘᓐᓃᑦ 

ᐋᓐᓂᐊᕕᒻᒥ ᐋᓐᓂᐊᓯᐅᖅᑎᓄᓪᓘᓐᓃᑦ 

ᐅᖃᐅᔾᔭᐅᓲᖑᔪᒍᑦ ᐊᖅᑯᑎᓕᐅᖅᓯᒪᒐᑦᑕ 

ᕿᒥᕐᕈᔭᐅᒋᐊᖃᓲᑦ. ᓘᒃᑖᑦ ᑲᑐᔾᔨᖃᑎᒌᑦ 

ᑲᑐᔾᔨᓪᓗᑎᒃ ᕿᒥᕐᕈᐊᓲᑦ 

ᑕᐃᒃᑯᓂᖓ ᐋᓐᓂᐊᕕᓕᐊᖅᑐᒥᓂᕐᒥᒃ 

ᐃᓚᖏᓐᓂᓪᓗ 

ᐱᑦᑎᐊᖅᑕᐅᓂᖅᓴᐅᒍᓐᓇᓂᓐᖏᒃᑲᓗᐊᕐᒪᖔᖅ 

ᖃᐅᔨᓴᖅᑐᑎᒃ.  

 

ᖃᓄᑐᐃᓐᓇᓘᓐᓃᑦ ᐊᔾᔨᒋᓐᖏᑕᖔᖓᒍᑦ 

ᑲᒪᒋᔭᐅᒍᓐᓇᓂᖅᑲᑦ ᖃᐅᔨᓴᕆᐊᖃᓲᖑᔪᒍᑦ 

ᐱᑦᑎᐊᕆᐊᖃᕐᓂᕐᒧᑦ ᒪᓕᒐᖃᕋᑦᑕ. 

ᓴᖅᑭᔮᑦᑎᐊᕆᐊᖃᖅᑐᑎᓪᓗ ᐃᓚᖏᓐᓄᑦ 

ᐅᖃᐅᓯᖃᕆᐊᖃᖅᑐᒍᑦ ᖃᓄᖅ 

ᐱᑯᑦᑐᑦᑐᖃᕐᓂᖃᓪᓘᓐᓃᑦ. ᑲᑎᒪᔨᕋᓛᖑᖕᒪᑕ 

ᑖᒃᑯᐊ ᑕᒪᒃᑯᐊ ᖃᐅᔨᒪᑎᑕᐅᓲᖑᒻᒥᔪᑦᑕᐅᖅ 

ᐊᓯᖏᑦ ᐋᓐᓂᐊᕖᑦ ᑕᐃᒪᐃᑦᑐᖃᒃᑲᓐᓂᖁᓇᒍ.  

 

ᐱᑲᒻᒪᑦᑐᖃᕐᓂᖅᑲᓪᓘᓐᓃᑦ ᐋᓐᓂᐊᕕᒻᒥ ᑕᕝᕘᓇ 

ᖃᐅᔨᔭᐅᓲᑦ ᑕᐃᒃᑯᓄᖓ ᑲᑐᔾᔨᔪᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᕗᕋᐅᓐ. 

ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᕐᕈᑲᓐᓃᓐᓂᒃ ᐊᐱᖅᑯᑎᔅᓴᖃᖅᑐᖓ 

ᑭᐅᔾᔪᑎᓐᓃᓐᖔᖅᑐᓂᑦ. ᓯᕗᓪᓕᖅ, ᑖᓐᓇ 

ᐅᓐᓂᓗᖅᓴᕐᕕᒃ ᐊᓪᓚᕝᕕᒃ ᐱᖃᑕᐅᓂᕋᕐᖓᐅᒃ, 

ᓘᒃᑖᖑᒻᒪᑦ ᑕᐃᒪ. ᐅᓇ ᓘᒃᑖᖅ ᐃᖅᑲᓇᐃᔭᖅᑎ 

ᑕᐃᒃᑯᐊ ᐅᓐᓂᓗᖅᓴᕐᕖᑦ ᐱᖃᑕᐅᑉᐸᑕ ᑭᒃᑯᑦ 

ᐊᓪᓚᕝᕕᖓᓃᓐᖔᖅᑐᑦ ᐱᖃᑕᐅᖃᑦᑕᖅᑳᑦ 

ᐃᖅᑲᓇᐃᔭᓕᕋᑖᕐᓘᓐᓃᑦ ᓘᒃᑖᒧᑦ 

ᐅᖃᕆᐊᖅᑐᕐᓗᓂ? ᐅᕝᕙᓘᓐᓃᑦ 

ᐱᔭᕆᐊᑐᓗᐊᕋᔭᖅᐸᓚᐃᒻᒪᑦ 

ᐃᖅᑲᓇᐃᔭᖅᑎᑐᐃᓐᓇᕐᒥᒃ 

ᓘᒃᑖᓕᐊᖅᑎᑦᑎᖃᑦᑕᕈᔅᓯ.  

 

ᐊᒻᒪ ᑕᐃᒃᑯᐊ ᓘᒃᑖᑦ ᑲᑐᔾᔨᔪᑦ ᕿᒥᕐᕈᓲᑦ 

ᑭᒃᑰᓲᖑᖕᒪᑕ? ᓘᒃᑖᖑᖃᑎᒥᓂᒃ ᕿᒥᕐᕈᓲᑦ? 

ᐅᕝᕙᓘᓐᓃᑦ 

ᓄᓇᕗᑦ ᓯᓚᑖᓃᓐᖔᖅᑐᐃᑦ ᐃᒻᒥᒃᑰᖅᑐᐃᑦ 

ᖃᐅᔨᓴᖅᑎᑕᐅᓲᖑᕙᑦ? ᐱᖓᔪᐊᑦ ᐊᐱᖅᑯᑎᒐ 

ᐊᑕᐅᑦᑎᑰᑦᑎᐊᒻᒪᕆᓪᓗᒋᑦ. ᐅᖃᕋᑖᕋᕕᑦ 

ᒪᓕᔅᓱᐊᓲᕆᒐᔅᓯᐅᒎᖅ ᖃᓄᐃᓕᕙᓪᓕᐊᒻᒪᖔᑕ. 

ᖃᑦᑎᐅᓯᒪᓕᖅᑲᑦ ᑕᐃᒪᐃᑦᑐᑦ? ᖃᑦᑎᐅᖃᑦᑕᖅᑲᑦ 

ᐊᕐᕌᒍᑕᒫᑦ ᑐᓴᖅᑕᓯ ᑕᐃᒫᒃ 

ᐊᑲᖅᓴᓐᖏᓐᓂᕋᖅᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐱᒋᐊᖅᑳᕐᓗᖓᖃᐃ ᑲᑎᒪᔨᕋᓛᑦ 

ᐅᖃᐅᔾᔨᒋᐊᖅᑏᑦ ᐅᖃᐅᓯᕆᖅᑳᕐᓗᒋᑦ. ᑖᒃᑯᐊ 

ᓄᓇᕗᒻᒥ ᓘᒃᑖᓂᒃ ᐋᓐᓂᐊᓯᐅᖅᑎᓂᓪᓗ 

ᐃᓄᖃᖅᑐᑦ, ᐋᓐᓂᐊᖃᕐᓇᓐᖏᑦᑐᓕᕆᔨᐅᔪᓂᒃ. 

ᒪᓕᑐᐃᓐᓇᖅᑐᑎᒃ ᖃᓄᖅ ᑲᒪᒋᔭᐅᓐᓂᕐᒪᖔᖅ, 

ᑭᓱᒥᒃ ᐋᓐᓂᐊᖃᕐᓂᕐᒪᖔᕐᓗ, ᑭᒃᑯᓄᓪᓗ 

ᐋᖅᑮᒍᔾᔭᐅᕙᓐᓂᕐᒪᖔᖅ.  

 

ᑕᐃᓐᓇᓕ ᐅᓐᓂᓗᖅᓴᕐᕕᒃ ᐊᓪᓚᕝᕕᒃ ᓘᒃᑖᒥᒃ 

ᐅᖃᖃᑎᖃᓲᖑᓐᖏᑦᑐᐃᑦ. ᑕᐃᒃᑯᐊᓕ 

ᐊᖏᔪᖅᑳᖏᓐᓄᑦ ᑭᓯᐊᓂ ᑲᒪᒋᔭᐅᓲᑦ. 

ᐋᓐᓂᐊᓯᐅᖅᑎᓘᓐᓃᑦ ᐊᖓᔪᖅᑳᖅ, ᓘᒃᑖᒧᑦ 

ᐅᖃᖃᑎᒋᔭᐅᒐᔭᖅᑐᖅ. ᑕᐃᒃᑯᐊᓕ ᐅᓐᓂᓗᖅᓴᕐᕕᒃ 

ᓇᒻᒥᓂᖅ ᑕᒪᒃᑯᓂᖓ ᑲᒪᒋᐊᖃᓲᖑᓐᖏᑦᑐᐃᑦ. 

ᐋᖅᑭᒃᓯᒪᔪᒃᑯᑦ ᑲᒪᒋᔭᐅᓲᑦ, 

ᐅᐸᑐᐃᓐᓇᕈᓐᓇᓐᖏᑦᑐᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᖅᑲᕐᒥᒐᒃᑯ ᑕᕝᕙ ᐃᓚᖓᑦ. 

ᓈᒻᒪᒋᔭᐅᓯᒪᓐᖏᑦᑎᐊᖅᓯᒪᒻᒪᑕ ᐸᓖᓯᒃᑯᑦ ᓇᒻᒥᓂᖅ 

ᖃᐅᔨᓴᖃᑦᑕᓂᕐᒥᓂᒃ, ᑕᐃᒪᐃᕝᕙᓗᑦᑐᕐᔫᔮᕐᖓᑦ 

ᑖᓐᓇ ᐅᓂᒃᑳᕆᕋᑖᖅᑕᐃᑦ. ᑖᓐᓇᓕ ᖃᓄᖅ 

ᐃᓱᒪᒋᕕᐅᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓇᒻᒥᓂᕐᓕ ᑖᓐᓇ 

ᓴᓂᓕᕇᑎᑦᑎᐊᕐᓂᐅᕙᓪᓚᐃᓐᖏᑦᑐᖅ ᑕᐃᒫᒃ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒪᓕᒐᓕᕆᔨᓂᒃ 

ᒪᓕᒐᕐᓂᒃ ᕿᒥᕐᕈᔨᓂᒃ ᑭᐅᕕᖃᕆᐊᖃᓲᖑᒻᒪᑖ. 

ᓇᒻᒥᓂᖅᑕᐅᖅ ᓚᐃᓴᒥᓂᒃ 

ᐃᓱᒪᖃᕆᐊᖃᓲᖑᒻᒥᒻᒪᑕ 

ᐃᖅᑲᓇᐃᔮᑐᐃᓐᓇᓐᖏᒻᒪᑦ, ᓚᐃᓴᖃᖅᑐᑎᒃ ᑭᓯᐊᓂ 

ᓘᒃᑖᖑᔪᓐᓇᓲᖑᒻᒪᑕ ᓚᐃᓴᖏᑦ ᐊᖅᓵᖅᑕᐅᑉᐸᑕ 

ᓘᒃᑖᖑᔪᓐᓇᕈᓐᓃᖃᑦᑕᕐᖓᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᓯᐊᓄᖔᖅ ᓅᒋᐊᕐᓗᖓ. ᐃᓱᒫᓘᑏᑦ 

ᓴᖅᑭᖅᑕᐅᖏᓐᓇᓪᓚᕆᓲᖑᖕᒪᑕ ᐱᔨᑦᑎᕋᐅᑏᑦ 

ᑳᓐᑐᕌᒃᑦ ᐊᑖᒎᖓᔪᐃᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑕᒪᒃᑯᓄᖓ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕖᑦ. ᑭᓱᓂᒃ ᒪᓕᓲᖑᕕᓯ 

ᑕᒪᒃᑯᐊ ᐱᔨᑦᑎᕋᐅᑏᑦ ᒪᓕᑦᑕᐅᒋᐊᓖᓪᓗ  

ᒪᓕᑦᑕᐅᑦᑎᐊᖅᐸᒃᑲᓗᐊᕐᒪᖔᑕ ᐊᔾᔨᒌᓐᖏᑦᑐᓄᑦ 

ᑳᓐᑐᕌᒃᑦ-ᓯᒪᔪᓄᑦ ᐊᖏᕐᕋᖃᖅᑎᑦᑎᔨᐅᔪᓄᑦ?  

 

ᑖᓐᓇᑦᑕᐅᖅ ᑕᒪᒃᑯᓂᖓ ᑕᒻᒫᑎᕐᕕᒃᑯᕈᓘᔭᕐᓂᒃ 

ᐅᖃᐅᓯᖃᖃᑦᑕᑎᓪᓗᑕ ᐊᒻᒪᑦᑕᐅᖅ ᐊᑯᓂᐊᓗᒎᖅ 

ᐅᑕᖅᑭᕙᒻᒪᑕ ᓇᒻᒥᓂᖅ ᐊᖏᕐᕋᒥ ᑐᔪᕐᒥᐊᖃᓲᑦ 

ᐋᓐᓂᐊᕕᓕᐊᖅᓯᒪᔪᓂᒃ. ᑕᐃᒫᒃ 

ᖃᐃᖏᓐᓇᖃᑦᑕᓲᖑᒻᒪᑖ, 

ᐊᑭᓕᖅᑕᐅᓇᓵᖅᑐᕕᔾᔪᐊᕌᓘᕙᒻᒪᑕᒎᖅ. 

ᑕᕝᕗᖓᖃᐃ ᓄᖅᑲᑲᐃᓐᓇᕐᓗᖓ ᒥᓂᔅᑕᒧᑦ 

ᑭᐅᔭᐅᔅᓯᑲᐃᓐᓇᕐᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑭᐅᑐᐃᓐᓇᖄᕐᓗᒍᖃᐃ.  

 

ᑳᓐᑐᕌᒃᑯᑦ ᐱᔨᑦᑎᕋᐅᑎᑕᖃᕋᐃᒻᒪᑦ 

ᐅᖃᖃᑎᒋᔭᐅᖃᑦᑕᐃᓐᓇᓲᑦ ᑕᐃᒃᑯᐊ ᑳᓐᑐᕌᓕᕆᔩᑦ. 

ᑳᓐᑐᕌᒃᑯᓂᓛᑦ ᐃᖅᑲᓇᐃᔭᖅᑎᑕᐅᔪᐃᑦ. 

ᓇᐅᑦᑎᑐᖅᑕᐅᖏᓐᓇᖃᑦᑕᓲᖑᒻᒪᑕ ᑕᒪᒃᑯᐊ ᐊᑯᓂ 

ᐸᖅᑭᔭᐅᒋᐊᓕᓐᓄᑦ ᐊᒻᒪᑦᑕᐅᖅ 

ᑐᔪᕐᒥᕕᑐᐃᓐᓇᐅᔪᓄᑦ ᑳᓐᑐᕌᒃᑦ-ᒃᑰᖅᓯᒪᔪᓄᑦ. 

ᒪᓕᑦᑕᐅᔭᕆᐊᓕᓐᓂᒃ ᑎᑎᕋᖅᓯᒪᔪᓂᒃ ᐱᖃᓲᖑᖕᒪᑕ 

ᑲᑎᒪᖃᑎᒋᖃᑦᑕᓲᕗᑦ ᐋᖅᑭᒃᓯᒪᔪᓂᑦ ᑲᑎᒪᔨᖏᑦ. 

 

ᑕᐃᓐᓇᓕ ᐊᖏᕐᕋᒥ ᑐᔪᕐᒥᐊᖃᓲᑦ 

ᐋᓐᓂᐊᕕᓕᐊᖅᑐᓂᑦ ᑖᓐᓇ ᐅᖃᐅᓯᐅᔪᒻᒥᒻᒪᑦᑕᐅᖅ 

ᑲᑎᒪᕋᓛᖃᑦᑕᑎᓪᓗᑕ. ᑭᒃᑯᑐᐃᓐᓇᐃᑦ ᓇᒻᒥᓂᖅ 

ᐊᖏᕐᕋᒥ ᑐᔪᕐᒥᕕᒋᓛᖅᑕᒥᓂᒃ ᖃᐅᔨᒪᑉᐸᑕ  

ᐃᖃᓗᓐᓄᑦ ᐸᕐᓇᒃᑯᕕᑦ ᖃᐅᔨᒪᒍᕕᑦ 

ᑭᒃᑯᓐᓃᓛᕐᒪᖔᖅᐱᑦ ᐋᖅᑭᑦᑕᐅᑎᒋᒍᕕᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᐅᓪᓚᖅᑐᓕᕆᔨᖏᓐᓄᑦ ᑲᒪᒋᔭᐅᓲᑦ.  

 

ᑕᐃᒪᓕ ᑐᔪᕐᒥᕕᒻᒧᑦ ᓴᖅᑭᕈᕕᑦ ᐱᕕᑭᓗᐊᕐᓗᓂ 

ᑐᔪᕐᒥᕕᔅᓴᖃᓐᖏᓪᓗᓂᓗ, ᑕᐃᒃᑯᓂᖓ ᐊᖏᕐᕋᒥ 

ᑐᔪᕐᒥᐊᖃᓲᓂᒃ ᑕᐃᑲᓃᑎᑦᑎᒐᔭᖅᑐᑦ ᓇᒻᒥᓂᕐᓗ 

ᐊᑭᓖᒋᐊᖃᕐᓗᑎᒃ, ᐃᓛᒃ ᑐᔪᕐᒥᕖᑦ. ᑖᓐᓇ 

ᐊᑲᕆᔭᐅᖃᑦᑕᖅᓯᒪᓐᖏᑦᑐᖅ 

ᐅᖃᐅᔾᔭᐅᖃᑦᑕᖅᓯᒪᔪᒍᑦ ᑳᓐᑐᕌᒃᑦ-ᓯᒪᔭᕗᑦ 

ᑕᐃᒃᑯᐊ ᐱᓕᕆᖃᑎᒋᒐᓱᑦᑕᕋᓗᐊᕗᑦ 

ᐋᖅᑭᒋᐊᕐᓗᒍ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᕈᒪᑐᐃᓐᓇᖅᑐᖓ ᐅᖃᐅᓯᕆᓪᓗᑎᒍᑦ ᑕᒪᓐᓇ 

ᕙᐃᔅᕗᒃ ᐳᓛᕐᕕᒃᑯᑦ ᖃᕋᓴᐅᔭᒃᑯᑦ ᑕᐃᒪᐃᓕᓚᐅᕋᒪ 

ᐃᕝᕕᑦ ᐅᖃᖅᑲᐅᔭᖓᓂᒃ. ᐊᓪᓛᒎᖅ 

ᐊᓪᓚᕝᕕᓕᐊᕋᓗᐊᖅᑐᑎᑦ ᐊᓪᓚᕕᒻᒧᑦ ᐊᓪᓛᑦ ᓱᒻᒪᑦ 

ᐊᑯᓂᐊᓘᓕᒻᒪᖔᖅ ᖃᐅᔨᔭᖅᑐᕋᓱᒃᑲᓗᐊᖅᑐᑎᒃ 

ᖃᐅᔨᒍᓐᓇᐸᓐᖏᒻᒪᑕᒎᖅ. ᑖᓐᓇ ᑕᕝᕗᖓ 

ᕿᒪᑲᐃᓐᓇᓕᕐᓚᒍ.  

 

ᐃᓐᓇᑐᖃᕐᓂᖔᖅ ᐅᖃᐅᓯᖃᕈᒪᓕᕐᒥᒐᒪ, 

ᐃᓐᓇᒻᒪᕆᖕᓂᒃ. ᑭᖑᓪᓕᖅ ᐊᐱᖅᑯᑎᒐ 

ᐃᓐᓇᑐᖃᕐᓂᒃ ᐅᖃᐅᓯᖃᖃᑦᑕᖅᑲᐅᒐᑦᑕᐃᓛᒃ 

ᑮᓇᐅᔭᓕᕆᓪᓗᑎᓪᓗ. ᐃᕝᕕᓪᓕ ᐃᓱᒪᒋᔭᖓᒍᑦ 

ᖃᓄᖅ ᐊᑯᓂᐅᒐᔭᖅᑐᒋᕕᐅᒃ 

ᐊᖏᕐᕋᑎᑦᑎᒍᓐᓇᖅᓯᓚᐅᓐᖏᓐᓂᑦᑎᓐᓂ ᐃᓱᒪᒃᑯᑦ 

ᑕᐃᒃᑯᐊ ᐊᒃᓱᕈᕈᑎᓖᑦ ᐋᑐᕚᒦᒋᐊᖃᖃᑦᑕᖅᑐᑦ, 

ᖃᖓ ᐊᖏᕐᕋᕈᓐᓇᓛᓕᖅᑲᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖃᐅᑉᐸᐅᖁᔭᕋᓗᐊᕋᑦᑕᐅᖅ. 

ᐊᒥᓲᓗᐊᕐᖓᑕᐃᓛᒃ ᐊᑦᑐᐊᔪᐃᑦ ᑖᔅᓱᒥᖓ 

ᑭᐅᑦᑕᐅᑎᒋᔭᔅᓴᐅᓐᖏᑦᑐᖅ.  

 

ᖃᐅᔨᒪᔪᒍᑦ ᐃᖃᓗᓐᓃᑦᑐᖅ ᑕᐃᒪ ᑕᐃᓐᓇ 

ᐅᑎᖅᑎᑎᓪᓚᕆᒃᑲᔭᖅᑐᖅ ᓄᓇᕗᒻᒧ. ᑕᐃᒃᑯᐊ 

ᓈᓴᐅᑎᓕᒻᒥᒃ 5-ᒥ ᑲᒪᒋᔭᐅᒋᐊᖃᓪᓚᕆᑦᑐᐃᑦ 

ᑕᐃᒃᑯᐊ ᑎᑭᑎᑕᐅᑦᑕᐅᑎᒋᔪᓐᓇᔾᔮᓛᓐᖏᑦᑐᑦ ᒫᓐᓇ 

ᐸᕐᓇᓯᒪᔭᑦᑎᓐᓄᑦ. ᑮᓇᐅᔭᓂᒃ ᑲᑐᔾᔨᖃᑎᖃᕐᓂᒃᑯᑦ 

ᐱᓕᕇᓐᓇᕆᐊᖃᓛᖅᑐᒍᑦ. ᐊᒻᒪᑦᑕᐅᖅ ᐋᑐᕚᒦᑦᑐᑕ 

ᒫᓐᓇᕈᓘᔪᔪᖅ ᐅᖃᐅᓯᕆᔪᒻᒥᒐᑦᑎᒍᑦ.  

 

ᑭᓯᐊᓂ ᖃᖓᒃᑰᖅᑕᖅᑎᒐᓱᒋᐊᖓ ᒫᓐᓇ 

ᐅᖃᕈᓐᓇᖅᑑᔮᓐᖏᑦᑐᖓ. 

ᐱᒋᐊᓐᖓᕐᓂᖓ 1 ᑲᖏᖅᖠᓂᕐᒥ 

ᓴᖅᑭᐸᓪᓕᐊᑦᑕᓕᖅᑯᖅ, ᕿᑎᕐᒥᐅᒥᓗ ᖁᕐᓗᖅᑑᒥ 

ᓴᖅᑭᖅᑐᖃᖅᐸᓪᓕᐊᒍᒫᑦᑕᕆᕗᖅ. ᑖᓐᓇᐃᓛᒃ 

ᓯᕗᓪᓕᐅᑎᑕᕕᔾᔪᐊᕌᓗᒐᓗᐊᕗᑦ. ᒐᕙᒪᑐᖃᒃᑯᓪᓗ 

ᒥᓂᒡᑕᖏᑦ 

ᑲᑎᒪᖃᑎᒋᖃᑎᒋᖃᑦᑕᕈᓘᔭᖅᓯᒪᓪᓗᑎᒍᑦ 

ᐃᑲᔪᖅᓯᖅᑕᐅᒍᒪᓪᓗᑕ ᑕᐃᒃᑯᓇᓐᖓᑦ 

ᒐᕙᒪᑐᖃᒃᑯᓐᓂᑦ. ᐃᓄᐃᓪᓗ 

ᓇᒻᒥᓂᖃᐅᑎᓕᕆᔨᖏᓐᓂᒃ ᐋᑐᕚᒦᑦᑐᑕ. 

ᖃᖓᒃᑰᒐᔭᕐᒪᖔᖅ ᐅᖃᕈᓐᓇᓐᖏᒃᑲᓗᐊᖅᑐᖓ 

ᕿᓚᒻᒥᐅᓂᖅᓴᐅᑉᐸᓪᓕ ᐱᐅᒋᓂᖅᓴᕆᒐᔭᖅᑕᕋ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᕈᓐᓇᖅᑐᖓᐃᓛᒃ ᖁᐊᖅᓵᕈᔪᔪᒐᒪ. ᐊᑯᓂ 

ᐸᖅᑭᔭᐅᕕᔅᓴᓂᒃ ᐱᑕᖃᕆᐊᓕᒃ ᓄᓇᕗᑦ ᐱᖓᓱᓂᒃ 

ᐊᕕᑦᑐᖅᓯᒪᓂᖏᓐᓂᒃ. ᑭᓯᐊᓂᓕ ᐅᓇ 

ᐃᓱᒫᓗᒋᓪᓚᕆᑦᑕᕋ ᐃᒫᓪᓚᕆᒃ. ᑕᒪᒃᑯᐊ ᒫᓐᓇ 

ᐃᓱᒪᒃᑯᑦ ᓄᖑᕈᑎᕙᓪᓕᐊᔪᐃᑦ 

ᐃᑲᔪᖅᑕᐅᑦᑕᐅᑎᒋᒋᐊᖃᓪᓚᕆᒻᒪᑕ. 

 

ᖁᐊᖅᓵᕋᔭᓐᖏᒻᒪᕆᑦᑐᖓ ᑕᓪᓕᒪᓂᒃ ᐊᕐᕌᒍᓂᑦ 

ᐅᑕᖅᑭᓂᐊᕈᑦᑕ ᐋᑐᕚᒨᖅᑎᑏᓐᓇᖃᑦᑕᕐᒥᓗᑕ ᓱᓕ 

ᒐᕙᒪᒃᑯᑦ ᑕᐃᒫᒃ ᐊᐅᓚᓲᖑᖕᒪᑕ. ᐃᓛᓐᓂᒃᑯᑦ 

ᐃᓱᒪᓲᖑᔪᖓ, ᐅᓄᖃᐃ ᓂᕈᐊᖅᑕᐅᓯᒪᔪᓂᒃ 

ᐃᑲᔪᖅᓯᖅᑕᐅᒐᓱᑐᐃᓐᓇᒨᑦ ᓄᑖᖑᓐᖏᓪᓗᓂ 

ᐋᖅᑭᑦᑕᒥᓂᐅᓗᓂ? ᑐᑭᓯᒍᓐᓇᓐᖏᓐᓇᒪ ᖃᓄᐊᓗᒃ 

ᑕᒪᒃᑯᐊ ᐃᓱᒪᐃᒍᑎᕙᓪᓕᐊᔪᐃᑦ ᐋᓐᓂᐊᖃᖅᑐᑎᑦ 

ᐅᐊᑦᑎᐊᕈᒃᑲᓐᓂᒨᖅᑕᐅᓯᒪᔫᔮᕐᖓᑕ. 

ᐊᒥᓱᕈᖅᐸᓪᓕᐊᑐᐃᓐᓇᑎᓪᓗᒋᑦ ᖃᓪᓗᓈᓄᑦ 

ᐊᐅᓪᓚᖅᑎᑕᐅᒋᐊᖃᖅᐸᑦᑐᑦ. ᐃᓚᒌᑦ 

ᐃᓄᒋᐊᒃᓯᕙᓪᓕᐊᔪᐊᓗᑐᐃᓐᓇᐃᑦ 

ᑕᑯᖃᑦᑕᐅᑎᒍᓐᓇᓐᖏᑦᑐᑦ. 

ᐊᒡᒍᖅᑕᐅᕙᓪᓕᐊᑐᐃᓐᓇᖅᑐᐃᑦ. ᐃᕝᕕᓪᓕ 

ᐃᖅᑲᓇᐃᔮᖓᓃᓐᓂᕈᒪ ᓯᕗᓪᓕᐅᑎᓪᓚᕆᒃᑲᔭᖅᑕᕋ.  

 

ᑐᑭᓯᓐᖏᓐᓇᒪ ᖃᓄᐊᓗᒃ ᑖᓐᓇ ᐋᖅᑭᓂᕐᒪᖔᔅᓯᐅᒃ. 

ᐄ, ᖃᐅᔨᓴᖅᑎᒥᒃ ᑎᑭᑦᑎᑎᓯᒪᔪᓯ ᖃᓪᓗᓈᓂᒃ 

ᖃᐅᔨᒪᔪᖓ. ᐃᓚᒌᓪᓕ ᐅᖃᖃᑎᒋᔭᐅᓐᓂᖅᑳᑦ? 

ᑐᑭᓯᒍᓐᓇᓐᖏᓐᓇᒃᑯ ᖃᓄᖅ ᑖᓐᓇ ᖁᔭᓈᖅ 

ᖃᓄᖅ ᐳᐃᒍᖅᑕᐅᒍᓐᓇᓂᕐᒪᖔᑦ. ᐊᓪᓛᑦ 

ᒥᓂᔅᑕᐅᓪᓗᑎᑦ ᖃᐅᔨᒪᓐᖏᒻᒪᕆᒻᒥᔪᑦ 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᖓ ᓴᓇᔭᐅᓛᕐᒪᖔᖅ ᑖᓐᓇ ᐸᖅᑭᕕᔅᓴᖅ. 

ᐃᓱᒫᓗᓇᓪᓚᕆᑦᑐᖅ ᑕᒪᓐᓇ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓄᑯᐊ 

ᐃᓱᒪᑖᖅᓯᒪᓂᖅᓴᐅᔭᕆᐊᓕᐅᒐᓗᐊᖅ ᖃᖓᒃᑯᑦ 

ᓴᖅᑭᖅᑕᐅᔪᖃᓛᕐᒪᖔᖅ. ᖁᓅᒻᒥᕆᕗᖔ ᐋᓯᑦ.  

 

ᑖᒃᑯᐊ ᐃᓱᒪᒃᑯᑦ ᐋᓐᓂᐊᓖᑦ 

ᐊᒥᓱᕈᖅᐸᓪᓕᐊᑐᐃᓐᓇᕐᖓᑕ 

ᓄᖑᕈᑎᕙᓪᓕᐊᔪᐃᓪᓗ. ᐃᓚᒌᓪᓗ ᐊᕕᔅᓯᒪᓪᓗᑎᒃ, 

ᐊᖏᔪᐊᓗᖑᓇ ᐃᓱᒫᓗᓇᖅᑐᖅ. 

ᑐᑭᓯᕚᓪᓕᑎᑦᑎᒍᓐᓇᖃᖅᑲᐃ ᑕᒪᑐᒪᑉ ᒥᒃᓵᓄᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᐊᕐᓇᒃᑲᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑕᖅ. ᐄ, ᐊᖏᖃᑎᒋᔭᕗᑦ 

ᐅᖃᐅᓯᕆᕋᑖᖅᑕᖏᓐᓄᑦ ᑕᐃᒪ ᐊᑯᓂᑲᓪᓛᒃ 

ᐅᖃᖃᑎᒋᓪᓗᖓ ᐅᑭᐊᒃᓵᖅ ᐅᓪᓗᒥ 

ᐊᑭᑐᔪᖅᑐᕈᑎᓄᑦ ᐅᖃᓪᓚᓐᓂᐊᖅᑐᕆᓚᐅᓐᖏᑕᕋ 

ᑖᓐᓇ ᐃᓕᓴᕆᓯᒪᔭᕗᑦ ᓯᕗᓪᓕᐅᑎᔪᑦ ᑕᐃᒫᒃ ᑕᕝᕙ 

ᐱᒋᐊᕐᓂᖓᓄ ᐱᒋᐊᖅᓯᒪᕗᒍᑦ. ᑕᐃᒫᒃ ᐊᖏᔪᒥᒃ 

ᐱᒋᐊᕈᑎᖃᕐᓗᓂ ᒥᑭᔫᑎᓂᓪᓕ 8-ᓂᒃ ᑕᐃᓐᓇ 

ᐃᒡᓗᓕᖕᒥ ᑕᐃᓐᓇ 108 ᐅᓪᓗᓄᑦ ᐃᒡᓗᓕᖕᒧᑦ 

ᐊᒃᓱᕈᕐᓇᖅᑐᒻᒪᕆᐅᒐᔭᕐᒪᑦ ᑕᐃᒪ 

ᐃᖅᑲᓇᐃᔭᕈᓐᓇᕐᓂᖏᑦ.  

 

ᐄ, ᐊᖏᖃᑎᒋᒋᒃᑭᑦ ᐱᕙᒐᔭᓐᓂᖅᓴᐅᑉᐸᑦ 

ᐱᑲᐅᖅᑐᓂᖅᓴᒥᒃ ᑕᐃᒫᒃ ᓂᕈᐊᖅᑕᐅᓯᒪᔪᑐᕐᓘᓐᓃᑦ 

ᐋᖅᑭᒃᓯᔪᖃᕐᓂᕐᒪᖔᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅ ᐊᕐᓇᒃᑲᖅ ᐱᔭᕇᖅᐱᑦ? ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓐᓄᓴᒃᑯᑦ, ᐅᓐᓄᒃᑯᑦ. 

ᓯᕗᓪᓕᖅᐹᖅ ᐊᐱᖅᑯᑎᒐ ᑖᒃᑯᐊ 

ᑎᑎᖅᑲᐅᓯᐊᕆᕋᑖᓚᐅᖅᑕᕗᑦ ᑕᐃᓐᓇ ᐱᐅᔫᑏᑦ 

ᐊᐱᖅᑯᑕᐅᔪᓄᑦ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ. ᒥᓂᔅᑕ 

ᐅᖃᖅᓯᒪᒻᒪᑦ ᑎᑎᖅᑲᒥᓂᒃ ᑖᒃᑯᐊ ᐱᔭᕆᑐᔫᒻᒪᑕ 

ᐊᑯᓂᐅᒐᔭᖅᑐᐃᑦ ᒪᕐᕉᓕᖅᑲᖓᓗᑎᒃ ᑭᐅᔾᔪᑎᕕᑦ 

ᓯᕗᓪᓕᖅ ᖃᖓ ᓂᕈᐅᒍᓐᓇᕋᔭᖅᐱᑕ ᑖᒃᑯᓂᖓ 

ᐱᔪᒪᓚᐅᖅᑕᑎᓐᓄᑦ, ᖃᖓ ᐱᒃᑲᓐᓂᓛᖅᐱᑕ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐃᓗᓕᑯᓘᔭᓕᐊᓘᒻᒪᑕ 

ᑖᒃᑯᐊᓗ ᐊᐱᖅᑯᑕᐅᓚᐅᖅᑐᑦ ᐱᔭᕆᑐᔪᒻᒪᕆᐅᖕᒪᑕ 

ᑖᒃᑯᐊᑦᑕᐃᓐᓇᐅᓪᓗᑎᓪᓗ ᐅᓪᓗᑕᒫᑦ ᒪᑯᐊ 

ᒪᓕᒐᒃᓴᑎᒍᑦ ᑲᒪᒋᕙᓪᓕᐊᔭᑦᑎᓐᓂᒃ 

ᐱᔪᓐᓇᖅᓯᑐᐊᕋᑦᑕ 

ᐱᓕᕆᐊᕆᓇᓱᓐᓂᐊᖅᑕᕋᓗᐊᕗᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ, 

ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᓚᖓ ᑕᐃᒪ ᑐᒃᓯᕋᓚᐅᕐᓗᓂ ᑲᑎᒪᔨᕋᓛᓂᑦ 

ᑲᑎᒪᓪᓗᑕ ᐊᒡᒍᖅᑐᖅᓯᒪᔪᐃᑦ ᑕᒪᒃᑯᐊ ᓄᓇᕗᑦ 

ᓯᓚᑖᓄᑦ ᓇᕈᔾᔪᑕᐅᖃᑦᑕᖅᑐᑦ ᑖᒃᑯᐊ 

ᐱᑕᖃᖅᑐᔭᐅᖅᑲᐅᓐᖏᒻᒪᑕ ᒥᓂᔅᑕ 

ᐅᖃᖅᓯᒪᓚᐅᕆᓪᓗᓂ ᑖᒃᑯᐊ ᐃᓗᓕᑯᓘᔭᖏᑦ 

200-ᓂᒃ ᐃᑲᕐᕋᓂᒃ ᐱᓕᕆᐊᕆᔭᕆᐊᖃᕐᒪᑕ 

ᑐᑭᒧᐊᑦᑎᓇᓱᒡᓗᒍ ᑐᑭᓯᐅᒪᒋᑦ ᑖᒃᑯᐊ ᓄᓇᕗᑦ 

ᓯᓚᑖᓄ ᓂᕆᔾᔪᑏᑦ ᒥᓂᔅᑕᐅᑉ ᑐᖏᓕᖓᓄᑦ 

ᐊᖏᖅᑕᐅᔭᕆᐊᖃᓲᖑᖕᒪᑕ ᑕᐃᒪᓕ ᒥᓂᔅᑕᐅᑉ 

ᑐᖓᓕᖓᓄᑦ ᑐᓂᔭᐅᖃᑦᑕᖅᐸᑦ ᖃᓄᐃᒻᒪᓪᓕ 

ᓄᐊᑕᐅᖃᑦᑕᓐᖏᓚᑦ ᐸᐸᑕᐅᓗᑎᓪᓗ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᒪᓕ ᐊᑕᐅᓯᕐᒧᑦ 

ᑮᓇᐅᔭᓕᕆᔨᒃᑯᓐᓅᖃᑦᑕᕐᒪᑕ ᑕᐃᒃᑯᐊ 

ᕿᒥᕐᕈᐊᖅᑕᐃᓐᓂᕆᔮᖅᑕᐃᑦ 

ᓂᕆᔾᔪᑕᐅᖃᑦᑕᖅᑐᕕᓃᑦ.  

 

ᐃᒻᒪᖄ ᑕᕝᕙᓂ ᐅᖃᐅᓯᕆᑦᑎᐊᕐᒪᕆᒃᑯᒃᑯᖅᑲᐃ 

ᐊᖏᖅᑕᐅᕙᓪᓕᐊᓐᖏᒻᒪᑕ ᐊᖏᖅᑕᐅᔾᔪᑎᒐ. 

ᑕᐃᒪᓕ ᓂᕆᔾᔪᑎᓂᑦ ᐊᖏᖅᑐᖃᕌᖓᒥ 

ᒪᓕᒋᐊᓕᖅᑕᖃᑦᑕᕐᒪᑦ ᖃᖓᒃᑰᕐᓂᐊᕐᒪᑦ 

ᖃᓂᒻᒪᓪᓗᒻᒪᖔᑦ. ᑕᐃᒪᓕ ᓂᕆᑦᑎᐊᖅᑐᓂ 

ᑕᐅᓇᓂ ᓄᓇᕕᒃ, ᓄᓇᕗᑦ ᓯᓚᑖᓂ 

ᓇᕈᓇᐅᖃᑦᑕᕐᖓᑦ ᒥᓂᔅᑕ ᑐᖏᓕᖓᑕ 

ᐊᖏᖃᑦᑕᖅᑕᖏᑦ ᑕᐃᒪᓕ ᓈᒻᒪᒋᔭᒃᓴᕆᓚᐅᕐᒪᒍ 

ᐃᓂᖓᓅᖓᑉᐸᑦ ᐅᕝᕙᓘᓐᓃᑦ ᐊᑐᕈᑎᖃᑦᑎᐊᖅᐸᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᓄᑦ ᓄᓇᕗᑦ ᒐᕙᒪᒃᑯᓪᓗ 

ᑕᕝᕙ ᐅᖃᐅᓯᒃᓴᖃᕐᕕᑐᐊᕋ ᑕᐃᔅᓱᒧᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᕼᐃᒃᔅ, 

ᒥᔅᑕ ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᑮᓇᐅᔭᖅᑐᕈᑎᒃᓴᑲᓐᓂᕐᓂᒃ ᓴᖅᑭᑦᑎᔭᕌᖓᔅᓯ 

ᑐᒃᓯᕋᐅᖅᑐᓂᑦ ᑮᓇᐅᔭᒃᑲᓐᓂᕐᓂᑦ ᓴᖅᑮᓐᓇᐅᔭᕋᒃᑯᑦ 

ᐅᓇ ᑖᓐᓇ ᐃᓱᒪᖅᓲᑎᓂᒃ ᑮᓇᐅᔭᖅᑐᕐᓂᖅ. 

ᑖᓐᓇᓕ ᐃᓚᒋᓯᒪᔭᖓ ᑖᓐᓇ 

ᐃᓱᒪᖅᓲᑕᐅᓛᖑᖅᑰᔨᖕᒪᑦ ᑮᓇᐅᔭᖅᑐᕈᑎᖏᑦᑕᐅᖅ 

ᓄᓇᕗᑦ ᓯᓚᑖᓄᑦ ᓇᕈᓂᖅ 

ᐱᑕᖃᕆᐊᖃᖅᑎᑕᐅᓐᖏᑎᓪᓗᒍ ᑎᒥᐅᔪᒧᑦ. 

ᐊᐱᖅᑯᑎᒐᓕ ᐅᓇᐅᕗᖅ, ᖃᓄᐃᒻᒪᑦ ᒫᓐᓇ 

ᖃᐅᔨᒪᕙᓪᓕᐊᓐᖏᑕᖓᓄᑦ ᓄᓇᕗᑦ ᓯᓚᑖᓄᑦ 

ᓂᕆᔾᔪᑏᑦ ᒥᓂᔅᑕᖃᐃ ᖃᖓᑭᐊᖅ 

ᑕᐃᒪᐃᓘᖅᐸᓪᓕᐊᓕᕈᓐᓇᖅᑲ ᐊᕐᕌᒎᓂᐊᖅᑐᒥ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐄ, ᑐᑭᓯᔭᕋᓗᐊᕋ 

ᑮᓇᐅᔭᖅᑐᓗᐊᓚᐅᖅᓯᒪᓂᖓ. ᑕᐃᒫᒃ ᐊᒥᐊᒃᑯᓇᓂ 

ᐃᒪᓐᓇ ᓄᖅᑲᖓᑎᓪᓗᑕ ᐊᓯᖏᓐᓂᒃ 

ᑮᓇᐅᔭᖅᑐᕐᓂᖅᓴᓂᒃ ᐊᑭᓕᐅᑎᒋᓪᓗᒋᑦ. 

ᐃᓱᒫᓘᑎᒋᓐᖏᓐᓇᒃᑯᓕ ᑖᓐᓇ. ᖁᔭᓐᓇᒦᒃ.   

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒻᒪᖄ, ᑮᓇᐅᔭᓕᕆᓂᕐᒧᖃᐃ ᓴᖅᑭᖔᓛᓕᖅᐳᖅ.  

ᑕᐃᒪᓕ ᐊᐱᖅᑯᑎᒋᒃᑲᓐᓂᓛᓕᖅᐸᕋ ᖃᖓᒃᑲᓐᓂᖅ.  

 

ᓅᓪᓗᖓ, ᐱᔾᔪᑎᖃᕐᓂᐊᖅᑐᖅ ᐃᓄᖕᓂᒃ 

ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᖏᓐᓂᒃ. 

ᐅᐱᒋᔪᒪᓪᓗᒋᑦ ᐱᓕᕆᕝᕕᓯ ᐅᓄᖅᓯᒋᐊᖅᓯᓚᐅᕋᔅᓯ 

ᐃᓄᐃᑦ ᐃᖅᑲᓇᐃᔭᖅᑎᑎᑦ 330-ᒥᑦ 337-ᒧᑦ 

ᑕᖅᑭᓂᒃ 12-ᓂᒃ ᐃᓗᐊᓂ.  

 

ᐊᕐᕌᓂ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ 

ᐸᕐᓇᐅᑎᖓ ᑐᕌᒐᖃᕋᓱᓚᐅᕐᒪᑦ 424-ᓂᒃ ᐃᓄᖕᓂᒃ 

ᒫᑦᓯ 31, 2020 ᑎᑭᓪᓗᒍ. ᑕᐃᒪᓕ 

ᐊᐱᖅᑯᑎᒃᑲᓐᓂᕆᓕᖅᑕᕋ ᐊᕐᕌᓂ ᓈᒻᒪᓈᖅᐸᖅᑲᐃ 

ᐊᕐᕌᓂ ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ 

ᐸᕐᓇᐅᓯᕆᓚᐅᖅᑕᖏᓐᓂᒃ ᐅᖃᐅᓯᐅᓛᖅᐳᖅ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑖᒃᑯᐊ ᓈᓴᐅᑎᖏᑦ 

ᕿᒥᕐᕈᐊᖅᐸᓪᓕᐊᒐᒃᑭᑦ.  

 

ᑕᕝᕙᓐᖓᑦ ᐃᖅᑲᓇᐃᔭᐃᓐᓇᖅᑐᓂᒃ 125 ᐃᓅᔪᑦ, 

ᒫᓐᓇ ᓱᓕ ᖃᐅᔨᓴᖅᑕᐅᕙᓪᓕᐊᖕᒪᑕ. ᑕᐃᒪᓕ 

ᑖᒃᑯᐊ ᑎᒃᑯᐊᖅᓯᑲᐅᑎᒋᓗᖓ 13-ᓂᒃ ᐃᓂᐅᔪᓂᒃ 

ᐊᒻᒪᓗ 30-ᓂᒃ ᒫᓐᓇ ᓱᓕ ᐱᓕᕆᐊᖃᖅᑐᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᐅᓯᕆᓇᓱᕋᑖᖅᑕᖓ ᐊᕐᕌᓂ ᑐᕌᒐᖃᓚᐅᕋᑦᑕ 

224-ᓂᒃ ᐃᓄᖕᓂᒃ ᐃᖅᑲᓇᐃᔭᖅᑎᑖᕈᒪᓪᓗᑕ, 100 

ᑲᓴᖕᓂᒃ ᐅᓄᖅᓯᒋᐊᕐᓗᒋᑦ. ᑖᒃᑯᐊ 

ᐊᔾᔨᑲᓴᑐᐃᓐᓇᕆᖕᒪᒋᑦ ᑕᒫᓂ ᐊᕐᕌᒍᒥ ᑐᕌᖓᔪᑦ. 

110-ᓂᒃ ᐃᓂᓂᒃ ᐃᓄᖕᓂᒃ 

ᐃᖅᑲᓇᐃᔭᖅᑎᑦᑎᔪᒪᔪᑎᑦ ᖃᐅᔨᒪᓪᓚᑦᑖᖏᑦᑐᖓ 

ᑲᔪᓯᔪᓐᓇᕋᓗᐊᕐᒪᖔᑦ. ᐱᓕᕆᕝᕖᖅᑲᐃ 

ᐱᔪᓐᓇᕐᓂᖃᓗᕋᓗᐊᖅᐸᖃᐃ ᑖᔅᓱᒧᖓ 

ᑎᑭᐅᑎᔪᓐᓇᕐᓗᑎᒃ?  

 

ᑕᐃᒪᓕ ᐃᓄᖕᓄᑦ ᐃᖅᑲᓇᐃᔭᖅᑎᑦᑎᓂᕐᒧᑦ 

ᐸᕐᓇᐅᑎᖓᑦ ᐋᓐᓂᐊᖃᕐᓇᓐᖏᑦᑐᓕᕆᔨᓪᓗ. ᑖᒃᑯᐊ 

ᐱᓕᕆᕝᕕᓕᒫᑲᓴᐃᑦ ᑕᐃᒪᓐᓇᖅᑕᐅᖅ 

ᐊᑲᐅᓐᖏᓕᐅᕈᑎᖃᕐᒪᑕ ᐃᓄᖕᓂᒃ 

ᐃᖅᑲᓇᐃᔭᖅᑎᓄᑦ. ᐸᕐᓇᐅᑦ ᒪᒃᐱᒐᖅ 

ᒪᕐᕈᑲᓴᐅᑐᐃᓐᓇᐅᖕᒪᑎᒃ, ᐃᓗᓕᖃᓪᓚᑦᑖᕋᓂᓗ.  

ᐃᓱᒪᒐᓗᐊᖅᐳᖓ ᑕᐃᓐᓇ ᐱᓕᕆᕝᕕᓕᒫᑦ 

ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᖏᑦ 

ᓈᒻᒪᖕᓂᖅᓴᐅᔾᔫᒥᖁᓪᓗᒋᑦ ᐃᓗᓕᖃᐅᕐᔫᒥᓗᒋᓪᓗ 

ᐱᖃᓯᐅᑎᓗᒋᒃ. ᑖᒃᑯᓂᖓ ᐊᕐᕌᓂ 

ᓴᖅᑭᑎᖅᑰᓚᐅᕐᒥᔭᕋᓗᐊᕋ 

ᐋᓐᓂᐊᖃᕐᓇᓐᖏᑦᑐᓕᕆᓂᖅ ᐊᒻᒪᓗ 

ᐃᓄᔫᓐᓃᖅᑐᑦ, ᑕᒪᒃᑯᐊ 

ᐃᓐᓄᒃᑕᐅᕙᓪᓕᐊᔪᓐᓇᕐᓂᐊᖅᑐᑦ. ᑖᒃᑯᐊ ᐃᓄᖕᓄᑦ 

ᐃᖅᑲᓇᐃᔭᖅᑎᓄᑦ ᓄᒃᑎᖅᑕᐅᔪᓐᓇᖅᑐᓂᒃ.  

 

ᒥᓂᔅᑕ ᐊᐱᕆᔪᒪᓕᖅᐸᕋ, 

ᐱᑕᖃᖅᑎᑦᑎᔪᓐᓇᕐᓂᐊᖅᐸᖃᐃ 

ᐃᓗᓕᖃᐅᑯᓘᔭᕐᓂᒃᓴᓂᒃ 

ᐊᕐᕌᒍᑦ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ 

ᐸᕐᓇᐅᑎᒋᓂᐊᖅᑕᖏᓐᓂᒃ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᕆᐊᕈᒪᑐᐃᓐᓇᖅᑐᖓ 

ᓇᐃᓈᖅᓯᒪᔪᒥᒃ. ᐃᓄᐃᑦ ᐃᖅᑲᓇᐃᔭᖅᑎᖏᑦ 

ᑕᐃᑲᓃᖅᓴᔪᒻᒪᕆᐅᒐᓗᐊᖅ, 

ᐱᓕᕆᐊᖑᓯᒪᔪᒻᒪᕆᐅᓪᓗᓂ. ᑖᒃᑯᐊ 

ᐃᖅᑲᓇᐃᔭᖅᑐᓕᔨᕆᔨᒃᑯᓪᓗ ᐱᓕᕆᕕᖓᓂᒃ ᑕᐃᒪ 

ᑐᑭᓯᐅᒪᔪᓂᒃ ᒫᓐᓇᕌᑕᖑᓚᐅᖅᑐᖅ ᐱᓕᕆᕝᕕᓕᒫᑦ 

ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᖏᑦ 

ᓴᖅᑭᑕᐅᓂᐊᖅᑐᓂᒃ 900-ᑲᓴᖕᓂᒃ ᒪᒃᐱᒐᖅ ᑖᓐᓇ 

ᐃᓗᓕᖃᐅᑯᓘᔭᖅᖢᓂ ᑕᐃᒪ 

ᐅᑕᖅᑭᔭᕆᐊᖃᕐᓂᐊᖏᓐᓇᑦᑕ ᑖᓐᓇ 

ᐊᖏᖅᑕᐅᓯᒪᔪᖅ. ᐄ, ᐃᖅᑲᓇᐃᔭᖅᑐᓕᕆᔨᒃᑯᑦ 

ᐊᑐᓂ ᐱᓕᕆᕝᕕᐅᔪᑦ ᓇᖕᒥᓂᖅ ᐃᓄᖕᓂᒃ 

ᐸᕐᓇᐅᑎᖃᕐᒪᑕ, ᑕᐃᒪ 

ᐊᖏᖅᑕᐅᑎᑕᐅᓇᓱᒃᑎᓪᓗᒍᓗ, ᖄᒃᑲᓐᓂᐊᒍᑦ 

ᐃᓄᐃᑦ ᐊᑕᖐᔪᒥᒃ ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓄᑦ ᐸᕐᓇᐅᑎᖏᑕ 

ᐃᓗᐊᓂ. ᑭᐅᒐᓗᐊᖅᐸᕋᖃᐃ ᑲᑎᒪᔨᐅᑉ 

ᐊᐱᖅᑯᑎᖓ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ ᓂᕆᐅᑦᑎᐊᖅᐸᒡᓗᓂ ᑖᓐᓇ ᐊᑕᖐᔪᒥᖅ 

ᐃᓄᖕᓂᒃ ᐃᖅᑲᓇᐃᔭᖅᑎᑦᑎᓂᕐᒧᑦ ᐸᕐᓇᐅᑎᖓ 

ᐃᓱᒪᓇᕋᓗᐊᖅᐳᖅ ᐅᕙᑦᑎᓐᓄᑦ 

ᑐᓂᔭᐅᓵᓕᓂᐊᖅᑐᒃᓴᐅᔪᖅ.  

 

ᑕᐃᒪᓕ ᐊᐱᖅᑯᑎᒃᑲᓐᓂᓐᓅᕈᒪᓕᕐᒥᒐᒪ. ᑕᐃᒪ 

ᒪᓕᒐᓕᐅᖅᑎᐅᓚᐅᖅᑐᖅ ᐱᖁᔨᕗᖔᕈᒻᒥᒃ 

ᑳᖏᖅᑎᑦᑎᔪᖃᕐᖢᓂ ᓄᓇᕘᑦ ᓴᖅᑭᑎᓪᓗᓂ 

ᑲᑎᒪᔨᓂᑦ ᐊᐅᓚᑦᑎᔨᐅᓂᐊᖅᑐᓂᒃ ᐋᓐᓂᐊᕕᖕᒥ 

ᐋᓐᓂᐊᕕᒻᒧ. ᑭᖑᓂᑦᑎᐊᖓᒍᓪᓗ ᒥᓂᔅᑕᐅᓚᐅᖅᑐ 

ᑕᐃᔅᓱᒪᓂ ᑖᒃᑯᐊ ᑐᓴᖅᑎᑦᑎᓕᓚᐅᕆᓪᓗᓂ 

ᒪᓕᒐᓕᐅᕐᕕᒥ ᑖᓐᓇ ᐱᓕᕆᕝᕕᖓᒡᒎᖅ 

ᓴᖅᑭᑦᑎᒐᔭᖅᐳᖅ ᑖᒃᑯᐊ 

ᐋᓐᓂᐊᖃᕐᓇᓐᖏᑦᑐᓕᕆᓂᒧᑦ ᑲᑎᒪᔨᓂ ᐋᓐᓂᐊᕕᒃ. 

ᑭᓯᐊᓂ ᐊᐱᕆᓕᖅᐳᖓᓕ ᒥᓂᔅᑕ 

ᑕᐃᒪᐃᓕᐅᕐᓂᐊᕐᓂᕋᖅᓯᒪᓚᐅᕐᒪᑦ ᑖᓐᓇᖃᐃ 

ᐊᑐᓕᖅᓯᒪᕙ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑕᐃᔅᓱᒪᓂᐅᓚᐅᖅᑐᕐᓕ 

ᒪᓕᒐᓕᐅᕐᕕᖕᒥ ᑎᓴᒪᖓᓂ ᒪᓕᒐᓕᐅᖅᑎᓄᑦ 

ᐅᓂᒃᑳᖅᑐᖓ ᑕᐃᒫᒃ ᑲᑎᒪᔨᑖᕈᒪᓪᓗᑕ 

ᐅᖃᐅᔾᔨᒋᐊᖅᑎᑐᐃᓐᓇᕐᓂᒃ ᐱᒋᐊᕈᑕᐅᔪᖅ 

ᐅᖃᐅᓯᐅᒐᓗᐊᖅ. ᑖᓐᓇ ᓈᒻᒪᓐᖏᓐᓂᕋᖅᑐᖓᐃᓛᒃ 

ᑕᐃᒪ ᑭᓯᐊᓂ ᐊᑐᐊᒐᓕᕆᔨᒃᑯᑦ ᐊᑐᕐᓗᒋᑦ ᐊᓯᐊᒍᑦ. 

ᖁᔭᓐᓇᒦᒃ. ᖃᓄᐃᓕᐅᖅᑐᖃᖅᓯᒪᓐᖏᑦᑐᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅᑕ ᓚᐃᑦᓯᑑᓐ.  

  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐅᑎᕐᕕᒋᔪᓐᓇᓛᖅᑕᕗᖅᑲᐃ ᑭᖑᓂᖓᒍᑦ.  

 

ᐊᐱᖅᑯᑎᒃᑲᓐᓂᕋ, ᐊᕐᕌᓂ 

ᐅᖃᖃᑎᒋᒍᑎᒋᓚᐅᖅᑕᑎᓐᓂᒃ ᐱᔾᔪᑎᓕᒃ 

ᓄᓇᓕᓐᓂ ᐃᓅᓯᑦᑎᐊᕙᓕᕆᓂᕐᒧᑦ ᑮᓇᐅᔭᐃᑦ 

ᐱᓗᐊᖅᑐᒥᒃ ᓂᕿᓕᕆᓂᕐᒧᑦ ᑮᓇᐅᔭᑦ 

ᑐᓂᐅᖅᑲᕐᑕᐅᖃᑦᑕᖅᑐᑦ ᓄᓇᓕᖕᓄᑦ. ᐊᕐᕌᓂ 

ᐊᐱᕆᓚᐅᖅᓯᒪᒐᒪ ᖃᓄᖅ ᐋᖅᑭᓯᓚᐅᖅᐱᓯ $2 

ᒥᓕᐊᓐ ᓈᒻᒪᖕᒪᖔᑦ? ᓇᓗᓇᖅᑰᔨᓐᖏᒻᒪᑦ ᑖᓐᓇ 

ᓈᒻᒪᓐᖏᓗᐊᓕᕐᒪᑦ ᓈᒻᒪᓐᖏᓗᐊᖅᖢᓂᓗ. ᑕᐃᒪᓕ 

ᐊᐱᕆᔪᒪᓚᐅᖅᐳᖓ ᑖᓐᓇ $2-ᒥᓕᐊᓐ 

ᓴᓂᕐᕙᐃᓂᖅ ᓂᕿᓕᕆᓂᕐᒧᑦ 

ᐅᓄᖅᓯᒋᐊᖅᑕᐅᓯᒪᒻᒪᖔᖅ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐋᒡᒐ ᑕᐃᒪ 

ᑮᓇᐅᔭᖃᕐᓂᖅ ᑕᕝᕙᓐᖓᑦ ᓂᕿᓕᕆᓂᕐᒧᑦ 

ᐊᔾᔨᒌᓐᖏᑦᑐᓂᒃ ᐃᓕᓐᓂᐊᕕᒻᒥᓗ ᖄᒃᑲᓐᓂᐊᒍᑦ 

ᑮᓇᐅᔭᓂᑦ ᐊᒥᐊᒃᑯᖃᕌᖓᑦᑕ ᐊᑐᐃᓐᓇᖅᑕᖃᕌᖓᑦ 

ᑖᒃᑯᐊ ᐃᓚᒋᐊᒃᑲᓐᓂᖃᑦᑕᖅᓯᒪᔭᕗᑦ $2.5 

ᒥᓕᐊᖑᖅᑰᓚᐅᖅᑐᒍ ᐊᕐᕌᓂ.  

ᑖᒃᑯᐊ ᓈᓴᐅᑏᑦ ᕿᒥᕐᕈᐊᑦᑎᐊᒃᑲᓐᓂᕆᐊᖃᖅᑕᒃᑲ.  

 

ᑕᐃᒪ ᐅᖃᓚᐅᕋᓗᐊᖅᑎᓪᓗᖓ ᒪᑐᐃᖓᑦᑎᐊᖅᑐᒍᑦ 

ᐱᓕᕆᖃᑎᖃᕐᓂᕐᒧᑦ ᑮᓇᐅᔭᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ 

ᑐᓂᐅᖅᑲᖅᑕᐅᑎᖃᑦᑕᕋᑦᑎᒍᑦ ᐊᒻᒪᓗ 

ᓂᕆᐅᑦᑎᐊᖅᐳᒍᑦ ᐅᖃᐅᓯᒃᓴᖅᑕᖃᕐᒪᖔᖅ 

ᐱᕕᖃᕐᓂᐊᕐᒪᖔᑦᑕᓘᓐᓃᑦ ᐱᓕᕆᖃᑎᒃᑲᓂᕐᓕ 

ᑖᒃᑯᐊ ᑮᓇᐅᔭᑦ ᐱᐅᓯᕚᓪᓕᖅᑎᓇᓱᓪᓗᒍ 

ᐱᓕᕆᓂᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᐊᑎᖁᑎᒃᑲ ᒪᓕᓪᓗᒋᑦ, ᒥᔅ ᑕᐅᑐᓐᖏ.  

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᖃᕆᐊᖃᕋᒪ ᖁᔭᒋᓯᒪᒐᒃᑯ ᒥᓂᔅᑕ ᐱᓕᕆᕕᖓᓗ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒪᒃᑯᑦᑐ ᐊᕐᓇᑦ 

ᑖᓐᓇ ᑲᑉᐱᐊᓱᑦᑐᒻᒪᕆᐅᓚᐅᖅᑐᖅ 

ᐃᑲᔪᕈᓐᓇᓚᐅᕋᕕᑦ ᐊᒻᒪᓗ 

ᐃᑲᔪᖅᑕᐅᔪᒪᖃᑦᑕᖅᓯᒪᒐᒪ ᐋᓐᓂᐊᕕᓕᐊᖅᓯᒪᔪᓂᒃ 

ᑖᓐᓇ ᖁᔭᓕᓪᓚᑦᑖᖅᖢᒍ. ᑖᒃᑯᐊ ᐱᓕᕆᕝᕕᓯ 

ᐊᒃᓱᕈᐊᖃᑦᑕᖅᑐᑦ ᐅᖃᐅᓯᖏᑦ 

ᑮᓇᐅᔭᖃᑦᑎᐊᖏᒃᑲᓗᐊᖅᖢᑎᑦ.  

 

ᑭᓯᐊᓂᓕ ᐊᐱᖅᑯᑎᒐ ᑖᓐᓇ 2020-2023 

ᐸᕐᓇᐅᑎᖓ ᐅᖃᖅᓯᒪᖕᒪᑦ ᓯᕗᓪᓕᐅᑎᓯᒪᔭᖏᓐᓂᒃ 

2020-2021 ᑖᒃᑯᐊ ᓇᓪᓕᐅᒃᑯᒫᓕᕆᓂᖅ 

ᐊᑐᖃᑦᑕᖅᑐᒍᑦ ᕿᒥᕐᕈᓪᓗᒍ ᑐᑭᖃᖅᐹ ᑖᒃᑯᐊ 

ᒥᒃᖠᒋᐊᖅᑎᑦᑎᓂᐊᖅᐹᑦ ᒫᓐᓇ ᓄᓇᕗᒻᒥ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᓇᓪᓕᐅᒃᑯᒫᓕᕆᓂᕐᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᑕᐅᑐᓐᖏ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᒪᒥᐊᓇᖅ ᑕᐃᒪ ᐅᖃᕈᓱᖅᑰᔨᒐᒪ 

ᒪᕐᕉᖕᓄᒃ. ᑖᓐᓇ ᑐᕌᒐᕆᓐᖏᑕᕈᓗᒐ ᑐᕌᒐᕗᓪᓕ 

ᑖᒃᑯᐊ ᐱᔨᑦᑎᕋᖅᑕᐅᓂᕐᒧᑦ ᐅᓂᒃᑳᖅᐸᓪᓕᐊᓂᖓᓗ 

ᓈᒻᒪᖏᑦᑐᖃᕐᒪᖔᑦ ᓇᓗᓇᐃᕐᓗᒍ 

ᐋᖅᑭᒋᐊᕐᓗᒋᓪᓗ. ᑖᓐᓇ ᐊᒃᓱᕈᓐᓇᖅᑑᖕᒪᑦ ᐊᒻᒪᓗ 

ᑮᓇᐅᔭᑎᒍᑦ ᑖᒃᑯᐊ ᐃᖅᑲᓇᐃᔭᖅᑎᑦᑎᔩᑦ 

ᐅᓂᒃᑳᖏᑦᑕ ᑖᓐᓇ ᐊᑐᕈᓐᓇᑦᑎᐊᖁᓪᓗᒍ. ᑖᒃᑯᐊ 

ᓈᓴᐅᑎᑎᒍᑦ ᐊᑑᑎᖃᓐᖏᑦᑐᖅ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᑕᐅᑐᓐᖏ.  

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑕᐃᒪ 2019-2020-ᒧᑦ ᓯᕗᓪᓕᐅᑎᓗᒍ ᐊᓯᖏᓐᓂᒃ 

ᐱᓕᕆᕝᕕᓐᓂ ᓇᓖᕌᒐᒃᓴᓂᒃ ᑖᒃᑯᓄᖓ 

ᐊᔪᓕᐅᑎᖃᖅᓯᒪᔪᓄᑦ ᐃᓐᓇᕐᓄᓪᓗ ᐊᐱᖅᑯᑎ. 

ᑕᐃᒪ ᒪᑐᐃᓚᐅᓐᖏᓐᓂᖏᓐᓂ ᐃᓐᓇᒃᑯᕕᑦ, 

ᐱᓕᒻᒪᒃᓴᔭᐅᖁᓪᓗᒋᑦ ᐃᓄᐃᑦ 

ᐸᖅᑭᒃᓯᔪᓐᓇᖁᓪᓗᒋᑦ ᐃᓐᓇᕐᓂᒃ ᑖᒃᑯᓄᖓ 

ᐃᓐᓇᒃᑯᕕᖕᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᑕᐅᑐᓐᖏ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᐱᖅᑯᑎᒋᔭᖓ ᖁᕕᐊᒋᔭᕋ, 

ᐊᐱᖅᑯᑎᑦᓴᑦᓯᐊᕙᐅᒻᒪᑦ. ᐅᓪᓗᒥ ᐅᖃᐅᓯᕆᔭᐅᔪᑦ.  

 

ᓲᕐᓗ ᐃᒡᓗᔾᔪᐊᓕᐅᕐᓂᐊᕌᖓᑦ ᐊᔪᕈᑎᓕᖕᓄᑦ 

ᐅᕝᕙᓘᓐᓃᑦ ᐃᓐᓇᒃᑯᕕᑦᓴᒥᑦ ᑕᒪᒃᑯᐊ 

ᐃᖅᑲᓇᐃᔭᖅᑎᒋᔭᐅᔭᕆᐊᓖᑦ. ᓲᕐᓗ ᒫᓐᓇ 

ᐅᖃᓪᓚᓐᓃᒻᒦᕌᓂᖅᑐᒍᑦ. ᐊᓯᖏᓐᓂᒃ 

ᑕᐱᖃᑎᒋᓂᐊᖅᑕᑎᓐᓂᑦ, ᖃᓄᖅ 

ᐱᓕᒻᒪᑦᓴᐃᒋᐊᖃᕐᓂᖏᑕ ᐃᖅᑲᓇᐃᔭᖅᑏᑦ. 

ᐊᒻᒪᓗᑦᑕᐅᖅ ᐱᔭᕇᕌᖓᑕ ᐃᓕᓐᓂᐊᑕᖏᓐᓂᑦ 

ᑕᒪᓐᓇ ᑖᒃᑯᐊ ᐱᔭᕇᖅᐸᓪᓕᐊᔭᒥᓂᖏᓐᓂᑦ 

ᐃᓕᓐᓂᐊᖅᑐᒥᓂᐅᑉᐸᑕ, ᑕᐃᒫᒃ 

ᐃᖅᑲᓇᐃᔭᖅᑎᑖᕆᔭᐅᕙᓪᓕᐊᒍᓐᓇᕋᔭᕆᐊᖏᑦᑕᐅᖅ 

ᓂᕆᐅᑦᑐᒍᑦ. ᑕᒪᒃᑯᐊ ᐱᓕᒻᒪᒃᓴᐃᓂᐅᑉ ᒥᒃᓵᓄᑦ 

ᐱᓕᕆᖃᑎᖃᖅᑐᒍᑦ ᑕᐱᖃᑎᒋᔭᑦᑎᓐᓂᒃ, 

ᐊᑐᐃᓐᓇᖅᑕᖃᕈᓐᓇᖁᓪᓗᒍ ᐃᖅᑲᓇᐃᔭᖅᑎᓂᒃ.  

 

ᓇᐃᑦᑐᒥᒃ ᑭᐅᒐᓱᑐᖓᐅᒐᓗᐊᖅ ᐊᒻᒪᓗ 

ᖃᐅᔨᒪᖁᔨᑐᐃᓐᓇᖅᑐᖓ ᐃᓕᖕᓂᑦ ᐱᖅᑯᓯᐅᑉ 

ᒥᒃᓵᓄᑦ ᐊᒻᒪ ᐱᖁᖅᓯᐅᑉ ᒥᒃᓵᓄᑦ ᑕᐃᔭᐅᓂᖓ 

ᐅᖃᖅᑕᐅᖏᓐᓇᕋᔪᓗᐊᖅᑑᔮᖅᑑᒐᓗᐊᖅ 

ᐊᑑᑎᕋᕐᓂᖅ, ᑭᓯᐊᓂ ᐃᑉᐱᒍᓱᑦᑐᒍᑦ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᐊᐱᖅᑯᑏᒃᑲᒃ ᒪᕐᕉᒃ ᓱᓕ. 

ᖁᔭᓐᓇᒦᒃ, ᐃᓕᑕᕆᔪᓐᓇᕋᕕᖓ ᐃᒃᓯᕙᐅᑖᖅ. ᒪᑯᐊ 

ᑎᒥᐅᔪᐃᑦ ᑐᒃᓯᕋᖅᓯᒪᖕᒪᑕ ᑕᒪᒃᑯᐊ ᐊᑯᓂᐅᔪᒧᑦ 

ᐊᕐᕌᒍᓄᑦ ᐱᔨᑦᓯᕈᓐᓇᖁᓪᓗᒋᑦ ᐊᖏᖃᑎᒌᒍᑎᒃᑯᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ. ᑕᒪᒃᑯᐊ 

ᑐᒃᓯᕌᖃᖅᓯᒪᔪᐃᑦ ᖃᓄᐃᓕᖓᓕᖅᐸᑦ, 

ᐃᒃᓯᕙᐅᑖᖅ? 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᑕᐅᑐᓐᖏ. ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᑕᐅᓯᖅ ᐋᔩᖃᑎᒋᔭᕗᑦ ᒫᓐᓇ. 

ᐅᖃᐅᓯᕆᓗᐊᕈᓐᓇᓐᖏᑦᑕᒃᑲ ᐋᔩᖃᑎᒋᓐᓂᕐᒦᒃᑲᑦᑕ. 

ᖁᔭᓐᓇᒦᒃ. 

 



ᐱᖓᑦᓯᖅ, ᕕᕝᕗᐊᕆ 19, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅ ᑕᐅᑐᓐᖏ. 

 

ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒐ ᑭᖑᓪᓕᖅᐹᖅ. ᓂᕈᐊᕋᑦᓴᐅᑎᓪᓗᖓ 

ᑕᒪᒃᑯᐊ ᐅᖃᐅᓯᕆᓚᐅᖅᓯᒪᒐᒃᑭᑦ 

ᐊᔾᔨᓕᐅᖅᑕᐅᓯᓐᓈᑦ ᑕᕐᕆᔭᕈᓐᓇᕐᓗᓂ.  

 

ᑖᒃᑯᐊ ᓯᕗᓪᓕᖅᐸᐅᔾᔨᓯᒪᒍᒪᔪᒻᒪᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 2019-2020 

ᑕᕝᕙᓂ ᐊᕐᕌᒍᕆᔭᑦᑎᓐᓂ 

ᐊᑐᖅᑕᐅᑲᓐᓂᖅᐹᓪᓕᕈᓐᓇᖁᓪᓗᒋᑦ ᐊᔾᔨᓕᐅᕈᑏᑦ, 

ᑕᕐᕆᔭᐅᑏᑦ. ᖃᓄᕐᓕ ᐱᕙᓪᓕᐊᓯᒪᒻᒪᑕ ᐅᓪᓗᒥᒧᑦ 

ᐱᕙᓪᓕᐊᓯᒪᒻᒪᖔᑕ ᑐᑭᓯᑎᑦᓯᒍᓐᓇᕈᕕᑦ ᑖᒃᑯᐊ 

ᓘᒃᑖᓕᐊᖅᐸᑦᑐᐃᑦ ᐊᔾᔨᓕᐅᖅᑕᐅᓯᓐᓈᑦ 

ᐊᔾᔨᓕᐅᖅᑕᐅᓪᓗᑎᒃ ᑕᕐᕆᔭᐅᑎᒃᑯᑦ, 

ᖃᓄᐃᓕᖓᓕᖅᐸᑦ? ᑖᓐᓇ ᑭᖑᓪᓕᖅᐹᖅ 

ᐊᐱᖅᑯᑎᒐ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᔅ ᑕᐅᑐᓐᖏ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᔭᓐᓇᒦᒃ ᐊᐱᖅᑯᑎᒋᔪᓐᓇᕋᑖᕐᒪᒍ. 

ᑖᓐᓇᑦᑕᐅᖅ ᐃᑉᐱᒍᓱᐃᓐᓇᐅᔭᖅᑕᕋ, ᓲᕐᓗ 

ᖃᕋᓴᐅᔭᓕᕆᓂᕐᒧᑦ ᓯᕗᕙᓯᒃᓯᒪᕈᔪᓕᕐᓂᖏᓐᓄᑦ 

ᑖᒃᑯᐊ ᐊᑐᓗᐊᖃᑦᑕᓐᖏᑕᕗᑦ, ᑭᓯᐊᓂ 

ᓂᐊᖁᓕᕆᔭᐅᔪᓐᓇᕐᓂᖏᓐᓂᒃ ᑖᒃᑯᐊ 

ᐃᓱᒪᓇᕐᒥᔪᖅᑕᐅᖅ ᐊᑐᖅᑕᐅᒍᓐᓇᕆᐊᖏᑦ 

ᑕᕐᕆᔭᐅᑎᒃᑯᑦ, ᐊᒻᒪᓗ 

ᐊᑐᖅᑕᐅᓂᖅᓴᐅᖃᑦᑕᖅᑐᓂᓗ. ᓲᕐᓗ 

ᐊᐱᖅᑯᑎᖃᖅᑲᐅᒻᒪᑦ ᖃᓄᖅ ᓄᕙᖕᓇᐅᔪᖅ 

ᐊᔾᔨᐅᓐᖏᑦᑐᖅ ᒫᓐᓇ ᓄᑖᖅ. 

ᐊᐱᖅᑯᑎᖃᓚᐅᕐᒥᒐᒪᒐ ᑕᒪᑐᒧᖓ ᒥᒃᓵᓅᖓᔪᒥᑦ, 

ᓲᕐᓗ ᐊᑑᑎᖃᖅᑐᖅ ᑕᒪᓐᓇ ᑐᓴᐅᑎᒍᓇᖃᑦᑕᕐᓗᑕ 

ᑕᐃᒫᒃ ᑕᕐᕆᔭᐅᑎᒃᑯᑦ.  

 

ᐅᓪᓗᒥᓯᐅᑏᑦ ᐊᑐᖅᓱᒋᑦ ᓄᑖᑦ 

ᐃᖏᕐᕋᔾᔪᑎᒋᔭᐅᔪᐃᑦ ᑐᓴᐅᑎᖃᑦᑕᐅᑎᓂᕐᒧᑦ 

ᑐᕌᖓᔪᐃᑦ ᐊᑑᑎᖃᑦᓯᐊᖅᑐᑦ. ᓄᓇᓕᓕᒫᑦ 

ᓄᑖᖑᒋᐊᖅᑕᐅᓯᒪᓕᖅᑐᐃᑦ ᓄᓇᓕᖕᓂ 

ᒐᕙᒪᕋᓛᓕᕆᔨᒃᑯᑎᒍᑦ ᓄᓇᓕᐅᔪᐃᑦ ᑖᒃᑯᐊ 

ᐅᓪᓗᒥᓯᐅᑎᒧᑦ ᐊᓐᖑᑎᑕᐅᔪᓐᓇᕐᓂᖏᓐᓂᑦ 

ᐊᒻᒪᓗ ᖁᒻᒧᐊᑦᓯᒪᔪᒃᑯᑦ ᐊᖅᑯᑎᖃᖅᑎᑕᐅᑦᓱᑎᑦ 

ᑖᒃᑯᐊ ᐋᓐᓂᐊᕐᕕᓕᒫᑦ ᐊᑐᕈᓐᓇᖁᓪᓗᒋᑦ. 

ᑕᐃᒪᓐᓇᑦᑕᐅᖅ ᑎᑭᐅᑎᒍᓐᓇᕈᖁᓪᓗᒋᑦ 

ᐅᓪᓗᒥᒧᓄᑦ ᐊᓐᖑᑎᒐᑦᓴᐅᒋᐊᓖ 

ᓄᑖᕈᕆᐊᖅᑕᐅᓯᒪᔪᐃᑦ ᑕᕆᔭᕈᓐᓇᐅᑏᑦ 

ᐊᑐᖅᑕᐅᓂᖅᓴᐅᒍᓐᓇᖁᓪᓗᒋᑦ.  

 

ᑕᐃᒫᒃ ᑕᒡᕙ 1,900 ᐃᖃᕐᕋᐃᑦ 

ᐋᓐᓂᐊᕕᖕᒨᖅᑕᐅᓂᖏᑦ ᐃᑲᕐᕋᒐᓴᐃᑦ ᑕᐃᒫ ᑕᒡᒐ 

ᑕᐃᒪᓐᓇᑎᒋ ᐊᑐᖅᓯᒪᓕᖅᑐᒍᑦ. 

ᐅᐱᓐᓇᕋᓂᐅᒐᓗᐊᕐᓕ ᐊᒃᓱᕈᓐᓇᑲᐃᓐᓇᖃᑦᑕᖅᑐᖅ 

ᐃᓚᖓᓂᑦ ᐊᒻᒪᓗ ᐊᓐᖑᑎᒍᒪᒐᓗᐊᖅᑐᒍᑦ 

ᑐᓴᐅᒪᖃᑦᑕᐅᑎᓂᒃᑯᑦ ᑖᒃᑯᐊ ᑕᕐᕆᔭᕈᓐᓇᐅᑎᒃᑯᑦ 

ᐊᖑᒻᒪᑎᒋᐊᖃᑦᑕᕗᑦ ᐋᑐᕚᒥᑦᑕᐅᖅ ᐱᓗᐊᖅᑐᒥ. 

ᑕᐃᒃᑯᐊ ᐅᓪᓗᒥᓯᐅᑎᓂᒃ ᐊᑐᖅᑐᐃᑦ ᐃᓚᒌᑦᑐᓄᑦ 

ᑐᓴᐅᑎᖃᑦᑕᐅᑎᒍᓐᓇᕐᓂᖏᓐᓂᒃ 

ᐊᑐᖅᑕᐅᓂᖅᓴᐅᕙᓪᓕᐊᔪᖅ, 

ᑕᑯᒃᑲᓐᓂᕈᒪᑐᐃᓐᓇᖅᑐᖓ 

ᐊᑐᖅᑕᐅᓂᖅᓴᐅᒋᐊᓪᓚᑲᓐᓂᕈᓐᓇᕐᒪᖔᖅ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᓂᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᑦᓯᕙᐅᑖᖅ. (ᑐᓵᔨᑎᒍᑦ) 

ᐊᐱᕆᔪᒪᔪᖓ ᐅᖃᖅᑲᐅᔭᖏᓐᓂᒃ ᓯᕗᓪᓕᖅᐹᒥ 

ᐅᖃᓪᓚᒋᐊᓐᖓᕐᖓᑦ. ᒪᑉᐱᖅᑐᒐᖓᓂ ᐱᖓᔪᐊᓂᒃ 

ᐃᖃᓗᐃᑦ ᐱᕈᖅᐸᓪᓕᐊᒋᐊᖃᕐᓂᖏᑦ ᐋᓐᓂᐊᕕᖕᒧᑦ 

ᐱᔨᑦᓯᖅᑕᐅᒋᐊᖃᕐᓂᖏᓐᓂᒃ. ᑖᒃᑯᐊ 

ᐅᖃᖅᓯᒻᒪᖕᒪᑕ ᐱᖓᓱᓄᑦ ᐊᕐᕌᒍᓄᑦ 

ᐋᖅᑭᒋᐊᕆᐊᖃᕐᓂᖏᓐᓂᒃ ᑖᒃᑯᐊ ᕿᑭᖅᑖᓗᖕᒥ. 

ᓲᕐᓗ ᑐᕌᒐᖃᖅᐸᓪᓕᐊᒻᒪᖔᑉᐱᑦᑕᐅᖅ 

ᐋᖅᑭᒋᐊᕈᑎᒃᓴᓂᑦ ᐊᓯᖏᓐᓄᑦ ᓄᓇᓕᐅᔪᓂ? 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᑦᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓇᑯᕐᒦᑦ. ᒫᓐᓇᑲᓚᐅᓐᖏᑦᑐᖅ ᐊᒻᒪ 

ᐃᓚᖓᓐᓂᒃ ᐱᓕᕆᔪᒍᑦ ᓄᓇᕗᑦ ᒐᕙᒪᒃᑰᓪᓗᑕ. 

ᓄᑖᓂᑦ ᐃᖅᑲᓇᐃᔭᖅᑎᓂᑦ 

ᐃᓚᓯᕙᓪᓕᐊᒍᒪᓐᖏᒃᑲᓗᐊᖅᑐᒍᑦ ᐊᔪᕐᓇᓐᖏᑉᐸᑦ. 

ᐊᑐᖃᑦᑕᕆᐊᖃᕋᑦᑎᒍᑦ ᒫᓐᓇ 

ᐃᖅᑲᓇᐃᔮᕆᔭᐅᔪᐃᑦ, ᓄᒃᑎᑲᑕᒃᓗᒋᓪᓘᓐᓃᑦ 

ᐊᓯᐊᓄᑦ ᐊᕕᑦᑐᖅᓯᒪᕕᒋᔭᐅᔪᓄᑦ.  

 

ᐅᖃᖅᑲᐅᒐᒪ ᐋᓐᓂᐊᖃᕐᓇᓐᖏᑐᓕᕆᔨᒃᑯᑦ 

ᐊᔾᔨᐅᖏᑦᑑᒥᖕᒪᑕ ᐊᕕᑦᑐᖅᓯᒪᕕᒋᔭᖓᑦ ᒐᕙᒪᐅᑉ 

ᐱᓕᕆᕕᖏᑕ ᓴᓂᐊᓂ. ᓇᓂᓯᒋᐊᖃᓲᖑᒐᑦᑕ 

ᐋᓐᓂᐊᓯᐅᑎᓐᓂᒃ ᐊᒻᒪᓗ ᐊᓯᐊᒍᓪᓘᓐᓃᑦ 

ᐋᓐᓂᐊᓯᐅᑎᓂᒃ ᓇᓂᓯᒋᐊᖃᓲᖑᒐᑦᑕ, 

ᐱᔨᑦᓯᖅᑕᐅᒋᐊᖃᕐᓂᖏᓐᓂᒃ ᓄᓇᓕᐅᔪᐃᑦ ᐊᒻᒪ 

ᓂᕆᐅᒋᐊᖃᓲᖑᒐᑦᑕ, ᓂᕆᐅᒋᔭᐅᑦᓱᓂᓗ. ᐊᓯᖏᑦ 

ᐊᕕᑦᑐᖅᓯᒪᔪᐃᑦ ᐃᓐᓄᒃᓯᒪᓐᖏᑎᓪᓗᒋᑦ 

ᖃᓄᐃᖅᑰᔨᖃᑦᑕᖏᒻᒪᑕ ᑭᓯᐊᓂ ᐅᕙᒍᑦ 

ᖃᓄᐃᒍᓐᓇᑦᓴᐅᑎᒋᒐᑦᑕ 

ᐃᓄᒃᓯᒪᐃᓐᓇᐅᔭᖃᑦᑕᕆᐊᖃᖅᑐᐃ ᑖᒃᑯᐊ 

ᐋᓐᓂᐊᖃᕐᓇᓐᖏᑐᓕᕆᔨᒃᑯᑦ ᐃᖅᑲᓇᐃᔮᕆᔭᖏᑕ 

ᐃᓄᒃᓯᒪᓂᖏᑦ ᐃᓄᒃᓯᒪᐃᓐᓇᐅᔭᕆᐊᓖᑦ. ᐊᒻᒪ 

ᐊᒥᒐᕐᓂᖏᓐᓂᑦ ᓲᕐᓗ ᐊᒃᓱᕈᖅᑐᒎᒐᓗᐊᖅ.  

 

ᖃᓄᕈᓘᔮᓗᑐᐃᓐᓇᖅ ᑭᐅᖅᑰᔨᒐᓗᐊᖅᑐᖓ, 

ᑭᓯᐊᓂ ᑕᒪᓐᓇ ᐊᑑᑎᖃᑦᓯᐊᖅᓯᒪᖕᒪᑦ ᐅᕙᒍᑦ 

ᓄᓇᕗᑦ ᒐᕙᒪᒃᑯᑦ ᕿᒥᕐᕈᐊᖅᓯᒪᒐᑦᑕ 

ᐃᖅᑲᓇᐃᔮᕆᔭᐅᔪᐃᑦ ᐃᓄᒃᓯᒪᓐᖏᑦᑑᓂᖏᑦ 

ᖃᓄᐃᓕᖓᒋᐊᖃᓪᓚᕆᒻᒪᖔᑕᓗ ᖃᓄᕐᓗ 

ᐊᖅᑭᒋᐊᕐᕕᑦᓴᖅᑕᖃᕐᒪᖔᑦ. ᐃᓕᑉᐸᓪᓕᐊᓯᒪᕗᒍᑦ 

ᑕᒪᑐᒪᐅᑉ ᒥᒃᓵᓄᑦ. 

ᐊᐱᖅᑯᑎᒋᔭᖓᓄᑦ 

ᑭᐅᓪᓗᐊᖅᑰᓐᖏᑦᑐᖓᐅᒐᓗᐊᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

  

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᓂᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) 

ᒪᑉᐱᖅᑐᒐᖓᓂ ᐅᖓᑖᓂ, ᓲᕐᓗ ᐅᖃᖅᓯᒪᒻᒥᑕᑦ 

ᐃᖅᑲᓇᐃᔭᖅᑏᑦ ᑕᕝᕙᓃᒍᓐᓇᕆᐊᖏᑦ. 

ᒪᑉᐱᖅᑐᒐᖓᓂ 4, “ᐃᖅᑲᓇᐃᔭᖅᑎᑖᒃᑲᓂᕐᓗᓂ 

ᐋᓐᓂᐊᕐᕕᖕᒨᑲᑕᓐᖏᓂᖅᓴᐅᓕᕐᓗᑎᒃ” ᓲᕐᓗ 

ᑕᐃᒪᐃᓕᖓᓂᖓ ᑎᑎᕋᖅᓯᒪᖕᒪᑦ.  

 

ᐱᔭᕆᐊᑐᔪᕈᓘᖃᑦᑕᕐᒪᑦ ᓄᓇᓕᐅᔪᐃᑦ, ᐅᕙᖓᑎᑐᑦ 

ᓄᓇᓕᖁᑎᒋᔭᑦᑎᓐᓂᑦ ᖃᐅᔨᖃᑦᑕᕋᑦᑕ 

ᑐᐊᕕᕐᓇᖅᑐᖃᕌᖓᑦ ᑭᓯᐊᓂ 

ᑕᑯᔭᐅᖃᑦᑕᕆᐊᖃᑦᑐᑦ, ᓲᕐᓗ 

ᐃᖅᑲᓇᐃᔭᖅᑎᑭᑦᓴᕐᓂᖏᓐᓄᑦ 

ᐱᔭᕆᐊᕿᓪᓕᑎᑦᑎᖅᑰᔨᒐᓗᐊᖅᑐᖓ ᑭᓯᐊᓂ 

ᐃᖅᑲᓇᐃᔭᖅᑎᑕᖃᕌᖓᑦ ᓄᓇᓕᖕᓄᑦ 

ᑎᑭᑕᒐᒃᓴᐅᑉᐸᑕ, ᐱᔭᕆᐊᑭᑦᑑᓐᖏᑦᑑᒐᓗᐊᖅ. 

ᖃᐅᔨᒪᓇᖅᑑᒐᓗᐊᖅ ᖃᐅᔨᓴᕐᓂᕐᒦᓚᐅᖅᑎᓪᓗᒋᑦ 

ᖃᓄᖅ ᓘᒃᑖᖅᑕᐅᓂᖏᑦ, ᑖᒃᑯᐊᑦᑕᐅᖅ 

ᓄᓇᓕᐅᔪᐃᑦ ᖃᑦᓯᓂᒃ ᐃᖅᑲᓇᐃᔭᖅᑎᑖᕋᔭᕆᐊᖏᑦ 

ᓈᓴᖅᑕᐅᓯᒪᓂᖏᑦ ᓯᕗᓪᓕᖅᐹᒥ 

ᖃᐅᔨᓴᕈᑎᐅᔪᕕᓃᑦ, ᑖᒃᑯᐊ ᐃᒻᒪᖄ 

ᐊᐱᕆᓇᓱᑦᑐᖓ ᐃᒫᒃ. ᓇᓪᓕᐊᒃ ᓄᓇᓕᐅᔪᐃᑦ 

ᐊᑑᑎᖃᕈᓐᓇᓂᖅᐹᖑᕙᑦ ᐃᓕᑦᓯᑎᒍᑦ 

ᐊᑐᖅᑕᐅᒋᐊᖃᖅᑐᓂᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐊᔾᔨᐅᓐᖏᑦᑐᓂᑦ ᒪᕐᕈᐃᓕᖓᔪᓂᒃ 

ᐊᐱᖅᑯᑎᖓ ᑭᐅᒍᓐᓇᖅᑕᕋ. ᐃᖅᑲᓇᐃᔭᖅᑏᑦ 

ᒥᒃᓵᓄᑦ, ᐊᕕᑦᑐᖅᓯᒪᔪᑦ ᑖᒃᑯᐊ 

ᕿᑭᖅᑖᓗᖕᒥᑐᐃᓐᓇᐅᓐᖏᑦᑐᑦ ᓇᑦᓯᐅᔾᔨᖃᑦᑕᖅᑐᒍᑦ 

ᑕᒪᐅᖓ ᐃᓛᓐᓂᒃᑯᑦ ᑭᕙᓪᓕᕐᒧᓪᓗ, ᓲᕐᓗ 

ᐱᔨᑦᓯᖅᑕᐅᒋᐊᖃᕐᓂᖏᓐᓂᒃ.  

 

ᕿᒥᕐᕈᒑᖓᑦᑕ ᑖᒃᑯᐊ ᐃᖅᑲᓇᐃᔭᖅᑏᑦ 

ᐊᒥᓲᓗᐊᖅᑎᓪᓗᒋᑦ, ᓲᕐᓗ ᐱᔭᕆᐊᑐᒋᒐᑦᑎᒍᑦ 

ᐋᓐᓂᐊᕐᕖᑦ ᐃᓐᓄᒍᓐᓇᖁᓪᓗᒋᑦ 

ᐱᔭᕆᐊᑐᐊᓗᒻᒦᑦᑐᒍᓪᓕ ᐊᒡᓛᑦ. 

ᐱᔭᕆᐊᑐᔫᖃᑦᑕᕐᒪᑦ ᐃᓐᓄᒃᑎᒐᓱᐊᖅᓱᒋᑦ. 

ᓄᕙᖕᓇᖅᑐᖃᓕᕌᖓᑦ ᐊᒃᓱᕈᖅᑐᖃᓕᕌᖓᑦ ᐊᒻᒪ 

ᐊᓯᐊᓄᑦ ᓅᑲᑕᑲᐃᓐᓇᕈᓐᓇᕈᑦᑎᒍᑦ ᑕᐃᒫᒃ 

ᐱᕕᖃᕈᓐᓇᓲᖑᔪᒍᑦ ᐊᓯᐊᓅᑲᐃᓐᓇᕈᓐᓇᖁᓪᓗᒋᑦ 

ᐃᖅᑲᓇᐃᔭᖅᑎᖁᑎᒋᑐᐃᓐᓇᖅᑕᕗᑦ ᑕᐃᒃᑯᐊ, ᓲᕐᓗ 

ᕿᑎᖓᓂ ᓯᐊᒻᒪᐅᑎᓪᓗᒍ ᐃᖅᑲᓇᐃᔭᖅᑏᑦ 

ᐊᕐᕕᐊᓂ 7-ᐅᔪᐃᑦ, ᐃᖅᑲᓇᐃᔭᖅᑎᓪᓚᕆᐅᔪᐃᑦ 

ᓯᑕᒪᐃᑦ ᒫᓐᓇ ᐃᖅᑲᓇᐃᔭᑲᐃᓐᓇᑐᐃᓐᓇᖅᑐᐃᑦ 

ᑖᒃᑯᐊ. ᓄᓇᓕᖕᓄᑦ ᐊᕐᕕᐊᓄᑦ, ᓲᕐᓗ ᐆᒃᑑᑎᒋᓗᒍ 

ᐅᖓᑖᓂ 3,000 ᐃᓄᖁᑎᖃᓕᕐᒪᑦ ᑕᐃᒪᓐᓇᑎᒋ 

ᐃᓄᒋᐊᑦᑐᑦ, ᓇᒡᓕᐊᒃ ᓈᒻᒪᑦᑑᒻᒪᖔᑦ, ᖃᑦᓯᓂᓪᓗ 

ᐃᖅᑲᓇᐃᔭᖅᑎᖃᕋᔭᕆᐊᒥᒃ ᑕᐃᒫᒃ 

ᓇᓚᐅᒃᓵᖅᑰᔨᓇᖅᑑᒐᓗᐊᖅ ᐊᒻᒪᓗ 

ᓴᖑᑲᑕᒃᑎᒍᒥᓇᖃᑦᑕᖅᑑᒐᓗᐊᖅ. 

 

ᑭᓯᐊᓂ ᖃᓄᒃᑲᓐᓂᖅ ᐅᖃᐅᓯᕆᓚᐅᕐᓚᒍ. 

ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᖅᑐᒍᑦ ᑖᒃᑯᓄᖓ 

ᓯᐊᒻᒪᖅᑎᒍᓐᓇᖁᓪᓗᒋᑦ ᐊᔾᔨᒌᔾᔫᒥᔪᒥᒃ 

ᐃᖅᑲᓇᐃᔭᖅᑎᖃᕈᓐᓇᖁᓪᓗᒋᑦ ᓄᓇᓕᐅᔪᓕᒫᑦ. 

ᑎᑭᕋᕐᔪᐊᖅ ᒪᕐᕉᓐᓂᒃ ᐋᓐᓂᐊᓯᐅᑎᑖᕐᓗᓂ ᓲᕐᓗ. 

ᑕᐃᒫᒃ ᐸᕐᓇᐅᑕᐅᑎᓪᓗᒋᑦ ᑕᒪᒃᑯᐊ ᓇᓪᓕᐊᒃ 

ᐃᖅᑲᓇᐃᔭᖅᑎᑖᕐᓂᐊᕆᐊᖏᑦ 

ᐋᖅᑭᓲᔾᔭᐅᓯᒪᖅᑰᔨᓚᐅᖅᓯᒪᓐᖏᒻᒪᑕ. ᑖᓐᓇ 

ᖃᓄᒃᑲᓐᓂᖅ, ᖃᑦᓯᐅᓂᖏᓪᓗ ᐊᒻᒪᓗ 

ᓈᒻᒪᑦᑑᒐᓗᐊᕐᒪᖔᑕ ᕿᒥᕐᕈᐊᖅᑐᒍᑦ.  

 

ᐊᒻᒪᓗ ᐊᕐᕌᒍᐃᑦ ᕿᒪᑦᑕᑎᓐᓂ 

ᒫᓐᓇᒫᕈᓘᓚᐅᖅᓯᒪᔪᖅ ᐊᖏᖅᑕᐅᓚᐅᖅᓯᒪᔪᒍᑦ. 

ᐱᔭᕆᐊᑐᔫᒐᓗᐊᖅ ᖃᓄᖅ ᐊᑲᐅᓂᖅᐹᖑᓪᓗᓂᓗ 

ᐃᓚᖏᓐᓄᑦ ᓄᓇᓕᖕᓄᑦ, ᑕᐃᒃᑯᐊ ᓘᒃᑖᑦ ᑭᓯᐊᓂ 

ᖃᓄᖅ ᖃᐅᔨᓴᕈᑎᒃᓴᓂᑦ ᖃᓄᐃᖅᑲᐅᒻᒪᖔᑦ 

ᓘᒃᑖᖃᕈᓐᓇᕐᓂᖏᑦ ᑕᐃᒃᑯᐊ ᐊᑑᑎᖃᓪᓚᕆᒻᒪᖔᑕ 

ᐊᒻᒪᓗ ᐱᔨᒃᓯᖅᑕᐅᓂᖏᑕ ᓄᓇᓕᐅᔪᐃᑦ. ᑕᒪᓐᓇ 

ᖃᐅᔨᓴᕈᑎᖃᕋᓂᓗ ᑕᐃᒫᒃ ᑐᑭᓯᒍᓐᓇᓐᖏᑦᑐᒍᑦ 

ᖃᓄᖅ ᐊᑑᑎᖃᓪᓚᕆᒃᓯᒪᒻᒪᖔᑕ.  

 

ᑭᓯᐊᓂ ᒫᓐᓇᐅᓂᖓᓂ ᐃᓐᓄᒋᐊᖃᖅᑐᐃᑦ 

ᐃᖅᑲᓇᐃᔮᕆᔭᐅᔪᑦ ᐊᒻᒪᓗ ᒫᓐᓇ ᓴᓐᖏᔫᓂᕆᔭᕗᑦ 

ᓇᒡᓕᐊᒃ ᓇᐅᒃᑰᖓᒻᒪᖔᖅ ᐊᒻᒪᓗ ᓇᒡᓕᐊᒃᑯᑦ 

ᐋᖅᑭᒋᐊᕐᕕᒃᓴᖃᕐᒪᖔᑦᑎᒍᑦ ᑕᐃᒫᒃ 

ᖃᐅᔨᓴᕈᓐᓇᖅᑐᒎᒐᓗᐊᖅ. ᖃᐅᔨᒪᔪᖓᐅᒐᓗᐊᖅ 

ᐱᑕᖃᒃᑲᓐᓂᕆᐊᖃᖅᑐᒍᑦ ᓲᕐᓗ ᐊᕐᕕᐊᓄᑦ. ᐊᒻᒪᓗ 

ᖃᓄᕐᓕ ᒪᕐᕈᑲᓐᓃᓐᓂᒃ ᐃᓐᓄᓐᓂᐊᖅᐸᑕ 

ᐃᖅᑲᓇᐃᔭᖅᑎᑖᒃᑲᓂᖅᐸᑕ, ᐅᕙᒍᑦ ᐸᕐᓇᐅᑎᑎᒍᑦ 

ᑭᓯᐊᓂ ᑐᒃᓯᕋᕆᐊᖃᕋᔭᕋᑦᑕ ᒪᓕᒐᓕᐅᕐᕕᑎᒍᓪᓗ 

ᑕᒪᓐᓇ ᓴᖅᑮᒋᐊᖃᒃᑲᓐᓂᕋᔭᕆᓪᓗᒍ.  

 

ᑕᐃᒪᓐᓇ ᑕᒡᒐ ᐱᔭᕆᐊᑐᖃᑦᑕᖅᑐᖅ. 

ᐸᕐᓇᒃᑕᐅᓯᒪᓂᖓᓄᑦ ᐱᒋᐊᓐᖓᕐᓂᖓᓂᑦ 

ᑎᑭᐅᑎᓗᒍ ᐊᖏᖅᑕᐅᒍᓐᓇᕐᓂᖓᓄᑦ, ᑕᒪᒃᑯᐊ 

ᑕᕝᕙ ᓴᓂᕌᖓᒍᑦ ᕿᒥᕐᕈᐊᖅᑐᒎᒐᓗᐊᖅ ᖃᓄᖅ 

ᑕᐃᒫᒃ ᑲᔪᓯᓐᓇᕋᓗᐊᖅᖢᑕᓗ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ. ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ): ᓇᑯᕐᒦᒃ. 

ᐊᒻᒪ ᐃᓚᓯᑐᐃᓐᓇᕐᓗᒍ ᑭᐅᔾᔪᑎᒋᔭᖓᓂᒃ. ᐊᕐᕕᐊᑦ 

ᐆᒃᑑᑎᒋᓗᒍ, ᐃᓐᓄᒃᑎᒍᓐᓇᖃᑦᑕᓐᖏᑕᕗᑦ ᒫᓐᓇ 

ᐊᑕᐃᓐᓇᕐᓗᑎᓪᓘᓐᓃᑦ 

ᑕᐃᑲᓃᖏᓐᓇᐃᓐᓇᕈᓐᓇᖃᑦᑕᖏᑦᑐᐃᑦ 

ᐃᑲᔪᖅᑕᐅᓐᖏᓗᐊᖃᑦᑕᕐᓂᖏᓐᓄᑦ. ᑕᐃᒫᒃ ᑕᒡᒐ 

ᓲᕐᓗ ᐊᒥᒐᖅᓯᔾᔪᑎᒋᔭᖓᑦ, ᓲᕐᓗ 

ᐃᓐᓄᒃᓯᒪᓐᖏᓗᐊᖅᑐᐃᑦ ᐃᖅᑲᓇᐃᔮᕆᔭᐅᔪᐃᑦ. 

ᑕᒪᓐᓇ ᑲᐃᕙᓪᓚᑐᐃᓐᓇᒍᑎᒋᖅᑰᔨᔭᕋᓗᐊᕗᑦ.  

ᑕᒪᑐᒪᓂ ᐸᕐᓇᐅᑎᒋᔭᖏᓐᓂᒃ, 

ᐃᖅᑲᓇᐃᔭᖅᑐᓕᕆᓂᕐᒧᑦ ᐸᕐᓇᐅᑎᖏᑕ ᐃᓄᐃᑦ 

ᐃᖅᑲᓇᐃᔮᖃᕈᓐᓇᖁᓪᓗᒋᑦ, ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᓐᓂᒃ ᐸᕐᓇᐅᑎ, ᑖᓐᓇ 

ᑕᐃᒪᐃᓕᖓᓯᒪᖕᒪᑦ. 

ᓱᖅᑯᐃᓇᖅᓯᑎᒃᑲᓐᓂᕋᓱᐊᖅᑐᒍᑦ, ᑖᓐᓇᐅᕚ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐸᕐᓇᐅᑎᒋᕙᐅᒃ? ᑖᓐᓇ 

ᑎᑎᖅᑲᖁᑎ ᑐᑭᓯᒃᑲᓐᓂᕈᒥᓇᐅᒐᓗᐊᖅ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓇᑯᕐᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐃᓛᓐᓂᐅᓐᖏᑦᑐᖅ ᒪᕐᕉᕙᓪᓚᐃᒻᒪᑎᒃ ᑖᒃᑯᐊᒃ, 

ᐅᑕᖅᑭᑲᐃᓐᓇᕆᑦ.  

 

ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓄᐃᑦ 

ᐃᖅᑲᓇᐃᔭᖅᑎᑕᐅᓂᖏᑦ ᐸᕐᓇᐅᑖᑕ ᐅᓇ 

ᐊᔾᔨᒋᓐᖏᑕᖓ. ᒫᓐᓇ ᑕᐃᒃᑯᐊ 

ᐱᔭᕇᖅᐸᓪᓕᐊᓕᖅᑕᕗᑦ ᐱᓕᕆᕝᕕᑎᒍᑦ 

ᐃᖅᑲᓇᐃᔭᖅᑐᓕᕆᔨᑎᒍᑦ ᐱᓕᕆᕝᕕᖏᑎᒍᑦ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐊᒻᒪᓗ 

ᐊᓯᐊᓄ ᓅᓪᓗᖓ ᒪᑉᐱᒃᑐᒐᖅ 447 ᐅᖃᖅᓯᒪᖕᒪᑦ 

ᐋᓐᓂᐊᕕᓕᐊᖅᑐᑦ ᖃᖓᑦᑕᐅᓯᖅᑕᐅᓂᖏᓐᓄᑦ 

ᐊᑕᐅᓯᐅᓐᖏᑦᑐᓂᒎᖅ ᐱᓕᕆᐊᓐᖑᖅᑎᑕᐅᓯᒪᔪᖅ 

ᑕᒪᓐᓇ ᖃᖓᖅᑕᐅᓯᖅᓯᖃᑦᑕᕐᓂᖅ 

ᕿᒥᕐᕈᓇᑦᑕᐅᖕᒪᑦ. ᓇᐃᒡᓕᑎᖅᓯᒪᓗᒍᖃᐃ 

ᐅᓂᒃᑳᐅᔾᔭᐅᔪᓐᓇᖅᐱᑕ ᖃᔅᓯᐅᒻᒪᖔᑕ ᑕᐃᒃᑯᐊ 

ᐱᓕᕆᐊᖑᔪᑦ ᐊᒻᒪᓗ ᓱᒃᑯᑦᑎᐊᓃᓕᖅᐸᑦ? 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑕᖅ. ᓵᓐᓃᑦᑐᖃᖅᑐᒥᓇᐅᒐᓗᐊᖅ. ᑕᐃᒃᑯᐊ 

ᐃᓗᓕᑯᓘᔭᖏᑦ ᐱᓯᒪᓐᖏᓇᒃᑭᑦ ᒫᓐᓇ 

ᕿᒥᕐᕈᓇᑦᑕᐅᔪᑦ. ᐅᖃᖃᑦᑕᖅᓯᒪᒐᒪ ᑭᓱᓗᒃᑖᑦᑎᐊᑦ 

ᕿᒥᕐᕈᔭᑦᑕᐅᖏᓐᓇᐅᔭᖅᑐᑦ ᑕᐃᒪᓐᖓᓕᒫᖅ.  

 

ᐊᒻᒪᓗ ᐊᕐᕌᓂ ᒪᐃᖑᓚᐅᖅᑐᒥ 

ᐋᖅᑭᒋᐊᖅᓯᓚᐅᖅᓯᒪᓪᓗᑕ 

ᖃᖓᑦᑕᐅᓯᖅᑕᐅᖃᑦᑕᖅᑐᑦ ᐋᓐᓂᐊᕕᓕᐊᖅᑐᑦ 

ᐊᑐᐊᒐᖓᓐᓂᒃ. ᐃᖅᑲᓇᐃᔭᖅᑐᓕᕆᓂᕐᒧᑦ ᑐᕌᖓᔪᑦ 

ᐃᒃᑯᐊᓗ ᑐᔪᕐᒥᕖᑦ ᐋᖅᑭᒃᓱᖅᑕᐅᑲᓐᓂᕆᐊᓖᑦ 

ᐊᒻᒪᓘᓐᓃᑦ ᐊᑭᓕᖅᓱᖅᑕᐅᓐᖏᑦᑐᓪᓖᒃᑯᐊ 

ᐃᖅᑲᓇᐃᔭᖅᑎᑕᐅᖃᑦᑕᕐᓂᖏᑦᑕᓅᖓᔪᑦ ᒪᑯᐊᓗ 

ᐸᐃᑉᐹᕈᔪᐃᑦ ᑲᒪᒋᔭᐅᔭᕆᐊᖃᑦᑕᖅᑐᑦ ᓄᓇᓕᖕᓂ 

ᐊᐅᓚᔾᔪᑏᑦ, ᒪᑭᒪᐅᑎᓐᓄᒡᓗ ᑐᕌᖓᔪᑦ.  

 

ᑖᒃᑯᐊ ᑕᒪᔾᔭ ᐃᖅᑲᒪᔭᑐᐊᒃᑲ ᑕᐃᕙᒃᑲ. 

ᐃᓗᓕᑯᓘᔭᖏᑦ ᓵᓐᓃᓐᖏᒻᒪᑕ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑕᖅ. (ᑐᓵᔨᑎᒍᑦ) ᓱᓖᓛᒃ 

ᐋᓐᓂᐊᕕᓕᐊᖃᑦᑕᖅᑐᑦ ᒥᒃᓵᓅᖓᔪᓂᒃ 

ᐅᖃᐅᓯᖃᖅᑐᖓᐅᒐᓗᐊᖅ ᑭᓯᐊᓂ ᓄᕕᐱᕆ 21, 

2019-ᒥ ᑎᑎᕋᖅᑐᖃᓚᐅᖅᓯᒪᖕᒪᑦ ᒐᕙᒪᒃᑯᑦ, 

ᐃᓛᒃ, ᒐᕙᒪᒃᑯᑦ ᑮᓇᐅᔭᖅᑐᕈᑎᒥᓂᖏᓐᓄᑦ 

ᕿᒥᕐᕈᔩᑦ ᑲᑎᒪᔨᕋᓛᖏᓐᓄᑦ 

ᖃᖓᑦᑕᐅᓯᖅᓯᖃᑦᑕᕐᓂᒨᖓᔪᑦ ᐊᑕᐅᓯᐅᓐᖏᑦᑐᑦ 

ᐊᒻᒪᓗ ᖁᔭᓕᓪᓗᖓ ᑖᒃᑯᐊ 

ᑎᑎᕋᐅᓯᕆᔭᐅᓚᐅᕐᒪᑕ. ᐊᒻᒪᓘᓐᓃᑦ ᒪᑯᐊ 

ᖃᖓᑦᑕᕆᐊᖃᖅᑑᒐᓗᐊᑦ ᓴᖅᑭᓐᖏᑦᑐᑦ.  

ᐃᑉᐸᒃᓴᕐᓗ ᑖᓐᓇ ᒥᓂᔅᑕᕆᔭᐅᔪᖅ ᐅᖃᓚᐅᕆᓪᓗᓂ 

ᐅᓄᖅᑐᒡᒎ ᐅᑎᖅᐸᓪᓕᐊᓇᓱᓕᕌᖓᒥ ᓄᓇᓕᓐᓄᑦ 

ᐱᔭᕇᖅᑕᐅᒐᒦᒃ ᐊᖏᕐᕋᐅᔭᕆᐊᖃᕋᓗᐊᖅᖢᑎᒃ 

ᓴᖅᑭᖃᑦᑕᖏᒻᒪᑕ.  

 

ᐊᒻᒪᓗ ᑕᐃᒪᓐᓇ ᑕᒪᓐᓇ ᕿᓚᒥᕈᓗᒃ 

ᖃᐅᓴᖅᑕᐅᓯᒪᓕᖅᑑᒐᓗᐊᖅ ᑭᓯᐊᓂ ᖃᐅᔨᒪᕕᓰ 

ᖃᓄᐃᖕᒪᑦ ᐅᓄᓗᐊᖅᑐᐊᓗᐃᑦ ᓄᓇᒥᖕᓄᑦ 

ᐅᑎᕋᓱᑦᑐᑦ ᐃᑭᖃᑦᑕᖏᒻᒪᖔᑕ? 

(ᑐᓵᔨᑎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑕᖅ. ᐄ, ᓱᓕᔪᖅ 55 ᐳᓴᓖᒃᑯᐊ 

ᐅᑎᖅᐸᓪᓕᐊᔪᑦ ᓴᖅᑭᖃᑦᑕᓐᖏᑦᑐᑦ 

ᐱᔾᔪᑎᒃᓴᖃᐅᖅᖢᑎᒃ. ᐃᓚᖏᑦ ᑐᓴᐅᒪᑦᑎᐊᓐᖏᑦᑐᑦ 

ᐅᕝᕙᓘᓐᓃᑦ ᐱᔭᕇᖅᑕᐅᔫᒐᓗᒐᓗᐊᖅ 

ᐅᖃᐅᓯᐅᓐᖏᓐᓂᖅᐸᑦ 

ᖃᖓᑦᑕᐅᓯᖅᑕᐅᓯᒪᓕᕋᓗᐊᖅᖢᓂ ᐊᒻᒪᓘᓐᓃᑦ 

ᐃᓱᒪᖅᓱᕋᒥᒃ ᑕᐃᑲᓂ ᑐᔪᕐᒥᕕᒻᒦᓐᖏᑦᑐᑦ. ᐄ, 

ᑕᒪᒃᑯᐊᕈᓘᔭᐃᑦ ᐱᕙᓪᓕᐊᔭᕗᑦ ᑐᓴᐅᒪᔾᔪᑏᑦ.  

 

ᕿᓚᒥᕈᓗᓪᓗ ᑕᒪᓐᓇ ᐱᒋᐊᖅᑎᓚᐅᖅᓯᒪᔭᕗᑦ. 

ᑭᓯᐊᓂ ᐃᓱᒫᓘᑎᖃᖅᐸᓪᓕᐊᓕᖅᑐᒍᑦ 

ᐅᓄᖅᑐᐊᓘᖕᒪᑕ ᐊᒻᒪᓗ ᓴᖅᑭᖅᑐᖃᓐᖏᑦᑕᕌᖓᑦ 

ᐊᑭᓖᒃᑲᓐᓂᕆᐊᖃᕐᓂᐊᓕᕋᑦᑕ ᑕᒪᓐᓇ 

ᐃᓱᒫᓘᑕᐅᔪᖅ. ᐅᓄᓗᐊᖅᑐᑦ ᐱᔾᔪᑎᖃᖅᖢᑎᑦ. 

ᐃᓛᓐᓂᒃ ᐃᑲᕐᕋᖓᓗ ᖃᖓᑦᑕᕐᕕᒃᓴᖓᑕ ᐃᑲᕐᕋᖓ 

ᐊᓯᔾᔨᖅᑕᐅᓐᓂᖅᐸᑦ ᐅᕝᕙᓘᓐᓃᑦ ᓴᖅᑭᑦᑐᖃᖅᐸᑦ 

ᐃᒃᓯᕙᐅᑕᖃᓐᖏᑦᑐᕕᓂᐅᓪᓗᓂ. ’, ᑕᒪᒃᑯᐊ 

ᑳᓐᑐᓛᒃᓯᒪᒐᑦᑎᒃᑯᓂᒃᑯᐊ ᑕᐃᒪᒃᑯᐊ 

ᐅᖃᐅᓯᕆᕈᓘᔭᖅᑕᕗᑦ, ᑭᓯᐊᓂ ᒫᓐᓇ 

ᐊᑭᓖᒃᑲᓐᓂᖃᑦᑕᕐᓂᐊᓕᖅᑎᓪᓗᑕ 

ᐊᒃᓱᕉᑎᒃᑲᓐᓂᕐᓂᐊᖅᑕᕗᑦ.  

 

ᐊᒻᒪᓗ ᖁᔭᓐᓇᒦᖅᖢᒍᑦ ᑖᓐᓇ ᑲᑎᒪᔨᕋᓛᑦ 

ᐃᒃᓯᕙᐅᑕᖓᑦ ᑕᒪᑐᒥᖓ ᐅᖃᐅᓯᖃᓚᐅᕐᒪᑦ 

ᓵᑕᒃᓴᐅᒐᑦᑕ. ᐱᓕᕆᐊᒃᓴᑦ ᐅᓄᖅᑐᕈᓘᔭᐃᑦ 

ᐅᐸᓐᖏᑦᑐᓪᓖᒃᑯᐊ ᓘᒃᑖᒥᒃ 

ᑕᑯᔭᕆᐊᖃᕋᓗᐊᖅᖢᑎᒃ. 

ᐱᔾᔪᑎᒃᓴᖃᑦᑎᐊᖅᑐᐊᓘᖃᑦᑕᖅᑐᐃᑦ ᐃᓚᖏᑦ. ᐄ, 

ᑕᒪᒃᑯᐊ ᑲᒪᒋᑦᑎᐊᒃᑲᓐᓂᕐᓂᐊᖅᑕᕗᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐊᒻᒪᓗ 

ᐱᓇᓱᐊᕈᓯᓕᒫᖅ ᑕᒪᓐᓇ 

ᐅᖃᐅᓯᕆᔪᓐᓇᕋᓗᐊᖅᑕᕗᑦ ᓇᐃᓈᕋᓱᖕᓂᐊᖅᐸᒃᑲ.  

 

ᐅᕙᖓᓘᓐᓃᑦ ᐆᒃᑑᑎᒋᓗᖓ ᕕᓂᐱᒡᒧᑦ 

ᐊᐅᓪᓚᖅᑎᑕᐅᔭᕆᐊᖃᕐᓂᐊᕋᒪ ᕕᓂᐱᒡ-

ᒦᖦᖤᖅᐳᖓᓗ ᓘᒃᑖᖅ ᑕᑯᔭᖅᑐᖦᖤᖅᐸᕋ ᐅᑎᓕᕈᒪ 

ᐊᓐᖑᑎᒋᓪᓗᖓ. ᒐᕙᒪᒃᑯᓐᓄᑦ 

ᖃᖓᑦᑕᐅᓯᖅᑕᐅᓯᒪᓗᖓ. ᖃᓄᖅ ᓵᑕᒃᓴᐅᕗᖔ 

ᒐᕙᒪᒃᑯᑦ ᐊᐅᓪᓚᖅᑎᓚᐅᖃᑦᑕᔾᔮᕈᓐᓃᖅᑐᑎᑦ, 

ᑕᐃᒪᐃᓕᔭᐅᔾᔮᓐᖏᑦᑐᖅ. ᖃᓄᖅ ᑕᐃᓐᓇ 

ᐃᑭᓐᖏᑦᑐᕕᓂᖅ ᓵᑕᐅᓇᔭᖅᐹ? ᓲᕐᓗ 

ᖃᐅᔨᒪᓪᓗᖓ ᐃᑲᕐᕋᖅ ᖃᐅᔨᒪᓪᓗᒍ, 

ᐃᒃᓯᕙᐅᑕᖃᖅᖢᖓ ᐃᑭᓐᖏᓐᓂᕈᒪ ᖃᓄᖅ 

ᓵᑕᒃᓴᐅᔪᒃᓴᐅᕗᖓ ᑎᑎᕋᕐᕕᐅᓂᐊᖅᐳᖓ 

ᒥᓂᔅᑕᒧᑦ? ᐅᓇ ᐃᑭᓚᐅᓐᖏᓐᓇᕕᑦ ᑕᒻᒪᖅᑐᑎᑦ-

ᓚᓯᒪᔪᒥᒃ ᐱᓂᐊᖅᐳᖔ? ᐅᕝᕙᓘᓐᓃᑦ 

ᖃᓄᖅᑑᕐᕕᒃᓴᖃᓐᖏᓚᓯ ᐃᑭᔪᖃᓐᖏᑎᓪᓗᒍ 

ᐊᖏᕐᕋᐅᔭᕆᐊᖃᖅᑐᒥᐅᒐᓗᐊᖅ?  

ᑕᐃᒪᓐᓇᖃᐃ 

ᓴᖅᑭᓐᓇᓱᒐᕈᓘᔭᕐᓂᖅᓴᐅᓂᐊᖅᐳᑦ? 

(ᑐᓵᔨᑎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐃᓛᒃ 

ᐊᓯᖅᑯᕐᕕᒃᓴᖃᓐᖏᑦᑐᖔᓚᒍᓐᓇᓐᖏᑦᑐᖓ 

ᐊᑐᖃᑦᑕᓐᖏᑐᐃᓐᓇᖅᑕᕗᑦ ᑕᐃᒃᑯᐊ 

ᐊᑐᕈᓐᓇᖅᑕᕗᑦ. ᑖᓐᓇ ᐃᓱᒪᒋᓵᓐᖏᓐᓇᒃᑯ ᑭᓯᐊᓂ 

ᐅᖃᐅᓯᕆᒐᖕᓂ. ᓵᑕᒃᓴᐅᓂᖅ ᑕᒪᓐᓇ 

ᐃᓱᒪᒃᓴᖅᓯᐅᕈᑎᒋᖃᓯᐅᑎᔭᕆᐊᖃᖅᑕᕗᑦ.  

 

ᐄ, ᑕᒻᒪᕐᓂᖅ ᑕᒪᓐᓇ ᐱᑕᖃᕈᓐᓃᖅᐸᓪᓕᐊᔫᒐᓗᐊᖅ 

ᐋᓐᓂᐊᕕᓕᐊᕐᓂᕋᖅᑕᐅᔪᕕᓂᐅᒍᓗᐊᖅ ᓱᓇᐅᒡᕙ 

ᐃᑭᓐᖏᓐᓂᖅᖢᓂ ᐅᕝᕙᓘᓐᓃᑦ ᐅᓪᓘᒃ ᒪᕐᕉᒃ 

ᐊᐅᓪᓚᕆᐊᓕᕕᓂᐅᒐᓗᐊᖅ, 

ᖃᐅᔨᒃᑲᖅᑕᐅᓐᖏᓪᓗᓂ ᑕᒪᒃᑯᐊᕈᓘᔭᐃᑦ 

ᕿᒥᕐᕈᓇᒃᑕᕗᑦ. ᑕᒻᒪᕐᓃᑦ ᑕᒪᒃᑯᐊ 

ᐅᓄᕈᓐᓃᖅᐸᓪᓕᐊᔪᑦ.  

 

ᑕᐃᒪ ᓵᑕᒃᓴᐅᓂᖅ ᑕᒪᓐᓇ 

ᐃᓱᒪᒋᖃᓯᐅᑎᔭᕆᐊᖃᓕᖅᑕᕗᑦ. ᐅᕙᒍᑦ 

ᑲᒪᒋᔭᐅᓪᓗᑕ ᐋᓐᓂᐊᕕᓕᐊᖅᓯᒪᒐᑦᑕ 

ᐊᑐᕆᐊᖃᖅᑕᕗᑦ ᐊᑐᕐᓗᒍ ᐅᐸᖃᑦᑕᕐᓗᑕᓗ 

ᐅᐸᒋᐊᖃᕌᖓᑦᑕ ᑕᐃᒪᐃᓕᐅᕐᓂᖅᓴᐅᓂᐊᓕᖅᑐᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐊᒻᒪᓗ 

ᑕᐃᒃᑯᐊ ᖃᖓᑦᑕᐅᓯᖅᑐᓕᕆᔩᑦ 

ᐋᓐᓂᐊᖃᕐᓇᓐᖏᑦᑐᓕᕆᔩᑦ ᐃᓗᐊᓂ ᓄᕖᕝᕙᒥ 

ᑎᑎᕋᓚᐅᖅᑕᕐᓂᒃ ᐱᔭᕐᓂᓐᖏᑦᑐᖅᓯᐅᖃᑦᑕᖅᑐᑦ 

ᐊᒃᑐᐃᓂᖃᓪᓚᕆᖃᑦᑕᖅᖢᑎᒡᓗ ᐱᔨᑦᑎᕈᑎᓂᒃ. 

ᐅᑯᐊ 11-ᓐᖑᖅᑰᖅᑐᑦ ᐃᖅᑲᓇᐃᔮᑦ ᐃᓂᒃᓴᖏᑦ 

ᖃᖓᑦᑕᐅᓯᕆᔨᐅᖃᑦᑕᖅᑐᑦ ᐋᓐᓂᐊᕕᓕᐊᖅᑐᓄᑦ. 

ᐅᓇᖃᐃ ᐃᒪᓐᓇᖃᐃ ᐊᐱᕆᓗᖓ: ᐊᒻᒪᓗ 

ᐃᖅᑲᓇᐃᔭᖅᑏᑦ ᖃᖓᑦᑕᐅᓯᕆᔩᑦ ᐃᓗᐊᓂ 

ᖃᓄᐃᓕᖓᓕᖅᐸ? ᐃᓐᓄᒃᑕᐅᓯᒪᔪᐃᓐᓇᐅᕙᑦ 

ᐅᕝᕙᓘᓐᓃᑦ? (ᑐᓵᔨᑎᕈᓐᓃᖅᑐᖅ) ᒪ’ᓇ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᓈᓴᐅᑎᓪᓚᕆᑯᓗᖏᑦ ᐱᓯᒪᓐᖏᑦᑕᒃᑲ 

ᑭᓯᐊᓂ ᐱᕕᖃᕐᓂᓐᓂ ᐃᒻᒪᖄ 

ᓇᓗᓇᐃᖅᓯᒃᑲᓐᓂᕐᓗᖓ ᑕᐃᒃᑯᐊ ᑎᑎᖅᑲᑦ 

ᐳᐃᒍᖅᖢᒋᑦ ᑎᑎᕋᖅᑐᕕᓃᑦ ᐅᕙᓂ ᐱᑕᖃᕐᒥᔪᑦ 

ᖃᖓᑦᑕᐅᓯᕆᔨᐅᔪᓂᒃ. ᐅᓄᕐᓂᒃᓴᐅᓪᓗᑎᒃ. 

ᖃᓄᐃᓕᖓᓕᕐᒪᖔᑦ ᕿᒥᕐᕈᓇᓚᐅᕐᓗᒋᑦ ᑭᓯᐊᓂ 

ᐸᐃᑉᐹᖁᑎᒃᑲ ᖃᐅᔨᒃᑲᕈᓐᓇᖅᑕᒋᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᑮᓇᐅᔭᓂᒃ 

ᐊᑐᓐᖏᓐᓂᖅᓴᐅᖁᓪᓗᑕ ᖃᓄᐃᑦᑐᓂᒃ 

ᓇᓖᕌᕈᑎᓂᒃ ᐱᑕᖃᖅᐸ ᐱᓕᕆᕝᕕᔅᓯᓐᓂ 

ᒐᕙᒪᖃᕐᕕᖕᓂ ᐊᓯᖏᓐᓃᒃᑯᐊ ᓇᖕᒥᓂᖅ 

ᖃᖓᑕᓲᖃᕐᒪᑕ ᑐᐊᕕᕐᓇᖅᑐᖅᓯᐅᑎᒥᖕᓂᒃ 

ᓇᖕᒥᓂᕆᓪᓗᒍ. ᑖᓐᓇ ᐆᒃᑑᑎᒋᑐᐃᓐᓇᖅᑕᕋ. 

ᐊᒻᒪᓗ ᐊᐃᑉᐸᖓ ᓲᕐᓗᖃᐃ ᐃᓚᖏᑦ ᒪᑯᐊ 

ᒐᕙᒪᐅᓐᖏᑦᑐᓄᑦ ᑎᒍᒥᐊᖅᑕᐅᓕᕐᓗᑎᒃ ᓲᕐᓗ 

ᖃᖓᑦᑕᐅᓯᕆᔨᑦ. 

ᑕᒪᒃᑯᐊᖃᐃ ᕿᒥᕐᕈᓇᒃᑕᐅᓯᒪᕗᑦ? ᐅᕙᓂ 

ᒪᑐᐃᖅᓯᔾᔪᑎᒥᓂᒃ ᐅᖃᖅᑲᐅᖕᒪᑦ ᑕᕝᕙᓂ 

ᐃᓗᐊᓂᐅᒐᓗᐊᑦ. ᓇᓖᕌᕈᑎᓂᒡᒎᖅ ᕿᓂᖅᑐᑦ 

ᑮᓇᐅᔭᖅᑐᓐᖏᓐᓂᖅᓴᐅᖁᓪᓗᒋᑦ ᑕᒪᒃᑯᐊ 

ᐱᔨᑦᑎᕈᑏᑦ ᖃᓄᐃᑦᑐᓂᒃ ᓇᓖᕌᕈᑎᓂᒃ 

ᐃᓱᒪᒃᓴᖅᓯᐅᕈᑎᖃᕋᔅᓯ ᖃᖓᑦᑕᐅᓯᖅᓯᖃᑦᑕᕐᓂᖅ 

ᐱᓪᓗᒍ? (ᑐᓵᔨᑎᕈᓐᓃᖅᑐᖅ) ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᓐ. 

ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖃᖓᑕᓲᖅᑖᔾᔮᖅᑰᓐᖏᑦᑐᒍᑦ 

ᐊᕕᒃᑐᖅᓯᒪᔪᑦ ᐱᖓᓱᑦ ᑖᒃᑯᐊ ᑳᓐᑐᕌᒃᑦ-ᖃᐅᕐᒪᑕ. 

ᐊᑭᑭᓐᓂᖅᓴᓪᓚᕆᑯᓘᖅᑰᖅᖢᓂᓗ 

ᑳᓐᑐᕌᒃᓯᖃᑦᑕᖅᖢᓂ. 

 

ᐅᖃᐅᓯᕆᖅᑲᐅᒻᒥᔭᕋ ᑕᐃᒃᑯᐊ ᐋᓐᓂᐊᕕᓕᐊᖅᑐᓂᒃ 

ᑲᒪᔨᖃᐅᕐᒪᑕ. 

ᐊᑕᐅᓯᓐᖑᖅᑎᓪᓚᕆᓐᖏᒃᑲᓗᐊᖅᑕᕗᑦ ᑭᓯᐊᓂ 

ᐱᔨᑦᑎᕈᑏᑦ ᐊᔾᔨᒌᓕᖁᓪᓗᒋᑦ ᐃᓕᓐᓂᐊᖅᑎᑦᑎᔪᒍᑦ 

ᐱᖓᓱᓂᒃ ᐊᕕᒃᑐᖅᓯᒪᔪᓂᒃ. ᐊᒻᒪᓗ ᒪᑯᐊ 

ᐱᑐᐃᓐᓇᐅᓐᖏᑦᑐᓂᒃ ᑲᒪᔩᑦ ᓲᕐᓗ ᓴᐅᓂᓕᕆᔩᑦ 

ᑕᒪᒃᑯᐊᕈᔪᐃᑦ ᓄᓇᓕᖕᓄᐊᖅᑎᖔᖃᑦᑕᕐᓗᑎᒃᑯᑦ 

ᐊᒻᒪᓗ ᖃᓪᓗᓈᑦ ᓄᓇᖏᓐᓃᓐᖔᖅᑐᑦ ᐅᓇ 

ᑲᒪᒋᔭᐅᔭᕆᐊᖃᖅᑐᖅ ᐅᕝᕙᓘᓐᓃᑦ ᐅᓇ 

ᖃᓪᓗᓈᓄᐊᓐᖏᒃᑲᓗᐊᖅᐸᑦ ᖃᓄᐃᓐᖏᑦᑐᖅ. 

ᑕᒫᓂ ᐱᓚᒃᑐᐃᔨᑕᖃᕐᒥᖕᒪᑦ 

ᑕᐃᒪᐃᑦᑐᓕᕆᔪᓐᓇᖅᑐᖅ. ᑕᒪᒃᑯᐊᑦᑕᐅᖅ 

ᕿᒥᕐᕈᓇᖃᓯᐅᑎᖕᒥᔭᕗᑦ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᓐ. 

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. (ᑐᓵᔨᑎᒍᑦ) 6-

ᒦᓐᖔᕈᔾᔨᔪᒪᖅᑲᐅᓐᖏᓐᓇᒪ. 

ᖃᖓᑐᐃᓐᓇᖅ ᓄᖅᑲᖅᑎᖅᑐᓐᓇᖅᑕᕐᒪ. ᑕᐃᒪᓐᓇ 

ᐃᓱᒪᖅᓱᑦᑎᐊᕋᕕᑦ.  

 

ᐊᒻᒪᓗ ᐅᓇ ᑭᖑᓪᓕᖅᐹᕆᓕᕐᓗᒍ ᑐᑦᑕᕐᕕᓕᕆᔪᒍᑦ 

ᖃᖓᑦᑕᐅᓯᖅᓯᖃᑦᑕᕐᓂᕐᒥᒡᓗ ᐱᓐᖏᖦᖢᓂ. 

ᐊᒡᓚᒡᕖᑦ ᕼᐊᒻᓚᒃᑯᑦ ᑎᑎᕋᖅᑎᖏᑦ ᐅᕙᓃᓚᐅᕐᒪᑕ 

ᐊᕐᕌᒍᑕᒫᑦ ᑲᑎᒪᖃᑎᖃᖃᑦᑕᕐᒪᑕ ᓄᓇᓕᖕᓂ 

ᒐᕙᒪᒃᑯᓐᓂᓪᓗ ᐱᔨᑦᑎᖅᑎᓂᒃ. ᑕᐃᒃᑯᐊᓕᑭᐊᖅ 

ᐊᖓᔪᖅᑳᕆᔭᐅᔪᑦ ᐋᓐᓂᐊᓯᐅᖅᑏᑦ 

ᑲᒪᔨᐅᖃᑦᑕᖅᑐᑦ ᐋᓐᓂᐊᕕᖕᓂ ᓄᓇᓕᖕᓂ 

ᐊᕐᕌᖑᑕᒫᖅᑕᐅᕐᖑᑯᐊ ᑲᑎᒪᕐᔪᐊᕆᐊᖅᑐᖃᑦᑕᖅᐹᑦ 

ᐊᑕᐅᓯᕐᒧᑦ ᒐᕙᒪᒃᑯᓐᓂᒃ 

ᑐᑭᓯᑎᑦᑎᒃᑲᓐᓂᕈᓐᓇᕐᓂᐊᕐᒪᑕ ᖃᓄᐃᓕᖓᖕᒪᖔᑦ? 

ᑖᓐᓇ ᑭᖑᓪᓕᖅᐹᖑᓪᓗᒍ. (ᑐᓵᔨᑎᕈᓐᓃᖅᑐᖅ) 

ᒪ’ᓇ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᖁᕕᐊᓱᒃᑐᓪᓛᓘᔪᖓ ᑖᓐᓇ 

ᓂᓪᓕᐅᑎᒋᒐᖕᓂ. ᐊᕐᕌᓂᐅᖅᑰᖅᑐᕐᖏᓐᓇ 

ᓯᕗᓪᓕᖅᐹᑦᑎᐊᖑᓪᓗᑎᑦ ᑲᑎᓚᐅᖅᓯᒪᔪᑦ 

ᐃᓕᑉᐹᓪᓕᐅᑎᒋᓪᓚᕆᓚᐅᖅᖢᑎᒍᓪᓗ. ᐊᕐᕌᒍᑕᒫᖅ, 

ᐄ, ᑕᐃᒪᐃᑦᑐᖅᑕᖃᖃᑦᑕᕐᓂᐊᖅᑐᖅ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑕᓖᒃ. ᐆᒥᖓ 

ᐊᐱᕆᔪᒪ’ᓗᖓ. ᑕᐃᑉᑯᐊ ᑎᖕᒥᓲᖅ 

ᐊᑕᐅᑦᓯᒦᓕᖅᑳᖅᑎᓪᓗᒋᑦ ᐃᖏᓪᕋᓂᕆᔭᐃᑦ 

ᐋᔨᒋᐅᓯᔪᒻᒪᒍ ᐊᓪᕌᓂ ᒪᐃᖓᓂ. ᐋᓐᓂᐊᖅᑐᓄᑦ 

ᑖᒻᓇ ᐃᓚᐃᓄᑦ ᐱᓪᓗᐊᕐᓂᖅᓴᐅᔪᓄᑦ 

ᐊᒃᓱᕈᕐᓇᖅᑐᖅ ᓇᓗᓇᓐᖏᒻᒪᑦ ᐱᔾᔪᑎᒋᓪᓗᒍ ᐅᑯᐊ 

ᓄᖑᔪᐃᑦᑐᒥᒃ ᐋᓐᓂᐊᕈᑎᖃᓕᖅᑐᑦ. ᖃᓪᓗᓈᑑᕐᓗᒍ 

ᑳᓐᓱᕐ, ᑳᓐᓱᖃᖅᑐᓄᑦ ᐅᕝᕙᓘᓐᓃᑦ 

ᐱᓚᒃᑕᐅᒋᐊᖅᑐᓄᑦ. ᑖᒻᓇᓕ ᖃᓄᖅ 

ᐃᓱᒪᒋᔭᐅᓯᒪᓕᖅᐸᓕᑭᐊᖅ ᓯᓚ ᐱᔾᔪᑕᐅᓪᓗᓂ 

ᑎᖕᒥᓲᖅ 

ᓇᓕᐊᖕᓄᑦ ᐅᓂᖃᑦᑕᕐᒪᑦ. ᑕᐃᑲᓂ 

ᐊᖏᓪᕋᕆᔭᑉᑎᒻᓂ ᕿᑎᕐᒥᐅᑕᐅᔪᑎᒍᑦ. 

ᖃᓄᕐᓕᑭᐊᖅ ᑖᒻᓇ ᐃᓱᒪᒋᔭᐅᓯᒪᓕᖅᐸ 

ᐋᓐᓂᐊᖅᑐᓕᕆᔨᒃᑯᓐᓂᒃ? ᑐᑭᓯᔪᒪᓪᓗᖓ, 

ᐊᐱᕆᕗᖓ, ᐃᒃᓯᕙᐅᑕᓖᒃ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᑲᑎᓚᐅᖅᑎᓪᓗᒋᑦ ᖃᖓᑕᓲᑦ 

ᐊᑦᑐᐃᓗᐊᖅᓯᒪᓐᖏᑦᑑᖅ. 

ᐅᓐᓂᓗᖅᓴᓗᐊᖅᑐᖃᓚᐅᓐᖏᑦᑐᖅ ᒫᓂ 

ᕿᑭᖅᑕᓂᓕ, ᕿᑭᖅᑖᓗᖕᒥ. 

ᑭᓯᐊᓂ ᐊᐅᓚᑦᑎᐊᓂᖅᓴᕈᖅᓯᒪᔪᖅ ᐃᓚᖓᒍᑦ 

ᐊᐅᓪᓚᖅᑎᖃᑦᑕᖅᑕᕗᑦ. ᓄᓇᓕᓐᓅᖅᑐᐃᓪᓗ 

ᑕᐃᓇᓐᖓ ᖃᓪᓗᓈᓂᑦ ᑕᕝᕗᖓ ᐅᓪᓘᑉ 

ᑕᕝᕙᓴᐃᓐᓇᖅ ᐊᖏᕐᕋᖓᓅᕈᓐᓇᖃᑦᑕᖅᓯᒪᔪᑦ 

ᑕᒪᒃᑯᐊ ᐱᓚᒃᑕᐅᕋᑖᒥᓂᓪᓚᕇᓪᓘᓐᓃᑦ 

ᐊᐅᓪᓚᓚᐅᓐᖏᓐᓂᖏᓐᓂᒃ 

ᐃᓱᒫᓗᒋᔭᐅᓂᕋᖅᑕᐅᒐᐃᒻᒪᑕ ᐊᓯᐊᒍᖔᖅ 

ᐋᖅᑭᓯᔾᔪᑎᖃᑦᑕᕈᓐᓇᓲᕆᔭᕗᑦ, 

ᓯᓂᑦᑕᕆᐊᒃᑲᓂᖅᑎᓪᓗᒋᓪᓘᓐᓃᑦ. ᑭᓯᐊᓂᓕ 

ᐊᖏᕐᕋᑦᑕᐅᑎᒋᒍᒪᓲᖑᒻᒪᑕ ᐱᔭᕇᖅᑕᐅᑐᐊᕋᐃᒐᒦᒃ. 

ᑭᓯᐊᓂ ᒫᓐᓇᒧᓪᓕ ᑲᑎᓐᓂᕆᓚᐅᖅᑕᖏᓐᓂᒃ 

ᐱᐅᓐᖏᑦᑐᒃᑯᑦ ᑐᓴᓗᐊᓚᐅᖅᑑᔮᓐᖏᑦᑐᒍᑦ 

ᐊᑦᑐᖅᑕᐅᒋᐊᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕼᐃᒃᔅ. 

ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐃᒃᓯᕙᐅᑕᓖᒃ. ᑕᐃᑲᓂ 

ᐊᖏᓪᕋᑉᑎᒻᓂ ᐋᓐᓂᐊᕈᑎᖃᖅᑐᒥᒃ 

ᐊᑕᐅᓰᓐᖏᓪᓗᓂ ᓄᓇᓕᖕᓄᑦ 

ᓴᖑᑎᑕᐅᔭᕋᖃᑦᑕᖅᓯᒪᓕᒻᒪᑦ ᓯᓚ ᐱᔾᔪᑕᐅᑎᓪᓗᒍ. 

ᑖᒻᓇ ᐊᐱᖅᑯᑎᒋᔭᕋ ᑖᒃᑯᐊ.  

 

ᖃᓄᕐᓕᑭᐊᖅ ᐃᓱᒪᒋᔭᐅᓯᒪᓕᖅᐸᑦ ᐅᓂᑦᑕᕐᕕᐅᔪᑦ 

ᓯᓚ ᐱᔾᔪᑕᐅᑎᓪᓗᒍ ᑐᑭᓕᐅᕐᓗᒍ ᐊᖏᓪᕋᖃᕋᑉᑕ 

ᑕᐃᑲᓂ ᑰᒑᕐᔪᖕᒥ. ᓯᓚ ᐱᔾᔪᑕᐅᑎᓪᓗᒍ 

ᐃᖃᓗᒃᑑᑦᓯᐊᕐᒧᓪᓘᓐᓃᑦ ᐅᖅᓱᖅᑐᒨᓪᓘᓐᓃᑦ 

ᑕᓗᕐᔪᐊᕐᓄᓪᓘᓐᓃᑦ. ᐋᓐᓂᐊᕈᑎᖃᖅᑐᖅ ᑖᓐᓇ 

ᐃᓱᒪᓐᓇᖃᑦᑕᕐᒪᑦ ᑕᖃᓂᖓ ᐋᓐᓂᐊᕐᓂᖓᓗ. 

ᑕᐃᑉᑯᐊ ᑲᒪᒋᔭᐅᔪᒃᓴᒧᑦ ᓄᓇᓕᖕᓂ 

ᐱᔾᔪᑎᖃᖅᑎᓪᓗᒍ ᐃᓱᒪᒋᔭᐅᓯᒪᕙ 

ᐋᓐᓂᐊᖅᑐᓕᕆᔨᒃᑯᓐᓂ ᑖᑉᑯᐊ ᑎᖕᒥᓲᑦ 

ᐊᑕᐅᑦᑎᒦᓕᖅᑳᖅᑎᓪᓗᒋᑦ? ᐃᒃᓯᕙᐅᑕᓖᒃ, 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᕿᓐᖑᖅ. ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ. ᐅᖃᖅᑲᐅᒐᒪᐃᓛᒃ ᑖᓐᓇ 

ᑲᑎᓐᓂᕆᓚᐅᖅᑕᖏᒃ ᖃᖓᑕᓲᑦ 

ᐊᑦᑐᐃᓗᐊᓚᐅᓐᖏᑦᑑᒐᓗᐊᖅ ᑭᓯᐊᓂ ᐃᓛᓐᓂᒃᑯᑦ 

ᐊᑲᐅᑦᑎᐊᓲᖑᓐᖏᒻᒪᓂᓛᒃ ᐊᖏᕐᕋᕋᓱᒃᑲᓗᐊᖅᑐᓂ 

ᓴᖑᑎᑕᒥᓂᐅᒐᐃᒻᒪᑕ ᓯᓚ ᐱᔾᔪᑎᒋᓪᓗᒍ 

ᐊᐅᓪᓚᐅᓪᓗᓂᕐᓘᓐᓃᑦ ᑎᑭᕝᕕᒋᔪᒪᔭᖕᓄᑦ 

ᑎᑭᓐᖐᓐᓇᖅᑐᒥᓂᐅᓪᓗᓂ ᑕᐃᒪᐃᓲᖑᖕᒪᑦ. 

ᓄᓇᕗᑦ ᐊᕕᑦᑐᖅᓯᒪᓂᖏᓐᓂ ᖃᐅᑕᒫᑦ 

ᐅᓐᓄᐊᖅᑕᒫᑦ ᐃᖅᑲᓇᐃᔭᖅᑐᖃᐃᓐᓇᖃᑦᑕᕐᖓᑦ 

ᐊᐅᓪᓚᖅᑐᓕᕆᔨᓂᑦ.  

 

ᖃᖓᑕᓲᓕᕆᔩᑦ ᖃᐅᔨᒃᑲᐃᑲᓪᓚᒐᐃᒻᒪᑕ, 

ᓴᖑᑲᓪᓚᓐᖑᓱᒻᒪᑦ ᐃᑯᖓ ᑐᐊᕕᕆᐊᖃᓲᖑᔪᒍᑦ 

ᑐᔪᕐᒥᕕᔅᓴᖅᓯᐅᕈᑎᒐᓱᑦᑐᑕ ᑐᔪᕐᒥᕕᒻᒥ ᐅᕝᕙᓘᓐᓃᑦ 

ᐊᖏᕐᕋᑐᐃᓐᓇᕐᒥ. ᓱᒋᐊᕐᓇᓗᐊᓐᖏᑕᕗᑦ ᑕᒪᓐᓇ 

ᐸᕐᓇᒐᔅᓴᐅᓐᖏᒻᒪᑦ, ᓴᖅᑭᑲᓪᓚᖃᑦᑕᓲᑦ ᑕᐃᒪᐃᑦᑐᑦ. 

ᖃᐅᔨᒪᔪᖓ ᑕᐃᒃᑯᐊ ᖃᖓᑦᑕᐅᑎᓕᕆᔩᑦ 

ᐱᓕᕆᑦᑎᐊᕋᓱᓲᖑᒐᓗᐊᑦ 

ᐋᖅᑮᒍᔾᔨᑦᑎᐊᒐᓱᓲᖑᒐᓗᐊᑦ. ᑕᐃᒪᓕ 

ᓇᓪᓕᓇᖅᑯᓂᓛᑦ ᑕᐃᒃᑯᐊ ᐊᐅᓪᓚᖃᑦᑕᖅᑐᐃᑦ 

ᐊᖏᕐᕋᕋᓱᑦᑐᐃᑦ ᐊᔅᓱᐊᓗᒃ ᑲᒪᒋᔭᐅᓚᐅᖅᑐᑎᑦ 

ᑕᐅᓇᓂ ᓴᖑᑎᑕᐅᑐᐃᓐᓇᓂᐊᕐᓗᓂᓗ 

ᐊᖏᕐᕋᓐᖐᓐᓇᓕᕐᓗᓂ, 

ᐊᑲᐅᓐᖏᓕᐅᕈᑎᓪᓚᕆᐅᒐᔭᕐᖓᑦ.  

 

ᑕᕝᕗᖓᑐᐊᖅ ᑕᐃᒫᒃ ᐅᖃᕈᓐᓇᐸᓪᓚᐃᔭᕋ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 

ᕼᐃᒃᔅ. ᒥᔅᑕ ᐋᖁᐊᖅ. 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒫᓐᓇ ᐱᒋᐊᖅᑎᑦᑎᕗᖓ ᑲᑎᒪᓂᖅ 

ᒪᑐᔭᐅᖁᓕᖅᑐᒍ. ᐱᕙᓪᓕᐊᓂᕆᓯᒪᔭᑦᑎᓐᓂ 

ᐅᓂᒃᑳᖁᓕᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒫᓐᓇ 

ᐅᓂᒃᑳᖁᔨᔪᖃᓕᕐᖓᑦ ᐱᕙᓪᓕᐊᓂᕆᓯᒪᔭᑦᑎᓐᓂ 

ᐊᐃᕙᐅᑎᔅᓴᐅᒐᓂᓗ. ᓈᒻᒪᓴᖅᑐᐃᑦ? 

ᐊᑭᕋᖅᑐᖅᑐᐃᑦ? ᐱᖁᔨᕗᖔᕈᑎ ᑲᔪᓯᕗᖅ. 

ᐃᖅᓱᖅᑏ. ᑖᒃᑯᐊ ᐅᖃᕆᐊᖅᑐᖅᓯᒪᔪᐃᑦ 

ᐊᓐᓂᑎᑲᐃᓐᓇᓚᐅᕐᒥᒃᑭᑦ. ᐅᓂᒃᑳᓐᖑᓱᓕᕋᒪ 

ᐱᕙᓪᓕᐊᓂᕆᓯᒪᔭᑦᑎᓐᓂ ᐅᖃᖅᑎᒧᑦ. ᖁᔭᓐᓇᒦᒃ. 

 

ᐅᖃᖅᑎ: ᑲᑎᒪᑐᐃᓐᓇᓚᐅᖅᑎᓪᓗᒋᑦ ᑲᑎᒪᔩᑦ. 

ᒪᓕᒐᓕᐅᖅᑎ ᕋᒻᐴᑦ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ 

ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᖅᑐᑦ 

ᒪᓕᒐᒃᓴᖅ 39, ᐱᕙᓪᓕᐊᓂᕆᓯᒪᔭᒥᓂᑦ 

ᐅᓂᒃᑳᕈᒪᓕᖅᑐᑦ. ᐱᒋᐊᖅᑎᑦᑎᕗᖓ 

ᑲᑎᒪᑐᐃᓐᓇᕐᓂᐅᑉ ᓈᒻᒪᒋᔭᐅᖁᓪᓗᒍ 

ᑲᑎᒪᑐᐃᓐᓇᕐᓂᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐱᖁᔨᕗᖔᕈᒻᒥ ᓅᑦᓯᒋᐊᖅᑐᖃᖅᓯᒪᒻᒪᑦ. 

ᐊᐃᑉᐱᖅᓯᔪᖃᖅᐹ? ᒥᔅᑕ ᔪᐊᓇᓯ. ᐱᖁᔨᕗᖔᕈᑦ 

ᓈᒻᒪᒻᒪᑦ. ᐱᖁᔨᕗᖔᕈᒻᒧᑦ. ᓈᒻᒪᓴᖅᑐᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  

 

ᐱᖓᔪᒋᓕᖅᑖᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᐱᑕᖃᓐᖏᒻᒪᑦ ᑲᔪᓯᓗᑕ. ᑲᑎᒪᔾᔪᑕᐅᓚᐅᖅᑐᑦ 

ᐅᓪᓗᒥ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᑦᑎᒋᐊᑐᐃᓐᓇᕐᓗᖓ 

ᒪᓕᒐᓕᐅᖅᑎᑐᐃᓐᓇᐃᑦ ᑲᑎᒪᓛᕐᖓᑕ 10-ᒨᖅᑲᑦ 

ᓇᓄᖅ ᑲᑎᒪᕕᒻᒥ.  

 

ᑲᑎᒪᔾᔪᑎᔅᓴᐃᑦ ᕖᕗᐊᕆ 20.  

 

1. ᑐᔅᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᓂ  

5. ᐃᓕᓴᖅᓯᓂ ᐳᓛᕆᐊᖅᓯᒪᔪᓂ  

6. ᐅᖃᐅᓯᒃᑯᑦ ᐊᐱᖅᑯᑏᑦ 

7. ᑎᑎᖅᑲᒃᑯᑦ ᐊᐱᖅᑯᑏᑦ 

8. ᑭᐅᔾᔪᑏᑦ ᑎᑎᖅᑲᒃᑯᑦ 

ᐊᐱᖅᑯᑕᐅᓚᐅᑦᑐᓄ 

9. ᑭᐅᔾᔪᑏᑦ ᒪᑐᐃᖅᓯᒍᑎᓄᑦ  

10. ᑮᓇᐅᔭᓄᑦ ᐅᖃᐅᓯᕐᓄᑦ ᑭᐅᔾᔪᑏᑦ 

11. ᐊᑎᓕᐅᖃᑎᒌᔅᓯᒪᔪᑦ ᑐᒃᓯᕋᐅᑎᓂᑦ  

12. ᑭᐅᔾᔪᑏᑦ ᐊᑎᓕᐅᖃᑎᒌᔅᓯᒪᔪᓂᑦ 

ᑐᒃᓯᕋᐅᑎᓂ 

13. ᐅᓂᒃᑳᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᑐᐃᓪᓗ 

14. ᑎᑎᖅᑲᐃᑦ ᓴᖅᑭᑕᐅᓂᖏᑦ 

15. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑏᑦ 

16. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᒻᒥ 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖓᓂ  

17. ᐱᖁᔨᕗᖔᕈᑏᑦ 

 ᐱᒋᐊᖅᑎᑕᖅ 62 - 3(2) 

18. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᑦ 

19. ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ 

20. ᑲᑎᒪᑐᐃᓐᓇᕐᓂ ᒪᓕᒐᒃᓴᐃᑦ ᐊᓯᖏᓪᓗ 

ᐃᓱᒪᔅᓴᖅᓯᐅᕈᑎᖃᕐᓂᖅ 

 ᒪᓕᒐᒃᓴᖅ 39 

21. ᐅᓂᒃᑳᖏᑦ ᑲᑎᒪᑐᐃᓐᓇᕐᓂᐅᑉ 

22. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ 

ᒪᓕᒐᒃᓴᐃᑦ 

23. ᑲᑎᒪᔾᔪᑎᔅᓴᐃᑦ 

ᖁᔭᓐᓇᒦᒃ.  

 

ᐅᖃᖅᑎ: ᒪ’ᓇ. ᒪᓕᒐᓕᐅᖅᑏᑦ 

ᑲᑎᒪᒋᐊᒃᑲᓐᓂᕈᒫᖅᑐᑦ ᐊᖃᒍ ᓯᑕᒪᖓᓐᓂ, 

ᑐᒃᓯᐊᕐᓂᖅ ᑭᖑᓪᓕᖅ, ᐊᕙᓐᓂᕗᑦ 20, ᖃᐅᔨᓴᐅᑦ 

1:30-ᐸᑦ.  

 

ᐃᖅᓱᖅᑏ.  

 

>>ᓄᖅᑲᖅᑐᑦ 17:52ᒥ



 

 

 


